
1. Ang Buhay Pagpasok ay Posible sa Maliliit at Malalaking Bagay

Ni Lu Yi, Tsina

Noong Pebrero 2024, gumagawa ako ng isang tungkuling nakabatay sa teksto sa iglesia. Unti-unti kong naarok ang ilang prinsipyo at hindi ako nakaranas ng maraming suliranin sa gawain ko. Nararamdaman ko na medyo nakababagot at nakatatamad ang bawat araw. Naalala ko kung paano, noong unang nagsimula akong magsagawa ng mga tungkuling batay sa teksto, laging may mga paglihis sa paggampan sa tungkulin ko. Bagaman mahirap magtiis noong panahong iyon, umani ako ng ilang pakinabang sa pamamagitan ng paghahanap sa katotohanan. Naisip ko, “Kamakailan, nagbunga ng ilang resulta ang gawain, na may mas kaunting paglihis at mga isyu. Bihira akong maharap sa anumang pagpupungos, at walang anumang bagay na lubusang nakakapagpaantig o nakakadurog ng puso. Saan ako dapat pumunta para makapagnilay sa sarili ko at matuto ng mga aral? Kung walang buhay pagpasok, hindi ba’t ang paggawa ko ng tungkulin ko ay tungkol lamang sa pagsusumikap at pagtatrabaho? Ano ang mapapala ko rito sa huli?” Hindi ko maiwasang makaramdam ng pag-aalala sa puso ko.

Isang araw, nanood ako ng ilang video ng patotoong batay sa karanasan. Karamihan sa mga ito ay isinulat ng mga lider at manggagawa, at lubos na magkakaiba ang mga bagay na naranasan nila. Nakaramdam ako ng inggit sa puso ko, iniisip ko na, “Mas maganda ang maging isang lider. Nakikisalamuha ka sa mas maraming tao, humaharap sa mas maraming sitwasyon, at may mga aral na natututunan araw-araw, kaya, mas malaki ang pag-asa na makamit ang katotohanan at matamo ang kaligtasan.” Naalala ko na noon, nang maging superbisor ako sa iglesia, mas maraming tao akong nakasalamuha, at nakagawa ako ng kaunting pag-usad sa pagkilatis sa mga tao at pagtrato sa kanila ayon sa mga prinsipyo. Hindi ito katulad ngayon, sa tungkulin ko na nakabatay sa teksto, iilang tao lang sa paligid ko ang nakakasalamuha ko araw-araw, at walang malalaking isyu na kailangang harapin. Pakiramdam ko, masyadong kakaunti ang mga pagkakataon para matuto ng mga aral at makamit ang katotohanan. Mahigit sampung taon na akong nananampalataya sa Diyos. Kung sa huli, hindi ko nakamit ang katotohanan, hindi ba’t mabubunyag at matitiwalag ako? Hindi ko maipaliwanag ang naramdamang pagkasira ng loob, at naisip ko pa nga ang tungkol sa pagpapalit ng tungkulin o sitwasyon ko para makakuha ng ilang karanasan, kahit pa mangahulugan ito ng pangangaral ng ebanghelyo o pagdidilig ng mga bagong mananampalataya. Pero alam kong ang mga ganoong kaisipan ay hindi gaanong makatotohanan. Matagal na akong nilinang ng iglesia sa gawaing nakabatay sa teksto, at hindi basta-bastang itinatalaga sa ibang tao ang mga tungkulin nang walang mga espesyal na sitwasyon. Noong panahong iyon, naramdaman kong nasiraan ako ng loob at nawalan ako ng motibasyon sa tungkulin ko.

Sa isang pagtitipon, ipinagtapat ko sa isang sister na katrabaho ko ang tungkol sa kalagayan ko. Nakipagbahaginan siya sa akin, sinasabi niya, “Ang buhay pagpasok ay posible sa maliliit at malalaking bagay. Hindi kinakailangang makaranas ng mga pangyayaring nakakadurog ng puso o maharap sa pagpupungos para makapagnilay sa sarili at matuto ng mga aral. Ang susi ay ang arukin ang araw-araw na paghahayag ng mga kaisipan ng isang tao, at bigyang-pansin ang pagkatuto ng mga aral mula sa lahat ng iba’t ibang bagay na nararanasan mo.” Nagkataong napanood ko ang isang video ng patotoong batay sa karanasan—Ang Maliliit na Bagay sa Buhay ay mga Pagkakataon din Upang Matuto. Ang kalagayan ng bida ay parehong-pareho ng sa akin. Pagkatapos ko itong panoorin, napagtanto ko na ang kawalan ng paglago sa buhay pagpasok ko ay hindi dahil sa walang pagbabago sa tungkulin ko, kundi dahil sa mayroong problema sa perspektiba ko sa mga bagay-bagay. Sa paghahanap ko, nabasa ko ang isang sipi ng mga salita ng Diyos: “Anumang tungkuling iyong ginagampanan ay kinapapalooban ng pagpasok sa buhay. Kung medyo palagian man o pabagu-bago ang iyong tungkulin, nakakabagot man o masigla, dapat mong maabot palagi ang pagpasok sa buhay. Ang mga tungkuling ginagampanan ng ilang tao ay medyo nakakabagot; pare-pareho lang ang ginagawa nila araw-araw. Gayunpaman, kapag ginagampanan ang mga ito, ang mga katayuang inihahayag ng mga taong ito ay hindi gayong magkahalintulad. Kung minsan, kapag maganda ang lagay ng loob nila, mas masipag ang mga tao at mas maganda ang kinalalabasan ng ginawa nila. Kung minsan naman, dahil sa hindi-malamang impluwensya, nag-uudyok ng kalokohan sa kanilang kalooban ang kanilang mga tiwali at mala-satanas na disposisyon, na nagiging dahilan para magkaroon sila ng di-wastong mga pananaw at sumásamâ ang kanilang kalagayan at lagay ng loob; dahil dito ay paimbabaw ang pagganap nila sa kanilang tungkulin. Ang mga panloob na kalagayan ng mga tao ay palaging nagbabago; maaaring magbago ang mga ito saan mang lugar at anumang oras. Kung paano man nagbabago ang iyong kalagayan, palaging maling kumilos batay sa iyong pakiramdam. Sabihin nang mas maganda ang trabaho mo kapag maganda ang lagay ng loob mo, at medyo masama kapag masama ang lagay ng loob mo—ito ba ay maprinsipyong paraan ng paggawa ng mga bagay-bagay? Tutulutan ka ba nito na gampanan ang iyong tungkulin sa isang katanggap-tanggap na pamantayan? Anuman ang lagay ng loob nila, dapat alam ng mga tao na manalangin sa harap ng Diyos at hanapin ang katotohanan; sa ganitong paraan lamang sila makakaiwas na mapigilan at matangay nang paroo’t parito ng kanilang mga pakiramdam. Kapag ginagampanan mo ang iyong tungkulin, dapat mong suriin palagi ang iyong sarili upang makita kung ginagawa mo ang mga bagay-bagay ayon sa prinsipyo, kung ang pagganap mo sa iyong tungkulin ay abot sa pamantayan, kung ginagawa mo lamang ang mga iyon nang paimbabaw o hindi, kung nasubukan mo nang iwasan ang iyong mga responsabilidad, at kung may anumang mga problema sa iyong pag-uugali at sa paraan ng iyong pag-iisip. Sa sandaling nakapagnilay-nilay ka na at naging malinaw sa iyo ang mga bagay na ito, magiging mas madali ang pagtupad mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). Matapos basahin ang mga salita ng Diyos, napagtanto ko na anuman ang tungkuling ginagawa ng isang tao sa sambahayan ng Diyos, hangga’t hinahangad niya ang katotohanan, maaaring magkaroon ng pag-usad sa buhay. Sa pagninilay-nilay sa aking sarili, naisip ko na hahantong sa mabagal na buhay pagpasok ang paggawa ng gawaing nakabatay sa teksto nang may limitadong pakikisalamuha at kakaunting karanasan. Kaya, namuhay ako nang may emosyon na lumalaban, ayaw gawin ang tungkuling ito. Ngayon ko lang nakita kung gaano kabaluktot ang perspektibang ito. Kung hindi mo hahangarin ang katotohanan, kung gayon, ano man ang tungkuling ginagawa mo, hindi ka magkakaroon ng buhay pagpasok, at sa huli, wala kang makakamit. Naisip ko si Xiaomiao, isang anticristo na kilala ko na palaging nagserbisyo bilang lider noon. Pero hindi niya tinahak ang tamang landas o hinangad ang katotohanan, palaging naghahabol sa kasikatan at katayuan. Sa huli, ginambala at ginulo niya ang gawain ng iglesia, lubos na tumangging magsisi, at nabunyag at naitiwalag. Sa kabaligtaran, gumawa ang ilang kapatid ng mga tungkulin na tila hindi gaanong mahalaga, at nagkaroon ng kaunting pakikisalamuha sa iba, pero sa tuwing nangyayari ang mga bagay-bagay, nakatuon sila sa paghahanap sa katotohanan at pagninilay-nilay sa kanilang sarili, at nagkamit sila ng kaunting pagkaunawang batay sa karanasan. Napagtanto ko na mayroon ka man o wala ng buhay pagpasok at nakakamit mo man ang katotohanan ay hindi nakasalalay sa tungkuling ginagawa mo, kundi nakasalalay ito sa kung hinahangad at isinasagawa mo ba ang katotohanan. Bagama’t sa panlabas ay tila walang pagbabago ang aking gawaing nakabatay sa teksto at wala itong kaugnayan sa pakikisalamuha sa maraming tao, mayroon pa ring mga aral na matututunan mula sa mga bagay na karaniwan kong nararanasan. Halimbawa, kapag dumarami ang gawain at mas maraming artikulo ng sermon ang kailangang suriin para mapagpilian, nagiging walang ingat at pabaya ako, nabibigong siyasatin ang mga detalye. Humantong ito sa mga pagkakamali, na nagreresulta sa muling paggawa at sa pagkaantala ng pag-usad. Habang sinusuri ang mga artikulo ng sermon para mapagpilian, nagbubunyag din ako ng mayabang na disposisyon, iniisip ko na matagal ko nang ginagawa ang tungkulin ko at nagkamit ako ng ilang karanasan sa gawain, kaya hindi ko hinanap ang mga prinsipyo at umasa ako sa sarili kong kalooban. Dahil dito, naitapon ko ang ilang kalipikadong artikulo ng sermon. Dagdag pa rito, kapag nagpakita ng ilang resulta ang gawain, namuhay ako nang may kampanteng kalagayan, kontento na sa mga tagumpay ko at hindi na gaanong nagsisikap. Sa buhay, minsan may nasasabi ang sister na nakatrabaho ko na isang bagay na hindi sinasadya na tumatapak sa pride ko, at nagiging napakasensitibo ko. Pinaghihinalaan ko pa nga na minamaliit niya ako, at abala ako sa pag-iisip tungkol sa pride at katayuan ko. Napagtanto ko na sa pang-araw-araw na buhay at gawain, makakatagpo ako ng iba’t ibang malaki at maliit na bagay. Hangga’t masigasig kong binibigyang-pansin, hinahanap, at pinagninilayan ang mga ito, matututo ako ng mga aral sa lahat ng bagay. Napagtanto ko na ang kawalan ko ng buhay pagpasok ay hindi dahil sa tungkuling ginagawa ko, kundi dahil sa hindi ko hinahangad ang katotohanan at tumutuon lang ako sa paggawa sa mga bagay-bagay. Sa kabila ng pagiging abala araw-araw, wala akong mga natutunang aral.

Kalaunan, nabasa ko ang mga salitang ito ng Diyos: “Kung talagang handa kang hangarin ang katotohanan at kaligtasan, ang unang hakbang ay simulan mong itigil ang iyong mga tiwaling disposisyon, ang iyong iba’t ibang nakalilinlang na kaisipan, kuru-kuro, at kilos. Tanggapin mo ang mga kapaligirang isinaayos ng Diyos para sa iyo sa iyong pang-araw-araw na buhay, tanggapin ang Kanyang pagsisiyasat, pagsubok, pagkastigo, at paghatol, pagsumikapan mong unti-unting magsagawa alinsunod sa mga katotohanang prinsipyo kapag may mga bagay na nangyari sa iyo, at ang mga salita ng Diyos ay unti-unti mong gawing mga prinspiyo at pamantayan para sa paraan ng pag-asal at pagkilos mo sa iyong pang-araw-araw na buhay, at sa iyong buhay. Ito ang dapat na mamalas sa isang taong naghahangad sa katotohanan, at ito ang dapat na mamalas sa isang taong naghahangad ng kaligtasan. Mukha itong madali, simple ang mga hakbang, at walang mahabang paliwanag, ngunit hindi ganoon kadali ang pagsasagawa rito. Ito ay dahil napakaraming tiwaling bagay sa loob ng mga tao: ang kanilang kakitiran ng pag-iisip, mga munting pakana, pagiging makasarili at masama, ang kanilang mga tiwaling disposisyon at lahat ng uri ng pandaraya. Dagdag pa rito, may ilang taong may taglay na kaalaman, natuto sila ng ilang pilosopiya para sa mga makamundong pakikitungo at mga mapagmanipulang taktika sa lipunan, at nagtataglay sila ng ilang pagkukulang at kapintasan pagdating sa kanilang pagkatao. Halimbawa, ang ilang tao ay masiba at tamad, ang ilan ay matamis ang dila, ang ilan ay may napakasamang kalikasan, ang iba ay banidoso, o padalos-dalos at pabigla-bigla kung kumilos, at marami pang ibang kahinaan. Maraming kakulangan at problemang kailangang mapagtagumpayan ng mga tao pagdating sa kanilang pagkatao. Gayunpaman, kung nais mong matamo ang kaligtasan, kung nais mong isagawa at maranasan ang mga salita ng Diyos, at matamo ang katotohanan at buhay, kailangan mong mas magbasa ng mga salita ng Diyos, magkaroon ng pagkaunawa sa katotohanan, makapagsagawa at makapagpasakop sa Kanyang mga salita, at magsimula sa pamamagitan ng pagsasagawa sa katotohanan at pagtataguyod sa mga katotohanang prinsipyo. Ilang simpleng pangungusap lamang ito, subalit hindi alam ng mga tao kung paano isagawa o danasin ang mga ito. Anuman ang iyong kakayahan o pinag-aralan, at anuman ang iyong edad o ilan ang taon ng pananampalataya, anu’t ano man, kung nasa tamang landas ka ng pagsasagawa sa katotohanan, sa tamang mga mithiin at direksyon, at kung ang hinahangad at iginugugol mo ay alang-alang lahat sa pagsasagawa sa katotohanan, walang dudang ang matatamo mo sa huli ay ang katotohanang realidad at ang mga salita ng Diyos na nagiging buhay mo. Una ay tukuyin mo ang iyong mithiin, pagkatapos, unti-unti kang magsagawa alinsunod sa landas na ito, at sa huli, tiyak na may makakamit ka. Naniniwala ba kayo rito? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (20)). Sa pagninilay-nilay sa mga salita ng Diyos, naunawaan ko na para magkamit ng kaligtasan, ang susi ay nakasalalay sa kung ang isang tao ay naghahangad sa katotohanan at kung mayroon bang pagbabago sa kanyang disposisyon sa buhay. Ito ang pinakapunto. Halimbawa, palagi akong nagrereklamo tungkol sa kawalan ng buhay pagpasok at nag-aalala tungkol sa kawalan ng kakayahang magkamit ng kaligtasan. Naging pasibo at negatibo ako sa tungkulin ko, at naisip ko pa nga na magpatalaga sa ibang tungkulin. Ang usaping ito na kinaharap ko ay isang magandang pagkakataon para sa akin na hanapin ang katotohanan at pagnilayan ang aking sarili. Pero sa halip na maghanap at pumasok, palagi akong naglalayon nang masyadong mataas, gustong maranasan ang malalaking bagay. Hindi ito isang pagpapamalas ng paghahangad sa katotohanan! Paano ko makakamit ang katotohanan at matatamo ang kaligtasan kung ipagpapatuloy ko ito? Gusto ko lang makaranas ng malalaking bagay, at nakaligtaan ko ang maliliit, pang-araw-araw na bagay. Minsan, kapag nagbubunyag ako ng mga maling kalagayan o kapag lumilitaw ang mga di-wastong kaisipan o ideya, iniisip ko na hindi malaking isyu ang mga ito basta’t hindi ito nakakaapekto sa aking tungkulin, at na hindi mahalaga kung malulutas ang mga ito o hindi. Dahil dito, maraming aral na dapat ko sanang natutunan ang nasayang lang, na isa ring paglihis sa buhay pagpasok ko. Sa totoo lang, hangga’t may layunin at masigasig ka sa paghahangad mo ng katotohanan, maaari kang matuto ng mga aral sa anumang sitwasyon. Halimbawa, minsan, pagkatapos kumain at uminom ng mga salita ng Diyos, nagkakamit ka ng kaunting pag-unawa sa sarili mong kalagayan at mga isyu at nakakahanap ng isang landas ng pagsasagawa, na nagreresulta sa ilang pakinabang. Minsan, kahit hindi mo pa nararanasan nang personal ang isang bagay, pero nararanasan ito ng mga kapatid sa paligid mo, saka sa pamamagitan ng pakikinig nang mabuti sa pagbabahaginan nila, makakapagkamit ka rin ng mga pakinabang at aral sa parehong paraan. Higit pa rito, sa pagbibigay-pansin sa pagsusuri sa iyong mga kaisipan at ideya sa paggawa ng iyong tungkulin, sa pagkakaroon ng kakayahang magnilay sa iyong sarili, at magsagawa ayon sa mga salita ng Diyos, maaari rin itong magdulot sa paglago sa buhay. Nang mapagtanto ko ito, pakiramdam ko ay masyado akong naging manhid at nawalan ng maraming pagkakataong makamit ang katotohanan, maling iniuugnay ang kawalan ko ng buhay pagpasok sa kawalan ng pagbabago sa aking tungkulin. Naging katulad ako ng isang tao sa isang piging, nagdurusa sa gutom—tunay na hangal!

Kalaunan, nabasa ko ang isang sipi ng mga salita ng Diyos na lubos na nakatulong para sa kalagayan ko, at natutunan ko rin kung paano magsagawa at pumasok. Sabi ng Makapangyarihang Diyos: “Ang mga bagay na nauugnay sa pagsunod sa daan ng Diyos ay hindi nahahati sa pagitan ng malalaki o maliliit na bagay, lahat ng ito ay malalaking bagay—mauunawaan ba ninyo iyon? (Mauunawaan namin iyon.) Pagdating sa pang-araw-araw na mga bagay, may ilan na itinuturing ng mga tao na napakalaki, at ang iba pa na itinuturing nilang maliliit na bagay. Madalas ituring ng mga tao ang malalaking bagay na ito na napakahalaga, at itinuturing nila ang mga ito na nagmula sa Diyos. Gayunman, habang lumalabas ang malalaking bagay na ito, dahil sa kamusmusan ng isip ng tao at dahil sa kanilang mahinang kakayahan, madalas ay malayo ang mga tao sa mga layunin ng Diyos, hindi sila makatanggap ng anumang mga paghahayag, at hindi sila makakuha ng anumang aktuwal na kaalaman na may halaga. Pagdating sa maliliit na bagay, hindi talaga napapansin ng mga tao ang mga ito at hinahayaan lamang na unti-unting mawala. Sa gayon, nawala sa mga tao ang maraming pagkakataong masuri at masubok sa harap ng Diyos. Kung lagi mong kinaliligtaan ang mga tao, pangyayari, at bagay, at mga sitwasyong pinamatnugutan ng Diyos para sa iyo, ano ang ibig sabihin niyan? Ang ibig sabihin niyan ay na bawat araw, at kahit bawat sandali, palagi mong tinatalikuran ang pagpeperpekto ng Diyos sa iyo, pati na ang Kanyang pamumuno. Tuwing namamatnugot ang Diyos ng isang sitwasyon para sa iyo, lihim Siyang nag-oobserba, sinisiyasat ang iyong puso at mga kaisipan at ideya, minamasdan kung paano ka mag-isip at kung paano ka kikilos. Kung isa kang pabayang tao—isang taong hindi kailanman naging seryoso tungkol sa daan ng Diyos, sa Kanyang mga salita, o sa katotohanan—hindi ka magiging maingat o hindi mo papansinin ang nais ng Diyos na maisakatuparan o ang hinihingi Niya sa iyo sa kapaligirang isinasaayos Niya para sa iyo. Hindi mo rin malalaman kung paano nauugnay ang mga tao, mga pangyayari, at mga bagay na nakakatagpo mo sa katotohanan o sa mga layunin ng Diyos. Pagkatapos mong harapin ang paulit-ulit na mga sitwasyon at pagsubok na tulad nito, nang walang nakikita ang Diyos na anumang resulta sa iyo, paano Siya kikilos? Pagkatapos ng paulit-ulit na pagharap sa mga pagsubok, hindi mo dinakila ang Diyos sa puso mo, ni sineryoso ang mga sitwasyon na pinamatnugutan ng Diyos para sa iyo, ni itinuring ang mga ito bilang mga pagsubok o tukso mula sa Diyos. Sa halip, sunud-sunod mo nang tinanggihan ang mga pagkakataong ibinigay ng Diyos sa iyo, at hinayaang makalampas ang mga ito nang paulit-ulit. Hindi ba sukdulang pagrerebelde ang ipinapakitang ito ng mga tao? (Oo.)” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Itinuro ng mga salita ng Diyos ang daan ng pagsasagawa para sa buhay pagpasok. Ang pagsunod sa daan ng Diyos ay hindi nakasalalay sa kung malaki o maliit ang isang bagay. Malaki o maliit man ang mga bagay na nararanasan, kinapapalooban ang mga ito ng iba’t ibang katotohanang prinsipyo at nangangailangan ng paghahanap sa katotohanan para makapasok. Naalala ko si Pedro, na tumahak sa landas ng paghahangad sa katotohanan sa pamamagitan ng pagtuon sa pagninilay sa sarili at paghahanap sa mga layunin ng Diyos sa lahat ng bagay. Mahigpit siyang nagsagawa at pumasok ayon sa mga salita ng Diyos, at sa huli, nakamit niya ang katotohanan at ginawa siyang perpekto ng Diyos. Samantalang ako naman ay ipinagwawalang-bahala ang nararapat na gawain at masyadong mataas ang mga layunin, palaging gustong matuto ng mga aral mula sa malalaking bagay habang nakakaligtaan kung ano ang itinuturing kong mga hindi gaanong mahalagang bagay. Bilang resulta, napalampas ko ang maraming pagkakataon na makamit ang katotohanan. Iniisip ko ang tungkol sa sarili ko, ni hindi ko binigyang-pansin ang maliliit na bagay sa halos lahat ng oras. Kung gayon, anong mga aral ang maaari kong matutunan mula sa malalaking bagay? Mula ngayon, kailangan kong matutong sundan ang landas ni Pedro. Malaki man o maliit ang mga bagay na kahaharapin ko, dapat kong pagtuonan ang pagsusuri sa mga kaisipan at ideya sa likod ng mga kilos ko, at kung anong mga maling layunin ang mayroon ako, pati na ang anumang mga tiwaling disposisyon na ibinubunyag ko. Kailangan kong mas bigyang-pansin ang paghahanap sa katotohanan para matugunan ang mga bagay na ito. Isa pa, bagaman nagbunga ng ilang resulta ang gawain ko, hindi ako puwedeng masiyahan sa kasalukuyang sitwasyon. Kailangan kong higit na magnilay-nilay at ibuod ang mga paglihis at puwang sa gawain, ang mga problemang hindi ko napansin, at magsumikap na gawin nang mas mahusay ang gawain. Nang mapagtanto ko ito, hindi ko na nilabanan ang gawaing nakabatay sa teksto. Sa paggawa sa tungkulin ko, nagsimula na rin akong tumuon sa sarili kong pagpasok, hindi hinahayaang lumipas ang mga bagay at iniiwasan ang pagiging isang “pabayang tao.” Pagkatapos magsagawa sa ganitong paraan, nagkamit ako ng ilang pakinabang.

Makalipas ang ilang araw, nagtalaga ang superbisor sa amin ng ilang artikulo ng sermon na susuriin para mapagpilian. Mabilis naming natapos ang pagsusuri at pagpili, pero nagbigay ng iba’t ibang mungkahi ang mga kapatid tungkol sa mga resulta ng aming pagsusuri. Kalaunan, napagtanto ko na may pagkakamali nga sa mga pagsusuri namin. Kaya naisip ko na, mula noon, sapat na na maitama ito, pero naisip ko rin na hindi magiging sapat ang pamamaraang ito. Kailangang seryosohin ang anumang paglihis sa tungkulin ko. Kailangan kong pagnilayan kung bakit at saan nangyari ang paglihis, at kung ito ba ay dahil sa mga tiwaling disposisyon o kakulangan ng kadalubhasaan. Kung saglit ko lang isasaalang-alang ang isyu nang hindi binibigyang-pansin ang pagninilay-nilay sa sarili kong mga problema, anong mga aral ang puwede kong matutunan? Pagkatapos, nabasa ko ang mga salita ng Diyos: “Kung gusto mong makamit ang katotohanan, saan ka magsisimula? Magsimula sa mga tao, pangyayari, at bagay sa paligid mo, at matuto kung paano matutuhan ang mga leksiyon at hanapin ang katotohanan. Sa pamamagitan lamang ng paghahanap sa katotohanan at mga layunin ng Diyos sa mga tao, pangyayari, at bagay sa paligid mo makakamit ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). Pagkatapos, nagnilay ako: Ang mga isyung binanggit ng mga kapatid ay maaari sanang naiwasan kung naging mas maingat kami noong pagsusuri, pero bakit mayroong gayong mga paglihis? Nang pagnilayan ko ito, napagtanto kong mali ang pag-iisip ko noong sinuri ang mga artikulo ng sermon. Pakiramdam ko, kulang ang kalidad ng mga artikulong isinulat noon ng mga kapatid na ito, kaya hinamak ko sila dahil sa aking mayabang na disposisyon. Hindi ko maingat na sinuri ang kanilang mga artikulo ng sermon, na humantong sa mga paglihis. Nakita ko na kung hindi ko lulutasin ang mga tiwaling disposisyon ko, hindi ko magagawa nang maayos ang tungkulin ko.

Matapos maranasan ito, tunay kong napagtanto na para mahangad ang buhay pagpasok, dapat munang magkaroon ng pusong gutom at uhaw sa katuwiran ang isang tao, at magsimula sa parehong malalaki o maliliit na bagay na dumarating sa araw-araw. Dapat obserbahan sa bawat sitwasyon kung anong mga tiwaling disposisyon ang ibinubunyag ng isang tao, aktibong hanapin at pagnilayan ang mga kaisipan at ideya sa loob ng kanyang sarili, at pagkatapos ay sundin ang mga salita ng Diyos at ang mga katotohanang prinsipyo para magsagawa at pumasok. Sa pamamagitan ng unti-unting pag-iipon at pagtuon sa pagkatuto ng mga aral sa lahat ng bagay, magiging mas mayaman ang karanasan sa buhay ng isang tao, at magiging mas malapit siya sa layon ng kaligtasan. Salamat sa Diyos!


2. Ano ang Nakatago sa Likod ng Katahimikan

Ni Jin Xin, Tsina

Lubos kong pinahahalagahan ang pride ko at palagi akong nag-aalala kung ano ang tingin sa akin ng iba. Sa tuwing dumadalo ako sa mga pagtitipon, lubha akong kinakabahan, palaging natatakot na kung hindi ako magdarasal o makikipagbahaginan nang maayos, mamaliitin ako ng iba. Bago ang bawat dasal, naghahanda ako nang maaga, iniisip ang mga eksaktong salita na gagamitin. Kapag nagkikipagbahaginan tungkol sa mga salita ng Diyos, kung mayroon akong kaunting pagkaunawang batay sa karanasan, hindi ako gaanong nag-aalala. Pero kung wala akong pagkaunawa at hindi ko alam kung ano ang ibabahagi, bumibilis ang tibok ng puso ko, parang hinahalukay ang tiyan ko, at pinagpapawisan ang mga palad ko. Sa araw-araw na buhay, kung napapansin ng iba ang mga pagkukulang ko, labis akong nahihiya, at hindi ako naglalakas-loob na tingnan sila sa mata, at naging masyadong napipigilan ang bawat kilos ko. Dahil sa pamumuhay sa ganitong kalagayan, palagi kong nararamdam ang masyadong pagkasupil at pasakit.

Naalala ko noong una akong nagsanay sa paggawa ng gawaing nakabatay sa teksto, may isang pagkakataon na dumating ang superbisor para makipagtipon sa amin. Nakita ko ang kapareha ko, si Sister Yang Min, na nakikipagbahaginan nang napakadetalyado, at naisip ko, “Hindi ba puwedeng magbahagi ka lang nang kaunti? Nasabi mo na ang nalalaman ko, kaya, kung makikipagbahaginan pa ako mamaya, magiging paulit-ulit lang ito. Pagkatapos, tiyak na iisipin ng superbisor na wala akong bagong pagkaunawa. Kung magbabahagi naman ako tungkol sa ibang parte at sa huli ay hindi ito magiging tumpak, iisipin ba ng superbisor na mababaw ang pagkaarok ko sa katotohanan at hindi tumatama sa punto ang pakikipagbahaginan ko?” Habang mas iniisip ko ito, mas lalo akong nababalisa. Tiningnan ko ang isang sipi ng mga salita ng Diyos, pagkatapos ay ang isa pa, pinagninilayan kung alin ang puwede kong kuhaan ng kaunting pagkaunawa para maibahagi. Gulo-gulong ang isipan ko noong oras na iyon, kaya hindi ko kayang huminahon para seryosong pagnilayan ito. Pagkatapos ng mahabang panahon ng pagbabasa, hindi ko pa rin alam kung saan magsisimula. Talagang umaasa ako na pagkatapos magbahagi ni Yang Min, magpapatuloy sa pagbabahagi ang superbisor, para hindi ko na kailangang magbahagi. Pero nagulat ako, nang matapos si Yang Min, hiniling sa akin ng superbisor na magbahagi. Nag-alala ako na kung sasabihin ko na wala akong pagkaunawa, mamaliitin ako ng iba, kaya, nanatili na lang akong tahimik. Alam kong naghihintay ang lahat na magbahagi ako, pero pakiramdam ko ay masyado akong napipigilan. Noong sandaling iyon, prangkang sinabi sa akin ng isang sister, “Dapat mong ibahagi kung ano lang ang nauunawaan mo. Kung natatakot kang hindi ka makapagbahaginan nang maayos at maliitin ka ng iba, at patuloy mong iniisip kung paano makapagbahaginan nang mas maganda o maiwasan na rin ang magbahagi, pinoprotektahan mo ang sarili mong imahe. Ang layunin mo ay pahalagahan ka ng iba at magkaroon ka ng puwang sa puso nila.” Direktang tumama sa puso ko ang ilang salitang iyon. Hindi ako nangahas na itaas ang ulo ako para tingnan ang mga kapatid, nag-iinit ang mukha ko, at may paglaban sa loob ko, iniisip na, “Alam ko rin namang hindi ako dapat maging ganito, pero hindi ko lang talaga mapigilan!” Nang makita akong nananatiling tahimik, hindi na nagsalita ang lahat ng iba. Sa oras na iyon, naging masyadong nakaiilang ang sitwasyon. Pagkatapos ng pagtitipon, palagi akong nababagabag at hindi ko lubos na nakikibahagi sa mga tungkulin ko. May isa pang pagkakataon na hiniling ni Sister Zhang Xin sa amin ni Yang Min na magbigay ng puna sa isang iskrip na isinulat niya. Hindi nagtagal, binanggit ni Yang Min ang mga isyung nakita niya. Pagkatapos niyang magsalita, tinanong ako ni Zhang Xin kung ano ang mga problemang nakita ko. Naisip ko, “Parang hindi malinaw ang daloy ng mga ideya, pero hindi ko matukoy kung saan mismo ang mga problema. Ano ang dapat kong sabihin? Kung may masabi akong mali, sobrang nakahihiya iyon.” Para maiwasan ko na maliitin, nanatili akong tahimik. Muli akong tinanong ni Zhang Xin, at bagama’t mukha akong kalmado sa panlabas, nababalisa ako sa loob: “Hindi ko pa ito napag-isipan nang maayos. Ano ang dapat kong sabihin? Kung babanggitin ko ang maliliit na isyu na napansin ko, ayos lang kung tama ako, pero kung mali ako, iisipin kaya ni Zhang Xin na matapos kong pagtrabahuhan ang iskrip nang ilang panahon, hindi ko man lang matukoy ang mga isyu at na talagang wala akong kakayahan?” Sa sandaling ito, nainip si Zhang Xin at sinabi niya, “Huwag kang manahimik na lang. Kung may napansin ka, sabihin kung ano ang nakita mo. Kung wala pa, sabihin mo lang.” Tahimik na nakatingin sa akin ang lahat. Nang sandaling iyon, lubha akong nailang at ginusto ko na lang na lamunin ako ng lupa. Nag-aatubiling sinabi ko, “Huwag muna natin itong pag-usapan ngayon; iwan na lang muna natin ito sa kung paano mo ito isinulat.” Walang nagawa ang lahat kundi bumalik sa kani-kanilang gampanin. Nakaupo ako roon habang nakararamdam ng matinding kahihiyan at labis na pagkabagabag. Habang iniisip ang nangyari kanina, hindi ko mapigilang gumawa ng mga palagay tungkol sa magiging tingin sa akin ng dalawang sister. Habang mas iniisip ko ito, mas lalo akong nababalisa, at wala akong ganang gawin ang mga tungkulin ko, parang may mabigat na bato na nakadiin sa puso ko. Habang iniisip ko kung paano ako madalas mamuhay sa gayong kalagayan, nakaramdam ako ng matinding pasakit at hindi ko alam kung anong aral ang dapat kong matutunan. Kaya, nagdasal ako sa Diyos, hinihiling sa Kanya na bigyang-liwanag at gabayan ako para maunawaan ko ang tunay kong kalagayan.

Kalaunan, nabasa ko ang dalawang sipi ng mga salita ng Diyos at nagkamit ako ng kaunting pagkaunawa sa kalagayan ko. Sinasabi ng Diyos: “Kung ikaw ay madalas na nagpaparatang sa buhay mo, kung ang puso mo ay hindi makasumpong ng kapahingahan, kung ikaw ay walang kapayapaan o kagalakan, at madalas na binabalot ng pag-aalala at pagkabalisa tungkol sa lahat ng uri ng mga bagay, ano ang ipinapakita nito? Ipinapakita lamang nito na hindi mo isinasagawa ang katotohanan, hindi naninindigan sa iyong patotoo sa Diyos. Kapag namumuhay ka sa gitna ng disposisyon ni Satanas, malamang na ikaw ay mabibigo nang madalas sa pagsasagawa ng katotohanan, ipagkakanulo ang katotohanan, at magiging makasarili at ubod ng sama; itinataguyod mo lamang ang iyong imahen, ang iyong reputasyon at katayuan, at ang iyong mga interes. Ang pamumuhay palagi para lamang sa iyong sarili ay nagdadala sa iyo ng malaking pasakit. Dahil napakarami ng iyong makasariling pagnanais, gusot, tanikala, pag-aalinlangan, at kinaiinisan kaya wala ka kahit kaunting kapayapaan o kagalakan. Ang mamuhay para sa tawag ng tiwaling laman ay ang magdusa nang labis-labis. Yaong mga naghahangad sa katotohanan ay naiiba. Habang mas nauunawaan nila ang katotohanan, mas nagiging matiwasay at malaya sila; habang mas isinasagawa nila ang katotohanan, mas nagkakaroon sila ng kapayapaan at kagalakan. Kapag nakamit nila ang katotohanan, ganap silang mamumuhay sa liwanag, magtatamasa ng mga pagpapala ng Diyos, at hindi magkakaroon ng anumang pasakit” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). “Ang ilang tao ay hindi palaging nagsasalita dahil sa mahinang kakayahan o simpleng pag-iisip, dahil sa kakulangan ng mga komplikadong kaisipan, pero kapag hindi palaging nagsasalita ang mga anticristo, hindi ito para sa parehong dahilan; ito ay problema ng disposisyon. Madalang silang magsalita kapag nakikipagtagpo sa iba at hindi sila handang magpahayag ng mga pananaw nila sa mga usapin. Bakit hindi nila ipinapahayag ang mga pananaw nila? Una, tiyak na wala silang katotohanan at hindi nila makita nang malinaw ang mga bagay-bagay. Kapag nagsalita sila, puwede silang magkamali at mahalata mismo; natatakot sila na maging mababa ang pagtingin sa kanila, kaya nagpapanggap sila na tahimik at may malalim na kaunawaan, kaya nagiging mahirap para sa iba na timbangin sila, nagmumukha silang marunong at namumukod-tangi. Sa panlabas na ito, hindi nangangahas ang mga tao na maliitin ang anticristo, at dahil nakikita nilang mukhang kalmado at mahinahon ang panlabas ng anticristo, mas tumataas ang tingin nila sa mga ito at hindi sila nangangahas na insultuhin ang mga ito. Ito ang tuso at buktot na aspekto ng mga anticristo. Hindi sila handang ipahayag ang mga pananaw nila dahil ang karamihan sa mga pananaw nila ay hindi naaayon sa katotohanan, kundi pawang mga kuru-kuro at imahinasyon lang ng mga tao, hindi karapat-dapat na ilantad sa labas. Kaya, nananatili silang tahimik. Sa loob nila, nag-aasam silang makapagkamit ng kaunting liwanag na mailalabas nila para makapagkamit sila ng paghanga, pero dahil wala sila nito, tumatahimik sila at nagtatago tuwing ibinabahagi ang katotohanan, nagtatago sa dilim gaya ng isang multong naghihintay ng pagkakataon. Kapag nakita nila ang iba na nagsasalita ng liwanag, nag-iisip sila ng mga paraan para gawin itong kanila, ipinapahayag ito sa ibang paraan para magmayabang. Ganito katuso ang mga anticristo. Anuman ang gawin nila, nagsisikap silang mapansin at maging nakatataas, dahil doon lamang sila malulugod. Kung wala silang pagkakataon, hindi muna sila magpapapansin, at sasarilinin muna nila ang kanilang mga pananaw. Ito ang pagiging tuso ng mga anticristo. Halimbawa, kapag inilabas ng sambahayan ng Diyos ang isang sermon, ang ilang tao ay magsasabi na ito ay parang mga salita ng Diyos, at iisipin naman ng iba na ito ay mas tulad ng pagbabahagi mula sa Itaas. Sasabihin ng mga simple ang puso kung ano ang nasa isip nila, pero itatago ito ng mga anticristo, kahit na may opinyon sila tungkol dito. Magmamasid sila at maghahandang sumunod sa pananaw ng nakararami, pero sa katunayan sila mismo ay hindi talaga nakauunawa nito. Mauunawaan ba ng mga ganitong tuso at mandarayang tao ang katotohanan o magkakaroon ba sila ng tunay na pagkakilatis? Ano ang malinaw na makikita ng isang taong hindi nakakaunawa sa katotohanan? Wala siyang anumang malinaw na makikita. Ang ilang tao ay hindi nakakaunawa ng mga bagay-bagay pero nagpapanggap na malalim; sa totoo lang, wala silang pagkakilala at natatakot silang mahahalata sila ng iba. Ang tamang saloobin sa ganitong sitwasyon ay: ‘Hindi namin maunawaan ang bagay na ito. Dahil hindi namin alam, dapat hindi kami magsalita nang hindi nag-iingat. Ang maling pagsasalita ay puwedeng magkaroon ng negatibong epekto. Maghihintay muna ako at titingnan ko kung ano ang sasabihin ng Itaas.’ Hindi ba’t iyan ay pagsasalita nang matapat? Ito ay simpleng wika lang, pero bakit hindi ito sinasabi ng mga anticristo? Hindi nila gustong mahalata, dahil alam nila ang sarili nilang mga limitasyon; pero sa likod nito ay may kasuklam-suklam na intensyon—ang hangaan. Hindi ba’t ito ang pinakanakasusuklam?” (Ang Salita, Vol. IV. Paglalantad sa mga Anticristo. Ikaanim na Aytem). Inilantad ng mga salita ng Diyos ang kalagayan at pag-uugali ko. Ako ang eksaktong inilalarawan ng Diyos: Hindi ko kailanman agad na ipinapahayag ang mga pananaw ko o inihahayag ang mga tunay kong kaisipan. Kapag nakikipagbahaginan tungkol sa mga salita ng Diyos sa mga pagtitipon o nagtatalakay ng mga isyu, hindi ko ibinabahagi kung gaano man karami ang nauunawaan ko, ni hindi ako nagbubukas ng sarili ko sa dalisay na paraan at nagsasabi ng anumang iniisip ko. Sa halip, palagi akong natatakot na may masabi akong hindi tama, na hindi ako makapagsalita nang maayos, o na hindi ko matumbok ang punto, at sa gayon ay mamaliitin ako ng iba. Palagi akong natatakot na ilantad ang tunay kong tayog, na makilatis ako ng iba at sabihin na wala akong kuwenta. Kaya, palagi kong sinisiguro na ako ang huling magsasalita, hinahayaan na ang iba ang unang magbahagi, o nananatili pa nga akong tahimik sa buong pagtitipon, palaging nagpapanggap na walang imik at malalim ang katauhan sa harap ng mga kapatid. Nang malantad ang mga kakulangan at problema ko, nakaramdam ako ng labis na kahihiyan at nawalan ako ng gana na gawin ang mga tungkulin ko, nakararanas ng matinding pasakit at paghihirap sa loob-loob ko. Ngayon, naunawaan ko na ang dahilan kung bakit labis akong nasaktan ay dahil sobra kong pinrotektahan ang sarili kong reputasyon at katayuan, pati ang imahe ko sa isipan ng ibang tao, at dahil dito, palagi akong gumagawa ng paraan para magpanggap at magtago, ni hindi ako naglalakas-loob na magsabi ng kahit isang taos-pusong salita. Gaya nga ng sinabi ng Diyos, para akong isang multo, palaging nagtatago sa madidilim na sulok, natatakot na lumabas sa liwanag. Naisip ko na maikling panahon pa lang akong naging mananampalataya, at katamtaman lang ang kakayahan ko, kaya napakanormal na hindi ko nauunawaan ang maraming katotohanan o nakikilatis ang maraming bagay. Kung hindi ko nauunawaan, dapat sabihin ko na lang. Simpleng bagay lang sana dapat ito, pero para sa akin, napakahirap nito. Para maiwasang makilatis o maliitin ng iba, at para maprotektahan ang sarili kong reputasyon at katayuan, ginawa ko ang lahat ng paraan para itago ang sarili ko at lokohin ang mga kapatid. Talagang napakamapanlinlang ko! Sa pamamagitan lamang ng paglalantad ng mga salita ng Diyos, nakilala ko na isa pala itong buktot na disposisyon. Habang mas inihahambing ko ang sarili ko sa mga salita ng Diyos, mas lalo kong naramdaman kung gaano ako kapangit at kakasuklam-suklam, walang kahit anong wangis ng tao, at kakahiya-hiya! At kaya, gusto kong baligtarin ang kalagayang ito at hindi na mamuhay sa ganitong paraan.

Kalaunan, nabasa ko ang isang sipi ng mga salita ng Diyos: “Ano pa man ang mangyari sa iyo, kung nais mong sabihin ang katotohanan at maging isang tapat na tao, dapat ay kaya mong bitiwan ang iyong pride at banidad. Kapag hindi mo nauunawaan ang isang bagay, sabihin mong hindi mo nauunawaan; kapag hindi maliwanag sa iyo ang isang bagay, sabihin mong hindi ito maliwanag. Huwag kang matakot na hamakin ka ng iba o na maliitin ka ng iba. Sa pamamagitan ng palagiang pagsasalita mula sa puso at pagsasabi ng katotohanan sa ganitong paraan, matatagpuan mo ang kagalakan, kapayapaan, at ang pakiramdam ng paglaya sa puso mo, at hindi na maghahari sa iyo ang banidad at pride. Kanino ka man nakikipag-ugnayan, kung maipapahayag mo kung ano talaga ang iniisip mo, masasabi sa iba ang nilalaman ng puso mo, at hindi ka magpapanggap na alam mo ang mga bagay na hindi mo naman alam, iyan ay isang tapat na saloobin. Minsan, maaaring hamakin ka ng mga tao at tawagin kang hangal dahil palagi mong sinasabi ang katotohanan. Ano ang gagawin mo sa gayong sitwasyon? Dapat mong sabihin, ‘Kahit na tawagin akong hangal ng lahat, maninindigan ako na maging isang tapat na tao, at hindi isang mapanlinlang na tao. Magsasalita ako nang tapat at alinsunod sa mga katunayan. Bagamat ako ay marumi, tiwali, at walang halaga sa harapan ng Diyos, sasabihin ko pa rin ang katotohanan nang walang pagkukunwari o pagbabalat-kayo.’ Kung magsasalita ka sa ganitong paraan, magiging matatag at payapa ang puso mo. Upang maging isang tapat na tao, dapat mong bitiwan ang iyong banidad at pride, at upang masabi mo ang katotohanan at maipahayag ang mga tunay mong damdamin, hindi mo dapat katakutan ang pangungutya at pang-aalipusta ng iba. Kahit na tratuhin ka ng iba na parang isang hangal, hindi ka dapat makipagtalo o hindi mo dapat ipagtanggol ang sarili mo. Kung maisasagawa mo ang katotohanan sa ganitong paraan, ikaw ay magiging isang tapat na tao” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Pagkatapos kong basahin ang mga salita ng Diyos, nagkaroon ako ng landas ng pagsasagawa. Para makalaya mula sa mga pagpigil at paggapos ng banidad at pride, kailangan kong isagawa ang pagiging isang matapat na tao. Kailangan kong matutunang bitiwan ang aking pride at buksan ng aking sarili sa dalisay na paraan. Kung may isang bagay akong hindi alam, kailangan ko lang sabihin na hindi ko alam; kung hindi ko nauunawaan, puwede kong sabihin na lang ito. Kahit na maliitin ako dahil sa pagsasabi ng maling bagay o sa pag-amin ng kawalan ko ng pang-unawa, naisagawa ko naman ang katotohanan at naging isang matapat na tao minsan sa harap ng Diyos, na magpapagaan at magpapalaya sa pakiramdam ko. Mas makabuluhan ito kaysa sa pagkakamit ng papuri at paghanga mula sa iba. Nang maisip ko ito, hindi na ganoon karami ang mga alalahanin ko, at gusto kong isagawa ang katotohanan at baguhin ang sarili ko. Kalaunan, sa pagbabahagi man tungkol sa mga salita ng Diyos sa mga pagtitipon o pagtatalakay sa mga isyu, sa tuwing gusto kong magpanggap o magkunwari, nagdarasal ako sa Diyos at sadya akong naghihimagsik laban sa mga maling layunin ko. Ibabahagi ko kung ano ang naunawaan ko, at kung hindi ko nauunawaan, sinasabi ko ito at inihahayag ang mga tunay kong iniisip. Habang nagsasagawa ako sa ganitong paraan, unti-unti akong nakaramdam ng pagpapalaya sa puso ko.

Kalaunan, hindi ko nagawa ang mga tungkulin ko sa loob ng anim na buwan dahil naaresto ako ng Partido Komunista. Pagkatapos akong mapalaya, isinaayos ng lider na patuloy akong gumawa ng isang tungkuling nakabatay sa teksto. Dahil baguhan pa ang lahat ng kapatid sa pangkat pagdating sa pagsasanay sa gawaing nakabatay sa teksto, iminungkahi ng lider na pansamantala kong akuin ang papel ng lider ng pangkat. Dahil matagal ko nang hindi nagagawa ang tungkuling ito, medyo kinakalawang na ako sa pagsusulat ng mga iskrip, at sa buong maghapon, kakaunti lang ang naisulat ko. Habang nagsisimula akong mabalisa, humingi ng tulong sa akin ang isang sister dahil hindi niya makita nang malinaw ang mga isyu sa kanyang iskrip. Noong oras na iyon, hindi ko mapatahimik ang puso ko, at pagkatapos basahin ang iskrip, wala akong makitang anumang problema. Nang tanungin niya ako kung anong mga isyu ang naroon, nautal ako at hindi makasagot, at agad kong naramdaman ang sobrang hiya. Naisip ko, “Tutal, ako ang lider ng pangkat; kailangan kong tumulong sa paglutas ng mga problemang hindi makita nang malinaw ng mga miyembro ng pangkat. Ngayon na hindi ako makapagbigay ng malinaw na sagot, sasabihin ba niya, ‘Ikaw ang lider ng pangkat—ganito lang ba talaga ang kakayahan mo?’” Talagang nahiya ako. Kinagabihan, habang tinitingnan ko ang iskrip na natigil sa kalagitnaan ng pagsusulat, gusto kong tingnan ito ng ibang sister, pero nag-alala ako na baka sabihin nilang hindi mahusay ang kakayahan ko kung nakagawa ako ng ganoong pagkakamali sa iskrip na ito. Lubha akong nag-alinlangan, at sa loob ng mahabang panahon, hindi ako nangahas na ipakita ito sa mga sister. Noong panahong iyon, napagtanto ko na hindi tama ang kalagayan ko—natatakot akong makita ng iba ang mga pagkukulang ko at pinoprotektahan ko ang aking reputasyon at katayuan. Kaya, nagdasal ako sa Diyos at sadya kong binaligtad ang kalagayang ito. Pagkatapos, ipinakita ko ang iskrip sa mga kapatid. Sa kanilang pagbabahagi at tulong, nagkamit ako ng munting landas kung paano magpatuloy sa pagsusulat nito.

Kalaunan, napagtanto ko na palagi akong napipigilan ng pride ko. Minsan, sa pamamagitan ng dasal, nagagawa kong baligtarin ang kalagayang ito nang kaunti, pero tiyak na hindi ganap na nalulutas ang problema ko. Naisip ko, “Bagama’t alam ko na ang pagpapanggap at pagkukunwari ay puno ng pasakit at sobrang nakakapagod, bakit madalas pa rin akong namumuhay sa gayong kalagayan?” Sa aking paghahanap, nabasa ko ang isang sipi ng mga salita ng Diyos: “Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay. Tingnan natin ang mga miyembro ng satanikong rehimen: Gaano man sila maglaban-laban, mag-away-away, o pumatay nang lihim, walang sinumang maaaring mag-ulat o magsiwalat sa kanila. Natatakot sila na makikita ng mga tao ang kanilang mala-demonyong mukha, at ginagawa nila ang lahat ng makakaya nila para pagtakpan ito. Sa harap ng iba, ginagawa nila ang lahat ng makakaya nila para pagtakpan ang kanilang sarili, sinasabi nila kung gaano nila kamahal ang mga tao, kung gaano sila kadakila, kamaluwalhati at kung paano sila hindi nagkakamali. Ito ang kalikasan ni Satanas. Ang pinakaprominenteng katangian ng kalikasan ni Satanas ay ang panloloko at panlilinlang. At ano ang layon ng panloloko at panlilinlang na ito? Para dayain ang mga tao, para pigilan silang makita ang diwa at tunay na kulay nito, at nang sa gayon ay makamtan ang layon na mapatagal ang pamumuno nito. Maaaring walang gayong kapangyarihan at katayuan ang mga ordinaryong tao, ngunit nais din nilang magkaroon ng magandang pagtingin ang ibang tao tungkol sa kanila, at magkaroon ng mataas na tingin ang mga tao sa kanila, at iangat sila sa mataas na katayuan ng mga ito, sa puso ng mga ito. Ito ay isang tiwaling disposisyon…. Ang mga tao ay palaging nagbabalatkayo, nagpapakitang-gilas sa iba, nagkukunwari, nagpapanggap, at nagpapalamuti ng sarili upang isipin ng iba na perpekto sila. Ang layunin nila rito ay para magkamit ng katayuan, upang matamasa nila ang mga benepisyo ng katayuan. Kung hindi ka naniniwala rito, pag-isipan mo ito nang mabuti: Bakit palagi mong nais na mataas ang tingin sa iyo ng mga tao? Gusto mong sambahin ka nila at tingalain ka nila, upang kalaunan ay makuha mo ang kapangyarihan at matamasa ang mga benepisyo ng katayuan” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Sa pamamagitan ng paglalantad ng mga salita ng Diyos, nakita ko na ang palagiang pagpapanggap at pagkukunwari ay isang pagpapamalas ng mayabang, buktot, at mapanlinlang na mga disposisyon ni Satanas. Sa pangingibabaw ng mga disposisyong ito, palagi kong gustong pahalagahan ako ng mga tao at panatilihin ang aking katayuan at imahe sa isipan nila. Kahit na alam kong hindi ko nauunawaan ang maraming katotohanang prinsipyo at marami akong kakulangan, ayaw ko pa rin na makita ng iba ang mga pagkukulang ko at isipin na hindi ako mahusay. Kaya, hindi mahalaga kung ito ay pakikipagbahaginan tungkol sa mga salita ng Diyos sa panahon ng mga pagtitipon o pakikipagtalakayan sa mga isyu, kung maipapahiya ako nito, o masisira ang pride ko, gagawin ko ang lahat para magbalatkayo at itago ang aking sarili, mahigpit na ikinukubli ang aking sarili, itinatago ang aking kahinaan, at ipinapakita lang ang aking kalakasan sa iba para bumuo ng magandang imahe sa isipan nila. Nakita ko na lubha akong ginawang tiwali ni Satanas, at napakayabang ko hanggang sa puntong wala nang anumang katwiran. Malinaw na isa akong ordinaryo, tiwaling tao na walang-wala, naghihikahos at kahabag-habag, pero palagi kong gustong magpakitang-tao at kamtin ang paghanga ng iba. Tunay na wala akong kahihiyan at walang anumang kamalayan sa sarili. Naisip ko kung paanong ang lahat tiwaling tao—may katayuan man sila o wala—ay nagnanais na gumawa ng pangalan para sa kanilang sarili, na purihin at hangaan sila ng iba, at nagnanais na sambahin sila ng lahat. Ang satanikong rehimen ng Partido Komunista ng Tsina, sa partikular, ay palaging nagsasalita ng magagandang salita habang gumagawa ng masasamang bagay. Sa panlabas, nagpapanggap ito na maayos ang takbo ng lahat at itinataguyod nito ang “dakila, maluwalhati, at wastong” imahe nito, gumagamit ng mga huwad na anyo para lokohin at dayain ang mamamayan sa buong mundo, pero palihim nitong sinusupil at inuusig ang mga paniniwalang panrelihiyon, tinatanggal ang mga karapatang pantao, at pinapatay at brutal na pinipinsala ang di-mabilang na mga tao. Gaano man karaming masamang bagay ang nagawa nito o gaano man karaming kasamaan ang naisagawa nito, hindi ito kailanman nangahas na ilantad ang mga bagay na ito sa publiko at nang sa gayon ay ipakita sa mga tao ang buktot at mabangis na tunay nitong mukha. Napagtanto ko na ang panlalansi at panlilinlang ay mga nakagawiang taktika ni Satanas. Pinagnilayan ko ang sarili kong mga kilos: Nagkaroon ako ng mga pagkukulang at problema, pero ayaw kong makita ang mga ito ng iba at magsalita sila ng negatibo tungkol sa akin; mas pinili kong magpanggap at magkunwari, kahit na nangangahulugan ito ng pagtitiis ng panloob na paghihirap; at maging sa pananalita, pakikipagbahaginan, pag-uugali, o pag-asal, nagpakita ako ng huwad na imahe sa iba, pinipigilan silang makita ang pinakatunay kong pagkatao. Habang mas iniisip ko ito, mas lalo kong nararamdaman na talagang napakapeke ko, at tulad ni Satanas, puno ako ng panlalansi at panlilinlang, at lubos na pangit at kasuklam-suklam. Dati, palagi kong iniisip na ang pagpapahintulot sa iba na makita ang mga kakulangan at pagkukulang ko ay kahiya-hiya, pero napagtanto ko noon na ang pamumuhay ayon sa mayabang, buktot, at mapanlinlang na mga disposisyon ni Satanas, palaging nagkukunwari at niloloko ang iba, at namumuhay nang walang anumang wangis ng tao, ay ang siyang kahiya-hiya at kakutya-kutya sa totoo lang. Hindi lang ito kinasusuklaman at kinamumuhian ng Diyos, makararamdam din ng pagkasuklam at pagtutol dito ang mga kapatid sa sandaling makilatis nila ito. Kung hindi ako magsisisi, ang tanging kalalabasan ay ang maitiwalag ng Diyos. Nang maisip ko ito, nakaramdam ako ng kaunting pagkapoot sa aking mga tiwaling disposisyon at hindi na ako handang mamuhay sa ganoong paraan.

Isang araw, nagpadala ng mensahe ang lider na nagsasabing pupuntahan niya ang pangkat namin para sa isang pagtitipon kinabukasan. Naisip ko, “Kapag dumating ang lider, tiyak na kukumustahin niya ang kalagayan namin kamakailan. Anong mga parte ang dapat kong talakayin? Kamakailan, napagtanto ko na mahal ko ang katayuan at gusto kong maging isang superbisor, pero sobrang nakahihiyang sabihin iyon! Mababaw ang pagkaunawa ko sa katotohanan, at wala akong maraming tunay na karanasan, pero gusto ko pa ring akuin ang papel ng isang superbisor. Kung tatalakayin ko ito, iisipin kaya ng mga kapatid na hindi ako marunong lumugar at masyado akong bilib sa sarili ko?” Habang mas pinag-iisipan ko ito, tila mas lalo itong nagiging nakahihiya, at wala akong lakas ng loob na magsalita, iniisip na, “Siguro dapat magsalita lang ako nang kaunti tungkol sa mga karanasan ko sa positibong pagpasok. Pero darating ang lider sa pagtitipon para tulungan kaming malutas ang aming mga maling kalagayan at paghihirap. Kung hindi ko ibubukas ang sarili ko, hindi ako magiging matapat na tao, at hindi malulutas ang mga problema ko.” Gulong-gulo ang isip ko. Nag-alala ako na magkakaroon ng impresyon sa akin ang lider na labis akong nag-aalala sa katayuan at na wala akong kamalayan sa sarili, kaya hindi ako naglakas-loob na magsalita. Sa pagtitipon, matapos ibahagi ng ibang mga kapatid ang mga kalagayan nila, nakahanap ang lider ng ilang salita ng Diyos at hiniling niya sa akin na basahin ang mga ito, at nagkataon na nabasa ko ang isang sipi: “Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Habang binabasa kong muli ang siping ito ng mga salita ng paghatol ng Diyos, nakadama ako ng paninisi sa sarili at pagkabalisa. Gusto ko pa ring magpanggap at magkunwari, umaasang mag-iiwan ako ng magandang impresyon sa lider—panlilinlang ito sa sarili ko at sa iba. Mula sa mga salita ng Diyos, naunawaan ko rin na kinasusuklaman ng Diyos ang pagkukunwari at pagpapaimbabaw. Palaging hinihingi sa atin ng Diyos na maging matapat na tao tayo. Ang isang matapat na tao ay kayang magbukas ng kanyang sarili sa dalisay na paraan, hindi nililinlang ang Diyos o ang mga tao, ito ang gusto ng Diyos. Nang maisip ko ito, nag-ipon ako ng lakas ng loob na makipagbahaginan tungkol sa sarili kong kalagayan ayon sa mga salita ng Diyos. Pagkatapos kong makipagbahaginan, nakaramdam ako ng malaking ginhawa, at sa pamamagitan ng pakikipagbahaginan ng lider, nagkaroon ako ng mas malinaw na pagkaunawa sa sarili kong kalagayan at nakahanap ng isang landas ng pagsasagawa at pagpasok. Sa pagtitipong iyon, nagbahagi lang ako kung ano ang nauunawaan ko at ipinahayag ko ang anumang nasa puso ko. Malinaw kong naramdaman ang patnubay ng Diyos at nagkamit din ako ng higit na pagkaunawa sa ilang katotohanan. Natikman ko ang tamis ng pagsasagawa sa katotohanan.

Kalaunan, nabasa ko ang mga salitang ito ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at matapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag. Ang matutuhan kung paano maging bukas kapag nagbabahagi ay ang unang hakbang sa buhay pagpasok. Susunod, kailangan mong matutong himayin ang iyong mga saloobin at kilos para makita kung alin ang mali at kung alin ang hindi gusto ng Diyos, at kailangan mong baligtarin at ituwid kaagad ang mga iyon. Ano ang layunin ng pagtutuwid sa mga ito? Iyon ay para tanggapin at kilalanin ang katotohanan, habang inaalis ang mga bagay sa loob mo na nabibilang kay Satanas at pinapalitan ang mga ito ng katotohanan. Dati, ginawa mo ang lahat ayon sa iyong mapanlinlang na disposisyon, na sinungaling at bulaan; pakiramdam mo ay wala kang magagawa nang hindi nagsisinungaling. Ngayong nauunawaan mo na ang katotohanan, at kinasusuklaman ang mga paraan ni Satanas sa paggawa ng mga bagay-bagay, hindi ka na kumikilos nang ganoon, kumikilos ka na nang may kaisipan ng katapatan, kadalisayan, at pagpapasakop. Kung wala kang itatago, kung hindi ka magpapanggap, magkukunwari, o magkukubli ng mga bagay-bagay, kung magpapakatotoo ka sa mga kapatid, hindi itatago ang iyong mga kaloob-loobang ideya at saloobin, sa halip ay hahayaang makita ng iba ang matapat mong saloobin, kung magkagayon ay unti-unting mag-uugat sa iyo ang katotohanan, sisibol at mamumunga ito, magbubunga ito ng mga resulta nang paunti-unti. Kung lalong nagiging matapat ang iyong puso, at lalong nakahilig sa Diyos, at kung alam mong protektahan ang mga interes ng sambahayan ng Diyos kapag ginagampanan mo ang iyong tungkulin, at nababagabag ang iyong konsensiya kapag nabibigo kang maprotektahan ang mga interes na ito, ito ang katunayan na nagkaroon ng bisa sa iyo ang katotohanan, at ito ang siyang naging buhay mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ipinakita sa akin ng mga salita ng Diyos ang landas ng pagsasagawa: matutong maging bukas tungkol sa mga kakulangan at pagkukulang ko, hindi magkunwari o magpanggap, hindi pinapanatili ang aking banidad at pride, at isagawa ang katotohahan at maging isang matapat na tao. Ito ang unang hakbang sa pagpasok sa katotohanan. Pagkatapos niyon, hindi na ako gumamit ng katahimikan para itago ang sarili ko. Kung makatatagpo ako ng mga problema na hindi ko makita nang malinaw, sasabihin ko na hindi ako nakakita nang malinaw at hindi ko alam kung paano lutasin ang mga ito, at kusa akong magtatanong sa ibang mga kapatid tungkol sa mga ito. Kapag magkasamang nagbabahaginan para pag-usapan ang mga problema, ibinabahagi ko kung ano lang ang nauunawaan ko at eksaktong sinasabi kung ano ang naisip ko, prangka at walang pagkukunwari. Pagkatapos magsagawa nang ganito sa loob ng ilang panahon, natuklasan ko na ang pagbubukas ng sarili sa dalisay na paraan nang hindi nagpapanggap at nagkukunwari ay nagiging higit na mas madali, at hindi ko na nararamdaman na kahiya-hiya ito. Ngayon, sa mga pagtitipon, pagdarasal, pagkikipagbahaginan, o pakikisalamuha man sa mga kapatid, hindi ko na inaalala ang tungkol sa pride o imahe ko, hindi na rin ako nababalisa, kinakabahan, o nababagabag gaya ng dati. Pakiramdam ko, dahil sa paglaya ko sa mga tiwali kong disposisyon naging mas magaan, mas napalaya, at mas simple ang buhay ko! Bagama’t maliit pa lang ang pagbabagong nagawa ko sa ngayon, handa akong patuloy na hangarin ang katotohanan at magsikap na umangat.


3. May Pagkakaiba ba sa Pagitan ng mga Tungkuling Mataas o Mababa?

Isang Liham kay Nuo Yi

Ni Yuxun, Tsina

Mahal kong Nuo Yi,

Kumusta ka nitong mga nakaraang araw? Sa huling sulat mo, nabanggit mong hindi mo na ginagawa ang tungkulin mo sa pagdidilig, kundi itinalaga ka ng mga lider sa mga pangkalahatang gampanin. Pakiramdam mo ay hindi ka pinahihintulutan ng tungkuling ito na mamukod-tangi o mapahalagahan ng iba, kaya ka lumalaban at ayaw makipagtulungan. Napapaisip ako kung bumuti ba ang kalagayan mo kamakailan. Dati, nakaranas din ako ng gayong kalagayan. Kalaunan, sa pamamagitan ng pagbabasa ng mga salita ng Diyos, nagkamit ako ng kaunting pagkaunawa sa aking tiwaling disposisyon ng paghahangad ng reputasyon at katayuan, at iwinasto ko rin ang aking mga nakalilinlang na pananaw sa mga tungkulin at sinimulang matiyagang gawin ang mga tungkulin ko. Sa pagkakataong ito, nais kong ibahagi sa iyo sa liham na ito ang karanasan ko, umaasa na makakatulong ito sa iyo.

Noong Oktubre 2021, noong una akong nagsimula bilang lider, gaano man kalalim ang gabi, pagkatapos ng gawain ko araw-araw, nagbabasa ako ng mga salita ng Diyos. Naisip ko, “Hangga’t mas nauunawaan ko ang katotohanan at kaya kong lutasin ang mga problemang nakakaharap ko, tiyak na tataas ang tingin sa akin ng mga kapatid kapag nakita nilang mayroon akong mga katotohanang realidad.” Makalipas ang kalahating taon, dahil sa mahina kong kakayahan, labis na pagtuon sa pride at katayuan, at madalas akong napipigilan ng aking tiwaling disposisyon, nabigo akong magkamit ng magagandang resulta sa mga tungkulin ko at natanggal ako. Isinaayos ng mga lider na tulungan ko ang mga kapatid sa mga isyu sa kompyuter batay sa mga kasanayan ko. Noong panahong iyon, katulad ng sa iyo ang kalagayang ibinunyag ko. Naisip ko, “Isa itong hindi kapansin-pansin na gampanin, na nangangailangan ng pisikal na pagtatrabaho, at kahit gaano karami ang gawin ko, wala namang makakapansin.” Sa pamamagitan ng pagbabasa ng mga salita ng Diyos, napagtanto ko na mayroong layunin ang Diyos sa pagtatalaga sa ibang mga tungkulin at dapat akong magpasakop at tanggapin ito. Pero hindi ko pa rin maiwasang isipin, “Ang paggawa sa pangkalahatang mga gampanin ay walang pag-unlad sa hinaharap. Gaano ko man ito kahusay gawin, hindi ko makukuha ang pagpapahalaga ng iba. Mas mabuting maging lider, kung saan mas mataas at prestihiyoso ang posisyon.” Bagama’t ginagawa ko ang tungkulin ko, hindi ko ito kailanman magawa nang may labis na sigasig. Lalo na nang marinig ko na ang baguhang si Sister Zhou Ting ay may mahusay na kakayahan at mabilis na umusad, at na nahalal siya bilang lider, sobrang sumama ang loob ko, “Kahit medyo kulang ang abilidad kong lumutas ng mga problema, hindi hamak na mas magaling ako kaysa sa isang baguhan. Ngayong ginawang lider ang baguhan, bakit nakatalaga pa rin ako sa mga pangkalahatang gampanin? Ano na lang ang iisipin ng mga kapatid sa akin?”

Isang araw, dumating ang mga lider para sa isang pagtitipon, at nasa kabilang silid ako, tumutulong sa mga isyu sa kompyuter. Hindi sinasadyang narinig ko ang mga lider na nagbabahaginan tungkol sa paglilinang ng mga tao, nagsasabing bagama’t ang ilang tao ay nananampalataya sa Diyos sa loob lamang ng ilang taon, mayroon silang mahusay na kakayahan at higit na naghangad sa katotohanan, kaya karapat-dapat silang linangin. Sa isang banda, ang ilang tao ay nagpakita ng kaunting pag-usad sa kabila ng maraming taon na pananampalataya sa Diyos, at mayroon ding mahinang kakayahan, kaya, hindi sila karapat-dapat na linangin. Pagkarinig ko nito, nakaramdam ako ng matinding sakit sa puso ko at naisip ko, “Hindi ba’t ako ang uri ng tao na hindi karapat-dapat na linangin? Mukhang maaari lang akong gumawa ng pangkalahatang gampanin, na walang pagkakataon na mamukod-tangi.” Maya-maya, isinara ng isang lider ang pinto, at mas lalo akong nabagabag, iniisip na, “Dati, noong lider pa ako, nagdaos din ng mga pagtitipon ang mga nakatataas na lider para makipagbahaginan sa amin, at kasama ako sa mga nililinang. Pero ngayon, nandito lang ako para ayusin ang mga isyu sa kompyuter, isang manggagawa lamang na gumagawa ng pisikal na trabaho at mga atupagin.” Naisip ko rin na kilala ako ng lahat ng lider ng iglesia na dumadalo sa pagtitipon, at napaisip ako kung ano na lang ang tingin nila sa akin kung malalaman nila na ginagawa ko ngayon ang tungkuling ito. Habang mas iniisip ko ito, mas lalo akong nababagabag. Nang oras na para ipaliwanag sa kanila kung paano gamitin ang kasangkapan matapos kong ayusin ang mga isyu sa kompyuter, ayaw ko na talagang pumunta roon. Pakiramdam ko, isa lang akong mababang-uring manggagawa, hindi parehong antas nila. Matagal akong nagpalakad-lakad sa loob ng silid bago atubiling pumunta para makipag-usap sa kanila. Pagbalik ko, mas lalo akong hindi mapalagay, iniisip na gaano man ako kahusay, walang makakaalam, o magpapahalaga sa akin. Ano pa ang silbi ng paglalaan ng maraming oras at pagsisikap? Mas mabuti pang gawin ko na lang kung ano ang kaya ko. Pagkatapos niyon, hindi ko na isinapuso ang tungkulin ko. Sa tuwing may mga katanungan ang mga kapatid, sumasagot ako nang hindi maingat na isinasaalang-alang ang mga ito, hindi ko rin ibinubuod ang mga problema o paglihis sa gawain ko. Hindi ko rin binigyang-pansin ang pagkatuto ng mga kasanayan at ayaw kong maglaan ng oras at pagsisikap para mag-aral, nagiging kontento na lang na tapusin ang mga hawak na gampanin. Noong panahong iyon, dahil wala akong pasanin sa aking tungkulin, nagsimula akong antukin kahit maaga pa sa gabi. Kalaunan, napagtanto ko na hindi tama ang kalagayan ko, kaya nagdasal ako sa Diyos, hinihiling sa Kanya na gabayan ako para makita ang mga isyu ko.

Sa aking paghahanap, nabasa ko ang mga salitang ito ng Diyos: “Sa sambahayan ng Diyos, palaging nababanggit ang pagtanggap sa atas ng Diyos at pagganap nang maayos sa tungkulin ng isang tao. Paano nabubuo ang tungkulin? Sa malawak na pananalita, nabubuo ito bilang bunga ng gawaing pamamahala ng Diyos na naghahatid ng kaligtasan sa sangkatauhan; sa partikular na pananalita, habang nahahayag sa sangkatauhan ang gawain ng pamamahala ng Diyos, lumilitaw ang sari-saring gawain na nangangailangan na makipagtulungan ang mga tao at tapusin ito. Dahil dito, umusbong ang mga responsabilidad at mga misyon na dapat tuparin ng mga tao, at ang mga responsabilidad at mga misyon na ito ang mga tungkuling iginagawad ng Diyos sa sangkatauhan” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “Anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, ‘Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay may gawain na tinutulutan silang mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi pinapagugol ako ng sarili ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat iyong mamukod-tangi ako sa iba at tinutulutan akong magkapangalan—at kahit na hindi ako magkapangalan o mamukod-tangi, dapat pa rin akong makinabang dito at maging pisikal na maginhawa.’ Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas sa iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pakinabang, ang iyong reputasyon, at iba pa, ang saloobin mo sa iyong tungkulin ay hindi mapagpasakop” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Mula sa mga salita ng Diyos, naunawaan ko na anuman ang tungkuling ginagawa ng isang tao, ito ay isang misyon at responsabilidad na ibinigay ng Diyos. Walang mataas o mababang tungkulin. Kung ikakategorya ng isang tao ang mga tungkulin bilang mataas o mababa at magnanais lang na gawin iyong mga tungkulin na magpapabukod-tangi sa kanila, habang iniiwasan ang ibang mga tungkulin, ito ay isang pagtanggi sa sariling tungkulin at nagpapakita ng kawalan ng tunay na pagpapasakop sa Diyos. Nang pagnilayan ko ang sarili ko batay sa mga salita ng Diyos, napagtanto ko na hinaharap ko ang mga tungkulin ko batay sa personal na kagustuhan, palaging nagnanais na gawin ang mga mas prominenteng tungkulin. Sa pagbabalik-tanaw noong lider pa ako, upang pahalagahan ng mga nakatataas na lider at makuha ang paghanga ng mga kapatid, nagsikap ako nang husto at ginawa ko ang tungkulin ko nang may labis na sigasig. Pero pagdating sa paggawa ng mga pangkalahatang gampanin, pakiramdam ko ay gumagawa lang ako ng pisikal na trabaho at na hindi mahalaga ang papel ko. Itinuring ko ang ganitong klase ng tungkulin bilang mas mababa ang katayuan, pakiramdam ko ay hindi ako nito binigyan ng pagkakataon na mamukod-tangi, kaya hindi ako ganado sa paggawa ng tungkulin ko. Lalo na nang marinig ko ang sinabi ng lider na ilang matagal nang mananampalataya na may mahihinang kakayahan at mabagal na pag-usad ay walang saysay na linangin, pakiramdam ko ay mas lalong hindi ako karapat-dapat kaysa sa mga baguhan at maaari lang akong mangasiwa ng ilang pangkalahatang gampanin. Talagang nasiraan ako ng loob dahil dito, at nawalan ako ng motibasyon na gawin ang mga tungkulin ko. Hindi ko na isinapuso ang dapat kong gawin, na nagdulot ng kawalan sa mga tungkulin ko. Pagkatapos, naisip ko na ang tungkulin ay isang responsabilidad na ibinigay ng Diyos, at mataas o mababa man ang antas nito, dapat ko itong tanggapin mula sa Diyos at dapat akong magpasakop, at tumupad sa mga responsabilidad na dapat kong pasanin. Pero dahil naramdaman kong napahiya ako at hindi natugunan ang pagnanais ko para sa katayuan, nagsimula akong makaramdam ng paglaban, mangatwiran, maging negatibo, at magpakatamad sa gawain ko. Hindi ako nagsikap na pag-isipang mabuti at lutasin ang mga problema na lumitaw sa tungkulin ko, hindi ko rin pinag-aralan o natutunan ang mga kinakailangang kasanayan. Bilang resulta, hindi ko malutas ang ilang isyu nang mag-isa, na dumagdag lang sa gawain ng mga kapatid na nakatrabaho ko. Masidhi akong tumuon sa reputasyon at katayuan. Ang inalala ko lang ay ang sarili kong banidad, pride, at pansariling mga interes, kahit kapalit pa ng pagkaantala sa gawain ng iglesia. Nakita ko na wala akong pagsunod sa pagtatalaga sa akin ng ibang mga tungkulin, at wala akong anumang konsensiya o katwiran.

Kalaunan, nabasa ko ang isa pang sipi ng mga salita ng Diyos: “Para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga layon, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, naniniwala sila na ang paghahangad ng katotohanan sa kanilang pananalig sa Diyos ay ang paghahangad ng reputasyon at katayuan; ang paghahangad sa reputasyon at katayuan ay ang paghahangad din sa katotohanan, at ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang reputasyon, pakinabang o katayuan, na walang humahanga sa kanila, o nagpapahalaga sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng matayog na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon ay sila ang may huling salita sa iglesia, at ang may kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao. Bakit palagi silang nag-iisip ng ganoong mga bagay? Matapos basahin ang mga salita ng Diyos, matapos marinig ang mga sermon, hindi ba talaga nila nauunawaan ang lahat ng ito, hindi ba talaga nila nagagawang makilala ang lahat ng ito? Talaga bang hindi nabago ng mga salita ng Diyos at ng katotohanan ang kanilang mga kuru-kuro, ideya, at opinyon? Hindi talaga iyon ang kaso. Ang problema ay nasa kanila, ito ay lubos na dahil hindi nila minamahal ang katotohanan, dahil sa puso nila, tutol sila sa katotohanan, at bilang resulta, lubos nilang hindi tinatanggap ang katotohanan—na natutukoy ng kanilang kalikasang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng mga salita ng Diyos na itinuturing ng mga anticristo bilang buhay nila ang reputasyon at katayuan. Anuman ang tungkuling ginagawa nila o kung sino ang kasama nila, ang palagi nilang iniisip ay ang para sa kapakanan ng reputasyon at katayuan. Kung hindi nila makuha ang pagpapahalaga at paghanga ng iba, pakiramdam nila ay walang kabuluhan ang buhay nila. Sa pagninilay-nilay rito, hindi ba’t katulad ng sa mga anticristo ang mga pananaw ko sa paghahangad? Mula pagkabata, naimpluwensiyahan ako ng mga lason ni Satanas tulad ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Nagsusumikap ang tao na umangat; dumadaloy ang tubig pababa.” Ginawa kong layon sa buhay ko ang paghahangad ng reputasyon at katayuan, gustong makuha ang pagpapahalaga ng iba anuman ang gawin ko. Noong nag-aaral ako, naiinggit ako sa mga may opisyal na posisyon at may katanyagan, naniniwalang pinahahalagahan sila ng mga tao kahit saan sila magpunta. Naisip ko na kung katulad nila ako, magkakaroon ng halaga ang buhay ko, kaya nag-aral akong mabuti, umaasa na magdadala ng magandang trabaho sa hinaharap ang mga pagsisikap ko at na mapapahalagahan ako ng iba. Nang magsimula akong manampalataya sa Diyos, hindi nagbago ang mga pananaw ko sa paghahangad. Noong lider ako, gaano man kaabala ang tungkulin ko, babasahin ko ang mga saita ng Diyos, naglalayong sangkapan ang sarili ko ng maraming katotohanan para lutasin ang mga problema ng mga kapatid, para makuha ang kanilang pagpapahalaga. Sa mga pagtitipon, palagi kong pinagninilayan kung paano makipagbahaginan para hindi ako maliitin ng mga kapatid. Dahil mali ang layunin ko at hindi naging maganda ang kalagayan ko, naapektuhan nito ang pagiging epektibo ng mga pagtitipon. Kapag gumagawa ng mga pangkalahatang gampanin, sinusunod ko pa rin ang dating landas. Dahil natakot ako na maliitin ako, pagkatapos lutasin ang mga problema sa kompyuter para sa mga lider, ni hindi ako naglakas-loob na harapin ang kahit simpleng pakikipag-usap sa kanila, at pakiramdam ko ay masyado akong napipigilan sa loob-loob ko. Pagkatapos, naging napakapasibo ko sa mga tungkulin ko, na nakaapekto rin sa gawain. Nakita ko na sa anumang tungkuling ginagawa ko, ang mga kaisipan at layunin ko ay para lamang sa sarili kong reputasyon at katayuan. Hindi ba’t ito ay pagsunod sa landas ng mga anticristo? Malinaw na wala akong kuwenta; wala akong mga katotohanang realidad, mahina ang kakayahan ko, at medyo malubha ang aking tiwaling disposisyon. Sa halip na nagpapakumbaba at gumagawa ng aking tungkulin, palagi kong inaalala ang sarili kong pride at katayuan. Nang hindi ko makuha ang mga bagay na iyon, naging negatibo at nabagabag ako, at nawalan ako ng motibasyon sa mga tungkulin ko. Talagang napakahigpit ng gapos ng reputasyon at katayuan sa akin, pinangingibabawan ang bawat araw ng buhay ko. Sa lahat ng ginawa ko, ninais ko ang pagpapahalaga at pagsang-ayon ng iba. Lubhang napakahirap na mamuhay sa ganitong paraan! Binigyan ako ng Diyos ng pagkakataong gawin ang tungkulin ko para magawa kong hangarin ang katotohanan at matamo ang pagbabago sa aking disposisyon sa pamamagitan ng paggawa ng tungkulin ko. Pero nabigo akong gawin ang tungkulin ko nang may prinsipyo at hindi ako nagsikap sa paghahangad sa katotohanan, palaging naghahanap ng reputasyon at katayuan para makuha ang pagpapahalaga ng iba. Noong nawalan ako ng dangal o katayuan, pinagbalingan ko ang tungkulin ko, at kumilos ako nang iresponsable sa paggawa nito. Ito ay paghihimagsik at paglaban sa Diyos! Ngayon, malinaw kong nakikita na ang bulag na paghahangad ng kasikatan, pakinabang, at katayuan ay lubhang mapanganib. Sa tuwing nakataya ang aking kasikatan, pakinabang, o katayuan, lumalaban at nagrereklamo ako, nagiging pasibo at negatibo sa tungkulin ko, na humantong sa mga kawalan sa gawain. Kung nagpatuloy akong matigas na naghangad gaya nito, sa huli, itataboy at ititiwalag lang ako ng Diyos. Nuo Yi, alam mo ba? Nang napagtanto ko ang mga bagay na ito, natakot ako, iniisip na, “Hindi ako puwedeng patuloy na maghangad sa maling landas. Kailangan kong lubos na pahalagahan ang pagkakataong ibinigay sa akin ng Diyos na gawin ang tungkulin ko.”

Nabasa ko ang isa pang sipi ng mga salita ng Diyos na tumulong sa akin na magkaroon ng kaunting pagkaunawa kung paano lumugar nang tama. Sabi ng Makapangyarihang Diyos: “Kung sa tingin mo ay napakahina ng iyong kakayahan, at na wala kang abilidad na makilala ang tama sa mali, at na wala kang abilidad na maarok ang katotohanan, kung gayon, anuman ang gawin mo, huwag mong paunlakan ang iyong mga ambisyon at mga pagnanais, at huwag mong pagnilayan kung paano magsumikap sa pagiging opisyal sa iglesia—sa pagiging lider ng iglesia—hindi ganoon kadali ang maging lider. Kung hindi ka isang matapat na tao at wala kang pagmamahal sa katotohanan, sa sandaling maging isa kang lider, magiging isa kang anticristo o isang huwad na lider. … Kung may pagpapahalaga ka sa pasanin sa gawain ng iglesia, at nais makilahok doon, mabuti ito; ngunit dapat mong pagnilayan kung nauunawaan mo ba ang katotohanan, kung nagagawa mo bang magbahagi sa katotohanan para lutasin ang mga isyu, kung nagagawa mo bang tunay na magpasakop sa gawain ng Diyos, at kung nagagawa mo bang isagawa nang maayos ang gawain ng iglesia ayon sa mga pagsasaayos ng gawain. Kung nakakatugon ka sa mga pamantayang ito, maaari kang tumakbo upang maging lider o manggagawa. Ang ibig Kong sabihin sa pagsasabi nito ay na kahit paano, dapat magkaroon ng kamalayan sa sarili ang mga tao. Tingnan muna kung kaya mong kilatisin ang mga tao, kung kaya mo bang maunawaan ang katotohanan at magawa ang mga bagay-bagay ayon sa prinsipyo. Kung natutugunan mo ang mga hinihinging ito, angkop kang maging lider o manggagawa. Kung wala kang kakayahang suriin ang sarili mo, maaari mong tanungin ang mga tao sa paligid mo na pamilyar sa iyo o malapit sa iyo. Kung sinasabi nilang lahat na hindi sapat ang kakayahan mo para maging isang lider, at na sapat na ang paggawa mo lang nang maayos sa kasalukuyan mong gawain, kung gayon ay dapat mong agad na kilalanin ang iyong sarili. Dahil mahina ang kakayahan mo, huwag gugulin ang lahat ng oras mo sa pagnanais na maging lider—gawin mo lamang ang kaya mo, gawin nang maayos ang iyong tungkulin, nang praktikal, upang magkaroon ka ng kapayapaan ng isipan. Mabuti rin ito. At kung kaya mong maging lider, kung talagang taglay mo ang gayong kakayahan at talento, kung taglay mo ang kakayahan sa gawain, at nakararamdam ka ng pasanin, ikaw tiyak ang uri ng taong may talento na kulang sa sambahayan ng Diyos, at siguradong maitataas ka ng ranggo at malilinang; ngunit may oras ang Diyos sa lahat ng bagay. Ang hiling na ito—ang hiling na maitaas ang ranggo—ay hindi ambisyon, kundi dapat taglay mo ang kakayahan, at pasado ka sa mga pamantayan, para maging lider. Kung mahina ang iyong kakayahan subalit ginugugol mo pa rin ang lahat ng oras mo sa pagnanais na maging lider, o tumanggap ng ilang mahahalagang gawain, o maging responsable sa pangkalahatang gawain, o gumawa ng isang bagay na nagtutulot sa iyo na maitangi ang iyong sarili, sinasabi Ko sa iyo: Ito ay ambisyon. Maaaring magdala ng sakuna ang ambisyon, kaya dapat kang mag-ingat dito. Lahat ng tao ay may pagnanais na umusad at handang magpunyagi tungo sa katotohanan, na hindi naman problema. Ang ilang tao ay may kakayahan, pumapasa sa pamantayan ng pagiging lider, at nagagawang magpunyagi tungo sa katotohanan, at mabuti ito. Ang iba ay walang kakayahan, kaya dapat silang tumuon sa sarili nilang tungkulin, gawin nang maayos ang tungkuling nasa harapan nila mismo at gawin ito ayon sa prinsipyo, at ayon sa mga hinihingi ng sambahayan ng Diyos; para sa kanila, mas mabuti iyon, mas ligtas, mas makatotohanan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Nuo Yi, hindi ba’t nagkamit ka rin ng ilang bagay mula sa pagbasa ng siping ito ng mga salita ng Diyos? Mula sa siping ito, naunawaan ko na kung ang isang tao ay may kakayahan at abilidad sa gawain, at natutugunan ang mga pamantayan ng pagiging isang lider, tiyak na itataguyod at lilinangin siya ng sambahayan ng Diyos. Pero kung mahina ang kakayahan ng isang tao at hindi niya natutugunan ang mga pamantayan ng pagiging isang lider, kung gayon, kahit na maging lider siya, hindi siya makakagawa ng aktuwal na gawain at hindi maiiwasang magdudulot siya ng mga kawalan sa gawain ng iglesia. Noon pa man ay palagi kong inaakala na ang pagiging isang lider ay magbibigay sa akin ng pagpapahalaga mula sa iba, pero hindi ko kailanman pinagnilayan kung talaga bang natugunan ko ang mga pamantayan ng pagiging isang lider. Sa pagbabalik-tanaw noong panahong lider ako, hindi ko malinaw na nakita o nalutas ang mga problemang lumitaw sa mga tungkulin ng mga kapatid. Kapag maraming gampanin, hindi ko sabay-sabay na napapamahalaan ang mga ito, at hindi ko nagagawa nang maayos ang gawaing pangunahing responsabilidad ko. Higit pa rito, labis kong inaalala ang katayuan ko, hindi ako tumuon sa paghahanap sa mga katotohanang prinsipyo sa paggawa ng tungkulin ko, at palagi kong iniisip kung paano makipagbahaginan sa paraang matatamo ko ang pagpapahalaga ng mga kapatid. Hindi magawa ng puso ko na tunay na tumuon sa tungkulin, at walang naging mga resulta sa paggawa ko nito. Itinalaga ako ng mga nakatataas na lider sa ibang tungkulin ayon sa mga prinsipyo, na makabubuti sa gawain ng iglesia at magsisilbing proteksiyon para sa akin. Ngayon, ang tungkuling ginagawa ko ay nauugnay sa pagkakaroon ng kaalaman sa ilang teknikal na kasanayan, at nagagawa kong kabisaduhin ang mga kasanayang ito at makapagbigay ng kontribusyon sa tungkuling ito. Nababagay sa akin ang tungkuling ito. Gaya ng sinasabi ng Diyos: “Ang ilang tao ay may kakayahan, pumapasa sa pamantayan ng pagiging lider, at nagagawang magpunyagi tungo sa katotohanan, at mabuti ito. Ang iba ay walang kakayahan, kaya dapat silang tumuon sa sarili nilang tungkulin, gawin nang maayos ang tungkuling nasa harapan nila mismo at gawin ito ayon sa prinsipyo, at ayon sa mga hinihingi ng sambahayan ng Diyos; para sa kanila, mas mabuti iyon, mas ligtas, mas makatotohanan.” Tunay nga, para sa mga nakakatugon sa mga pamantayan ng pagiging isang lider, ang maitaguyod at malinang ng sambahayan ng Diyos ay isang mabuting bagay, dahil binibigyang-daan sila nito na makatanggap ng higit na pagsasanay, makapasok sa iba’t ibang aspekto ng mga katotohanang prinsipyo, at magamit ang kanilang praktikal na karanasan para makatulong sa mga kapatid, na isang mabuting bagay para sa gawain ng iglesia. Para sa mga hindi nakakatugon sa mga pamantayan ng pagiging isang lider, dapat nilang matatag na gawin ang mga tungkuling kaya nilang gawin, at maaari din silang pumasok sa ilang katotohanang realidad, sa huli ay magkakaroon ng pagkakataon para maligtas. Nang mapagtanto ko ito, mas naunawaan ko ang layunin ng Diyos. Nagsaayos ang Diyos ng gayong mga kapaligiran para tulungan akong magkamit ng tumpak na pagkaunawa sa sarili ko. Kailangan kong hanapin ang lulugaran ko at gawin ang tungkulin ko sa praktikal na paraan. Ito ang pinakamahalagang bagay at ito dapat ang katwiran na mayroon ako.

Nabasa ko ang isa pang sipi ng mga salita ng Diyos: “Lahat ay pantay-pantay sa harap ng katotohanan. Ang mga itinataguyod at nililinang ay hindi gaanong nakahihigit sa iba. Ang lahat ay naranasan ang gawain ng Diyos sa loob ng halos parehong panahon. Ang mga hindi pa naitataguyod o nalilinang ay dapat ding maghangad sa katotohanan habang ginagawa nila ang kanilang mga tungkulin. Walang sinumang maaaring magkait sa iba ng karapatang hanapin ang katotohanan. Ang ilang tao ay mas masigasig sa paghahanap nila ng katotohanan at may kaunting kakayahan, kaya sila itinataguyod at nililinang. Ito ay dahil sa mga pangangailangan ng gawain ng sambahayan ng Diyos. Bakit may gayong mga prinsipyo ang sambahayan ng Diyos sa pagtataguyod at paggamit ng mga tao? Dahil may pagkakaiba-iba sa kakayahan at karakter ng mga tao, at pumipili ang bawat tao ng magkakaibang landas, ito ay humahantong sa magkakaibang kahihinatnan sa pananalig ng mga tao sa Diyos. Iyong mga naghahangad sa katotohanan ay naliligtas at nagiging mga tao ng kaharian, habang iyong mga hindi talaga tinatanggap ang katotohanan, na hindi matapat sa kanilang tungkulin, ay itinitiwalag. Nililinang at ginagamit ng sambahayan ng Diyos ang mga tao batay sa kung hinahangad nila ang katotohanan, at sa kung tapat sila sa kanilang tungkulin. Mayroon bang pagkakaiba sa herarkiya ng iba’t ibang tao sa sambahayan ng Diyos? Sa ngayon, walang herarkiya pagdating sa iba’t ibang posisyon, halaga, katayuan o kalagayan ng iba’t ibang tao. Kahit man lang sa panahon na gumagawa ang Diyos para iligtas at gabayan ang mga tao, walang pagkakaiba ang mga ranggo, posisyon, halaga, o katayuan sa pagitan ng iba’t ibang tao. Ang tanging mga bagay na nagkakaiba ay nasa paghahati ng gawain at sa mga tungkuling ginagampanan. Siyempre, sa panahong ito, ang ilang tao, na hindi kasali, ay itinataguyod at nililinang para gumawa ng ilang espesyal na trabaho, samantalang ang ilang tao ay hindi nakakatanggap ng gayong mga oportunidad dahil sa iba’t ibang kadahilanan tulad ng mga problema sa kanilang kakayahan o sitwasyon sa pamilya. Ngunit hindi ba inililigtas ng Diyos ang mga hindi pa nakatanggap ng gayong mga oportunidad? Hindi iyon ganoon. Mas mababa ba ang kanilang halaga at posisyon kaysa sa iba? Hindi. Lahat ay pantay-pantay sa harap ng katotohanan, lahat ay may oportunidad na hanapin at makamit ang katotohanan, at tinatrato ng Diyos ang lahat nang patas at makatwiran” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Sa pamamagitan ng pagbabasa ng mga salita ng Diyos, napagtanto ko na sa harap ng katotohanan, pantay-pantay ang lahat. Sa sambahayan ng Diyos, sinusuri ang mga tao batay sa kanilang kakayahan, karakter, at paghahangad sa katotohanan para matukoy kung maaari ba silang linangin. Walang pagkakaiba ayon sa ranggo sa pagitan ng mga itinataguyod at nililinang at iyong mga hindi; ang tanging pagkakaiba ay nasa pagkakahati-hati ng gawain ng lahat. Pero inakala ko na ang pagiging lider ay may mas mataas na katayuan, tulad ng isang opisyal, habang ang paggawa ng mga pangkalahatang gampanin ay may mas mababang katayuan, tulad ng isang mababang-uring manggagawa. Sinusukat ko ang mga tungkulin sa sambahayan ng Diyos gamit ang isang makamundong perspektiba, na talagang hindi umaayon sa mga salita ng Diyos. Iwinasto ng mga salita ng Diyos ang mga nakalilinlang kong pananaw. Sa sambahayan ng Diyos, anuman ang tungkulin ng isang tao, pareho lang ang katotohanang itinutustos ng Diyos sa mga tao, at pareho lang din ang mga pagkakataong ibinibigay ng Diyos sa mga tao para makamit ang katotohanan. Hindi tinitingnan ng Diyos kung anong tungkulin ang ginagawa ng isang tao; ang tinitingnan Niya ay kung hinahangad ba ng taong ito ang katotohanan. Kahit mahina ang kakayahan ng isang tao, hangga’t tama ang puso niya, at kaya niyang magpasakop sa mga pagsasaayos ng Diyos, at magsagawa sa abot ng kanyang nauunawaan, bibigyang-liwanag at papatnubayan pa rin siya ng Diyos. Naisip ko si Sister Hai Lun, ang katuwang ko sa aking tungkulin. Hindi gaanong mahusay ang kakayahan niya, pero mayroon siyang pagpapahalaga sa pasanin para sa kanyang tungkulin. Kaagad niyang natutunan ang anumang kinakailangang kasanayan, at maluwag siyang tumanggap at nagpasakop sa anumang atas para malutas ang mga problema, saan man ito naroroon. Isinapuso ni Hai Lun ang kanyang tungkulin, kaya natanggap niya ang kaliwanagan at patnubay ng Banal na Espiritu, at nagkaroon ng mga epekto ang tungkulin niya. Matuwid ang disposisyon ng Diyos; hindi Siya nagpapakita ng paboritismo. Hangga’t taos-pusong hinahangad ng isang tao ang katotohanan, makakamit niya ito anuman ang tungkuling ginagawa niya. Pagkatapos kong mapagtanto ito, mas nalinawan ako. Naunawaan ko na sa paggawa ng tungkulin ko, dapat akong tumuon sa paghahangad sa katotohanan sa halip na mag-alala para sa katayuan.

Nuo Yi, kaya ko na ngayong magpasakop sa paggawa ng mga pangkalahatang gampanin at natuto na ako ng ilang aral. Noon, naging negatibo ako at nagpakatamad, at wala akong pasanin sa paggawa ng tungkulin ko, hindi nagsisikap na magnilay para lutasin ang mga problema sa gawain. Ngayon, mas maayos na. Nakatuon ako sa pagtukoy sa mga paglihis sa mga tungkulin ko at aktibong gumagawa para lutasin ang mga isyung ito. Noon, hindi ako aktibo sa pag-aaral ng mga teknikal na kasanayan, hindi naglalaan ng oras at pagsisikap na pag-aralan ang mga mas komplikadong bagay. Ngayon, handa akong matutunan ang mga teknikal na kasanayan na kinakailangan para sa mga tungkulin ko. Bagama’t nahaharap pa rin ako sa ilang suliranin, hindi ko na pinakikitunguhan ang mga ito nang may tiwaling disposisyon gaya ng dati. Sa pamamagitan ng pagdarasal at pagsandal sa Diyos, marami akong natutunang teknikal na kasanayan. Dati, itinuring kong isang gampanin lang ang pagtulong sa mga kapatid na may mga isyu sa kompyuter. Ngayon, sinasadya kong pagtuunan ang aking buhay pagpasok. Kapag nagbubunyag ako ng mga tiwaling disposisyon sa mga tungkulin ko, kaya kong hanapin ang mga salita ng Diyos para ayusin ang mga problema ko at itama ang mali kong kalagayan. Kapag nakakakita ako ng mga baguhan na nagiging lider, hindi na ako nababagabag. Kaya ko na itong harapin nang mahinahon at nang tama. Napagtanto ko kung gaano kahalaga ang magkaroon ng matapat na puso sa paggawa ng tungkulin. Anuman ang tungkulin ng isang tao, kung mayroon siyang dalisay at mapagpasakop na puso, at ginagawa niya ang lahat ng kanyang makakaya, makukuha niya ang kaliwanagan at patnubay ng Diyos, at marami siyang makakamit mula sa kanyang mga tungkulin. Nuo Yi, ngayong nakikita mo ito, nagkamit ka ba ng ilang landas ng pagsasagawa para sa sarili mo?

O siya, iyon na ang lahat ng masasabi ko sa ngayon. Sana ay nakatulong sa iyo ang karanasan ko sa pagkakataong ito, at sana ay gabayan ka nito na dagliang malampasan ang iyong negatibong kalagayan, bibigyang-daan kang harapin ang mga tungkulin mo nang may matapat na puso, at hindi sasayangin ang puspusang pagsisikap na inilaan ng Diyos para sa atin. Huwag kang mag-aatubiling sumulat at ibahagi ang anumang mga pananaw o bunga na mayroon ka.

Ang iyong kaibigan,

Yu Xun

Setyembre 19, 2023


4. Matapos Gumuho ang Pangarap Ko

Ni Lin You, Tsina

Mula pa sa murang edad, gustung-gusto ko na talagang sumayaw. Sinabi ng nanay ko sa akin na noong ako ay napakabata pa, sa tuwing tumutugtog ang musika, natural akong sumasabay sa ritmo. Habang lumalaki ako, nagpatuloy rin ang labis-labis kong pagkahilig sa pagsasayaw, at partikular na interesado ako sa anumang bagay na may kinalaman sa pagsasayaw. Lalo na noong napanood ko sa TV ang mga mananayaw na nagtatanghal sa entablado at walang kahirap-hirap nilang isinasagawa ang mga komplikadong galaw sa sayaw habang nakatingin ang mga nabighaning manonood na nagpapalakpakan at naghihiyawan, hindi ko maialis ang tingin ko sa kanila at nagkaroon ng malaking epekto sa akin ang kanilang mga pagtatanghal. Napakaganda nito! Naisip ko, “Napakaganda kung puwede rin akong maging mananayaw, na naipapahayag ang aking sarili sa pamamagitan ng pagsayaw, at pinapalakpakan at pinupuri ako ng mga manonood!” Upang matupad ang aking pangarap, dumalo ako sa isang klase ng pagsasanay sa sayaw, na nagpasimula ng isang panahon ng propesyonal na pagsasanay. Sa oras ng klase, pinag-aralan kong mabuti ang mga galaw ng guro at nagsikap akong makuha nang tama ang bawat galaw. Sinabi ng aking guro na mayroon akong mataas na potensyal bilang isang mananayaw at sinabi ng mga kasamahan ko na siguradong may mararating ako sa pagsasayaw. Natuwa ako sa narinig ko, naisip kong mayroon akong totoong talento bilang isang mananayaw at na puwede akong magsimula ng propesyon sa pagsasayaw. Marahil ay ginawa ng langit na misyon ko sa buhay na ito na hangarin ang pagsasayaw.

Kalaunan, naging mapalad ako na matanggap ang gawain ng Makapangyarihang Diyos sa mga huling araw, at sa pamamagitan ng panonood ng mga video ng iglesia, nalaman ko na may tungkulin din ng pagsasayaw sa iglesia. Sa panonood sa mga kapatid na kumakanta, sumasayaw at nagpupuri sa Diyos, naisip ko, “Ang pagsasayaw sa sekular na mundo ay ginagawa para sa mga walang pananampalataya at maliit lang ang halaga nito, ngunit ang pagsasayaw sa iglesia ay isang tungkulin at pinahihintulutan ako nito na magpuri sa Diyos, lubos itong makabuluhan! Higit pa rito, ang mga video ng iglesia ay ina-upload online at napapanood ng mga tao sa buong mundo. Kung maipapakita ko sa mga video na iyon ang galing ko sa pagsasayaw hindi ba’t magkakamit ako ng higit pang papuri at pagbubunyi? Sa pagpapatuloy, kailangan kong gumugol ng mas maraming oras sa pagsasanay ng pagsayaw, para makakuha ako ng tungkulin sa pagsasayaw.” Nang maglaon, inusig ng CCP ang aming iglesia at maraming kapatid ang naaresto, kaya halos hindi na kami nagkaroon ng pagkakataon na magtipon at gawin nang normal ang mga tungkulin namin, lalong halos wala nang pagkakataong magsimula ng isang grupo ng mananayaw. Gustung-gusto kong umalis ng Tsina at isagawa ang pananalig at gawin ang tungkulin ko sa isang malaya at demokratikong bansa. Para hindi masyadong tumigas ang katawan ko, sa tuwing may bakanteng oras ako, nag-uunat at nag-eehersisyo ako. Minsan, kapag nakikinig ako ng musika, iniisip ko na nasa entablado ako at nagtatanghal ng sayaw. Hindi nagtagal pagkatapos niyon, sa isang pagtitipon, biglang pumasok ang mga pulis at nagsimulang mang-aresto. Nakulong ako sa loob ng 37 araw at kalaunan ay nakalaya matapos magpiyansa habang nakabinbin ang paglilitis. Dahil sa takot na maaresto akong muli, umalis ako sa bahay at nagtago. Araw-araw ay tumititig ako sa malawak na asul na langit sa labas ng aking bintana at nagmumuni-muni, nag-iisip, “Ngayong naaresto ako, para na rin akong ikinulong ng CCP. Sa pagpapatuloy, hindi ako malayang makakapunta sa kung saanmang lugar at hindi ako makakaalis ng bansa. Paano pa ako magkakaroon ng pagkakataong makapagtanghal sa entablado? Hindi ba’t ito na ang katapusan ng pangarap ko na makapagsayaw?” Sobrang sama ng loob ko nang maisip ko ang mga ito. Kalaunan, inatasan ako ng iglesia na gumawa ng mga himno, pero bagamat ginagawa ko ang tungkulin ko sa panlabas, wala roon ang puso ko. Naisip ko pa na tinadhana lang ako maging mananayaw at hindi angkop sa akin ang tungkulin. Tinanggal ako ng lider ko pagkatapos makita na nalulugmok ako sa negatibong kalagayang iyon at na nabigo akong umunlad.

Pagkatapos matanggal, ginugol ko ang araw-araw nang naguguluhan at nalilito. Sa tuwing naiisip ko kung paanong nasira ang pangarap ko sa pagsasayaw, nakakaramdam ako ng labis na hinanakit at kawalan ng direksyon. Sa gitna ng pakiramdam na wala akong magagawa, nanalangin ako sa Diyos, “O Diyos ko, alam ko na dahil tinanggal ako, tiyak na nasuklam Ka sa akin nang dahil sa kung anong dahilan, pero masyado akong manhid at hindi ko alam kung saan ako nagkamali. Pakigabayan at bigyang-liwanag Mo ako upang magkaroon ako ng kaalaman sa sarili ko.” Nanalangin ako sa Diyos sa ganitong paraan araw-araw. Isang beses, sa panahon ng mga debosyonal, nakita ko ang isang sipi ng mga salita ng Diyos na nagbigay sa akin ng kaunting pang-unawa sa isyu ko. Sabi ng Makapangyarihang Diyos: “Iniisip ng mga tao na walang mali sa pagkatuto ng kaalaman, na ito ay ganap na natural. Upang ilagay ito sa paraang nakakaakit pakinggan, ang magtaguyod ng matatayog na mithiin o ang magkaroon ng mga ambisyon ay pagkakaroon ng mga hangarin, at ito dapat ang tamang landas sa buhay. Hindi ba mas maluwalhating paraan para sa mga tao na mabuhay kung matatanto nila ang kanilang sariling mga mithiin o matagumpay na makapagtatag ng isang karera sa kanilang buhay? Sa paggawa ng mga bagay na ito, hindi lamang mapararangalan ng isang tao ang sariling mga ninuno bagkus ay maaari ring mag-iwan ng isang tatak sa kasaysayan—hindi ba ito isang mabuting bagay? Ito ay isang mabuting bagay sa mga mata ng mga taong makamundo, at sa kanila ay dapat itong maging angkop at positibo. Si Satanas ba, gayunpaman, kasama ang masasamang motibo nito, ay dinadala lang ang mga tao sa ganitong uri ng daan at pagkatapos ay ganoon na lamang? Siyempre hindi. Sa katunayan, gaano man katayog ang mga mithiin ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng ninanais matamo ng tao, ang lahat ng hinahanap ng tao, ay pawang nauugnay sa dalawang salita. Ang dalawang salitang ito ay lubhang mahalaga sa buhay ng bawa’t tao, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘katanyagan’ at ‘pakinabang.’ Si Satanas ay gumagamit ng isang napakatusong uri ng paraan, isang paraang lubos na kaayon ng mga kuru-kuro ng mga tao, na hindi naman radikal, kung saan ay nagiging sanhi na walang kamalayang tanggapin ng mga tao ang uri ng pamumuhay nito, ang mga patakaran nito upang mabuhay, at magtatatag ng mga layunin sa buhay at kanilang direksyon sa buhay, at nagkakaroon din sila ng mga ambisyon sa buhay nang hindi namamalayan. Gaano man katayog magmistula ang mga mithiing ito sa buhay, ang mga ito ay pawang nauugnay sa ‘katanyagan’ at ‘pakinabang’” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Bigla akong nagkaroon ng pagkatanto nang mabasa ko ang siping ito at mabilis kong nalaman na tinatahak ko ang landas ng paghahanap ng katanyagan at pakinabang. Dati, lagi kong iniisip na ang paghahangad na matupad ang aking mga pangarap ay ang tamang landas sa buhay. Inakala ko na kung may marating ako sa aking buhay, nangangahulugan iyon na mayroon akong ambisyon at adhikain, at ang pagiging mas mahusay kaysa sa mga kasamahan ko at ang pagiging kilala ay isang paraan ng pagpapakita ng halaga ko. Dahil dito, magiging mas mahusay ako kaysa sa mga taong walang pangarap o adhikain at nasisiyahan na sa pangkaraniwan nilang buhay. Noon ko lang napagtanto na ang paghabol ng isang tao sa mga pangarap at mithiin niya ay isa sa mga paraan ni Satanas para gawing tiwali ang mga tao at himukin silang tahakin ang landas ng paghahangad ng katanyagan at pakinabang. Habang higit na naghahanap ng katanyagan at pakinabang ang isang tao, mas lalo siyang nalalayo sa mga hinihingi ng Diyos. Hinihiling ng Diyos na matapat at praktikal tayong kumilos bilang mga nilikha at tuparin ang mga tungkulin natin, ngunit ang iniisip lang ng mga naghahanap ng katanyagan at pakinabang ay kung paano mahihigitan ang kanilang mga kasamahan at hindi sila kailanman naging kontento sa kalagayan ng mga bagay-bagay. Pinagnilayan ko kung bakit ako labis na nagsisikap na maging isang mananayaw. Nang makapanood ako ng mga mananayaw sa TV na pinapalakpakan ng mga manonood dahil sa kanilang mahihirap na galaw, labis akong nainggit sa kanila, at nangarap ako na pagdating ng araw, makakatayo rin ako sa gitna ng entablado, magiging sentro ng atensyon ng lahat, aanihin ko ang mga papuri at palakpakan nila at matutupad ang aking layon na maging tanyag. Upang matupad ang aking pangarap, nagsasanay ako ng pagsasayaw mula madaling araw hanggang sa takipsilim, at napakalaki ng motibasyon ko. Pero dahil may rekord na ako bilang kriminal pagkatapos akong maaresto ng CCP, nawalan ako ng pagkakataong makapangibang-bansa. Nang napagtanto kong nasira na ang pangarap ko, nanlumo ako at labis na nalungkot, at naging pabaya ako at hindi ako makatuon sa tungkulin ko. Para akong naging ibang tao. Noon ko lang nakita na ginagamit ni Satanas ang katanyagan at pakinabang para akitin at gawing tiwali ang mga tao. Sa panlabas, maaaring magdala ang mga ito ng papuri at parangal sa mga tao, ngunit ang totoo, ginagawa nitong tiwali sa ideyolohiya ang mga tao, kaya katanyagan at pakinabang na lamang ang iniisip nila at nalilimutan nilang sambahin ang Diyos, lalo pa ang hangarin ang katotohanan at tuparin ang tungkulin nila. Sa huli, inaakay nito ang mga tao na lumayo sa Diyos at tuluyang maiwala ang pagkakataon nilang maligtas.

Nang maglaon, nabasa ko ang isa pang sipi ng mga salita ng Diyos: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nasa loob ng kanilang disposisyong diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na mithiin. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; kung hindi, hindi nila isasaalang-alang ang mga problemang ito. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, at hindi rin isang bagay na kayang-kaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang pag-uugali. Kung gayon, ano ang kanilang pag-uugali? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Isiniwalat ng Diyos kung paano pinahahalagahan ng mga anticristo ang reputasyon at katayuan at umaabot pa sa punto na itinuturing nila ang reputasyon at katayuan bilang buhay nila at ang layon na hinahangad nila sa buhay. Kailan man o saan man, walang nakapagpapabago sa direksyon ng paghahangad nila. Sa totoo lang, ganyang-ganyan ako noon. Mula sa murang edad, mahilig akong magpakitang-gilas at gusto kong hangaan at purihin ako ng iba. Nang makita kung paano nakukuha ng mga mananayaw sa TV ang paghanga at parangal ng kanilang mga manonood, hinangaan ko sila at pinangarap kong maging katulad nila. Nagtakda pa ako ng layon na maging isang natatanging mananayaw. Kahit matapos kong pumasok sa pananalig at gawin ang tungkulin ko, hindi ko pa rin binago ang layon ko sa buhay, at noong hindi ko magawa ang tungkulin ng pagsasayaw sa aking lokal na iglesia, hinangad kong mangibang-bansa upang maisakatuparan ang aking dakilang pangarap na tumuntong sa entablado bilang isang manananghal. Kahit pagkatapos kong maaresto ng CCP at magkaroon ako ng rekord bilang isang kriminal, na dahilan kaya hindi ako makaalis ng bansa, hindi ko pa rin maiwasang patuloy na isipin ang pangarap kong pagsasayaw at naging negatibo ako at nahihirapan dahil hindi ko nakamit ang aking layon, ginagampanan ko ang aking tungkulin sa isang pabasta-basta at negatibong kalagayan at wala akong kagana-gana. Madalas kong iniisip at pinagninilayan ang kinabukasan at reputasyon ko. Nakita ko ang aking tungkulin bilang pambuwelo na tutulong sa akin upang makamit ang aking mga pangarap. Nabigo akong tuparin ang mga wastong tungkulin ko at lumaban ako sa Diyos! Nang napagtanto ko ito, nanalangin ako sa Diyos, na sinasabi, “O Diyos ko, sa pamamagitan ng paghatol at paglalantad ng mga salita Mo, nakita ko kung gaano ako kahumaling sa katanyagan, pakinabang at katayuan. Palagi kong hinahangad na makamit ang mga pangarap ko at hindi ko nagawa ang wastong tungkulin ko. Handa akong magsisi, talikuran ang maluluho kong pagnanais at maghangad lamang na tuparin ang tungkulin ko.”

Nang maglaon, nabasa ko ang siping ito ng mga salita ng Diyos: “Dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Napagnilayan ko na noon, ginawa ko lang ang tungkulin ko para matugunan ang sarili kong ambisyon at pagnanais. Hindi ko man lang isinaalang-alang ang mga layunin ng Diyos at namuhay ako sa isang napakababa at kasuklam-suklam na paraan. Alam ko na kung magkakaroon ako ng isa pang pagkakataon para gawin ang isang tungkulin, kakailanganin kong isantabi ang aking mga personal na pagnanais at gawin nang mabuti ang tungkulin ko upang mapaluguran ang Diyos. Hindi ko na kayang hayaan ang sarili ko na manghinayang at makonsensiya pa. Matapos magnilay-nilay sa loob ng ilang panahon, sinimulan kong gawin muli ang aking tungkulin sa iglesia. Kahit pa nasa pangkalahatang mga gawain ang tungkulin at walang kinalaman sa pagsasayaw, alam kong ito ang pagkakataong ibinibigay ng Diyos upang magsisi ako, kaya handa akong magpasakop at tuparin ang aking tungkulin bilang isang nilikha.

Nang ganoon lang, mahigit kalahating taon na ang lumipas, at bagamat hindi na ako negatibo at nalulumbay dahil sa hindi pagkatupad ng aking mga pangarap, nakaramdam pa rin ako ng pagkalito. Minsan ay iniisip ko, “Maraming tao ang may mga talento, interes at libangan, lahat ba ng bagay na iyon ay negatibo? Hindi ba talaga dapat maghangad ang mga tao ng mga bagay na ito?” Isang araw, nabasa ko ang isang sipi ng mga salita ng Diyos tungkol sa isyung ito na nagbigay sa akin ng ilang sagot sa mga katanungan ko. Sabi ng Makapangyarihang Diyos: “Hindi likas na mali ang mga hilig at libangan ng mga tao, at siyempre, hinding-hindi masasabi na negatibong bagay ang mga ito. Hindi dapat kondenahin o punahin ang mga ito. Parte ng normal na pagkatao na magkaroon ang mga tao ng mga hilig, libangan, at talento sa ilang partikular na aspeto—bawat tao ay mayroon nito. Ang ilang tao ay mahilig sumayaw, ang ilan naman ay mahilig sa pagkanta, pagguhit, pagtatanghal, mekanika, ekonomiya, pag-iinhinyero, medisina, agrikultura, paglalayag, o sa ilang partikular na sports, ang iba ay mahilig mag-aral ng heograpiya, heolohiya, o abyasyon, at, siyempre, maaaring mahilig din ang iba na mag-aral ng mas mga kakatwang paksa. Anuman ang mga hilig at libangan ng isang tao, lahat ito ay parte ng pagkatao at ng normal na buhay ng tao. Hindi dapat sinisiraan ang mga ito bilang mga negatibong bagay, hindi dapat pinupuna, at lalong hindi dapat ipinagbabawal ang mga ito. Ibig sabihin, marapat lang ang anumang hilig at libangang maaaring mayroon ka. Sapagkat marapat ang anumang interes o libangan at dapat tulutang umiral, paano dapat tratuhin ang mga mithiin at hangarin na nauugnay sa mga ito? Halimbawa, ang ilang tao ay mahilig sa musika. Sinasabi nila, ‘Gusto kong maging isang musikero o isang konduktor,’ at pagkatapos ay binabalewala ang lahat-lahat para mag-aral at itaguyod ang kanilang sarili sa musika, itinatakda ang kanilang mga layon at direksiyon sa buhay upang maging isang musikero. Ito ba ang tamang gawin? (Hindi ito ang tamang gawin.) Kung hindi ka nananampalataya sa Diyos, kung bahagi ka ng mundo at ginugugol mo ang iyong buhay sa pagsasakatuparan ng mga mithiin at hangarin na itinatag ng mga sarili mong hilig at libangan, wala kaming masasabi tungkol doon. Ngayon, bilang isang mananampalataya sa Diyos, kung mayroon kang gayong mga hilig at libangan at nais mong ilaan ang buong buhay mo roon, magbayad ng buong buhay na halaga upang matamo ang mga mithiin at hangarin na itinatag ng sarili mong mga hilig at libangan, mabuti ba ang landas na ito o masama? Karapat-dapat ba itong itaguyod? (Hindi ito karapat-dapat na itaguyod.) Huwag muna nating pag-usapan kung karapat-dapat ba itong itaguyod o hindi; lahat ng bagay ay dapat harapin nang mataimtim, kaya paano mo gagawin iyon upang matukoy kung tama o mali ang bagay na ito? Kailangan mong isaalang-alang kung ang mga paghahangad, mithiin, at hangarin na itinatag mo ay may anumang kaugnayan sa mga turo ng Diyos at sa Kanyang pagliligtas at mga ekspektasiyon para sa iyo, sa mga layunin ng Diyos na iligtas ang sangkatauhan, sa iyong misyon, at sa iyong tungkulin, kung tutulungan ka ba ng mga bagay na ito na matapos ang iyong misyon at mas mabisang matupad ang iyong tungkulin, o kung madaragdagan ba ng mga ito ang iyong tsansa na maligtas at kung matutulungan kang makamit ang katugunan ng mga layunin ng Diyos. Bilang isang ordinaryong tao, ang paghahangad mo sa mga mithiin at hangarin ay iyong karapatan, ngunit habang isinasakatuparan mo ang iyong mga mithiin at hangarin at tinatahak ang landas na ito, aakayin ka ba ng mga ito tungo sa landas ng kaligtasan? Aakayin ka ba ng mga ito sa landas ng pagkatakot sa Diyos at pag-iwas sa kasamaan? Sa huli, aakayin ka ba ng mga ito na humantong sa ganap na pagpapasakop at pagsamba sa Diyos? (Hindi.) Sigurado iyon. Dahil hindi magagawa ang mga bagay na iyon, kung gayon, bilang isang mananampalataya sa Diyos, ang mga mithiin at hangarin ba na naitatag dahil sa iyong mga hilig, libangan, at maging sa iyong mga talento at kaloob, ay positibo o negatibo? Dapat bang mayroon ka ng mga ito o wala? (Negatibo ang mga ito; hindi tayo dapat magkaroon ng mga bagay na ito.) Hindi ka dapat magkaroon ng mga bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 8). Matapos mabasa ang mga salita ng Diyos, napagtanto ko na ang mga interes at libangan ay isang bahagi ng normal na pagkatao natin, na ibinigay ng Diyos sa tao at hindi likas na negatibo ang mga ito, pero kapag sinimulan ng mga tao na tingnan ang mga libangan at hilig nila bilang mga mithiin at pagnanais na dapat hangarin, kung gayon ay nagbabago ang kalikasan ng problema. Sa sandaling itinuring ng isang tao ang libangan niya bilang isang mithiin na dapat hangarin, tiyak na maglalaan siya ng maraming oras at lakas para rito. Sa mga ordinaryong tao, maaaring tila ito ang kanilang kalayaan at karapatan, pero para sa mga nananampalataya sa Diyos, ang paghahangad ng mga mithiin at hangarin ay hahadlang lamang sa isang antas sa pagtupad nila ng kanilang tungkulin. Gayundin, kung naghahangad ang mga tao na maisakatuparan ang kanilang mga mithiin, hindi nila kakayaning magpasakop sa mga pamamatnugot at pagsasaayos ng Diyos at lalo lamang silang mapapalayo sa Diyos. Ako mismo ay may ganitong karanasan. Tinanggap ko ang gawain ng Diyos sa mga huling araw sa murang edad, sinimulan kong gawin ang aking tungkulin at nagkaroon ako ng pagkakataong hangarin ang katotohanan at makamit ang kaligtasan. Ngunit hindi ko tinahak ang tamang landas, hindi ko pinahalagahan ang pagkakataong ibinigay sa akin ng Diyos, at nagpumilit akong habulin ang mga pangarap ko. Dahil inilagay ko ang lahat ng aking kaisipan at lakas sa paghahabol sa aking mga mithiin at pagnanais, at hindi ako tumuon sa paghahangad sa katotohanan, hindi ako umusad sa tungkulin ko sa loob ng mahabang panahon. Pawang likas na sataniko ang pananaw ko sa buhay at ang mga pinahahalagahan ko. Matapos maaresto ng pulis, hindi ko hinanap ang katotohanan at hindi ako natuto mula sa karanasan, sa halip ay naging laban ako sa Diyos at sinisi ko Siya dahil ang kapaligirang pinatnugot Niya matapos ang aking tala bilang kriminal ay naging hadlang para makapaglakbay ako sa ibang bansa at nasira ang aking pangarap na maging isang mananayaw. Bilang isang nilikha, dapat nagpasakop ako sa mga pagsasaayos ng Lumikha at dapat naunawaan ko ang layunin ng Diyos sa pamamagitan ng karanasan ko. Pero mahigpit akong kumapit sa pangarap ko, hindi ako nasiyahan sa kataas-taasang kapangyarihan at mga pagsasaayos ng Diyos, at iniraos ko lang ang mga bagay-bagay at hindi ako nakatuon sa tungkulin ko. Paanong hindi masusuklam ang Diyos sa aking saloobin at pag-uugali? Kung hindi ko isinuko ang paghahangad sa aking mga pangarap at pagnanais, at isang araw ay nakagawa ako ng isang tungkulin bilang isang mananayaw, siguradong magpapatotoo ako sa sarili ko at magpapakatanyag ako para matupad ang pangarap ko. Ang pagpapatotoo sa sarili ko sa halip na sa Diyos sa tungkulin ko ay isang uri ng pagsalungat sa Diyos at dapat na makatanggap ng mga sumpa ng Diyos!

Nabasa ko ang isa pang sipi ng mga salita ng Diyos: “Kung interesado ang isang tao sa sining, kailangan ba niyang makilahok sa gawaing ito at gawin ang trabahong ito sa buong buhay niya? Hindi naman kinakailangan. Nakadepende ito sa pagtatalaga ng Diyos, sa kung paano Niya ginagamit ang Kanyang kataas-taasang kapangyarihan at isinasaayos ang mga bagay-bagay. Kung isinasaayos ng Diyos na gumawa siya ng gawaing pansining, hindi niya kailanman lilisanin ang larangang ito sa buong buhay niya. Ngunit kung hindi isinaayos o itinalaga ng Diyos na gumawa siya sa larangang ito, magiging hilig at libangan lamang ito para sa kanya, at kahit na nasisiyahan siya rito, hindi niya magagawang makilahok sa gawaing iyon. May ilang tao na simula pagkabata ay mahilig na sa sining. Kapag nakikita ng mga magulang na may ganitong hilig at libangan ang kanilang anak, iniisip nila, “Sige, linangin natin ito. Baka magkaroon tayo ng kapamilya na may talento sa sining. Baka maging sikat pa siya o maging isang mahusay na manananghal!” Kaya sinisimulan nilang sanayin ang anak nila, pinapaaral ng sayaw at kanta, at sa huli, natatanggap ang anak nila sa isang art school. Bagama’t hindi nawawala ang hilig at pagkahumaling ng anak sa sining pagkatapos ng graduation, hindi natitiyak kung makakalahok ito sa ganitong larangan ng gawain. Posible na kapag kailangan na niyang lumahok sa gawaing ito, magbabago ang kanyang lagay ng loob, magbabago ang saloobin at pananaw niya sa gawaing ito, at posible rin na dahil sa iba’t ibang dahilan sa panlabas na kondisyon, mapapalampas niya na maging parte ng larangang ito. Posible ang lahat ng bagay na ito; nakadepende ito sa pagtatalaga ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 11). Matapos basahin ang siping ito, sobrang gumaan ang pakiramdam ko. Dati, naisip ko na kailangan kong hangarin ang gawain na may kaugnayan sa mga hilig at libangan ko. Inisip ko na marahil ang aking mga interes ay isang misyon na ipinagkaloob sa akin ng Diyos, at dahil mahilig ako sa sayaw, kailangan kong gawin ang isang tungkulin na may kaugnayan sa pagsasayaw. Kaya, nang italaga sa akin ang isang tungkulin na walang kinalaman sa pagsasayaw, nadama ko na hindi angkop para sa akin ang tungkulin at ayaw ko itong gawin. Ngunit sa totoong buhay ay patuloy lang akong nauuwi sa kabiguan, sadyang hindi ako makakuha ng tungkulin na may kaugnayan sa pagsasayaw. Ngayon ay naiintindihan ko na kataas-taasang kapangyarihan at mga pagsasaayos ng Diyos ang lahat ng ito. Naisip ko kung paanong ang pamangkin ng isang sikat na mananayaw ay nagpakita ng potensyal sa pagsasayaw mula pa sa murang edad, at ang gusto ng mananayaw, ng tiyahin, ay ipagpatuloy ng bata ang legasiya ng pamilya, pero kahit sinanay na niya ito nang personal, hindi pa rin naging mananayaw ang pamangkin niya at sa halip ay naging artista ito. Mayroon ding di-mabilang na mga halimbawa ng mga tao na may ilang kasanayan o talento, pero nauwi pa rin sila sa paggugol ng buhay nila sa mga pangkaraniwang trabaho para mapakain ang mga pamilya nila at hindi sila makapagtrabaho sa larangang nauugnay sa kanilang mga interes at libangan. Mula rito, nakita ko na ang Diyos ang may hawak ng kataas-taasang kapangyarihan at siyang nagsasaayos kung anong gawain ang gagampanan ng mga tao sa kanilang buhay; walang kontrol ang mga tao rito at hindi nila maaaring piliting mangyari ang mga gayong bagay. Kahit hindi ko magawa ang isang tungkulin na may kaugnayan sa aking mga interes, binigyan ako ng Diyos ng kakayahan upang gawin ang iba pang mga tungkulin. Ngayon ay gumagawa ako ng gawain na text-based, isang tungkulin na hindi ko naisip na gagawin ko kahit kailan. Sa pamamagitan ng pagbabasa ng iba’t ibang artikulo at sermon, natutuhan ko ang ilang katotohanan tungkol sa mga pangitain, naunawaan ko nang kaunti ang tungkol sa gawain ng Diyos at naranasan ko mismo kung paanong ang mga sitwasyong isinaayos ng Diyos para sa atin ay ang pinakamainam at kapaki-pakinabang sa ating buhay. Makakagawa man ako ng isang tungkulin sa pagsasayaw sa hinaharap o hindi, handa akong magpasakop, at hangarin ang katotohanan at maranasan ang gawain ng Diyos sa anumang kapaligirang pinamamatnugutan ng Diyos. Isa pa, sa aking libreng oras, inaaral ko ang mga galaw ng sayaw ng iglesia, kaya patuloy kong nililinang ang aking mga interes. Minsan pagkatapos ng hapunan, sasayaw ako saglit at palagi akong mas sumasaya nang kaunti pagkatapos kong sumayaw. Sa tingin ko iyon ang tamang paraan ng pagturing sa aking mga libangan at interes. Nagpapasalamat ako sa Diyos mula sa kaibuturan ng aking puso sa pagbibigay sa akin ng libangan na ito, dahil ginawa nitong mas kawili-wili ang buhay ko. Kailangan ko pang mas magsikap para tuparin ang tungkulin ko at masuklian ang pagmamahal ng Diyos.


5. Ang Hirap sa Pag-uulat ng mga Isyu

Ni Gina, Pilipinas

Noong 2022, gumawa ako ng tungkuling nakabatay sa teksto. Nagkataon, nakilala ko si Kelli, isang lider ng distrito. Sa pakikinig sa mga karanasan niya, nalaman ko na siya ay limang taon nang lider. Siya ay may ilang kaloob, sadyang matalas ang pag-iisip, at organisado sa kanyang pagsasaayos ng mga gawain. Labis ko siyang hinangaan. Gayumpaman, nalaman ko rin na upang maipakita sa kanyang mga katrabaho ang kakayahan niya sa gawain, kapag nakakaranas sila ng mga paghihirap sa kanilang mga tungkulin, bukod sa hindi siya tumutulong, ipinagmamalaki pa niya ang mga resulta ng kanyang gawain, nagdulot ito na hangaan nila siya at ituring ang kanilang sarili na hindi sapat. Nakita ko na labis na nagpapasikat si Kelli, ngunit kaunti ang kaalaman niya sa kanyang sarili, at naisip ko, “Bagama’t may kaunting talino at kaloob si Kelli, mahina ang kanyang buhay pagpasok, at hindi niya pinagninilayan at kinikilala ang kanyang sarili sa tuwing nahaharap sa mga isyu.” Kalaunan, narinig ko rin na natuklasan ni Sister Stacey na hindi nililinang ni Kelli ang iba at na ito ay pabaya, na hindi ito sumusubaybay sa gawain ng ebanghelyo. Tinanong niya ang mga katrabaho ni Kelli kung gumagawa ba si Kelli ng aktuwal na gawain, at nang malaman ito ni Kelli, hindi lamang siya nabigong magnilay sa kanyang sarili kundi nagkaroon din siya ng pagkiling laban sa kanyang mga katrabaho at kay Stacey. Ayaw niyang makipagtulungan at talakayin ang gawain kasama ang kanyang mga katrabaho, na nagdulot ng hindi magagandang resulta sa gawain ng ebanghelyo. Nang makita ko muli si Kelli, nalaman ko na hindi maganda ang kalagayan niya, at takot siyang lutasin ang mga problema ng mga kapatid kaya ipinasa niya ang responsabilidad na ito sa kanyang mga katrabaho. Labis akong nagulat, naisip ko na, “Isang lider ng distrito si Kelli, at ang pangunahing tungkulin niya ay ang makipagbahaginan tungkol sa katotohanan at lumutas ng mga problema. Ngunit ni hindi niya kayang lutasin ang mga problema ng mga kapatid. Kaya ba niyang gawin nang maayos ang kanyang pangunahing tungkulin bilang lider?” Subalit naisip ko na, “Hindi ba’t maaaring nagkamali lamang siya ng piniling landas sa panahong ito? Kung sa pamamagitan ng mga gabay at tulong ay mababago ang kalagayan niya, puwede pa rin niyang gawin ang mga tungkulin niya bilang isang lider. Tutal, maraming taon na siyang naging pinuno at kaya niyang magsaayos at magpatupad ng ilang gawain. Tungkol naman sa kanyang kapabayaan sa buhay pagpasok, nararapat na magbigay ako ng higit pang tulong at mga gabay.” Kaya inilahad ko ang isyung ito sa kanya. Sinabi ni Kelli na handa niyang ayusin ang mga pagkakamali, subalit kalaunan, nalaman ko na ginugugol pa rin niya ang kanyang mga araw sa pagiging abala, at wala pa rin siyang buhay pagpasok. Naisip ko, “Walang buhay pagpasok si Kelli. Hindi niya kayang lutasin ang mga problema ng mga kapatid at hindi niya kayang gumawa ng aktuwal na gawain. Isa kaya siyang huwad na lider?” Subalit napakalimitado ng pagkaunawa ko sa pagganap ni Kelli, at hindi ko pa rin ito makita nang malinaw, kaya hindi ko iniulat ang isyung ito sa nakatataas.

Noong Abril 2023, tinanggal ako dahil sa paghahangad ko ng reputasyon at katayuan at sa kawalan ko ng abilidad na gumawa ng aktuwal na gawain, at hindi ko na muling inisip ang isyu ni Kelli. Kalaunan, naglabas ang iglesia ng liham na humihiling sa mga kapatid na iulat ang sinumang huwad na lider o anticristo na kanilang natuklasan. Naisip ko si Kelli, “Mahilig si Kelli na magpasikat upang maging mataas ang pagtingin sa kanya ng iba. Hindi siya tumatanggap ng mga suhestiyon mula sa mga sister at may mga pagkiling pa nga siya laban sa kanila. Bukod dito, hindi siya natututo ng aral kapag may mga nangyayari at wala siyang buhay pagpasok. Dapat ko bang iulat sa nakatataas ang isyu niya upang maimbestigahan ito ng iglesia?” Ngunit naisip ko, “Si Kelli ang responsable sa maraming gawain ng iglesia. Kapag nagkamali ako sa aking ulat at napahamak siya o naapektuhan ang kanyang kalagayan, at nagdulot ng pagkaantala sa kanyang mga tungkulin, magiging sanhi ako ng pagkagambala at pagkakagulo. Maaaring mawala ang kasalukuyang tungkulin ko, at sa malulubhang kaso, maaaring ibukod ako para magnilay. Hindi bale na. Mas mabuti nang walang gulo. Bukod dito, limitado ang pagkaunawa ko sa sitwasyon, at hindi ako nakatitiyak na si Kelli ay isang huwad na lider. Mas mabuti na huwag na akong makialam at gawin ko na lang nang maayos ang mga kasalukuyan kong tungkulin.” Sa pag-iisip ko tungkol dito, hindi ko iniulat ang isyu ni Kelli.

Sa panahong iyon, madalas maglabas ng mga liham ang iglesia na humihiling sa amin na sumuri ng mga huwad na lider at mga anticristo. Sa tuwing nakikita ko ang mga liham na iyon, naguguluhan ako. Habang ako ay nagdadalawang-isip, narinig ko na may isang sister na nag-ulat tungkol sa isang lider ng iglesia. Matapos ang mas malalim na pag-unawa at pagberipika, napag-alaman na mayroon lamang ilang naipakitang katiwalian ang naiulat na lider at hindi naman siya isang huwad na lider na hindi gumagawa ng aktuwal na gawain. Ang taong gumawa ng ulat ay may mapagmataas na disposisyon. Ginamit niya ang katiwaliang ipinakita ng lider upang kondenahin ito bilang isang huwad na lider, at madalas ay pinipigilan niya ang iba sa kanilang mga pag-uusap at hindi naging positibo ang papel niya sa grupo. Sa huli, siya ay ibinukod para magnilay. Nang marinig ko ang balitang ito, nabahala ako at naisip ko na, “Kapag iniulat ko ang isyu ni Kelli, at mali pala ang ulat ko, iimbestigahan din ba ang sitwasyon ko? Noong ako ay isang lider, inilagay ko ang isang anticristo sa isang mahalagang posisyon, na nagdulot ng pagkakagulo at pagkagambala sa gawain ng iglesia. Kung mali ang ulat ko ngayon, na makakaapekto sa kalagayan ni Kelli at makakaantala sa gawain ng iglesia, dadami ang aking mga pagsalangsang. Ibubukod ba ako para magnilay, o tuluyan pa ngang paaalisin? Higit pa rito, limitado ang aking pagkaunawa kay Kelli at hindi ako sigurado kung isa siyang huwad na lider. Hindi bale na, mas mabuti pang huwag nang makipagsapalaran at huwag nang iulat ang isyu. Kadalasan ding nakikisalamuha si Kelli sa ibang mga kapatid, kaya kung isa siyang huwad na lider, mapapansin din ng iba ang kanyang mga problema at magsusulat din sila ng ulat. Sa oras na iyon, maaari akong magbigay ng impormasyon tungkol sa kanyang mga pagpapamalas, at sa ganitong paraan, hindi ako maiimbestigahan. Mas mabuti na iyon.” Nang maisip ko ito, tuluyan ko nang isinuko ang ideya na iulat ang isyu.

Noong Hunyo 2023, naglabas ang iglesia ng abiso ng pagpapatalsik para sa isang anticristo. Ang anticristong ito, na isang superbisor, ay naghangad ng reputasyon at katayuan, na nagdulot ng seryosong pagkagambala at pagkakagulo sa gawain ng iglesia. Sinabi ng lider sa amin na kung makakatuklas kami ng sinumang huwad na lider o anticristo sa iglesia, dapat namin itong iulat agad sa nakatataas upang maprotektahan ang gawain ng iglesia. Naisip kong muli si Kelli. Bagama’t hindi siya isang anticristo, may mga pagpapamalas siya ng isang huwad na lider. Halos anim na buwan na mula nang una kong mapansin ang problema, at iniiwasan ko pa rin itong iulat sa nakatataas, wala akong lakas ng loob para gawin ito. Kung tunay nga na isa siyang huwad na lider, hindi ba’t maipapahamak nito ang lahat ng kapatid? Magdudulot ito ng malaking pinsala sa gawain ng iglesia! Naalala ko ang mga salitang sinambit ng Diyos nang isiwalat niya ang anticristong si Yan: “May mga partikular na pagpapamalas kapag gumagawa ng mga bagay-bagay ang mga anticristo. Hindi lang siya gumagawa ng mga bagay-bagay nang patago; matutukoy mo ang mga pagpapamalas na iyon sa personal. Kung hindi ninyo makita ang mga pagpapamalas na iyon, hindi ba’t bulag kayo kung gayon? (Oo.) Kaya, kung magkakaroon uli ngayon ng isang taong katulad nito, makikilatis ba ninyo sila? Makakagampan ba ng aktuwal na gawain ang isang taong katulad ni Yan? Makakapagbahagi ba siya tungkol sa katotohanan at makakalutas ng mga problema? (Hindi.) Bakit ninyo sinasabing hindi? (Kung ang mga resulta ng gawain ang pag-uusapan, maraming problema ang iglesia na hindi nalutas sa loob ng mahabang panahon, napakabagal ng pag-usad ng lahat ng gawain, at ang mga pelikulang ginawa namin ay hindi tumugma sa mga hinihingi ng sambahayan ng Diyos.) Bago pinangasiwaan si Yan, nakita ba ninyo na problema ito? (Hindi.) Kung gayon, ano ang nauunawaan ninyo pagkatapos ninyong makinig sa mga sermon? Hindi ninyo nakikita ang mga ganoon kalubhang problema, at palagi lang kayong nagpapalusot, sinasabi ninyo, ‘Hindi kami nakisalamuha sa kanya. Paano namin malalaman ang mga ginagawa niya nang patago? Mga ordinaryong mananampalataya lang kami, isa siyang lider. Hindi puwedeng palagi nalang namin siyang sinusundan, kaya, makatwiran lang na hindi namin siya nakilatis at na hindi namin siya iniulat.’ Ito ba ang ibig ninyong sabihin? (Oo.) Ano ang kalikasan nito? (Sinusubukan naming iwasan ang aming mga responsabilidad.)” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Unang Bahagi)). Bawat salita ng Diyos ay tumagos sa aking puso. Palagi kong ginagamit ang pagdadahilan na hindi ko lubos na nauunawaan ang sitwasyon at hindi ko ito nakikita nang buo upang hindi ko na iulat ang isyu. Ang totoo, napansin ko na ang pag-uugali ni Kelli at naniwala akong maaaring isa siyang huwad na lider, ngunit natakot ako na kapag gumawa ako ng maling ulat ay pananagutin ako. Kaya, nangatwiran ako na hindi ako gaanong nakisalamuha sa kanya at na hindi ko nakita nang malinaw ang mga bagay-bagay. Sa tuwing may pagbabahaginan na nag-uudyok sa amin na iulat ang mga huwad na lider at anticristo, binabagabag ako ng konsensiya ko, ngunit patuloy ko itong pinipigilan sa pagdadahilan na hindi ko naiintindihan ang usapin. Ang totoo, ganap na walang basehan ang pagdadahilan na ito, at umiiwas lamang ako sa responsabilidad. Noong makakita ako ng problema sa isang lider, agad ko dapat itong iniulat. Kahit pa hindi ko ito lubos na nauunawaan, maaari ko pa rin itong banggitin at maaari pa rin akong humiling ng pagbabahaginan mula sa mga kapatid na nakakaunawa sa katotohanan, upang hindi ito magtagal nang magtagal. Sa pagkakataong ito, hindi ko na ito maiiwasan. Subalit nang maisip kong iulat ang sitwasyon ni Kelli, bigla kong naalala na sinabi ng lider na nais nilang itaas ang ranggo ko at na linangin ako. Naisip ko na, “Kapag iniulat ko ito nang mali, maaaring mawala ang pagkakataong tumaas ang ranggo ko, at maaaring mawala pa nga ang pagkakataon kong gawin ang kasalukuyan kong tungkulin. Subalit kung hindi ko naman iuulat ang isyu, at may problema talaga si Kelli, maaari itong makapinsala nang matindi sa gawain ng iglesia.” Labis akong naguluhan nang maisip ko ang mga ito. Nais ko talagang tumayo at iulat ang problema para protektahan ang gawain ng iglesia, ngunit sa tuwing iniisip ko kung paano ito maaaring makaapekto sa aking sariling mga interes, nawawala ang tapang ko. Patuloy akong binagabag ng aking konsensiya. Nakita ko ang problema at hindi ko ito iniulat, at kahit na naunawaan ko ang mga salita ng Diyos, hindi ko ito isinagawa. Hindi ko pinrotektahan ang interes ng iglesia kahit kaunti. Kahit pa tumaas ang aking ranggo, ano ang magiging saysay nito? Umiyak ako at lumapit sa Diyos upang manalangin, “O Diyos, ang sitwasyong ito na aking kinakaharap ngayon ay isang bagay na Iyong pinamatnugutan at isinaayos. Isa rin itong pagsubok para sa akin, upang makita kung kaya ko bang isaalang-alang ang Iyong layunin. Labis akong naguguluhan ngayon. O Diyos, gabayan Mo ako na gumawa ng tamang desisyon.” Sa sandaling iyon, isang linya mula sa mga salita ng Diyos ang pumasok sa aking isipan: “Ang pinakadiwa ng Diyos ay katuwiran. Bagama’t hindi madaling unawain ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Oo, Ang disposisyon ng Diyos ay matuwid, at anuman ang gawin ng Diyos, ito ay matuwid. Ang pangunahing dahilan kung bakit hindi ako nangahas na iulat ang isyu ay dahil hindi ko naunawaan ang matuwid na disposisyon ng Diyos, na nagdulot sa akin na mamuhay sa kalagayan ng maling pang-unawa at pag-iingat. Inisip ko na ang Diyos ay katulad ng mga tiwaling tao, hindi patas at hindi matuwid, na para bang ibubukod ako para magnilay o paaalisin pa nga dahil lamang sa maling pag-uulat ng problema o sa pagkakamali. Tunay na mapanlinlang na pinaghinalaan ko ang Diyos nang ganito! Matuwid ang Diyos, at ang lahat ng bagay ay isinasagawa nang makatarungan at patas sa sambahayan ng Diyos. Kung mag-uulat ako ng isang problema tungkol sa isang lider, iimbestigahan at pangangasiwaan ito ng iglesia nang ayon sa mga prinsipyo, at kung tunay na huwad na lider si Kelli, agad siyang tatanggalin. Subalit kung hindi siya isang huwad na lider, ipapabatid ng iglesia ang kanyang isyu at tutulungan siya upang makapagnilay sa kanyang sarili at makapasok, at isa rin itong mabuting bagay. Sa pag-iisip nito, medyo napanatag ako.

Kalauan, nagbasa ako ng isa pang sipi ng mga salita ng Diyos, na nagbigay sa akin ng landas sa pagsasagawa. Sabi ng Makapangyarihang Diyos: “Gumagampan ang mga huwad na lider at anticristo minsan, at nagbubunyag sila ng mga partikular na problema. Maaaring nakikita lamang ng ilang tao na may mga problema, pero hindi nila malinaw na nauunawaan ang diwa at ang katotohanan ng mga problemang ito o kung paano lulutasin ang mga ito—ito rin ay nauukol sa kawalan ng pagkilatis. Ano ang dapat ninyong gawin sa mga gayong sitwasyon? Sa mga ganitong pagkakataon, dapat kayong humingi ng tulong sa isang taong nakakaunawa sa katotohanan na kilatisin ang mga ito. Kung may ilang tao na kayang umako ng responsabilidad, kapag ang lahat ay sama-samang naghahanap, nagbabahaginan, at nagtatalakayan tungkol sa usapin, maaari kayong magkaroon ng magkaisang opinyon at malinaw ninyong maunawaan ang diwa ng problema, at pagkatapos ay makikilatis ninyo kung sila ay mga huwad na lider at anticristo. Hindi masyadong mahirap na lutasin ang problema ng mga huwad na lider at anticristo; hindi gumagampan ng aktuwal na gawain ang mga huwad na lider at madali silang matuklasan at makita nang malinaw; ginugulo at ginagambala ng mga anticristo ang gawain ng iglesia at madali ring matuklasan at makita nang malinaw. Ang lahat ng ito ay nauugnay sa problema ng panggugulo sa paggampan ng mga hinirang ng Diyos sa kanilang mga tungkulin, at dapat ninyong iulat at ilantad ang mga gayong tao—sa pamamagitan lamang ng paggawa niyon ninyo mapipigilan ang pagkaantala ng gawain ng iglesia. Ang pag-uulat at paglalantad sa mga huwad na lider at anticristo ay napakahalagang gawain na nagtitiyak na magagampanan nang maayos ng mga hinirang ng Diyos ang kanilang mga tungkulin, at pinapasan ng lahat ng hinirang ng Diyos ang responsabilidad na ito. Hindi mahalaga kung sino ito, basta’t siya ay isang huwad na lider o isang anticristo, dapat siyang ilantad at ibunyag ng mga hinirang ng Diyos, at sa ganitong paraan ay matutupad ninyo ang inyong responsabilidad. Hangga’t ang iniuulat na problema ay totoo at talagang may insidente ng huwad na lider o anticristo, palagi itong pangangasiwaan ng sambahayan ng Diyos nang napapanahon at nang naaayon sa mga prinsipyo” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Unang Bahagi)). Oo, kapag nakakatagpo ako ng mga huwad na lider o mga anticristo sa loob ng iglesia, kung hindi ko nauunawaan ang diwa ng problema, maaari akong makipagbahaginan at mangilatis kasama ng mga nakakaunawa sa katotohanan. Sa ganitong paraan, maaari akong magkaroon ng mas tumpak na pagkaunawa. Dahil hindi ko lubos na matiyak kung si Kelli ay isa ngang huwad na lider, maaari akong humiling na makipagbahaginan sa iba. Sa paghahanap at pakikipagbahaginan, maaari akong magkaroon ng mas malinaw na pagkaunawa sa mga prinsipyo ng aspektong ito. Pagkatapos, nakipag-usap ako kay Shirley, ang sister na katuwang ko, tungkol sa bagay na ito. Nararamdaman din ni Shirley na mali ang landas na tinatahak ni Kelli at iminungkahi niyang iulat ko ito sa nakatataas. Tinanong din niya ako kung ano ang aking ikinabahala, na pumigil sa akin na iulat ang isyu. Sa pamamagitan ng tanong ni Shirley, napagtanto ko na ang pag-aalinlangan kong iulat ang problema ay pangunahing dulot ng pagprotekta sa aking sarili at pangangalaga sa aking sariling mga interes. Napakamakasarili at kasuklam-suklam ko!

Naalala ko ang isang sipi ng mga salita ng Diyos at hinanap ko ito upang basahin. Sabi ng Diyos: “Karamihan sa mga tao ay nais hangarin at isagawa ang katotohanan, ngunit kadalasan ay may pagpapasya at pagnanais lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o ng masasamang tao na gumagawa ng masasamang gawa, o ng mga huwad na pinuno at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang kumpiyansang magsalita? Walang isa man dito; ito una sa lahat ang ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang mapanlinlang na disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang mapanlinlang na disposisyon, hindi ba? Ang isa pa ay makasarili at mababang-uri na disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu. Pinamamahalaan ng mga tiwaling disposisyon na tulad nito ang paraan ng iyong pag-iisip, itinatali ng mga ito ang iyong mga kamay at paa, at kinokontrol kung ano ang sinasabi mo. Sa puso mo, gusto mong tumayo at magsalita, ngunit mayroon kang mga pag-aalinlangan, at kahit na magsalita ka pa, nagpapaliguy-ligoy ka, at nag-iiwan ka ng puwang upang makakambiyo, o kaya naman ay nagsisinungaling ka at hindi nagsasabi ng katotohanan. Nakikita ito ng mga taong malinaw ang mga mata; ang katotohanan, alam mo sa puso mo na hindi mo sinabi ang lahat ng dapat mong sabihin, na ang sinabi mo ay walang bisa, na iniraraos mo lamang ang lahat, at na hindi nalutas ang problema. Hindi mo natupad ang iyong responsabilidad, ngunit lantaran mong sinasabi na natupad mo ang iyong responsabilidad, o hindi sa iyo malinaw ang nangyayari. Totoo ba ito? At ito ba talaga ang iniisip mo? Hindi ba’t ganap ka nang kontrolado ng iyong satanikong disposisyon? … Hindi mo hinahanap ang katotohanan kailanman, at lalong hindi mo ito isinasagawa. Palagi ka lamang nagdarasal, nagreresolusyon, nagtatakda ng mga mithiin, at nangangako sa puso mo. At ano ang kinahinatnan? Nananatili kang isang taong mapagpalugod sa iba, hindi ka nagtatapat tungkol sa mga problemang nararanasan mo, wala kang pakialam kapag nakikita mo ang masasamang tao, hindi ka tumutugon kapag may gumagawa ng masama o kaguluhan, at nananatili kang walang pakialam kapag hindi ka personal na naaapektuhan. Iniisip mo, ‘Hindi ako nagsasalita tungkol sa anumang walang kinalaman sa akin. Hangga’t hindi nito napipinsala ang aking mga interes, ang aking banidad, o ang aking imahe, binabalewala ko nang walang pagbubukod ang lahat. Kailangan kong maging napakaingat, dahil ang ibong nag-uunat ng kanyang leeg ang unang nababaril. Hindi ako gagawa ng anumang katangahan!’ Lubos at di-natitinag kang kinokontrol ng iyong mga tiwaling disposisyon ng kabuktutan, pagkamapanlinlang, katigasan, at pagiging tutol sa katotohanan. Naging mas mahirap na para iyo na tiisin ang mga ito kaysa sa sumisikip na ginintuang korona na isinuot ng Haring Unggoy. Ang pamumuhay sa ilalim ng pagkontrol ng mga tiwaling disposisyon ay lubhang nakakapagod at napakasakit!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang pagsisiwalat ng Diyos ay sumasalamin mismo sa kalagayan ko. Alam ko na mayroong isyu kay Kelli na kailangang iulat sa nakatataas. Lalo na pagkatapos kong basahin ang mga liham mula sa sambahayan ng Diyos na humihikayat na iulat ang mga huwad na lider at mga anticristo, ilang beses kong inisip na iulat ang isyu. Ngunit natakot ako na kung magiging mali ang ulat ko, maaaring mawalan ako ng tungkulin o kaya ay ibukod para magnilay. Palagi kong isinasaalang-alang ang aking sariling mga interes. Sa mga kritikal na pagkakataon, hindi man lang ako nakapagsabi ni isang salita upang itaguyod ang mga interes ng sambahayan ng Diyos, at hindi ako naglakas-loob na iulat ang problema. Wala talaga akong kuwenta! Lubos kong batid na si Kelli ay responsable sa maraming iglesia, at kung talagang isa siyang huwad na lider, malaki ang magiging epekto nito sa gawain ng iglesia, at maraming kapatid ang makakaranas ng kawalan sa kanilang buhay pagpasok. Ngunit nang isipin ko kung paanong ang pag-uulat ng isyu ay maaaring hindi magdulot sa akin ng pakinabang o kaya ay maaaring makasama pa nga sa aking mga interes, hinangad kong protektahan ang sarili ko, gumawa ako ng mga pagdadahilan upang iwasan ang responsabilidad, at naghintay na lamang na iba ang lumantad at mag-ulat nito. Ang inalala ko lamang ay ang aking sariling mga interes, at wala akong anumang pagsasaalang-alang sa epekto nito sa gawain ng iglesia o sa buhay pagpasok ng mga kapatid. Basta’t hindi ako nakakaranas ng kawalan, wala akong pakialam. Kahit na nakakakita ako ng mga problema sa lider, nagbubulag-bulagan ako, pinipigilan ko ang aking konsensiya kahit na puno ito ng pagkakasala. Isinasaalang-alang ko lamang ang aking sariling mga interes sa lahat ng bagay. Talagang mapanlinlang, makasarili at kasuklam-suklam ako! Dati, akala ko ay mayroon akong pagpapahalaga sa katarungan, at kaya kong ituro at isiwalat ang mga problema ng ibang mga kapatid. Ngayon, nang pag-isipan ko ito, naglakas-loob lamang akong ituro at isiwalat ang mga problema noon, dahil wala itong kinalaman sa aking mga interes. Ngayon na direktang sangkot na ang sarili kong mga interes, para akong naging isang pagong na nakatago ang ulo at walang integridad. Sa panahong ito, naalala ko rin ang mga salita ng Diyos at alam ko kung ano ang nararapat kong gawin, subalit inuna ko ang aking sariling mga interes higit sa lahat, at kahit na nauunawaan ko ang katotohanan, hindi ko ito maisagawa. Hindi lamang ako makasarili at kasuklam-suklam, kundi mapagmatigas din at tutol sa katotohanan. Pagkatapos kong basahin ang napakaraming salita ng Diyos, noong kailangan kong tumayo sa mga kritikal na panahon upang itaguyod ang interes ng iglesia, wala akong tapang. Tunay na walang kabuluhan ang maraming taon kong pakikinig sa mga salita ng Diyos, wala akong anumang patotoo!

Kalaunan, binasa ni Shirley sa akin ang isang sipi ng mga salita ng Diyos: “Hayaan ninyong magsalita Ako nang prangka: Kung hindi mo sinusunod ang tamang landas o isinasagawa ang katotohanan, kung iwinawagayway mo ang pananampalataya mo sa Diyos pero gusto mong mamuhay na gaya lang ng mga walang pananampalataya at kumilos nang walang pakundangan, kung gayon ang pananampalataya mo sa Diyos ay walang kabuluhan. Bakit Ko sinasabing ito ay walang kabuluhan? Saan ba nakasalalay ang kabuluhan ng pananampalataya sa Diyos? Nakasalalay ito sa ganap na pagbabago ng landas na tinatahak ng mga tao, sa kanilang pananaw sa buhay, at sa direksiyon ng buhay nila at sa mga tunguhin matapos nilang manampalataya sa Diyos, sa mga bagay na ito na ganap na naiiba mula sa mga hindi nananampalataya sa Diyos, mula sa mga makamundong tao, at mula sa mga diyablo, at sa landas na tinatahak ng mga mananampalataya na ganap na salungat sa kanila. Ano itong salungat na direksiyon? Ito ay ang kagustuhan mong maging isang mabuting tao, at maging isa na nagpapasakop sa Diyos at may wangis ng tao. Kaya, paano mo ito makakamit? Dapat kang tumuon sa pagsisikap para sa katotohanan, at doon mo lamang magagawang magbago. Kung hindi mo hinahangad o isinasagawa ang katotohanan, kung gayon ang pananampalataya mo sa Diyos ay walang kabuluhan o halaga, ang pananampalataya mo ay walang laman, mga maladiyablong salita na layong manlinlang, mga salita lang na walang laman, walang kahit anong epekto” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Unang Bahagi)). Tumagos sa puso ko ang mga salita ng Diyos. Maraming taon na akong nananampalataya sa Diyos at marami na akong nabasang salita ng Diyos, ngunit sa mahahalagang pagkakataon, hindi ko naisagawa ang katotohanan. Namuhay ako na parang isang walang pananampalataya, ginagabayan ng mga pilosopiya ni Satanas na: “Hayaan lang ang mga bagay-bagay kung hindi naman personal na nakakaapekto ang mga ito sa iyo,” at “Ang matitinong tao ay mahusay sa pag-iingat sa sarili, tanging hangad nila ay hindi magkamali.” Iningatan ko ang aking sariling mga interes sa lahat ng bagay, nang hindi man lang isinaalang-alang ang mga layunin ng Diyos. Ipinahayag kong nananampalataya ako sa Diyos, ngunit hindi ko isinagawa ang Kanyang mga salita. Hindi ba’t ako ay naging isang hindi mananampalataya? Hindi inililigtas ng Diyos ang mga hindi mananampalataya. Kung hindi ako magsisisi at patuloy kong hindi isasagawa ang katotohanan, matitiwalag lamang ako. Hindi ko na dapat protektahan ang aking sariling mga interes; kailangan kong iulat ang isyu ni Kelli sa nakatataas. Kinabukasan, nagsulat ako ng ulat tungkol sa isyu ni Kelli at isinumite ito sa mga nakatataas na lider.

Hindi nagtagal, nagsaayos ng isang pulong si Brother Rupert na mula sa nakatataas upang maunawaan ang isyu kay Kelli. Nang banggitin ko na dati akong nakagawa ng mga pagsalangsang sa aking mga tungkulin at natakot ako na kung iniulat ko nang mali ang isyung ito ay baka ibukod ako para magnilay at mawalan ako ng pagkakataong gampanan ang aking mga tungkulin, sinabi ni Rupert na ito ay nagpapakita ng hindi pagkaunawa sa matuwid na disposisyon ng Diyos at sa mga prinsipyong ginagamit ng sambahayan ng Diyos upang pamahalaan ang mga tao, at nakipagbahaginan siya sa akin tungkol sa aspektong ito ng katotohanan. Sa pamamagitan ng pagbabahagi ni Rupert, nagkaroon ako sa wakas ng kaunting pagkaunawa. Pinapamahalaan ng sambahayan ng Diyos ang mga tao base sa kanilang kalikasang diwa at palagiang pag-uugali. Kung tama ang mga intensyon ko at layon nitong protektahan ang mga interes ng sambahayan ng Diyos, kahit pa maiulat ko nang mali ang isang isyu dahil sa kawalan ng pagkakilatis, makikipagbahaginan sa akin ang mga kapatid upang iwasto ito, at hindi ako tatanggalin o ibubukod dahil lamang sa isang beses na pagkakamali sa pag-uulat ng problema. Gayumpaman, kung patuloy akong mamumuhay ayon sa mga pilosopiya ni Satanas, mabibigong isagawa ang katotohanan, at hindi poprotektahan ang mga interes ng sambahayan ng Diyos, at kung ang aking saloobin sa katotohanan ay pagtutol at pagiging mapagmatigas, kahit wala akong magawang pagkakamali, mabubunyag at matitiwalag pa rin ako sa huli. Naalala ko na nakita kong ibinukod ang isang sister para magnilay pagkatapos niyang mag-ulat ng isang isyu, ngunit hindi ito dahil sa maling pag-uulat niya ng isang isyu. Ito ay dahil labis na mapagmataas ang kanyang disposisyon, at palagi niyang nililimitahan ang iba, at hindi siya naging positibong impluwensiya sa kanyang pangkat. Ang pagbubukod sa kanya para magnilay ay upang bigyan siya ng pagkakataong magsisi. Basta’t malaman niya ang kanyang tiwaling disposisyon at huminto siya sa paglikha ng kaguluhan, magkakaroon pa rin siya ng pagkakataong maligtas. Matapos manampalataya sa Diyos sa loob ng napakaraming taon, wala akong nakitang sinuman na itiniwalag dahil sa pag-uulat ng mga isyu tungkol sa mga huwad na lider. Talaga ngang pinangangasiwaan ng sambahayan ng Diyos ang mga tao base sa kanilang kalikasang diwa at palagiang pag-uugali. Kalaunan, matapos maunawaan at mapatunayan ng mga nakatataas na lider ang asal ni Kelli, napag-alaman nila na hindi lamang siya walang buhay pagpasok at hindi kayang gumawa ng aktuwal na gawain, kundi mayroon din siyang matinding pagnanais para sa katayuan. Palagi siyang nagpapatotoo tungkol sa kanyang sarili, minamaliit ang mga katrabaho, at pinipigilan at pinapahirapan ang iba. Kapag nakakita siya ng sinuman na hindi sumeseryoso sa kanya, nagtatanim siya ng sama ng loob, at kung may sinuman na maglakas-loob na ilahad ang kanyang mga problema o magkaroon ng mga opinyon na iba sa opinyon niya, itatrato pa nga niya sila bilang mga tumututol at kaaway. Base sa asal ni Kelli, natukoy na isa siyang huwad na lider na naglalakad sa landas ng isang anticristo, at tinanggal at ibinukod siya. Binanggit din ng mga lider na ang isyung iniulat ko ay mahalaga at hinikayat nila akong agad na iulat ang iba pang problema na matutuklasan ko sa hinaharap. Nang makita kong tinanggal na si Kelli, at hindi na ginagambala o ginugulo ng isang huwad na lider ang iglesia, labis akong nagpasalamat sa Diyos!

Tuwing naiisip ko kung paano ako nawalan ng lakas ng loob na iulat ang natuklasan kong problema, kung paano ako nagtuon lamang sa pagprotekta sa aking mga interes nang hindi iniingatan ang mga interes ng sambahayan ng Diyos, at kung paano ko hinayaang magtagal ang isyu tungkol sa huwad na lider nang mahigit kalahating taon bago ito tugunan, namuhi ako sa kung paano ako naging makasarili at kasuklam-suklam, at sa kung paano ako labis na naigapos ng aking tiwaling disposisyon. Ang mga salita ng Diyos ang umakay sa akin na makawala sa mga impluwensiya ng kadiliman at nagbigay sa akin ng tapang para iulat ang isyu, upang protektahan ang mga interes ng iglesia. Lubos akong nagpapasalamat sa Diyos mula sa kaibuturan ng aking puso!


6. Ang mga Kahihinatnan ng Pagbabantay ng isang Pastor

Ni Fiona, Taïwan

Noong 2006, nilisan ko ang sinilangang bayan ko at pumunta sa Taipei para magtrabaho, kung saan nakilala ko si Pastor Huang. Nakita ni Pastor Huang na sabik ako sa aking paghahangad at sinabing gusto niyang tutukan ang paglilinang sa akin. Madalas niya akong inaanyayahan para talakayin naming magkasama ang Bibliya at makilahok sa mga sesyon ng pagsasanay sa simbahan. Sobra akong nagpapasalamat sa Panginoon at nadama kong nakakilala ako ng isang mabuting pastor. Kapag nangangaral ang pastor, madalas niyang sinasabi, ‘Ang bawat kaluluwa ay dapat magpasakop sa mas nakatataas na kapangyarihan. Sapagkat walang kapangyarihan na hindi mula sa Diyos: ang mga kapangyarihang iyon ay inorden ng Diyos’ (Roma 13:1). ‘Ingatan ninyo ang inyong sarili, at ang buong kawan, na sa kanila’y ginawa kayo ng Banal na Espiritu na mga tagapangasiwa, upang pakanin ninyo ang iglesia ng Diyos’ (Mga Gawa 20:28). Nilikha ng Diyos ang sansinukob at ang lahat ng bagay, at itinalaga din ng Diyos ang lahat ng may katungkulan, kaya kailangan nating magpasakop sa kanila. Itinalaga ng Diyos ang mga pastor at elder para magpastol ng kawan, kaya dapat tayong magpasakop sa kanila. Ang pagpapasakop sa kanila ay pagpapasakop sa Diyos….” Pagkatapos kong marinig ang mga salita ng pastor, naisip ko, “Itinalaga ng Diyos ang mga pastor at elder para magpastol ng kawan, Kaya, sa pananampalataya sa Panginoon, dapat tayong makinig sa pastor. Ang pakikinig sa mga pastor at elder ay pagpapasakop sa Diyos. Basta’t sumusunod ako sa pastor sa pananampalataya sa Panginoon, siguradong makapapasok ako sa kaharian ng langit.” Kaya, sa malalaki o maliliit na bagay, gaya ng paghahanap ng trabaho, ng bahay, o kabiyak, hinahanap ko ang gabay ng pastor sa lahat ng uri ng bagay. Unti-unti, inidolo ko sa puso ko ang pastor.

Noong Oktubre ng 2018, nakaugnayan ko ang ilang kapatid sa Facebook. Nakita ko na may ilan silang mga natatanging kabatiran sa Bibliya, bago at nagbibigay-liwanag ang pangangaral nila, at talagang kinainggitan ko sila. Sa pamamagitan ng pag-aaral ng Bibliya kasama sila, napagtanto ko na ang pagbabalik ng Panginoon ay hindi lamang sa anyo na bumababa sa mga ulap, at na maraming kasulatan ang nagpopropesiya sa lihim na pagdating ng Diyos tulad ng isang “magnanakaw” sa mga huling araw. Kaya, sa pagsalubong sa Panginoon, hindi tayo puwedeng basta na lang maghintay sa Kanya na bumaba sa mga ulap. Ang mahalaga ay ang tumuon sa pakikinig sa tinig ng Diyos at sa paghahanap sa Kanyang gawain sa panahon ng Kanyang lihim na pagdating. Nalaman ko rin kung paanong ang gawain ng Diyos, na naitala sa Lumang Tipan, sa Bagong Tipan at sa Aklat ng Pahayag, ay sumusulong nang paunti-unti, tumataas at lumalalim. Itinatala ng Lumang Tipan ang gawain ng Diyos na si Jehova sa Kapanahunan ng Kautusan, at dahil hindi alam ng mga sinaunang tao kung paano mamuhay sa lupa, ni kung paano sumamba sa Diyos, naglabas ng kautusan ang Diyos sa pamamagitan ni Moises para gabayan ang sangkatauhan kung paano mamuhay sa lupa. Itinatala ng Bagong Tipan ang nagtutubos na gawain ng Panginoong Jesus sa Kapanahunan ng Biyaya. Sa mga huling yugto ng Kapanahunan ng Kautusan, dahil hindi na kayang sundin ng mga tao ang kautusan, patuloy na dumarami ang mga kasalanang nagagawa nila, at nanganganib silang lahat na makondena ng kautusan tungo sa kamatayan. Pero ayaw ng Diyos na mamatay ang sangkatauhan sa ilalim ng kautusan, kaya ayon sa kanilang mga pangangailangan sa panahong iyon, nagkatawang-tao ang Diyos sa gitna ng mga tao para ipangaral ang daan ng pagsisisi. Nagkaloob Siya ng masaganang biyaya sa sangkatauhan, at sa huli, ipinako Siya sa krus, naging handog para sa kasalanan, at tinubos mula sa kasalanan ang sangkatauhan. Hangga’t taos-puso nating tinatanggap ang Panginoong Jesus at umaamin at nagsisisi sa Panginoon, patatawarin ang ating mga kasalanan. Ipinropesiya ng Aklat ng Pahayag na sa mga huling araw, ipahahayag ng Diyos ang katotohanan at gagawin ang gawain ng paghatol, at ganap na lilinisin at babaguhin ang tiwaling disposisyon ng sangkatauhan, tinutupad ang propesiya ng Panginoong Jesus: “At kung ang sinumang tao’y nakikinig sa Aking mga pananalita, at hindi ingatan, ay hindi Ko siya hinahatulan: sapagkat hindi Ako naparito upang humatol sa sanlibutan, kundi upang iligtas ang sanlibutan. Siya na tumatanggap sa Akin, ngunit hindi tinatanggap ang Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw” (Juan 12: 47-48). Ang ibinahagi nila ay mga bagay na hindi ko pa kailanman narinig noon, at naaayon ang lahat ng ito sa Bibliya, at may espesyal na diwa ng kaliwanagan, kaya nagpatuloy akong makipagbahaginan sa kanila. Noong sinabi nila sa akin na bumalik na ang Panginoon Jesus, at Siya ay ang nagkatawang-taong Makapangyarihang Diyos, naalala ko kaagad ang madalas na sinasabi ng pastor na iyon, “Nagpapatotoo ang Kidlat ng Silanganan na bumalik na ang Panginoon. Hindi ka dapat makinig sa mga pagtuturo nila.” Napagtanto ko na mga mananampalataya sila mula sa Kidlat ng Silanganan, at hindi na ako puwedeng makinig pa sa pagbabahagi nila pagkatapos niyon. Pagkatapos na pagkatapos ng pagbabahaginan, tinawagan ko kaagad ang pastor, at sinabi ko sa kanya na nakausap ko ang mga tao mula sa Ang Iglesia ng Makapangyarihang Diyos. Paulit-ulit akong binalaan ng pastor na huwag nang makipag-ugnayan muli sa kanila at sinabing i-block ko sila. Ganoon-ganoon lang, isinuko ko ang aking unang pagkakataon para siyasatin ang gawain ng Diyos sa mga huling araw.

Pero hindi inaasahan, ilang araw na lang bago ang Pasko, nakaharap ko na naman ang ilang sister mula sa Ang Iglesia ng Makapangyarihang Diyos. Naalala ko na talagang nakapagbibigay-liwanag ang pagbabahaginan nila, pero pinagbawalan ako ng pastor na makinig sa kanila, kaya naisip ko na manonood na lang ako nang kaunti at makikinig muna. Pero habang lalo akong nakikinig, lalo kong nadama na ganap na naaayon sa Bibliya ang ibinabahagi nila, at wala akong makitang anumang kapintasan. Hindi ko sila magawang tuligsain dahil dito, lalo na noong sinabi nilang, “Pinaniniwalaan ng maraming tao ang ideya na ‘dahil natanggap na natin ang kapatawaran ng ating mga kasalanan sa pamamagitan ng pananampalataya sa Panginoon, puwede na tayong dumiretso sa kaharian ng langit kapag pumarito na ang Panginoon.’ Pero tama ba ang pananaw na ito? Bakit nagkakasala at umaamin pa rin tayo araw-araw, at madalas na nagsisinungaling at nanlilinlang ng iba? Bagama’t minsan ay kaya nating magbayad ng halaga at gumugol ng sarili natin para sa Panginoon, kapag may hindi kanais-nais na nangyayari o nahaharap tayo sa sakuna, nagrereklamo tayo sa Diyos at nilalabanan pa Siya. Bukod pa roon, kapag may kaunti tayong kaloob o talento, mataas ang tingin natin sa ating sarili, nagiging mayabang at palalo tayo, hinahamak ang iba, at hindi pa nga matanggap ang payo ng sinuman. Minsan ay pinagsasabihan at minamaliit pa natin ang iba. Ipinapakita nito na habang napatawad na ang ating mga kasalanan, hindi pa nalulutas ang ating makasalanang kalikasan, at hindi pa natin natatakasan ang gapos ng kasalanan. Sabi sa Biblia: ‘Kayo nga’y magpakabanal, sapagkat Ako’y banal’ (Levitico 11:45). ‘Kung walang kabanalan, walang taong makakakita sa Panginoon’ (Mga Hebreo 12:14). Matuwid at banal ang Diyos. Kung hindi maaalis ang ating makasalanang kalikasan, hindi tayo kailanman magiging karapat-dapat na makita ang mukha ng Diyos o makapasok sa kaharian ng Diyos. Para ganap tayong mailigtas sa ating kasalanan, bumalik ang Diyos sa katawang-tao sa mga huling araw. Sa pundasyon ng gawain ng pagtubos ng Panginoong Jesus, ipinahayag Niya ang katotohanan at sinimulan ang gawain ng paghatol na nagsisimula sa sambahayan ng Diyos. Sa pagdanas lamang sa gawain ng paghatol ng Diyos sa mga huling araw, maiwawaksi natin ang ating tiwaling disposisyon, ganap na makalalaya mula sa kasalanan, at malilinis, magkagayon ay nagiging mga tao na tunay na nagpapasakop at natatakot sa Diyos.” Sa puntong ito, binasahan nila ako ng ilang sipi mula sa mga salita ng Makapangyarihang Diyos: “Bagama’t pumarito si Jesus kasama ng tao at gumawa ng maraming gawain, kinumpleto lamang Niya ang gawain ng pagtubos sa buong sangkatauhan at nagsilbi bilang handog para sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensiya ni Satanas ay hindi lang nangailangan na si Jesus ay maging handog para sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang satanikong tiwaling disposisyon nito. Kaya, pagkatapos mapatawad ang tao sa mga kasalanan nito, nagbalik ang Diyos sa katawang-tao upang akayin ang tao tungo sa bagong kapanahunan, at sinimulan Niya ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). “Kung mananatiling nakagapos ang mga tao sa Kapanahunan ng Biyaya, hindi nila maaalis kailanman ang kanilang tiwaling disposisyon, lalong hindi nila malalaman ang likas na disposisyon ng Diyos. Kung palaging mabubuhay ang mga tao sa gitna ng kasaganaan ng biyaya, ngunit wala sa kanila ang daan ng buhay na nagtutulot sa kanila na makilala ang Diyos at mapalugod Siya, hindi nila Siya tunay na matatamo kailanman sa kanilang paniniwala sa Kanya. Kaawa-awa talaga ang ganitong uri ng paniniwala” (Ang Salita, Vol. I. Ang Pagpapakita at Gawain ng Diyos. Paunang Salita). “Ang gawain ng Diyos sa kasalukuyang pagkakatawang-tao ay upang ipahayag ang Kanyang disposisyon una sa lahat sa pamamagitan ng pagkastigo at paghatol. Batay sa pundasyong ito, naghahatid Siya ng dagdag na katotohanan sa tao at nagtuturo sa kanya ng iba pang mga paraan ng pagsasagawa, sa gayon ay nakakamit ang Kanyang layuning lupigin ang tao at iligtas siya mula sa kanyang sariling tiwaling disposisyon. Ito ang nasa likod ng gawain ng Diyos sa Kapanahunan ng Kaharian” (Ang Salita, Vol. I. Ang Pagpapakita at Gawain ng Diyos. Paunang Salita). Pagkatapos kong marinig ang mga salitang ito, ganap akong nakumbinsi. Pinagnilayan ko kung paanong bagama’t nagsikap akong isagawa ang mga pagtuturo ng Panginoon, madalas, kapag may ginawang hindi ko nagustuhan ang aking pamilya o katrabaho, hindi ko maiwasang ibunyag ang pagkamainitin ng ulo ko. Minsan, para maprotektahan ang mga interes at pagpapahalaga ko sa sarili, magsisinungaling ako at manlilinlang ng mga tao…. Tunay na namumuhay pa rin ako sa kasalanan, at hindi ko magawang palayain ang sarili ko. Kailangan ko ang Diyos na pumaritong muli para gampanan ang Kanyang gawain ng paghatol at linisin ang aking mga kasalanan. Pero noong maisip ko kung paanong palaging sinasabi sa amin ng pastor na huwag makipag-ugnayan sa mga taong mula sa Ang Iglesia ng Makapangyarihang Diyos, medyo nag-atubili ako, iniisip na, “Maraming taon nang nananampalataya sa Panginoon ang mga pastor at elder, alam na alam nila ang Bibliya, at nag-aral sila ng teolohiya. Itinuturo pa nga nila ang Bibliya sa mga seminaryo. Dapat bang tanungin ko silang muli tungkol dito?” Kaya nagpasya akong lumapit sa pastor para magbantay siyang muli para sa akin. Pero sa gulat ko, mariing sinabi sa akin ng pastor, “Ilang beses ko bang sinabi sa iyo na huwag kang makipag-ugnayan sa mga tao mula sa Ang Iglesia ng Makapangyarihang Diyos? Bakit ayaw mong makinig sa akin? Maraming pastor at elder sa relihiyosong komunidad ang lumalaban sa Kidlat ng Silanganan. Bakit sinisiyasat mo pa rin ito? Huwag ka nang makipag-ugnayan pa sa kanila! Kung may mga tanong ka, sasagutin ko ang mga iyon para sa iyo. Hindi ka ba naniniwala sa sinasabi ko?” Pagkatapos kong marinig na sinabi ito ng pastor, hindi ko maiwasang isipin na, “Ayon sa pastor, hindi na ako dapat makinig sa pangangaral ng Kidlat ng Silanganan. Pero ipinapatotoo nila na ang Makapangyarihang Diyos ay ang nagbalik na Panginoong Jesus, at na ipinahayag na Niya ang katotohanan at sinimulan ang gawain ng paghatol umpisa sa sambahayan ng Diyos para masinsinang linisin at iligtas ang sangkatauhan, tinutupad ang propesiya ng Panginoong Jesus: ‘Siya na tumatanggap sa Akin, ngunit hindi tinatanggap ang Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:48). Gayundin, naaayon talaga sa Bibliya ang ibinahagi nila, na para bang mula ito sa Diyos Mismo. Ganap itong naiiba sa sinabi ng pastor. Nakalilito ito. Bakit hindi siyasatin ng pastor kung ang Kidlat ng Silanganan ba ay ang tunay na pagbabalik ng Panginoon? Bakit pikit-mata na lang niya itong kinokondena, pinagbabawalan kaming makinig? Dapat ba talaga akong tumangging makinig nang ganun-ganun na lang? Sobra akong naguguluhan. Pero naisip ko ang sinasabi ng Bibliya: “Ingatan ninyo ang inyong sarili, at ang buong kawan, na sa kanila’y ginawa kayo ng Banal na Espiritu na mga tagapangasiwa, upang pakanin ninyo ang iglesia ng Diyos” (Mga Gawa 20:28). Hinirang at itinalaga ng Diyos ang mga pastor at elder, mga lingkod sila ng Diyos, at kung hindi natin sinusunod ang mga pastor at elder, nilalabanan natin ang Diyos. Pagkatapos ng maraming pagsasaalang-alang, nagpasya akong makinig sa pastor.

Kalaunan, sinabi ko sa sister na taga-Ang Iglesia ng Makapangyarihang Diyos na titigil na ako sa pagsisiyasat. Sinabi ng sister sa akin, “Kung hindi ka magsisiyasat, mapapalampas mo ang pagkakataon mong salubungin ang Panginoon. Sinabi ng Panginoong Jesus: ‘And at midnight there was a cry made, Behold, the bridegroom comes; go you out to meet him’ (Matthew 25:6). Para malaman kung ang Makapangyarihang Diyos ay talagang ang Panginoon na bumalik, ang susi ay ang makinig sa tinig ng Diyos. Kung hindi ka magsisiyasat at basta na lang itong tatanggihan, talaga bang masasalubong mo ang Panginoon?” Pagkatapos kong marinig ang mga salita ng sister, naantig ako, iniisip na, “Tama siya, minsan ko nang sinukuan ang pagkakataong magsiyasat, at ngayon ay narinig kong muli ang ebanghelyo ng Makapangyarihang Diyos. Tunay nga kayang pagsasaayos ito ng Diyos? Kung ang Makapangyarihang Diyos ay talagang ang nagbalik na Panginoong Jesus, kung hindi ko ito tatanggapin, hindi ba’t mapapalampas ko ang tsansang salubungin ang Panginoon at madala sa kaharian ng langit? Bukod dito, ipinapatotoo nila ang tungkol sa mga salita at gawain ng Makapangyarihang Diyos na tumutupad sa propesiya ng Panginoong Jesus. Sobrang nakapagbibigay-aral din sa akin ang pagbabahagi ng mga kapatid na iyon. Dapat kong ituloy ang pagsisiyasat. Pero itinalaga ng Diyos ang mga pastor at elder, hindi ba’t lalabanan ko ang Diyos kapag hindi ko sila sinunod?” Naguguluhan ako, hindi ko alam kung kanino makikinig. Nang sandaling iyon, nagpadala sa akin ng pelikula ang sister na pinamagatang Nakamamatay Na Kamangmangan, at inudyukan akong panoorin ito bago ako magpasya kung magpapatuloy ba ako sa pagsisiyasat. Sa kalituhan ko, nanalangin ako sa Panginoon, “Panginoon, talaga bang bumalik Ka na? Kung ang Makapangyarihang Diyos ay ang pagbabalik Mong talaga, pakiusap gabayan Mo akong makilala Ka.” Pagkatapos kong manalangin, taglay ang saloobin ng paghahanap, pinanood ko nang buo ang pelikulang Nakamamatay Na Kamangmangan. Nagdala ng mahalagang mensahe sa akin ang pelikula, na tungkol sa usapin ng pagsalubong sa Panginoon, kung hindi natin hahanapin ang katotohanan o susundin ang mga salita ng Panginoon, kundi makikinig lamang sa mga salita ng tao, mangmang nating mapapalampas ang dakilang pagkakataon na salubungin ang Panginoon. Gayundin, ang pinakapumukaw sa akin ay iyong ang mga mangmang na birhen ay palaging nakikinig sa mga salita ng tao, at napipigilan sila ng mga nakalilinlang at maladiyablong salita ni Satanas, samantalang ang mga matalinong birhen ay nakikinig lamang sa tinig ng Diyos, kaya sinalubong nila ang Panginoon. Gaya ng sinabi ng Panginoong Jesus: “Sapagkat ang bawat humihingi ay tumatanggap; at ang humahanap ay nakasusumpong; at ang tumutuktok ay pinagbubuksan” (Mateo 7:8). Basta’t mapagkumbaba nating hinahanap at pinakikinggan ang tinig ng Diyos, tiyak na gagabayan tayo ng Diyos. Kung pikit-mata tayong makikinig sa mga salita ng mga pastor at elder, at hindi naghahanap o nagsisiyasat kapag may nagpapatotoo na bumalik na ang Panginoon, hindi natin kailanman maririnig ang tinig ng Diyos, ni hindi natin magagawang salubungin ang Panginoon. Kahangalan at kamangmangan ito na nagdadala ng pinsala sa atin mismo. Kailangan kong maingat na siyasatin kung tinig ba ng Diyos ang mga salita ng Makapangyarihang Diyos. Hindi na ako puwedeng pikit-matang makinig sa mga salita ng mga pastor o elder.

Pagkatapos niyon, nagpatuloy ako sa pakikipagbahaginan sa mga pagtitipon kasama ng mga sister mula sa Ang Iglesia ng Makapangyarihang Diyos, at nanood ng mga dula at pagtatanghal na ginawa ng Iglesia. Habang lalo akong nanonood, mas nagiging malinaw ang nadarama ko sa kaibuturan ko, at nadama kong tunay na ginabayan ng Diyos ang Ang Iglesia ng Makapangyarihang Diyos. Isang araw, binuksan ko ang YouTube, at nakita ko ang isang pagtatanghal na tinatawag na Sinabi ng Aming Pastor… naakit ako kaagad nito at mabilis na pinindot ito para panoorin.

Yu Shunfu: Sa Biblia, sinasabi ba nito o hindi…? “Ingatan ninyo ang inyong sarili, at ang buong kawan, sa kanila’y ginawa kayo ng Espiritu Santo .. na mga obispo, upang pakanin ninyo .. ang iglesia ng Panginoon” (Mga Gawa 20:28). Itinalaga ng Diyos .. ang mga pastor at elder, kung tungkol sa pagbabalik ng Panginoon, .. tingin ko kailangan nating silang pakinggan.

Zheng Yang: Hindi ba’t ‘yun ang mga salita ng Alagad na si Pablo?

Yu Shunfu: Tama, ang Alagad na si Pablo!

Zheng Yang: Hm. ... Batay sa mga salita ni Pablo, .. palagay mo ba ginawa sila ng Diyos na mga pastor at elder? Para sa lahat, kinakatawan ba ng mga salita ni Pablo ang Panginoon? (Hindi.) Kinikilala ba iyon ng Panginoong Jesus? (Hindi.) Pinatotohanan ba ng Banal na Espiritu? (Hindi.)

Liu Xin: Tama. ... Kaya walang batayan ang kaisipang iyan.

…………

Zheng Yang: Hindi simple ang.. magtakda ang Diyos ng isang tao. Dapat ito ay taong sinasang-ayunan ng Diyos, .. ang pinapatotoo Mismo ng Diyos, may katibayan ng gawain ng Banal na Espiritu. /Hm.

Liu Xin: Ah! Tulad ni Moises. Pinili ng Diyos si Moises, .. meron ‘yang patunay.

Yu Shunfu: Sabihin mo sakin.

Liu Xin: Nagpakita si Jehovah kay Moises sa nasusunog na kahoy at sinabi, “Ikaw ay aking susuguin.. kay Faraonm upang iyong ilabas sa Egipto.. ang aking bayan.. na mga anak ni Israel” (Exodo 3:10). Kaya talagang .. itinalaga ng Diyos si Moises.

Zheng Yang: Tama. ... At sa kapanahunan ng Biyaya, ..itinalaga naman ng Diyos si Pedro. Patunay ang salita ng Panginoong Jesus. Sinabi ni Jesus, .. “At sinasabi ko naman sa iyo, na ikaw ay Pedro, at sa ibabaw ng batong ito ay itatayo ko ang aking iglesia; (UNAHAN KONTI) ang mga pintuan ng Hades ay hindi magsisipanaig laban sa kaniya” (Mateo 16:18).

Liu Xin: Ang mga salita ng Panginoong Jesus ang katibayan!

Yu Shunfu: Pero... may “katibayan” din ...ang aming pastor!

Zheng Yang and Liu Xin: Ano’ng katibayan?

Yu Shunfu: Isang diploma sa seminaryo, .. para sa mga pastor.

Zheng Yang: Hay! ... Walang diploma na.. kumakatawan sa pag-ayon ng Diyos, ... o patunay na taglay ang gawain ng Banal na Espiritu.

Liu Xin: Oo.

Yu Shunfu: Totoo nga siguro.

Zheng Yang: Lahat ng gawain ng mga pastor at elder ngayon, ay umaasa lamang sa kakayahan at talento. Ipinangangaral ang teolohikal na teorya at kaalaman sa biblia. Itinataas nila ang kanilang mga sarili at nagyayabang. Hindi pinag-uusapan kung anong kalooban ng Panginoon, o mga hinihingi ng Diyos. Tsk. Kung may problema ang nananalig.. hindi niya hinahanap.. ang patnubay ng Panginoon. Hulaan niyo ang mangyayari.

Liu Xin: (EHEM) ... “Pero ang sabi ng aming pastor...”

Zheng Yang: Nakita niyo na? ...Hindi ba ito ay.. pagtatangkang palitan ang Diyos sa puso.. ng mga tao?

Liu Xin: Totoo ang sinabi mo. Sinisira nila ang paniniwala sa Diyos. Namumuno sa mga taong pinili ng Diyos na sila ang sambahin. Nililinlang nila ang tao, dinadaya at sinasaktan. Tingin mo, gagamitin ng Diyos ang tulad nila?

Zheng Yang: Itinatalaga at ginagamit ng Diyos ang mga tao.. para gawin ang Kanyang kalooban, at ipatupad ang Kanyang gawain. Dapat silang..may takot sa Diyos, sumusunod sa Diyos,.. pinapatupad ang kalooban ng Diyos, .. at matapat sa Kanya. Hm. Tama naman, mga kaibigan, di ba? (Tama. / Oo!)

Yu Shunfu: Tsk. ... Teka. ... Bakit pakiramadam ko.. dinadaya ako ng aking pastor?

Liu Xin: Hindi lang iyan pakiramdam. ... Totoong ginagawa niya.

Pagkatapos kong mapanood ang video na ito, nakadama ako ng magkakahalong mga emosyon. Hindi ko mailarawan ang nadarama ko. Nadama kong naging napakahangal ko sa pagiging masunurin. Napakalinaw na ibinahagi ng dalawang sister, na ang mga itinalaga ng Diyos ay may mga salita ng Diyos bilang kanilang patotoo at ang pagpapatunay ng Banal na Espiritu. Bagama’t nag-aral ng teolohiya ang mga pastor at elder at may mga diploma mula sa mga seminaryo, wala silang mga salita ng Diyos bilang ebidensiya, at hindi nagpapatotoo tungkol sa kanila ang Banal na Espiritu o ginagamit sila, kaya paano sila maituturing na itinalaga ng Diyos? Dagdag pa rito, palaging itinataas ng mga sermon ng mga pastor ang mga salita ng tao sa Bibliya, bihirang ibinabahagi ang mga salita ng Diyos sa Bibliya, at halos hindi kailanman tinatalakay ang tungkol sa mga layunin o mga hinihingi ng Diyos. Gayundin, mga paulit-ulit na pahayag at walang liwanag ang nilalaman ng kanilang mga sermon, kaya hindi magawa ng mga mananampalataya na magkamit ng panustos sa kanilang mga buhay, marami sa kanila ang mahina sa espiritu at kumakapit sa mundo, na nagpapakita na malinaw na walang gawain ng Banal na Espiritu ang mga pastor, at hindi sila posibleng magkaroon ng pagpapatunay ng Banal na Espiritu. Kahit sa ganitong kaso, ginagamit pa rin ng mga pastor ang talata sa Bibliya na “Ginawa kayo ng Banal na Espiritu na mga tagapamahala ng kawan” para bigyang-katwiran ang awtoridad nila, ipinahahayag ang kanilang mga sarili bilang itinalaga ng Diyos upang sundin sila ng mga tao. Hindi ba’t maling interpretasyon ito ng Bibliya para iligaw ang mga tao?

Pagkatapos nito, nakita ko ang pagbabahagi mula sa mga kapatid sa website ng Ang Iglesia ng Makapangyarihang Diyos, na nagsabing: “Maraming tao, na nananampalataya sa Panginoon, ang hindi Siya pinararangalan bilang dakila, at sa halip, pikit-mata nilang sinasamba ang mga kaloob, katayuan, at awtoridad, at sinasamba rin nila ang mga pastor at elder at pikit-matang nananampalataya sa kanila. Hindi nila makilatis kung may gawain ba ng Banal na Espiritu ang mga tao o nagtataglay ng katotohanang realidad. Naniniwala sila na basta may sertipiko bilang isang pastor ang isang tao, nagtataglay ng mga kaloob, at kayang ipaliwanag ang Bibliya, itinalaga siya ng Diyos at dapat sundin. Mas katawa-tawa pa nga ang ilang tao, na naniniwalang ang pagpapasakop sa mga pastor at elder ay kagaya ng pagpapasakop sa Diyos, at nangangahulugang paglaban sa Diyos ang pagsalungat sa mga pastor at elder. Kung susundin natin ang ganitong mga uri ng kuru-kuro ng tao, paano naman ang mga punong paring Hudyo, eskriba, at Pariseo noong sinauna? Alam na alam nila ang Bibliya at madalas itong ipinapaliwanag sa iba, pero noong nagpakita at gumawa ang Panginoong Jesus, Siya ay kanilang sinalungat at kinondena, at ipinako pa Siya sa krus. Maaari kayang itinalaga at ginamit sila ng Diyos? Ang mga sumunod sa kanila sa pagsalungat sa Panginoong Jesus, puwede kayang masabing sumusunod at nagpapasakop sa Diyos? Kaya, ang pananaw na ‘ang pagpapasakop sa mga pastor at elder ay pagpapasakop sa Diyos’ ay tunay na katawa-tawa at maling akala!” Binanggit din ng pagbabahaginan, “Kung ang mga pastor at elder ay mga taong naghahangad at nagmamahal sa katotohanan, at mayroong gawain ng Banal na Espiritu, kaya nilang akayin tayong gawin at danasin ang mga salita ng Diyos, matakot sa Diyos, at umiwas sa kasamaan, at dapat nating irespeto ang gayong mga tao. Naaayon ito sa layunin ng Diyos. Pero kung ang mga pastor at elder ay hindi itinataas ang Diyos o pinatototohanan Siya, at hindi tayo inaakay na gawin at danasin ang mga salita ng Diyos, kundi ipinaliliwanag lamang ang biblikal na kaalaman at ang mga teolohikal na teorya para magpakitang-gilas at itatag ang sarili nila, pinasasamba at pinasusunod pa ang mga tao sa kanila, kung gayon paanong mayroong gawain ng Banal na Espiritu ang gayong mga pastor at elder? Lumilihis sila mula sa daan ng Panginoon at mga kaaway sila ng Diyos. Puwede bang italaga ng Diyos at gamitin ang gayong mga huwad na pastol? Kung sinasamba, ginagaya, at sinusunod pa rin natin ang gayong mga tao, nangangahulugan ito ng pagiging isang kaaway ng Diyos at ganap na pagkontra sa Kanyang layunin.” Pagkatapos ko itong mabasa, naunawaan ko na hindi itinalaga ng Diyos ang mga pastor at elder, at na ang pagpapasakop sa kanila ay hindi katumbas ng pagpapasakop sa Diyos. Bagama’t nanampalataya na ako sa Panginoon, hindi pa ako tumuon sa mga salita ng Panginoon ni hinanap ang gawain ng Banal na Espiritu, at pikit-mata lamang akong nagtiwala sa mga salita ng mga pastor at elder, sinamba ang kanilang mga kaloob at kaalaman sa Bibliya, at walang tanong na sumunod sa mga sinasabi nila. Bagama’t pinagtibay ko sa puso ko na may awtoridad at makapangyarihan, at mula sa Diyos ang mga salita at ang gawain ng Makapangyarihang Diyos, at na nagbibigay-liwanag at may gawain ng Banal na Espiritu ang pagbabahaginan ng mga mula sa Iglesia, hindi ako naghanap o nagsiyasat, at palaging lumalapit sa pastor para sa pagbabantay. Anong klaseng pananampalataya ito? Sa diwa ay nanampalataya ako sa pastor na parang siya ay Diyos. Napakahangal ko! Naalala ko na sinasabi ng Bibliya: “Sumpain ang tao na tumitiwala sa tao, at ginagawang laman ang kaniyang bisig, at ang puso ay humihiwalay kay Jehova” (Jeremias 17:5). Hindi pinapayagan ng disposisyon ng Diyos ang pagkakasala. Pakunwari akong nanampalataya sa Diyos, pero sa puso ko, sinamba at sinunod ko ang tao. Pagsamba ito sa diyus-diyosan, at tunay itong kinamumuhian at kinapopootan ng Diyos, at kinokondena Niya. Nang napagtanto ko ito, medyo natakot ako at lubos na nagsisisi at nakokonsensiya, kaya nag-search ako ng mga salitang “pagsunod sa Diyos” sa website ng Ang Iglesia ng Makapangyarihang Diyos, at nakita ko ang isang sipi ng mga salita ng Makapangyarihang Diyos: “Ang pinakamahalaga sa pagsunod sa Diyos ay na dapat alinsunod ang lahat sa mga salita ng Diyos ngayon: Maging ikaw man ay naghahangad ng buhay pagpasok o na tugunan ang mga layunin ng Diyos, ang lahat ay dapat nakasentro sa mga salita ng Diyos ngayon. Kung ang iyong ibinabahagi at hinahangad na pasukin ay hindi nakasentro sa mga salita ng Diyos ngayon, isa kang estranghero sa mga salita ng Diyos, at ganap na nawalan ng gawain ng Banal na Espiritu. Ang gusto ng Diyos ay ang mga taong sumusunod sa Kanyang mga yapak. Gaano man kahanga-hanga at kadalisay ang naunawaan mo noon, hindi ito gusto ng Diyos, at kung hindi mo magagawang isantabi ang gayong mga bagay, ang mga ito ay magiging napakalaking hadlang sa iyong pagpasok sa hinaharap. Lahat niyaong nagagawang sumunod sa kasalukuyang liwanag ng Banal na Espiritu ay mga pinagpala. Sinundan din ng mga tao sa mga kapanahunang lumipas ang mga yapak ng Diyos, ngunit hindi sila nakasunod hanggang sa kasalukuyan; ito ang pagpapala ng mga tao sa mga huling araw. Yaong mga nagagawang sumunod sa kasalukuyang gawain ng Banal na Espiritu, at nagagawang sumunod sa mga yapak ng Diyos, na sumusunod sa Diyos saanman Niya sila akayin—ito ang mga tao na pinagpala ng Diyos. Yaong mga hindi sumusunod sa kasalukuyang gawain ng Banal na Espiritu ay hindi pa nakapasok sa gawain ng mga salita ng Diyos, at gaano man sila gumawa, o gaano man katindi ang kanilang pagdurusa, o gaano man sila magparoo’t parito, walang anuman dito ang may kabuluhan sa Diyos, at hindi Niya sila sasang-ayunan. … Ang ‘pagsunod sa gawain ng Banal na Espiritu’ ay nangangahulugan ng pagkaunawa sa mga layunin ng Diyos sa kasalukuyan, ang magawang kumilos alinsunod sa kasalukuyang mga hinihingi ng Diyos, ang magawang magpasakop at sundan ang Diyos sa kasalukuyan, at pagpasok alinsunod sa pinakabagong mga pagpapahayag ng Diyos. Tanging ito ang isang tao na sumusunod sa gawain ng Banal na Espiritu at nasa daloy ng Banal na Espiritu. Ang gayong mga tao ay hindi lamang may kakayahan na matanggap ang papuri ng Diyos at makita ang Diyos, kundi malalaman din nila ang disposisyon ng Diyos mula sa pinakabagong gawain ng Diyos, at malalaman din ang mga kuru-kuro at pagrerebelde ng tao, at kalikasan at diwa ng tao, mula sa Kanyang pinakabagong gawain; bukod dito, nagagawa nilang unti-unting matamo ang mga pagbabago sa kanilang disposisyon sa panahon ng kanilang paglilingkod. Ang mga tao lamang na kagaya nito ang nagagawang kamtin ang Diyos, at tunay na nakasumpong na sa tunay na daan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). Pagkatapos, nabasa ko ang isang sipi ng pagbabahaginan ng mga kapatid na nagsabing, “Ang pagsunod sa Diyos ay pangunahing tumutukoy sa pagsunod sa kasalukuyang gawain ng Diyos, sa pagpapasakop at pagsasagawa sa mga kasalukuyang salita ng Diyos, nagagawang sundin ang mga utos ng Diyos, hinahanap ang mga layunin ng Diyos sa lahat ng bagay, nagsasagawa ayon sa mga salita ng Diyos, ganap na nagpapasakop sa gawain at gabay ng Banal na Espiritu, at sa huli ay nagiging isang taong nagsasagawa ng katotohanan at sumusunod sa kalooban ng Diyos. Ito ang ibig sabihin ng maging isang tao na sumusunod sa Diyos at nagkakamit ng pagliligtas Niya. Kung nagsasagawa lamang tayo ayon sa mga salita ng tao sa Bibliya pero hindi nagpapasakop at nagsasagawa ng mga salita ng Diyos o naaarok ang mga layunin ng Diyos, at sumusunod lamang sa mga relihiyosong ritwal at patakaran, ito ay pagsunod sa tao. Kung itinuturing natin ang mga salita ng mga tao sa Bibliya bilang mga salita ng Diyos para sundin at isagawa, binabalewala at isinasantabi ang mga salita ng Panginoong Jesus, at hindi talaga sinusunod ang mga utos ng Panginoon, magiging gaya tayo ng mga mapagpaimbabaw na Pariseo, at itataboy at isusumpa ng Panginoong Jesus. Gaya ngayon, nananampalataya ang mga tao sa Panginoon pero sinasamba at iniidolo ang mga pastor at elder, hinahanap ang payo at kumukonsulta sa mga pastor at elder sa bawat problema, hinahanap pa nga ang mga pastor at elder sa pagsisiyasat sa tunay na daan. Bilang resulta, nalilinlang at naililigaw sila ng mga mapagpaimbabaw na Pariseo at relihiyosong lider, at nauuwi ito sa landas ng paglaban sa Diyos. Ito ang kahihinatnan at kalalabasan ng pagsunod sa tao. Gaya noong gumagawa ang Panginoong Jesus, maraming mga mananampalatayang Hudyo na sumunod lamang sa mga pagtuturo ng mga punong pari at Pariseo, at hindi tinanggap ang mga salita at gawain ng Panginoong Jesus, at dahil doon, naiwala nila ang pagliligtas ng Panginoon. Pakunwari silang nanampalataya sa Diyos, pero sa realidad, sumunod sila sa mga punong pari, eskriba, at Pariseo. Pero nakita nina Pedro at Juan na ang mga salita at gawain ng Panginoong Jesus ay may awtoridad at kapangyarihan, at galing ito sa Diyos, at sumunod sila kaagad sa Panginoong Jesus, nang hindi napipigilan ng mga Pariseo. Sila ay mga tunay na sumunod at nagpasakop sa Diyos.” Binanggit din ng pagbabahaginan: “Tunay na sumusunod lamang ang isang tao sa Diyos sa kanyang pananalig kung nagpapasakop siya sa gawain ng Banal na Espiritu, tinatanggap ang mga kasalukuyang salita ng Diyos, at sumusunod sa mga yapak ng Diyos. Lalo na sa mga huling araw, nang isagawa ng Diyos ang gawain ng paghatol, naiwala ng buong relihiyosong mundo ang gawain ng Banal na Espiritu at naging mapanglaw, at napipilitan ang mga tao na hanapin ang tunay na daan. Sa pagkakataong ito, dapat tayong magbigay ng higit na pansin sa paghahanap sa gawain ng Banal na Espiritu, na hinahanap ang mga salitang sinasabi ng Banal na Espiritu sa mga iglesia at nakasusunod sa bagong gawain ng Diyos. Gaya ng sinabi sa Aklat ng Pahayag: ‘At ang mga ito’y ang nagsisisunod sa Kordero saan man Siya pumaroon’ (Pahayag 14:4). Kung nakikinig lamang ang isang tao sa mga salita ng mga pastor at elder, nang hindi hinahanap ang gawain at mga salita ng Banal na Espiritu, at hindi nakikinig sa tinig ng Diyos, aabandonahin at ititiwalag sila ng gawain ng Diyos, at sa huli ay mahuhulog sila sa malalaking sakuna, habang tumatangis sila at nagngangalit ng kanilang mga ngipin. Kapag ang mga tao ay naliligaw at sumusunod sa tao sa kanilang pananampalataya sa Diyos, lumihis na sila sa daan ng Panginoon. Seryosong pagsalungat at pagkakanulo ito sa Diyos, at kung hindi sila magsisisi, siguradong aabandonahin at ititiwalag sila ng Diyos.” Pagkatapos ko itong mabasa, bigla kong naunawaan, na ang tunay na pagsunod sa Diyos ay nangangahulugang pakikinig sa mga salita ng Diyos sa lahat ng bagay at pagsasagawa ayon sa mga hinihingi ng Diyos, at ang pinakamahalaga, ay ang pagsunod sa kasalukuyang gawain ng Diyos, magpasakop sa mga kasalukuyang salita ng Diyos, at mahigpit na sumunod sa mga yapak ng Kordero. Pinagnilayan ko kung paano nagawang sumunod nina Pedro at Juan sa Panginoong Jesus. Nagawa nila ito dahil nakita nilang galing sa Diyos ang mga salita at gawain ng Panginoong Jesus, nakilala nila ang tinig ng Diyos at iniwan ang lahat para sundan ang Panginoon, at sila ang mga tunay na sumunod sa Diyos at nakinig sa Kanyang mga salita. Nang sandaling iyon, nagpasya akong hindi na ako puwedeng pikit-matang makinig sa mga pastor, at na kailangan kong hanapin ang gawain ng Banal na Espiritu, makinig sa tinig ng Diyos, at maging isang taong sumusunod sa Diyos. Noong panahon ng bakasyon ng Spring Festival, kasing sabik na sabik ng isang taong uhaw na uhaw kong pinanood ang maraming ebanghelyong pelikula na ginawa ng Ang Iglesia ng Makapangyarihang Diyos, gaya ng Paghihintay, Ibunyag ang Misteryo Tungkol sa Biblia, Ang Misteryo ng Kabanalan, at Ang Aking Pinapangarap na Kaharian sa Langit. Nakita ko na nagbunyag ng maraming misteryo ng katotohanan ang mga salita ng Makapangyarihang Diyos, gaya ng misteryo ng pagkakatawang-tao, ang misteryo ng pangalan ng Diyos, kung paano hinahatulan at dinadalisay ng Diyos ang mga tao sa mga huling araw, at kung paano itinatakda ng Diyos ang kalalabasan at hantungan ng iba’t ibang uri ng mga tao…. Sino pa kundi ang Diyos Mismo ang makakapagbunyag sa mga misteryong ito? Sino pa ang makapagpapahayag ng katotohanan para dalisayin at baguhin ang mga tao? Sa puso ko, unti-unti akong naging sigurado na ang Makapangyarihang Diyos ay ang nagbalik na Panginoong Jesus, at masaya kong tinanggap ang gawain ng Makapangyarihang Diyos sa mga huling araw.

Sa aking pagbabalik-tanaw, sinasabi kong nananampalataya at nagpapasakop ako sa Diyos, pero palagi akong kumukonsulta sa mga pastor at nakikinig sa kanila, tinatahak ang landas ng pagsunod sa tao at paglaban sa Diyos, at halos napalampas ko ang pagliligtas ng Diyos sa mga huling araw. Tunay na hangal at mangmang ako! Dahil sa awa ng Diyos sa akin, unti-unti Niya akong ginabayan para maunawaan ang katotohanan, at pinahintulutan akong makasunod sa mga yapak ng Kordero. Salamat sa Makapangyarihang Diyos!


7. Tama bang Husgahan ang mga Bagay Ayon sa Suwerte?

Ni Ruonan, Tsina

Noong Agosto 2023, napili kami ni Sister Xu Xin bilang superbisor para sa gawain ng ebanghelyo. Inatas kay Xu Xin ang Iglesia ng Chengbei, at ako naman ay naatasan para sa Iglesia ng Chengnan. Hindi gaanong epektibo ang gawain ng ebanghelyo sa Iglesia ng Chengnan. Ilang taon na ang nakakaraan, ako ang inatasan para sa gawain ng ebanghelyo sa iglesiang ito, pero hindi talaga maganda ang naging resulta, kaya nang italaga ulit sa akin ang iglesiang ito, medyo nagdalawang-isip ako. Pero naisip ko rin, “Ilang taon na ang dumaan, kaya posibleng gumanda na rin ngayon ang resulta ng gawain kahit paano.” Kaya sinimulan ko nang ituon ang sarili ko sa abalang gawaing ito.

Hindi nagtagal, oras na para gumawa ng buod ng ginawang trabaho. Nakita ko na hindi pa rin maganda ang naging resulta, na hindi gaanong naarok ng mga manggagawa sa ebanghelyo ang mga prinsipyo at ang kanilang pagkakaunawa sa mga katotohanan para sa pangangaral ng ebanghelyo ay hindi gaanong malinaw, at na hindi rin umusad ang gawain para maglinang ng mga manggagawa sa ebanghelyo o mga tagadilig. Nang malaman ng lider ang sitwasyon, sumulat siya sa amin, binahaginan niya kami at tinukoy ang mga isyu, pinaalalahanan kami na kung hindi epektibo ang gawain, dapat naming pagnilayan kung gumagawa ba kami ng totoong gawain. Nabanggit niya rin na mas maganda ang resulta sa Iglesia ng Chengbei, at pinayuhan ako na humingi ng payo at matuto mula sa kanila. Pagkatapos kong mabasa ang sulat, sinabi ko sa sarili ko, “Sabay kaming inatasan ni Xu Xin para mamahala sa gawain ng ebanghelyo, pero masuwerte si Xu Xin na maitalaga sa isang iglesia na mas maganda ang resulta, habang ako ay naitalaga naman sa isang iglesia na hindi maganda ang resulta. Kauumpisa ko pa lang at napakarami nang problema ang natukoy. Ang malas naman! Kapag patuloy na hindi maganda ang resulta, baka sabihin ng superbisor na wala akong kakayahan para sa gawain na ito. Sobrang nakakahiya kapag nangyari iyan! Wala talaga akong kasuwerte-suwerte!” Noong mga panahon na iyon, patuloy na hindi maganda ang resulta ng gawain ng ebanghelyo sa iglesia namin, at may ilang tao na nagkaroon ng mga kuru-kuro pagkatapos nilang maimpluwensiyahan ng mga tsismis na walang basehan at hindi man lang inalam ang totoo. Hindi rin malinaw ang pagbabahagi ng ilang manggagawa sa ebanghelyo ukol sa mga katanungan ng mga potensyal na tatanggap ng ebanghelyo, kaya sumulat sila sa akin para humingi ng tulong, at tumugon ako sa bawat isa sa kanila, subalit wala pa ring nakikitang pagbabago sa gawain namin. Dahil dito, lalo lang akong napaniwala na napakamalas ko talaga, at naisip ko, “Paano ba ako nauwing nakatali sa gayong iglesia? Ano na lang ang iisipin ng superbisor tungkol sa akin? Sasabihin niya kayang hindi ako gumagawa ng tunay na gawain at nagpapakatamad ako sa aking tungkulin?” Habang iniisip ko ito, lalo rin akong napanghihinaan ng loob. Napuno ako ng mga negatibong emosyon at nawalan ng interes sa lahat ng aking ginagawa. Isang araw, napansin ko na ang isang manggagawa ng ebanghelyo ay nasa isang hindi magandang kalagayan at nakakaapekto ito sa paggawa niya ng kanyang tungkulin, pero ayaw kong mag-abala tungkol dito kasi iniisip ko, “Dahil malas talaga ako, kahit magsikap pa ako, pareho lang ang magiging resulta.” Kaya hindi ko nilutas ang isyu sa pamamagitan ng napapanahong pagbabahagi. Kapag may sumusulat sa akin tungkol sa mga katanungang may kaugnayan sa gawain, ilang araw akong hindi sumasagot, at wala akong ganang alamin o pag-isipan ang mga problemang lumilitaw sa gawain. Sa pagtatapos ng bawat araw, para akong basyo na walang laman at para bang lumayo na ang puso ko mula sa Diyos. Hindi ko na rin alam kung ano ang sasabihin kapag magdarasal. Alam kong magiging mapanganib kung hindi ko aayusin ang kalagayan na ito, kaya kusa kong hinanap ang katotohanan para lutasin ang aking mga problema.

Isang araw sa gitna ng aking mga debosyonal, nakita ko ang isang sipi ng mga salita ng Diyos na talagang tumutugma sa kalagayan ko. Sabi ng Diyos: “Ano ang problema sa mga taong palaging iniisip na malas sila? Palagi nilang ginagamit ang pamantayan ng suwerte upang sukatin kung tama o mali ang kanilang mga ikinikilos, at upang timbangin kung aling landas ang dapat nilang tahakin, ang mga bagay na dapat nilang maranasan, at ang anumang problema na kanilang hinaharap. Tama ba iyon o mali? (Mali.) Nilalarawan nila ang masasamang bagay bilang malas at ang mabubuting bagay bilang suwerte o kapaki-pakinabang. Tama ba o mali ang perspektibang ito? (Mali.) Ang pagsukat ng mga bagay mula sa ganitong uri ng perspektiba ay mali. Ito ay isang sagad-sagaran at maling paraan at pamantayan ng pagsukat ng mga bagay-bagay. Dahil sa ganitong uri ng pamamaraan, madalas na nalulugmok ang mga tao sa pagkalumbay, at madalas silang nababagabag, at pakiramdam nila ay hindi kailanman nangyayari ang mga gusto nila, at na kailanman ay hindi nila nakukuha ang gusto nila, at sa huli, dahil dito ay palagi silang nababalisa, iritable, at nababagabag. Kapag hindi nalulutas ang mga negatibong emosyon na ito, patuloy na nalulumbay ang mga taong ito at nararamdaman nilang hindi sila pinapaboran ng Diyos. Iniisip nila na mabait ang Diyos sa iba ngunit hindi sa kanila, at na inaalagaan ng Diyos ang iba ngunit sila ay hindi. ‘Bakit lagi akong nababahala at nababalisa? Bakit palaging nangyayari sa akin ang masasamang bagay? Bakit hindi kailanman nangyayari sa akin ang mabubuting bagay? Kahit isang beses lang, iyon lang ang hinihiling ko!’ Kapag tinitingnan mo ang mga bagay-bagay gamit ang ganitong maling paraan ng pag-iisip at perspektiba, ikaw ay mahuhulog sa bitag ng suwerte at malas. Kapag ikaw ay patuloy na nahuhulog sa bitag na ito, patuloy kang makadarama ng pagkalumbay. Sa gitna ng pagkalumbay na ito, lalo kang magiging sensitibo sa kung ang mga bagay na nagaganap sa iyo ay suwerte ba o malas. Kapag ito ay nangyari, pinapatunayan nito na kontrolado ka na ng perspektiba at ideya ng suwerte at malas. Kapag ikaw ay kontrolado ng ganitong uri ng perspektiba, ang iyong mga pananaw at saloobin sa mga tao, pangyayari, at bagay ay wala na sa saklaw ng konsensiya at katwiran ng normal na pagkatao, at sa halip ay naging sagad-sagaran na. Kapag ikaw ay naging sagad-sagaran na, hindi ka makakaahon sa iyong pagkalumbay. Paulit-ulit kang malulumbay, at kahit na ikaw ay karaniwang hindi nakakaramdam ng pagkalumbay, sa sandaling may mangyaring hindi kanais-nais, sa sandaling madama mo na may nangyaring kamalasan, agad kang malulumbay. Ang pagkalumbay na ito ay makakaapekto sa iyong normal na paghusga at pagpapasya, at maging sa iyong kaligayahan, galit, lungkot, at kasiyahan. Kapag ito ay nakaapekto sa iyong kaligayahan, galit, lungkot, at kasiyahan, guguluhin at sisirain nito ang pagganap mo sa iyong tungkulin, pati na rin ang iyong kagustuhan at pagnanais na sundin ang Diyos. Kapag ang mga positibong bagay na ito ay nasira, ang ilang katotohanan na iyong naunawaan ay mawawala na parang bula at hindi talaga makakatulong sa iyo. Iyan ang dahilan kung bakit, kapag ikaw ay nahulog sa masamang siklo na ito, magiging mahirap para sa iyo na isagawa ang ilang katotohanang prinsipyo na iyong nauunawaan. Kapag iyo nang nadama na nasa iyo na ang suwerte, kapag hindi ka na nasusupil ng pagkalumbay, ay saka mo lamang kayang mabigat sa loob na magbayad ng kaunting halaga, magdusa ng kaunting hirap, at magpakita ng kaunting sinseridad habang ginagawa ang mga bagay na handa kang gawin. Sa sandaling madama mong nawala na ang iyong suwerte at nangyayari na sa iyong muli ang mga kamalasan, mabilis kang pinangingibabawang muli ng iyong pagkalumbay, at ang iyong sinseridad, katapatan, at kahandaang magtiis ng hirap ay biglang mawawala sa iyo. Kaya naman, ang mga taong naniniwala na sila ay malas o yaong labis na sineseryoso ang suwerte, ay katulad lang ng mga taong naniniwala na masama ang kanilang kapalaran. Madalas na mayroon silang sagad-sagarang mga emosyon—partikular na madalas silang nalulugmok sa mga negatibong emosyon tulad ng pagkalumbay. Sila ay lalo pang negatibo at mahina, at may tendensiya pa ngang maging pabago-bago ang lagay ng kanilang loob. Kapag nadarama nilang suwerte sila, sila ay puno ng kasiyahan, puno ng enerhiya, at kaya nilang magtiis ng mga hirap at magbayad ng halaga; kaya nilang matulog nang mas kaunting oras sa gabi, at kumain nang mas kaunti tuwing umaga, handa silang magtiis ng anumang hirap, at kung makaramdam sila ng panandaliang pananabik, masaya nilang iaalay ang kanilang buhay. Ngunit sa sandaling maramdaman nila na sila ay malas kamakailan, kapag tila wala na yatang tama na nangyayari sa kanila, agad na napupuno ng emosyon ng pagkalumbay ang kanilang puso. Nababalewala ang lahat ng panata at resolusyong ginawa nila noon; bigla silang nagiging parang isang bola na sumingaw, wala nang enerhiya, o nanlambot na, ayaw gumawa ng anuman o magsabi ng anuman. Iniisip nila, ‘Ang mga katotohanang prinsipyo, paghahangad sa katotohanan, pagkamit ng kaligtasan, pagpapasakop sa Diyos—walang kinalaman sa akin ang mga ito. Ako ay malas at walang halaga kahit gaano karaming katotohanan ang aking isagawa o gaano kalaking halaga ang aking ibayad, hindi ko kailanman makakamit ang kaligtasan. Katapusan ko na. Para akong isang sumpa, isang malas na indibidwal. Kung ganoon, bahala na, malas naman talaga ako!’ Kita mo, sa una ay para silang bolang sasabog na sa dami ng hangin nito, tapos bigla na lang silang lumalambot. Hindi ba’t problematiko ito? Paano nangyayari ang problemang ito? Ano ang ugat ng problema? Palagi nilang inoobserbahan ang sarili nilang kapalaran, na para bang inoobserbahan nila ang stock market, upang makita kung ito ba ay umaangat o bumabagsak, kung ito ba ay isang bull market o bear market. Palagi silang balisa, lubhang sensitibo sa usapin ng kanilang kapalaran, at sobrang matigas ang ulo. Ang ganitong uri ng sagad-sagarang tao ay madalas na malulumbay dahil sobra nilang iniintindi ang kanilang sariling kapalaran at namumuhay sila batay sa lagay ng kanilang loob” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Mula sa mga salita ng Diyos, naunawaan ko na ang kalagayan ko ng kawalan ng pag-asa ay dahil gumagamit ako palagi ng mga maling pananaw gaya ng suwerte at kamalasan para husgahan ang mga kapaligiran na isinaayos ng Diyos para sa akin. Lagi kong iniisip na ang paggawa ng tungkulin nang walang kagipitan o paghihirap, kung saan hindi ko kailangang mahirapan o magbayad ng halaga at puwede pa akong makatanggap ng paghanga at papuri mula sa iba, ay nangangahulugang masuwerte ako. Kung ang tungkulin ko ay laging mahirap, walang resultang nakakamit o kaya naman ay napupungusan ako, itinuturing ko ito na isang kamalasan, nabubuhay ako na nasisiraan ng loob at nawawalan ako ng gana sa aking tungkulin. Hindi epektibo ang gawain ko, at nagbigay ng gabay at tulong ang lider at pinayuhan niya kami na matuto mula sa iglesia na may mas magagandang resulta. Mabuting bagay ito dahil hinihimok ako nito na magnilay at unawain ang sarili ko, at na ibuod ang mga isyu at paglihis sa aking gawain at na itama ang mga ito sa napapanahong paraan. Kapwa makikinabang dito ang aking buhay pagpasok at ang gawain ng iglesia. Pero dahil nakaapekto sa aking reputasyon at katayuan ang mga hindi epektibong resulta na ito, inisip kong ang lahat ng ito ay dahil malas lang ako. Nakita ko na ang iglesiang pinangangasiwaan ni Xu Xin ay nagkaroon ng magagandang resulta at na natanggap niya ang mataas na pagtingin at ang pagkilala ng lider, kaya naman nakaramdam talaga ako ng inggit at inisip kong masuwerte siya. Pagkatapos ay tiningnan ko ang hindi magagandang resulta ng gawain ng ebanghelyo sa iglesia na responsabilidad ko at mas lalo akong naging kumbinsido na malas nga ako. Lagi kong ginagamit ang maling pananaw na ito ng suwerte at kamalasan para tingnan ang mga kapaligiran na isinaayos ng Diyos para sa akin. At kapag nahaharap ako sa mahihirap na sitwasyon, nagrereklamo ako, iniisip na pinapaboran ng Diyos si Xu Xin at hindi ako binibiyayaan, at nabubuhay ako sa mga negatibong emosyon at nagiging pasibo at mapanlaban. Ang mga walang pananampalataya, na hindi nananampalataya sa Diyos o nakakaunawa sa katotohanan, ay laging ginagamit ang suwerte at kamalasan para husgahan ang lahat ng nangyayari sa kanila. Pakiramdam nila ay masuwerte sila kapag nagkakamit sila ng kasikatan, kapakinabangan, kayamanan, o promosyon, at nagrereklamo sila tungkol sa hindi pagiging patas ng Langit o sinisisi nila ang iba kapag hindi maganda ang mga nangyayari. Pero bilang mananampalataya ng Diyos, malinaw kong nalalaman na ang lahat ng nangyayari sa akin, tila mabuti man ito o masama mula sa perspektiba ng tao, ay pinamamahalaan at isinasaayos ng Diyos at may mga aral mula sa mga ito na kailangan kong matutuhan, pero hindi ko ito tinanggap mula sa Diyos. Sa halip, ginamit ko ang pananaw ng mga walang pananampalataya para husgahan ang mga kapaligiran na isinaayos ng Diyos para sa akin. Isa itong malaking kalokohan; mga pananaw ito ng mga hindi mananampalataya! Nang mapagtanto ko ito, nakaramdam ako ng matinding kahihiyan, at ginusto kong hanapin ang katotohanan para itama ang maling pananaw na ito.

Kalaunan, nabasa ko ang mga siping ito mula sa mga salita ng Diyos: “Bumalik tayo sa paksa ng suwerte o malas, ngayon ay alam na ng lahat na ang kasabihang ito tungkol sa suwerte ay walang saysay, at na ito ay hindi maganda at hindi rin masama. Ang mga tao, pangyayari, at bagay na nakakaharap mo, maging ang mga ito man ay maganda o masama, ay pawang itinatakda ng kataas-taasang kapangyarihan at mga pagsasaayos ng Diyos, kaya dapat harapin mo nang wasto ang mga ito. Tanggapin mo ang magandang bagay mula sa Diyos, at tanggapin mo rin ang masamang bagay mula sa Diyos. Huwag mong sabihing suwerte ka kapag mabubuting bagay ang nangyayari, at na malas ka kapag masasamang bagay ang nangyayari. Masasabi lamang na mayroong mga aral na dapat matutunan ang mga tao sa lahat ng bagay na ito, at hindi nila ito dapat tanggihan o iwasan. Pasalamatan ang Diyos para sa mabubuting bagay, ngunit pasalamatan din ang Diyos para sa masasamang bagay, sapagkat ang lahat ng ito ay isinaayos Niya. Ang mabubuting tao, mga pangyayari, bagay, at kapaligiran ay nagbibigay ng mga aral na dapat matutunan nila, ngunit may mas higit pa na matututunan sa masasamang tao, mga pangyayari, bagay, at kapaligiran. Lahat ng ito ay mga karanasan at senaryo na dapat maging bahagi ng buhay ng isang tao. Hindi dapat gamitin ng mga tao ang ideya ng suwerte para sukatin ang mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). “Kung bibitiwan mo ang ideya ng kung gaano ka kasuwerte o kamalas, at tatratuhin mo ang mga bagay na ito nang kalmado at tama, makikita mong karamihan sa mga bagay ay hindi naman gaanong hindi paborable o mahirap harapin. Kapag tinalikuran mo ang iyong mga ambisyon at ninanais, kapag hindi mo na tinutulan o iniwasan ang anumang kapahamakan na iyong nararanasan, at hindi mo na sinukat ang gayong mga bagay batay sa kung gaano ka kasuwerte o kamalas, marami sa mga bagay na dati mong itinuturing na kapahamakan at masama, ay iisipin mo na ngayon na mabuti—ang masasamang bagay ay magiging mabubuti. Ang iyong mentalidad at kung paano mo tingnan ang mga bagay-bagay ay magbabago, na magbibigay-daan sa iyo na magbago ng damdamin tungkol sa iyong mga karanasan sa buhay, at kasabay nito ay magkakamit ka ng iba’t ibang gantimpala. Ito ay isang kakaibang karanasan, isang bagay na magdadala sa iyo ng mga di-inaasahang gantimpala. Ito ay isang mabuting bagay, hindi masama” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Mula sa mga salita ng Diyos, naunawaan ko na ang lahat ng nangyayari sa akin, tila mabuti man ito o masama mula sa perspektiba ng tao, ay nasa ilalim ng kataas-taasang kapangyarihan ng Diyos at nagtataglay ng layunin ng Diyos. Dapat tanggapin ko ang mga bagay mula sa Diyos at magpasakop, hanapin ang katotohanan at matuto ng mga aral. Ito ang saloobin at pagsasagawa na dapat mayroon ako. Naisip ko si Jose, na ibinenta ng kanyang mga kapatid para maging alipin sa Ehipto at na dumanas ng maraming paghihirap. Bagamat tila hindi magandang pangyayari ito, kalaunan ay naging punong administrador ng Ehipto si Jose. Noong taggutom, nakaligtas si Jose sa pagdurusa ng pagkagutom, at nasa ilalim siya ng pangangalaga at proteksiyon ng Diyos. Kalaunan, pumunta sa Ehipto ang mga kapatid ni Jose para bumili ng butil, at lumipat sa Ehipto ang kanilang buong pamilya, at tumira doon ang kanilang mga inapo sa loob ng apat na raang taon. Napagtanto ko mula rito na hindi naman laging masama ang ilang bagay na tila kamalasan mula sa perspektiba ng tao, at na ang lahat ng bagay na ito ay kalakip ang mabuting kalooban ng Diyos. Kagaya na lang ngayon nang itinalaga ako para mangasiwa sa Iglesia ng Chengnan. Sa isang banda, base ito sa mga pangangailangan ng gawain dahil mas pamilyar ako sa mga tauhan ng iglesiang ito, at mas may karanasan ako sa gawain ng ebanghelyo kaysa kay Xu Xin. Kaya ang pagsasaayos na ito ay makakabuti sa gawain ng iglesia, at sa kabilang banda, kailangan ito para sa aking buhay pagpasok. Isa akong tao na mahilig magpakasasa sa pisikal na kaginhawahan at hindi ako magaling sa paghahanap sa katotohanan kapag nahaharap ako sa mga isyu. At ang iglesia na pinangangasiwaan ko ay nagkaroon ng maraming problema at paghihirap, kaya naman kinailangan kong mas magsikap, maghanap, magnilay, makipag-usap, at magbuod ng mga bagay-bagay. Sa paggawa nito ay maiiwasan ko ang maging kampante at ang mamuhay sa laman. Isinaayos ng Diyos ang kapaligiran na ito ayon sa matitinding kapintasan ko; ito ay pagliligtas Niya sa akin! Naisip ko rin kung paanong naging tagapangasiwa ako ng iglesiang ito ilang taon na ang nakakaraan, at noong panahong iyon, hindi ako gumawa ng totoong gawain. Nang makita kong hindi magaganda ang resulta ng aking mga kapatid, hinamak at hinusgahan ko lang sila, nang hindi nagbibigay ng kahit anong tulong para sa kanilang buhay pagpasok. Umalis ako nang may panghihinayang at pagkakautang, at ngayon ay binibigyan ako ng pagkakataon para pangasiwaan muli ang kanilang gawain. Isa itong pagkakataon sa akin para bumawi sa mga naging pagsalangsang ko, at kailangan kong itama ang saloobin ko sa aking tungkulin sa napapanahong paraan, makipagtulungan sa abot ng aking makakaya, at huwag magsanhi ng anumang panghihinayang. Sa puntong iyon, naramdaman ko na kinakailangan sa buhay ko ang pagbibigay ng Diyos sa akin ng pagkakataon para pangasiwaan ang iglesiang ito, na ipinakita nito ang mabubuting layunin ng Diyos, at hindi ko na puwedeng tingnan ang mga bagay-bagay mula sa perspektiba ng mga walang pananampalataya o labanan ang mga kapaligiran na isinaayos ng Diyos para sa akin. Ang totoo, anuman ang kapaligiran na isinasaayos ng Diyos, kailangan ito para sa ating buhay, at walang bagay na suwerte o malas lang. Nang tumigil ako sa panghuhusga sa mga tao, pangyayari, at bagay nang base sa suwerte at sa halip ay tiningnan ko ang mga ito ayon sa mga salita ng Diyos, nakaramdam ako ng ginhawa at hindi na ako namuhay sa mga negatibong emosyon.

Napaisip din ako kung bakit ko nga ba laging iniisip na kamalasan kapag nahaharap ako sa mga hindi kaaya-ayang sitwasyon, at lagi akong nag-aasam na mangyari sa akin ang magagandang bagay, at napaisip ako kung anong tiwaling disposisyon ba ang nagsasanhi nito. Sa aking mga debosyonal, nabasa ko ang mga salita ng Diyos: “Kaya, ano ang mga iniisip at pananaw ng mga taong gumagamit ng suwerte para sukatin kung ang mga bagay ay mabuti ba o masama? Ano ang diwa ng gayong mga tao? Bakit masyado nilang binibigyang-pansin ang suwerte at malas? Ang mga tao bang masyadong nakatuon sa suwerte ay umaasa na suwerte sila, o umaasa ba silang malas sila? (Umaasa silang suwerte sila.) Tama iyan. Sa katunayan, hinahangad nila ang suwerte at na mangyari sa kanila ang mabubuting bagay, at sinasamantala lang nila ang mga ito at pinakikinabangan ang mga ito. Wala silang pakialam kung gaano man magdusa ang iba, o kung gaano karaming paghihirap o suliranin ang kailangang tiisin ng iba. Ayaw nilang mangyari sa kanila ang anumang bagay na sa tingin nila ay malas. Sa madaling salita, ayaw nilang mangyari sa kanila ang anumang masama: walang mga dagok, pagkabigo o pagkapahiya, walang pagpupungos, walang kawalan, pagkatalo, o pagkalinlang. Kapag nangyari ang anuman sa mga iyon, iniisip nilang malas ito. Sinuman ang nagsaayos nito, kung mangyari ang masasamang bagay, malas ito. Umaasa sila na ang lahat ng mabubuting bagay—ang maitaas ang ranggo, mamukod-tangi, at ang masamantala ang iba, ang makinabang mula sa ibang bagay, kumita nang malaki, o maging opisyal na mataas ang ranggo—ay mangyayari sa kanila, at iniisip nila na suwerte iyon. Palagi nilang sinusukat batay sa suwerte ang mga tao, pangyayari, at bagay na nakahaharap nila. Hinahangad nila ang suwerte, hindi ang malas. Sa sandaling magkaroon ng aberya sa kaliit-liitang bagay, sila ay nagagalit, nayayamot, at hindi nasisiyahan. Sa mas prangkang pananalita, makasarili ang ganitong uri ng mga tao. Hinahangad nilang masamantala ang iba, makinabang, manguna, at mamukod-tangi. Masisiyahan sila kung sa kanila lang mangyayari ang lahat ng mabubuting bagay. Ito ang kanilang kalikasang diwa; ito ang tunay nilang mukha” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Mula sa mga salita ng Diyos, naunawaan ko na ang mga taong laging nagrereklamo tungkol sa kanilang kamalasan ay mga taong makasarili at kapakanan lang nila ang iniisip. Laging gusto ng mga ganitong tao na maganda ang mangyari sa kanila, na maging maayos ang lahat ng bagay, na sila ay magkamit ng tagumpay sa trabaho, maging kapansin-pansin, at magkamit ng kaluwalhatian, at hindi maharap sa kahit anong dagok o pagkabigo. Kahit sa kanilang tungkulin sa sambahayan ng Diyos, gusto nilang magkaroon ng magagandang resulta nang hindi ito pinaghihirapan, at ayaw nilang mahirapan o magbayad ng halaga na kailangan para gawin ang kanilang tungkulin, at nag-aatubili silang mapungusan. Nagrereklamo agad sila kapag napahiya sila o medyo nadismaya. Sa pagninilay sa aking sarili, napagtanto ko na ganito pala ako. Tuwing nakakaranas ako ng hirap sa aking tungkulin, o tuwing nahaharap ako sa mga dagok, o pagkabigo, o pagpupungos, nagrereklamo ako tungkol sa kapaligiran na isinaayos ng Diyos para sa akin. Gusto ko lagi na sumikat ako at makinabang nang wala akong mga inaalala o nararanasang paghihirap, at na makapamuhay ako nang maginhawa. Maraming isyu ang Iglesia ng Chengnan na pinangangasiwaan ko, at hindi epektibo ang gawain at madalas ay napupungusan kami, kaya naisip ko na walang mabuting maidudulot ang maging tagapangasiwa ng ganitong iglesia, at na kahit gaano pa ako magsikap araw-araw, hindi ito makikita ng iba, kaya ako nagkaroon ng hinaing, naging negatibo, at naging tamad. Nakita ko na lumala ang kalagayan ng aking mga kapatid at na nakakaapekto ito sa kanilang tungkulin, pero wala akong pakialam, at ayaw kong harapin ang mga problema sa gawain. Umasa ako sa mga satanikong pilosopiya gaya ng “Huwag tumulong kung walang gantimpala” at “Walang nagtatrabaho nang walang kapalit,” at ako ay naging makasarili, mapag-isip sa sarili kong kapakanan, kasuklam-suklam, at malupit. Naisip ko kung paanong nilinang ako ng iglesia para maging superbisor at binigyan ako nito ng maraming oportunidad para magsanay, at ngayon ay itinatalaga ako para pangasiwaan ang isang iglesia na hindi magaganda ang resulta sa gawain ng ebanghelyo. Dapat ay isinaalang-alang ko ang layunin ng Diyos at naging aktibo ako sa aking tungkulin para lutasin ang mga problema at paghihirap sa gawain. Pero sa halip, nagreklamo ako dahil sa takot ko na mahirapan at mapahiya, at sa gayon ay nabigo ako na gawin ang sarili kong mga tungkulin. Hindi ko ginagawa ang aking mga tungkulin para palugurin ang Diyos, kundi para maghangad ng pisikal na kasiyahan, kasikatan, at katayuan. Naging sobrang makasarili at kasuklam-suklam ako! Nang mapagtanto ko ito, labis akong nakonsensiya, at ayaw ko nang hangarin pa ang mga sarili kong interes. Gusto kong isaalang-alang ang layunin ng Diyos at umasa sa Kanya sa pagtupad ko ng aking mga responsabilidad. Kalaunan, kapag may nakikita akong mga manggagawa sa ebanghelyo na nahaharap sa mga paghihirap at isyu, o hindi nauunawaan ang mga prinsipyo ng ebanghelyo, hindi na ako nagrereklamo kundi sumusulat ako ng mga liham para paulit-ulit na makipag-usap. At kapag nakita kong hindi maganda ang kalagayan nila, binabahaginan ko sila ng mga salita ng Diyos para tulungan at suportahan sila. Nang simulan kong magsagawa nang ganito, naramdaman kong kasiya-siya ang bawat araw, at na mayroon akong natatamo.

Isang araw, nakatanggap ako ng liham mula sa isang manggagawa sa ebanghelyo sa Iglesia ng Chengnan, at sinabi niyang nagbitiw ang kanyang kapareha na si Sister Jing’an dahil pakiramdam nito ay hindi sapat ang kakayahan nito para magawa ang mga tungkulin nito. Pagkaraan ng ilang araw, nakatanggap ako ng isa pang liham mula sa isang lider ng grupo, na nagsasabing hindi rin maganda ang kalagayan ni Sister Wei Zhen, at na nabubuhay ito sa isang tiwaling disposisyon at ayaw nitong mag-ebanghelyo. Sinabi rin ng lider ng grupo na “Ako rin ay nahihirapan at hindi ko alam kung paano makikipagtulungan….” Nang makita ko ang mga isyung ito, nadismaya ako, iniisip na, “Bakit ba ang dami ninyong problema? Kung gaano kayo kakulang sa resulta sa gawain, binabawi naman ninyo sa dami ng problema na mayroon kayo. Isang araw, isa sa inyo ang nagbibitiw, at sa sumunod, isa naman ang hindi maganda ang kalagayan. Ang paglutas pa lang ng mga kalagayan ninyo ay matrabaho na. Paano pa ako makakahanap ng oras para mag-ebanghelyo? Hindi pa kabilang diyan ang pisikal na paghihirap, at higit sa lahat, ano na lang ang iisipin ng superbisor sa akin kung hindi epektibo ang gawain? Ang daming problema ng iglesiang ito; wala talaga akong suwerte!” Napagtanto kong mali ang kalagayan ko, kaya hinanap ko ang mga salita ng Diyos tungkol dito. Nabasa ko ang mga salita ng Diyos: “Madali bang makaahon sa pagkalumbay na ito? Sa katunayan, madali lamang ito. Iwanan mo lang ang iyong mga baluktot na pananaw, huwag mong asahan na palaging magiging maganda ang takbo ng lahat, o aayon sa mismong gusto mo, o magiging magaan. Huwag mong katakutan, kalabanin, o tanggihan ang mga bagay na hindi nagiging maayos. Sa halip, bitiwan mo ang iyong pagsalungat, maging kalmado ka, at lumapit ka sa Diyos nang may saloobin ng pagpapasakop, at tanggapin mo ang lahat ng isinasaayos ng Diyos. Huwag mong hangarin ang diumano’y ‘suwerte’ at huwag mong tanggihan ang diumano’y ‘malas.’ Ibigay mo ang iyong puso at buong pagkatao sa Diyos, hayaan mong Siya ang kumilos at mamatnugot, at magpasakop ka sa Kanyang mga pamamatnugot at pagsasaayos. Ibibigay sa iyo ng Diyos ang kailangan mo sa tamang sukat kapag kailangan mo na ito. Pamamatnugutan Niya ang mga kapaligiran, tao, pangyayari, at bagay na kinakailangan mo, ayon sa iyong mga pangangailangan at kakulangan, upang matuto ka ng mga aral na dapat mong matutunan mula sa mga tao, pangyayari, at bagay na iyong pagdaraanan. Siyempre, ang pangunahing kondisyon para sa lahat ng ito ay dapat may mentalidad ka ng pagpapasakop sa mga pamamatnugot at pagsasaayos ng Diyos. Kaya huwag mong hangarin ang pagiging perpekto; huwag mong tanggihan o katakutan ang mga pangyayaring hindi kanais-nais, nakakahiya, o hindi paborable; at huwag mong gamitin ang iyong pagkalumbay upang labanan ng iyong kalooban ang hindi magagandang bagay na nangyayari” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Mula sa mga salita ng Diyos, naunawaan kong may mabuting kalooban ang Diyos sa mga ganitong sitwasyon. Dapat mag-umpisa ako sa pagpapasakop at paghahanap sa layunin ng Diyos, at hindi magkaroon ng reaksyon na lumaban, magreklamo, o maghimutok agad kapag may bagay na puwedeng makaapekto sa reputasyon o sa mga pisikal na interes ko, na mabuhay sa mga negatibong emosyon. Hindi ito ang saloobin na dapat mayroon ako sa aking mga tungkulin. Noong panahong iyon, tatlong mga kapatid ang negatibo at mahina, nabubuhay sa mga tiwaling disposisyon at hindi makaahon dito, na napakahirap, at kung hindi ito malulutas sa tamang panahon sa pamamagitan ng pagbabahaginan, hindi lang ito makakaapekto sa gawain ng ebanghelyo kundi maaantala rin nito ang kanilang buhay pagpasok. Hindi ko sila dapat hinamak, kundi dapat ay nagbahagi ako sa kanila at tinulungan ko sila nang may pagmamahal bilang pagtupad sa aking responsabilidad. Kaya agad akong sumulat sa kanila, ikinuwento ko ang mga karanasan ko at binahaginan ko sila, tinulungan ko silang maunawaan ang mga layunin ng Diyos at tumigil sa pamumuhay nang may paghihirap. Ibinahagi ko rin ang mga karanasan ko at ang mga natamo ko sa pag-eebanghelyo. Pagkaraan ng ilang araw, nakatanggap ako ng liham, na sinasabing bumuti na ang kanilang kalagayan sa pamamagitan ng pagkain at pag-inom ng mga salita ng Diyos, at na normal na uli nilang nagagawa ang kanilang mga tungkulin. Nang makita ko ang mga ganitong resulta, nakaramdam ako ng matinding ginhawa at tumibay ang aking pananalig. Ang lahat ay nasa kamay ng Diyos, at anumang paghihirap o dagok ang isaayos ng Diyos para sa akin, dapat ay umasa ako sa Kanya para mapagdaanan ang mga ito, at dapat kong hanapin ang katotohanan at pasukin ito sa lahat ng bagay. Ito ang saloobin na dapat mayroon ako sa aking mga tungkulin. Hindi ko makakamit ang mga kapakinabangang ito at ang pagkaunawang ito sa isang komportableng kalagayan!

Pagkatapos ng karanasang ito, napagtanto ko na ang panghuhusga sa mga bagay nang ayon sa suwerte o kamalasan ay isang malaking kalokohan! Kasabay nito, napagtanto ko rin na ang kapaligiran na isinasaayos ng Diyos para sa akin araw-araw, mabuti man ang tingin ko rito o salungat sa aking mga kagustuhan, ay laging may mga aral na dapat kong matutuhan. Kailangan ang lahat ng ito para sa aking buhay pagpasok, at taglay ng mga ito ang mabuting kalooban ng Diyos. Dapat magsikap ako na hanapin ang katotohanan at na maabot ang punto kung saan tinitingnan ko na ang mga tao at bagay nang ayon sa pamantayan ng mga salita ng Diyos, at na pasukin ang realidad ng mga salita ng Diyos sa lalong madaling panahon.


8. Hindi Na Mataas ang Inaasahan Ko sa Aking Anak

Ni Zhizhuo, Tsina

Lumaki ako sa nayon, at napakahirap ng buhay sa amin. Naiinggit ako sa buhay ng mga taong nakatira sa lungsod at nadama kong sa pamamagitan lamang ng pag-aaral nang mabuti, pagpasok sa unibersidad, at pagkakaroon ng matatag na trabaho, na matatakasan ko ang buhay ng pagtatrabaho sa bukid mula bukang-liwayway hanggang takipsilim. Noong nag-aaral pa ako, inilaan ko ang sarili ko sa pag-aaral. Kahit na nagpapahinga ang iba, patuloy akong nag-aaral. Sa katapusan ng linggo, hindi ako umuuwi dahil natatakot ako na ang pag-uwi ko ay makaaapekto sa pag-aaral ko. Pero hindi nangyari ang mga bagay ayon sa gusto ko. Gaano man ako nagsumikap na mag-aral, hindi pa rin tumaas nang husto ang mga marka ko. Dalawang beses kong inulit ang school year pero hindi pa rin ako nakapasok sa unibersidad. At bilang resulta, nagkaroon ako ng matinding insomnia. Matapos bumagsak sa entrance exam para sa kolehiyo, nakaramdam ako ng labis na kahihiyan, at hindi ako lumabas ng bahay sa loob ng mahigit anim na buwan. Pagkatapos magpakasal, nagsimula kaming mag-asawa ng negosyo sa bahay. Kahit na nagtatrabaho kami mula bukang-liwayway hanggang takipsilim araw-araw, hindi kami kumita ng malaki. Matapos isilang ang anak namin, nang makita ko kung gaano siya katalino at ka-cute, naisip ko, “Dahil hindi natupad ang mga hangarin ko, kailangang siguraduhin kong makakapag-aral nang maigi ang anak ko at makakapasok sa isang unibersidad sa hinaharap, makakahanap ng respetadong trabaho at magiging bukod-tangi sa karamihan. Sa ganitong paraan, matatakasan namin ang buhay ng kahirapan, at gaganda rin ang tingin sa akin. Noong bata pa ako, dahil marami kaming magkakapatid, walang oras ang mga magulang ko para pangasiwaan ang pag-aaral namin, na humantong sa mahinang pundasyon ko sa akademya. Kailangan kong magpokus sa edukasyon ng anak ko mula sa murang edad at siguraduhing matatag ang pundasyon niya.” Kaya, sa tuwing nakakakita ako ng libro na maaaring makapagpabuti sa mga marka niya, binibili ko ito para sa kanya. Minsan pag-uwi ng anak ko galing sa paaralan at gustong maglaro saglit, sinasabi ko sa kanya, “Kung hindi ka mag-aaral nang mabuti ngayon, magiging mahirap ang trabaho mo sa hinaharap, at mamaliitin ka ng iba—gaya namin. Nakakapagod kaya iyon! Para kanino ba ako nagsusumikap araw-araw? Hindi ba’t para sa iyo lahat ito? Pero, hindi ka pa rin nagsisikap!” Dahil wala nang pagpipilian, atubiling umaalis ang anak ko at gumagawa ng takdang-aralin niya. Kahit na tapos na siya, hindi ko pa rin siya pinapayagang maglaro; sa halip, binibigyan ko siya ng mas marami pang takdang-aralin. Naniniwala ako na “Kung babasahin mo ang isang libro nang isandaang beses, magiging maliwanag ang kahulugan nito.” Kaya tuwing umaga, pinapabangon ko siya nang kalahating oras na mas maaga para isaulo ang mga aralin niya. Kapag ayaw niyang mag-aral at nagmamaktol siya, sinisigawan ko siya at sinesermonan. Araw-araw, para akong isang spring na mahigpit na ipinilipit, na hindi kailanman nangangahas magpahinga. Sa tuwing susuway nang kahit kaunti ang anak ko, pinapagalitan ko siya, “Bakit ba hindi ka nakikinig! Nagsusumikap ako nang todo araw-araw, binabantayan ang pag-aaral mo, ipinaglalaba ka at ipinagluluto ka kapag pumapasok ka sa paaralan, at kailangan pang magtrabaho para kumita ng pera para mabilhan ka ng maayos na pagkain. Para kanino ko ba ginagawa ang lahat ng ito? Hindi ba’t para magkaroon ka ng magandang kinabukasan? Kung hindi ka makikinig sa akin at hindi ka mag-aaral nang mabuti, pagsisisihan mo ito balang araw!” Natakot ako na kapag nagsimula siyang maglaro, hindi na siya makakapagpokus, kaya hindi ko siya pinapayagang lumabas para maglaro. Minsan, kahit na isinasama ko siya sa labas, iyon ay para lang bumisita sa tindahan ng mga libro. Binabantayan ko siya nang malapitan, hindi umaalis sa tabi niya, hinihimok siyang mag-aral, at nagpatuloy ang ganitong gawi kahit na pagkatapos niyang makapasok sa middle school.

Noong nasa middle school na ang anak ko, ang baba ng mga marka niya sa English, kaya naisip kong kailangan ko muna itong matutunan—paano ko ba siya matuturuan kung hindi ganito? Naniniwala ako na kapag mataas ang mga marka niya sa lahat ng subject ay saka lamang siya magkakaroon ng mas malaking pagkakataon na makapasok sa unibersidad. At sa pamamagitan lamang ng pagpasok sa unibersidad na maaari siyang magkaroon ng pagkakataong baguhin ang kapalaran niya. Kung kaya niyang maging bukod-tangi, magdudulot din ito ng karangalan sa amin bilang mga magulang. Kahit na marami akong inaasikaso, na nagpapahirap sa pag-aaral, nagsusumikap pa rin ako, at pagkatapos kong makabisado ito, tinuturuan ko siya hanggang sa maintindihan niya. Nang makita ko kung gaano siya kabalisa araw-araw, ayaw makipag-usap, hindi ngumingiti, na kuba na sa murang edad, kulang sa sigla, labis akong nasaktan. Pero alang-alang sa magandang kinabukasan niya, pakiramdam ko ay wala akong ibang magagawa kundi ang patuloy na pilitin siya nang ganito. Sa huli, sa isang hindi primera klaseng unibersidad lamang nakapasok ang anak ko. Pakiramdam ko ay hindi makapagbibigay ng magandang kinabukasan ang pag-aaral sa isang hindi primera klaseng unibersidad, kaya pinag-aral ko siyang muli sa isang de-kalidad na high school sa lungsod. Sa wakas, matapos ang lahat ng pagsusumikap ko, natanggap siya sa isang magandang unibersidad. Tuwang-tuwa at nagmamalaki ako, at pakiramdam ko ay parang iba na ako kumpara sa dati. Akala ko na hangga’t makakapagtapos sa unibersidad at makakakuha ng isang matatag na trabaho ang anak ko, magagawa na niyang mamuhay nang masaya at komportable, at matatamasa ko rin ang mga benepisyo pagtanda ko. Pero hindi ko inasahan na hindi makakakuha ng graduation certificate ang anak ko dahil bumagsak siya sa CET-4 (College English Test Band 4) exam. Sinubukan namin ang lahat, gumamit kami ng mga impluwensiya at naghanap ng mga koneksiyon, pero wala pa ring nangyari. Naisip ko sa sarili ko, “Tapos na ang lahat ngayon; wala na akong pag-asang umangat kaysa sa iba. Nauwi sa wala ang lahat ng mga taon ng pagsusumikap ko, at talagang nawasak na ang lahat ng pag-asa ko!” Pakiramdam ko ay gumuho ang mundo ko. Pagkatapos noon, puro pamumuna at reklamo na lang ang ginagawa ko sa anak ko, ipinapakitang dismayado ako sa kanya dahil sa hindi niya pag-aaral nang mabuti at pagkabigong matugunan ang mga inaasahan ko. Punong-puno na siya sa pagbubunganga ko na ayaw na niyang umuwi sa bahay. Dahil walang diploma galing sa unibersidad ang anak ko, hindi siya makahanap ng trabaho. Kapag lumalabas ako, natatakot akong may makasalubong ako na mga kakilalang maaaring magtanong, “Saan nagtatrabaho ang anak mo? Kumusta na ang pag-unlad niya?” Kapag nalaman ng iba na nag-aral sa isang unibersidad ang anak ko pero wala siyang diploma, hindi ba’t iisipin nila na parang hindi rin siya nag-aral sa isang unibersidad? Hindi ba’t pagtatawanan nila ako? Bilang resulta, araw-araw akong nahihirapan.

Noong Disyembre 2021, tinanggap ko ang pagliligtas ng Makapangyarihang Diyos sa mga huling araw. Ibinahagi ko ang pagdurusa ko sa isang kapatid, at may nakita siyang sipi ng mga salita ng Diyos para sa akin: “Kahit gaano pa di-kasiya-siya para sa isang tao ang kanyang kapanganakan, pag-abot sa hustong pag-iisip, o pag-aasawa, alam ng bawat isang dumaan na sa mga ito na hindi mapipili ng isang tao kung saan at kailan siya ipapanganak, ano ang hitsura niya, sino ang kanyang mga magulang, at sino ang kanyang kabiyak, bagkus tinatanggap lamang niya ang kalooban ng Langit. Subalit kapag dumating na ang panahon upang mag-aruga ang mga tao ng susunod na henerasyon, kanilang ipinapasa ang lahat ng kanilang di-natupad na mga pagnanais sa unang bahagi ng kanilang buhay sa kanilang mga inanak, umaasa na mababawi ng kanilang mga supling ang lahat ng kabiguan na naranasan nila sa unang bahagi ng kanilang mga buhay. Kung kaya ginagawa ng mga tao ang lahat ng uri ng pagpapantasya tungkol sa kanilang mga anak: na ang kanilang mga anak na babae ay magiging nakamamanghang mga dilag, na ang kanilang mga anak na lalaki ay magiging makisig at maginoo; na ang kanilang mga anak na babae ay magkakaroon ng pinag-aralan at magkakaroon ng mga talento at ang kanilang mga anak na lalaki ay magiging mga napakatalinong mag-aaral at nangungunang atleta; na ang kanilang mga anak na babae ay magiging magiliw, mabait, at matino, at ang kanilang mga anak na lalaki ay magiging matalino, mahusay, at madaling makaramdam. Umaasa sila na mapababae o mapalalaki man ang kanilang anak, igagalang nito ang nakatatanda sa kanila, magiging maalalahanin sa kanilang mga magulang, mamahalin at pupurihin ng lahat…. Sa puntong ito, muling bumubukal ang pag-asa sa buhay, at nag-aalab ang mga bagong simbuyo sa puso ng mga tao. Alam ng mga tao na sila ay walang kapangyarihan at walang-pag-asa sa buhay na ito, na hindi na sila magkakaroon ng ibang pagkakataon o ng ibang pag-asa na mamukod-tangi sa iba, at wala na silang magagawa kundi ang tanggapin ang kanilang mga kapalaran. At kaya ipinapasa nila ang lahat ng kanilang inaasam, ang kanilang di-natupad na mga ninanais at mithiin, sa susunod na henerasyon, umaasa na makakatulong sa kanila ang kanilang supling na makamit ang kanilang mga pangarap at matupad ang kanilang mga ninanais; na ang kanilang mga anak na babae at mga anak na lalaki ay magdadala ng karangalan sa pangalan ng pamilya, magiging importante, mayaman, o bantog. Sa madaling salita, nais nilang makita na namamayagpag ang tagumpay ng kanilang mga anak. Ang mga plano at pantasya ng mga tao ay perpekto; hindi ba nila alam na ang bilang ng mga anak na mayroon sila, ang hitsura, mga kakayahan ng kanilang mga anak, at iba pa, ay hindi nila mapagpapasyahan, na ni kapiraso ng mga kapalaran ng kanilang mga anak ay wala sa kanilang mga palad? Ang mga tao ay hindi mga panginoon ng kanilang sariling kapalaran, subalit umaasa sila na mababago nila ang mga kapalaran ng mas nakababatang henerasyon; wala silang kapangyarihan na takasan ang kanilang sariling mga kapalaran, subalit sinusubukan nilang kontrolin ang kapalaran ng kanilang mga anak na babae’t lalaki. Hindi kaya nasosobrahan ang tiwala nila sa kanilang mga sarili? Hindi ba ito kahangalan at kamangmangan ng tao?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Pagkatapos kong basahin ang mga salita ng Diyos, lubhang naantig ako. Kinokontrol ng Diyos ang kapalaran ng mga tao. Anumang pamamaraan ang gamitin ng mga tao, o gaano man kalaki ang halagang ibayad nila, hindi nila matatakasan ang mga pagsasaayos ng Diyos sa mga kapalaran nila. Naalala ko noong bata pa ako, hindi ako kontento sa buhay ng pamilya ko. Gusto kong baguhin ang kapalaran ko sa pamamagitan ng kaalaman. Nang mawasak ang sarili kong mga mithiin, ipinasa ko sa anak ko ang mga inaasam ko, hinihiling na matupad niya ang mga hangarin kong magtagumpay. Para makamit ko ang mga layon ko, mahigpit kong kinontrol ang anak ko, pinaplano kung paano siya dapat mag-aral sa bawat nakalaang oras. Kahit sa katapusan ng linggo, hindi ko siya pinapayagang lumabas para maglaro; kung lalabas man siya, sa tindahan ng libro lang siya puwedeng pumunta. Sinubaybayan ko siya nang maigi, at kapag hindi siya nag-aaral nang mabuti, pinapalo ko siya o pinapagalitan, sa takot na kung hindi niya gagalingan, hindi siya makakapasok sa isang magandang unibersidad, at hindi iyon makabubuti sa imahe ko. Ipinilit ko ang lahat ng sarili kong inaasahan sa kanya, na naging dahilan para mamuhay siya nang labis na napipigilan, na lubhang nakasama sa pisikal at mental na kalusugan niya, at namuhay rin akong may matinding paghihirap at pagod. Mula sa mga salita ng Diyos, naunawaan ko na ang Diyos ang namumuno sa kapalaran ng tao, at kahit anong pagsisikap ng mga tao, hindi nila ito mababago. Pero noon pa man ay gusto ko nang kumawala mula sa kataas-taasang kapangyarihan ng Diyos, para baguhin ang kapalaran ko at ng anak ko sa pamamagitan ng kaalaman at para makamit ang layon na umangat kaysa sa iba. Bagaman nagbayad ako ng malaking halaga, sa huli, salungat sa mga kahilingan ko ang nangyari. Hindi ko nga makontrol ang sarili kong kapalaran, pero gusto kong baguhin ang sa anak ko—napakayabang, palalo, mapagmataas, hangal at mangmang ko! Naalala ko minsan may kapitbahay ako na kahit mababa lang ang pinag-aralan, ay naging amo at kumita ng maraming pera. Limitado lang din ang pinag-aralan ng pamangkin ko, pero nagawa niyang kumita ng maraming pera sa pamamagitan ng pagpapatakbo ng sarili niyang negosyo ng electronics, at namuhay siya nang mas marangya kaysa sa maraming taong may mga diploma at kaalaman. Mayroon ding isang nakababatang kapatid mula sa nayon ko, bagaman nakapasok siya sa unibersidad, nagkaroon siya ng depresyon pagkatapos niyang magtapos. Ayaw na niyang makipag-usap sa iba at sa huli ay hindi siya nakapagtrabaho. Dati, hindi ko nauunawaan ang kataas-taasang kapangyarihan ng Diyos, at lagi kong sinusubukang kumawala, na nakapinsala sa sarili ko at sa anak ko. Ngayon, napagtanto ko nang mali ako, kaya nanalangin ako sa Diyos, “Diyos ko, handa akong ipagkatiwala ang anak ko sa Iyong mga kamay. Anuman ang mangyari sa hinaharap, handa akong magpasakop sa Iyong kataas-taasang kapangyarihan at mga pagsasaayos.” Simula noon, hindi ko na pinagalitan ang anak ko o sinimangutan. Tumigil na rin siya sa pag-iwas sa akin gaya ng ginawa niya dati. Nang maglaon, nang makasalubong ko sa kalye ang isang kaibigan ko at magtanong siya tungkol sa trabaho ng anak ko, sumama pa rin ang loob ko. Hindi ako naglakas-loob na sabihin ang totoo, nag-alala ako kung ano ang magiging tingin niya sa akin at nakaramdam ako ng matinding kahihiyan.

Kalaunan ay naisip ko, “Pakiramdam ko ay kaya ko nang bitawan ang sitwasyon ng anak ko, pero bakit sumasama pa rin ang loob ko kapag binabanggit ito ng iba?” Nabasa ko ang mga salitang ito ng Diyos: “Sa proseso ng pagkatuto ng tao ng kaalaman, ginagamit ni Satanas ang lahat ng paraan, maging ito man ay pagkukuwento, simpleng pagbibigay sa kanila ng ilang indibidwal na piraso ng kaalaman, o pagpapahintulot sa kanila na masapatan ang kanilang mga pagnanais o ambisyon. Sa anong daan ka nais akayin ni Satanas? Iniisip ng mga tao na walang mali sa pagkatuto ng kaalaman, na ito ay ganap na natural. Upang ilagay ito sa paraang nakakaakit pakinggan, ang magtaguyod ng matatayog na mithiin o ang magkaroon ng mga ambisyon ay pagkakaroon ng mga hangarin, at ito dapat ang tamang landas sa buhay. Hindi ba mas maluwalhating paraan para sa mga tao na mabuhay kung matutupad nila ang kanilang sariling mga mithiin o matagumpay na makapagtatag ng isang karera sa kanilang buhay? Sa paggawa ng mga bagay na ito, hindi lamang mapararangalan ng isang tao ang sariling mga ninuno bagkus ay maaari ring mag-iwan ng isang tatak sa kasaysayan—hindi ba ito isang mabuting bagay? Ito ay isang mabuting bagay sa mga mata ng mga taong makamundo, at sa kanila ay dapat itong maging angkop at positibo. Si Satanas ba, gayumpaman, kasama ang masasamang motibo nito, ay dinadala lang ang mga tao sa ganitong uri ng daan at pagkatapos ay ganoon na lamang? Siyempre hindi. Sa katunayan, gaano man katayog ang mga mithiin ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng ninanais matamo ng tao, ang lahat ng hinahanap ng tao, ay pawang nauugnay sa dalawang salita. Ang dalawang salitang ito ay lubhang mahalaga sa buhay ng bawat tao, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Si Satanas ay gumagamit ng isang napakatusong uri ng paraan, isang paraang lubos na kaayon ng mga kuru-kuro ng mga tao, na hindi naman radikal sa anumang paraan, kung saan ay nagiging sanhi ito na walang kamalayang tanggapin ng mga tao ang uri ng pamumuhay nito, ang mga alituntunin nito sa pamumuhay, at sa pagtatakda ng mga layon sa buhay at kanilang direksyon sa buhay, at nagkakaroon din sila ng mga ambisyon sa buhay nang hindi namamalayan. Gaano man katayog magmistula ang mga mithiing ito sa buhay, ang mga ito ay pawang nauugnay sa ‘kasikatan’ at ‘pakinabang.’ Sinumang dakila o tanyag na tao—lahat ng tao, sa katunayan—anumang bagay na sinusunod nila sa buhay ay nauugnay lamang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, maaari na nila kung gayong samantalahin ang mga ito upang tamasahin ang mataas na katayuan at malaking kayamanan, at upang masiyahan sa buhay. Iniisip nila na ang kasikatan at pakinabang ay mga uri ng puhunan na maaari nilang gamitin upang magkamit ng isang buhay na mapaghanap-ng-kaluguran at walang-pakundangan sa pagtatamasa ng laman. Alang-alang sa kasikatan at pakinabang na ito na iniimbot ng sangkatauhan, ang mga tao ay kusang-loob, hindi man namamalayan, na ibinibigay ang kanilang mga katawan, mga isip, at lahat ng mayroon sila, ang kanilang kinabukasan at kanilang mga tadhana, kay Satanas. Ginagawa nila ito nang taos-puso at ng wala ni isang sandali ng pag-aatubili, kailanman ay mangmang sa pangangailangan na mabawi ang lahat ng naibigay na nila. Mapapanatili ba ng mga tao ang anumang kontrol sa kanilang mga sarili sa sandaling manganlong sila kay Satanas sa ganitong paraan at maging tapat dito? Tiyak na hindi. Sila ay ganap at lubos na kontrolado ni Satanas. Sila rin ay ganap at lubos na nalublob sa isang putikan, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil sa ang nakatutuksong kapangyarihan na mayroon ang kasikatan at pakinabang sa mga tao ay napakalaki; ang mga ito ay nagiging mga bagay para hangarin ng mga tao sa buong buhay nila at maging sa walang hanggan nang walang katapusan. Hindi ba ito totoo?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Ginagamit ni Satanas ang kasikatan at pakinabang upang kontrolin ang mga iniisip ng tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at maghuhusga o magpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, naunawaan ko na ginagawang tiwali ni Satanas ang mga tao sa pamamagitan ng katanyagan at pakinabang, na hinihikayat silang hangarin lamang ang mga bagay na ito at maniwala na hangga’t mayroon silang katanyagan at pakinabang, nasa kanila na ang lahat at magiging masaya ang buhay nila. Ganito ang naging pananaw ko, namuhay ako ayon sa mga batas ni Satanas para sa kaligtasan tulad ng “Kayang baguhin ng kaalaman ang iyong kapalaran,” “Kayang lumikha ng tao ng isang kaaya-ayang sariling bayan gamit ang sariling niyang mga kamay,” at “Maliliit ang ibang paghahangad, ang mga libro ang nakahihigit sa lahat ng ito.” Naalala ko noong bata pa ako, mahirap ang pamilya ko at minamaliit kami ng mga tao. Nang makita ko ang nakatatanda kong pinsan na nagmamaneho ng kotse pabalik mula sa lungsod, at hinangaan siya ng lahat sa nayon, nakaramdam ako ng matinding inggit. Naisip ko sa sarili ko na kailangan kong mamuhay gaya ng pinsan ko sa hinaharap at makuha ang paghanga ng mga tao. Para hangarin ang katanyagan at pakinabang, inilaan ko ang lahat ng oras ko sa pag-aaral, isinakripisyo ko pa nga ang pahinga, na kalaunan ay humantong sa matinding insomnia. Nakahiga akong gising gabi-gabi at umaasa lang sa gamot pampatulog. Araw-araw akong hirap na hirap, pakiramdam ko ay mas masahol pa ang buhay kaysa sa kamatayan. Gayunpaman, sa huli, hindi pa rin ako nakapasok sa unibersidad o nagkamit ng buhay na gusto ko. Kahit ganoon, nabigo akong gumising sa realidad, at para makamit ang katanyagan at pakinabang, ipinasa ko sa anak ko ang mga hangaring hindi ko natupad. Napakanormal lang para sa anak ko na gustuhing maglaro nang ilang sandali noong bata pa siya, pero para matupad ang sarili kong mga ninanasa, kinontrol ko ang buhay niya, wala akong ibang ipinagawa sa kanya kundi ang mag-aral araw-araw, at pinapalo o pinagagalitan ko siya kapag hindi siya nag-aaral nang mabuti. Ang dating masigla at masayahin kong anak ay naging malungkutin palagi, nawala ang saya niya ng pagkabata, at nagkaroon siya ng matinding pagkakuba at malubhang pagkalagas ng buhok sa murang edad. Dahil sa pagkontrol ko, napalayo sa akin ang anak ko. Nang hindi makakuha ng diploma sa unibersidad ang anak ko at hindi ko makamit ang mga layon kong makakuha ng katanyagan at pakinabang, pakiramdam ko ay gumuho ang mundo ko. Hindi ko gustong makita ang sinuman, nahihiya akong itaas ang ulo ko, at nagreklamo ako sa anak ko, pinupuna siya dahil hindi niya natupad ang mga inaasahan ko. Namuhay akong may matinding pagdadalamhati. Ito ang mapapait na bunga na dulot ng paghahangad ko ng katanyagan at pakinabang. Naalala ko ang isang batang lalaki mula sa nayon ng kapatid ko, na ang pamilya ay napakahirap din. Para baguhin ang kapalaran niya sa pamamagitan ng kaalaman, inulit niya ang pag-aaral niya sa loob ng ilang taon, pero nabigo pa rin siyang makapasok sa unibersidad. Sa huli, nagkaroon siya ng depresyon. Ito ang resulta ng paggamit ni Satanas ng katanyagan at pakinabang para gawing tiwali ang mga tao. Pinagnilayan ko kung paano ako namuhay ayon sa pilosopiya ni Satanas, na tinatrato ang katanyagan at pakinabang bilang mga layon ko sa buhay. Sa pamamagitan ng desperadong paggugol ko ng sarili ko para sa mga layong ito, sa huli ay napinsala ko ang anak ko at ang sarili ko. Ayaw ko nang magdusa mula sa pamiminsala ni Satanas at handa na akong magpasakop sa kataas-taasang kapangyarihan at mga pagsasaayos ng Diyos.

Pagkatapos, nabasa ko ang mga salitang ito ng Diyos: “Una sa lahat, tama ba o mali itong mga hinihingi at mga pamamaraan ng mga magulang sa kanilang mga anak? (Mali ang mga ito.) Kung gayon, sa huli, ano ang ugat ng problema pagdating sa mga pamamaraang ito na ginagamit ng mga magulang sa kanilang mga anak? Hindi ba’t ito ang mga ekspektasyon ng mga magulang para sa kanilang mga anak? (Oo.) Sa loob ng personal na kamalayan ng mga magulang, iniisip, pinaplano, at itinatakda nila ang iba’t ibang bagay tungkol sa kinabukasan ng kanilang mga anak, at bilang resulta, nagkakaroon sila ng mga ganitong ekspektasyon. Sa udyok ng mga ekspektasyong ito, iginigiit ng mga magulang na mag-aral ng iba’t ibang kasanayan ang kanilang mga anak, na mag-aral ang mga ito ng teatro at sayaw, o sining, at iba pa. Iginigiit nila na ang kanilang mga anak ay maging mga indibidwal na may mahuhusay na talento, at para ang mga ito ay maging mga nakatataas, hindi mga nakabababa. Iginigiit nila na maging mga opisyal na may mataas na ranggo ang kanilang mga anak, at hindi maging mga kawal lamang; iginigiit nila na ang kanilang mga anak ay maging manager, CEO, at executive, na nagtatrabaho para sa mga nangungunang 500 kumpanya sa buong mundo, at iba pa. Ang lahat ng ito ay mga personal na ideya ng mga magulang. Ngayon, bago sila umabot sa hustong gulang, may ideya ba ang mga anak sa nilalaman ng mga ekspektasyon ng kanilang mga magulang? (Wala.) Wala silang anumang ideya sa mga bagay na ito, hindi nila nauunawaan ang mga ito. Ano ba ang nauunawaan ng maliliit na bata? Nauunawaan lamang nila ang pagpunta sa paaralan para matutong magbasa, ang pag-aaral nang mabuti, at ang pagiging mga mabait at masunuring bata. Mabuti naman ang paggawa ng mga ito. Ang pagpunta sa paaralan para pumasok sa mga klase ayon sa nakatakdang iskedyul nila, at pag-uwi sa bahay para tapusin ang kanilang takdang-aralin—ito ang mga bagay na nauunawaan ng mga bata, ang iba pang nauunawaan nila ay pawang paglalaro, pagkain, pantasya, pangarap, at iba pa. Bago sila umabot sa hustong gulang, ang mga anak ay walang konsepto sa lahat ng di-nalalamang bagay sa kanilang mga landas sa buhay, at wala rin silang nakikinita tungkol sa mga ito. Ang lahat ng bagay na nakikinita o napagpapasyahan kapag nasa hustong gulang na ang mga anak na ito ay nagmumula sa kanilang mga magulang. Samakatuwid, ang mga maling ekspektasyon ng mga magulang para sa kanilang mga anak ay walang kinalaman sa kanilang mga anak. Kailangan lamang na makilatis ng mga anak ang diwa ng mga ekspektasyon ng kanilang mga magulang. Ano ang batayan ng mga ekspektasyong ito? Saan nagmumula ang mga ito? Nagmumula ang mga ito sa lipunan at sa mundo. Ang layon ng lahat ng ekspektasyong ito ng magulang ay upang matutong umangkop ang mga anak sa mundo at sa lipunang ito, upang ang mga ito ay hindi maitiwalag ng mundo o ng lipunan, at upang ang mga ito ay magkaroon ng posisyon sa lipunan, makakuha ng permanenteng trabaho, magkaroon ng matatag na pamilya, at magandang kinabukasan, kaya nagkakaroon ng iba’t ibang ekspektasyon ang mga magulang para sa kanilang mga anak. Halimbawa, ngayon ay medyo uso ang maging isang computer engineer. Sinasabi ng ilang tao: ‘Magiging isang computer engineer ang anak ko sa hinaharap. Marami siyang kikitaing pera sa larangang ito, may dala-dala siyang computer buong araw, gumagawa ng mga gawaing pang-computer engineering. Magiging maganda rin ang imahe ko kung magkagayon!’ Sa mga sitwasyong ito, kung saan walang anumang ideya ang mga anak, itinatakda ng kanilang mga magulang ang kanilang kinabukasan. Hindi ba’t mali ito? (Mali nga.) Ang mga inaasam ng kanilang mga magulang sa mga anak nila ay ganap na nakabatay sa kung paano tinitingnan ng isang taong nasa hustong gulang ang mga bagay-bagay, pati na rin sa mga pananaw, perspektiba, at mga kagustuhan ng isang taong nasa hustong gulang na tungkol sa mga usapin ng mundo. Hindi ba’t pansariling saloobin lang ito? (Oo.) Kung pagagandahin mo ang pagsasalarawan dito, maaari mong sabihin na pansariling saloobin lang ito, ngunit ano ba talaga ito? Ano ang iba pang pakahulugan dito? Hindi ba’t ito ay pagiging makasarili? Hindi ba’t ito ay pamimilit? (Ganoon na nga.) Gusto mo ang kung anong trabaho at propesyon, nasisiyahan kang mamuhay nang may matatag na posisyon at mamuhay nang magara, naglilingkod bilang opisyal, o bilang isang mayamang tao sa lipunan, kaya ipinagagawa mo rin sa mga anak mo ang mga bagay na iyon, na maging ganoong klase rin sila ng tao, at na tahakin nila ang ganoong uri ng landas—ngunit masisiyahan ba silang mamuhay sa gayong kapaligiran at magtrabaho nang ganoon sa hinaharap? Nababagay ba sila sa ganoon? Ano ang tadhana nila? Ano ang mga pagsasayos at kapasyahan ng Diyos sa kanila? Alam mo ba ang mga bagay na ito? May ilang taong nagsasabi na: ‘Wala akong pakialam sa mga bagay na iyon, ang mahalaga ay ang mga bagay na gusto ko, bilang kanilang magulang. Mag-aasam ako para sa kanila batay sa sarili kong mga kagustuhan.’ Hindi ba’t masyadong makasarili iyon? (Oo.) Masyadong makasarili ito! Kung pagagandahin ang pagsasalarawan dito, ito ay pansariling saloobin lang, ito ay pagpapasya nang sila lamang, pero ano ba ito, sa realidad? Ito ay sobrang makasarili! Hindi isinasaalang-alang ng mga magulang na ito ang kakayahan o mga talento ng kanilang mga anak, wala silang pakialam sa mga pagsasaayos ng Diyos sa bawat tadhana at buhay ng tao. Hindi nila isinasaalang-alang ang mga bagay na ito, ipinipilit lang nila ang sarili nilang mga kagustuhan, mga intensiyon, at mga plano sa kanilang mga anak habang nangangarap nang gising” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 18). Pagkatapos kong basahin ang mga salita ng Diyos, napagtanto kong habang walang anumang kaalam-alam ang anak ko, kung anu-ano ang ipinangarap at ipinilit ko sa kanya para makamit ang sarili kong mga layon. Malaki ang inasahan ko sa kanya, umasa akong may mararating siya sa lipunan, magkakaroon siya ng matatag na trabaho sa hinaharap, at hindi siya itataboy ng lipunang ito, na tutupad din sa sarili kong mga hangarin. Gusto kong pumasok sa unibersidad at makakuha ng magandang trabaho pagkatapos kong makapagtapos para makuha ang paghanga ng mga tao, pero dahil hindi natupad ang sarili kong mga hangarin, sinubukan kong makamit ito ng anak ko para sa akin. Noong pumipili ng major ang anak ko para sa unibersidad, hindi ko na tinanong ang opinyon niya. Sa halip, base sa ideya ko, pumili ako ng major para sa kanya na hahantong sa mas mataas na kita pagkatapos niyang magtapos. Pero, hindi ko inasahan na ang major na ito ay mangangailangan ng Level 4 man lang sa English. Mahina ang mga kasanayan ng anak ko sa wika, at palagi siyang bumabagsak sa Level 4 English exam, sa huli ay nabigo siyang makuha ang kanyang diploma. Dahil hindi naabot ng anak ko ang mga inaasahan ko, nagreklamo ako sa kanya at pinuna ko siya, na nagdulot ng matinding pasakit sa kanya. Hindi ko kailanman naisip kung ang mga kahilingan ko ay kaya ba niyang makamit, kung kakayanin ba niya ang mga ito, o kung ano ba talaga ang gusto niya o saan ba siya magaling. Lagi kong ipinangangarap at ipinipilit sa kanya ang sarili kong mga kagustuhan, plano, at pagnanais. Tila para sa kapakanan niya ang lahat ng ginawa ko, para magkaroon siya ng magandang trabaho at may marating siya sa lipunan pagkatapos niyang makapagtapos, pero ang totoo, ito ay para matugunan ang labis na pagnanais kong tingalain ng iba. Malinaw na napakamakasarili ko!

Nang maglaon, nabasa ko ang isa pang sipi ng mga salita ng Diyos at nakahanap ako ng paraan ng pagsasagawa. Sabi ng Makapangyarihang Diyos: “Sa pamamagitan ng pagsusuri sa diwa ng mga ekspektasyon ng mga magulang para sa kanilang mga anak, makikita natin na ang mga ekspektasyong ito ay makasarili, na salungat ang mga ito sa pagkatao, at higit pa rito ay walang kinalaman ang mga ito sa mga responsabilidad ng mga magulang. Kapag nagpapataw ang mga magulang ng iba’t ibang ekspektasyon at hinihingi sa kanilang mga anak, hindi nila tinutupad ang kanilang mga responsabilidad. Kung gayon, ano nga ba ang kanilang ‘mga responsabilidad’? Ang pinakabatayang responsabilidad na dapat gampanan ng mga magulang ay ang turuan ang kanilang mga anak na magsalita, turuan sila na maging mabait at huwag maging masamang tao, at gabayan sila sa positibong direksiyon. Ito ang kanilang mga pinakabatayang responsabilidad. Bukod dito, dapat nilang tulungan ang kanilang mga anak sa pag-aaral ng anumang uri ng kaalaman, talento, at iba pa, na angkop sa mga ito, base sa edad, kakayahan, husay at mga hilig ng kanilang mga anak. Tutulungan ng mga medyo mas mabuting magulang ang kanilang mga anak na maunawaan na ang mga tao ay nilikha ng Diyos at na mayroong Diyos na umiiral sa sansinukob na ito, ginagabayan ang kanilang mga anak na magdasal at magbasa ng mga salita ng Diyos, kinukwentuhan ang mga ito ng ilang istorya mula sa Bibliya, at umaasa sila na susunod ang kanilang mga anak sa Diyos at gagampanan ang tungkulin ng isang nilikha paglaki ng mga ito, sa halip na hangarin ang mga kalakaran ng mundo, masangkot sa iba’t ibang komplikadong pakikipag-ugnayan sa mga tao, at mapinsala ng iba’t ibang kalakaran ng mundo at lipunang ito. Ang mga responsabilidad na dapat gampanan ng mga magulang ay walang kinalaman sa kanilang mga ekspektasyon. Ang mga responsabilidad na dapat nilang tuparin sa kanilang papel bilang mga magulang ay ang bigyan ng positibong gabay at angkop na tulong ang kanilang mga anak bago umabot sa hustong gulang ang mga ito, pati na rin ang agarang pag-aalaga sa mga pangangailangan sa katawan ng mga ito, tulad ng pagkain, kasuotan, tirahan, o sa mga panahong nagkakasakit sila. Kung magkasakit ang kanilang mga anak, dapat gamutin ng mga magulang ang anumang sakit na kailangang gamutin; hindi nila dapat pabayaan ang kanilang mga anak o sabihin sa mga ito, ‘Pumasok ka pa rin sa paaralan, magpatuloy ka sa pag-aaral—hindi ka pwedeng mahuli sa iyong mga klase. Kung masyado ka nang mahuhuli, hindi ka na makakahabol.’ Kapag kailangan ng kanilang mga anak na magpahinga, dapat hayaan ng mga magulang na magpahinga ang mga ito; kapag may sakit ang kanilang mga anak, dapat tulungan ng mga magulang ang mga ito na gumaling. Ito ang mga responsabilidad ng mga magulang. Sa isang aspekto, kailangan nilang alagaan ang pisikal na kalusugan ng kanilang mga anak; sa isa pang aspekto, kailangan nilang tulungan, turuan, at suportahan ang kanilang mga anak pagdating sa kalusugang pangkaisipan ng mga ito. Ito ang mga responsabilidad na dapat tuparin ng mga magulang, sa halip na magpataw ng anumang hindi makatotohanang ekspektasyon o mga hinihingi sa kanilang mga anak. Dapat tuparin ng mga magulang ang kanilang mga responsabilidad hindi lamang sa mga pangangailangan ng kalusugang pangkaisipan ng kanilang mga anak kundi pati na rin sa mga bagay na kailangan ng katawan ng kanilang mga anak. Hindi dapat pabayaan ng mga magulang ang kanilang mga anak na lubhang ginawin sa taglamig; dapat turuan nila ang mga ito ng ilang karaniwang kaalaman sa buhay, tulad ng sa kung anong mga sitwasyon sila magkakasipon, na dapat silang kumain ng mainit na pagkain, na sasakit ang kanilang tiyan kung kakain sila ng malalamig na pagkain, at na hindi nila dapat basta-bastang ilantad ang kanilang katawan sa hangin o hubarin ang kanilang damit sa lugar na masyadong mahangin kapag malamig ang panahon, tinutulungan sila na matutong alagaan ang kanilang sariling kalusugan. Dagdag pa rito, kapag lumitaw sa murang isipan ng kanilang mga anak ang ilang pang-musmos at walang-muwang na ideya tungkol sa kinabukasan ng mga ito, o ilang malabis na kaisipan, dapat maging maagap ang mga magulang sa pagbigay ng tamang gabay sa mga anak sa sandaling matuklasan nila ito, sa halip na piliting supilin ang mga ito; dapat nilang hikayatin ang kanilang mga anak na magpahayag at ilabas ang mga ideya ng mga ito, upang tunay na malutas ang problema. Ito ay pagtupad sa kanilang mga responsabilidad. Ang pagtupad sa mga responsabilidad ng isang magulang ay nangangahulugan, sa isang aspekto, ng pangangalaga sa kanilang mga anak, at sa isa pang aspekto, ng pagpapayo at pagtutuwid sa kanilang mga anak, at pagbibigay ng patnubay sa mga ito hinggil sa mga tamang kaisipan at pananaw. Sa totoo lang, ang mga responsabilidad na dapat gampanan ng mga magulang ay walang kinalaman sa mga ekspektasyon nila sa kanilang mga anak” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 18). Pagkatapos kong basahin ang mga salita ng Diyos, natutunan ko kung paano pakitunguhan ang mga anak natin. Bilang mga magulang, hindi natin dapat ipilit ang sarili nating mga inaasahan at kahilingan sa mga anak natin. Ang responsabilidad ng mga magulang ay ang magbigay ng positibong patnubay at tulong batay sa mga kakayahan, pangangailangan, at aktuwal na sitwasyon ng mga bata sa bawat yugto ng edad. Kapag bata pa ang mga anak natin, kailangan natin silang turuan kung paano magsalita at pati na rin kung paano alagaan ang kalusugan nila. Habang lumalaki sila, dapat gabayan natin silang huwag gumawa ng masamang pag-uugali, huwag sumunod sa masasamang kalakaran ng mundo, at huwag magkaroon ng mga radikal na ideya. Dapat natin silang payuhan nang tama para lumaki silang masaya. Dapat natin silang hayaan na maunawaan ang nilikha at kataas-taasang kapangyarihan ng Diyos, gabayan sila na manalangin sa Diyos at umasa sa Kanya kapag may nangyayaring mga bagay-bagay, at gabayan silang basahin ang mga salita ng Diyos. Matapos maunawaan ang mga bagay na ito, hindi na ako namumuna o nagrereklamo tungkol sa anak ko, at handa na siyang makipag-usap ng taos-puso sa akin. Kahit na hindi siya namumuhay nang mayaman ngayon, may ngiti siya sa mukha niya na wala noon. Nakararamdam din ng paglaya ang puso ko mula sa pagsasagawa ayon sa mga salita ng Diyos. Hindi mabibili ng pera ang ganitong kaligayahan.


9. Mga Pagninilay Matapos Mapatalsik

Ni Zhengliang, Tsina

Pagkatapos tanggapin ang gawain ng Makapangyarihang Diyos sa mga huling araw, palagi akong nagpapalaganap ng ebanghelyo sa iglesia. Kalaunan, nagpunta ako sa ibang lugar para mangaral ng ebanghelyo at namahala rin ako ng gawain ng ebanghelyo ng apat o limang iglesia. Sa pamamagitan ng pagsisikap sa haba ng panahon, nagbunga ng ilang resulta ang gawain ng ebanghelyo, at lubos akong nasiyahan sa sarili ko. Sa partikular, ang ilang lider ng iglesia na nakaranas ng mga paghihirap sa gawain ng ebanghelyo ay naghangad ng pagbabahagi ko, at mataas din ang tingin sa akin ng mga kapatid. Kaya, napakasaya ko, iniisip ko na, “Tila ba nauunawaan ko na nang mabuti ang katotohanan at mayroon akong kaunting katotohanang realidad.”

Noong 2013, bumalik ako sa lokal na iglesia para mangaral ng ebanghelyo. Naisip ko na, “Sa paggugol ko ng humigit-kumulang isang taon sa pangangaral ng ebanghelyo sa malayo, nagkaroon ako ng napakaraming pagsasagawa at naunawaan ko ang ilang katotohanan. Ngayong nagbalik ako sa lokal na iglesia, tiyak na isa akong mahalagang kandidato sa paglilinang, at kapag nakinig ang mga kapatid sa pagbabahagi ko, tiyak na magiging ibang-iba ito kaysa noon. Baka mapili pa nga ako bilang isang lider ng iglesia sa mga halalan.” Pagkalipas ng ilang araw, nagpunta sa bahay ko ang isang lider ng iglesia na nagngangalang Jia Xin. Sinabi niya na talagang pinapagod siya ng tungkulin niya, at na sinabi ng ilang katrabaho na hindi niya kayang lutasin ang mga problema, na palagi siyang mukhang inaantok sa mga pagtitipon, at na hindi niya taglay ang gawain ng Banal na Espiritu at na dapat siyang umako ng pananagutan at magbitiw. Sinabi niya na hinikayat siya ng mga mangangaral na gawin din iyon. Binigyang-diin din niya na minsan na niyang tinanggal ang dalawang mangangaral na ito, pero hindi sila kailanman nagnilay sa kanilang sarili at sinabi pa nga nila na sinikil sila ni Jia Xin. Tinanong ni Jia Xin sa amin ng asawa ko kung paano niya dapat harapin ang ganoong mga sitwasyon. Nang marinig ko ang lahat nang sinabi niyang ito, labis akong nagalit, naisip ko na, “Hindi ba’t pagganti ito? Naging katuwang ko si Jia Xin noon, at talaga namang kaya niyang magtiis at magbayad ng halaga kapag nangangaral ng ebanghelyo. Minsan, nagtatrabaho hanggang gabi ang mga baguhan, pero palagi pa rin siyang naghihimagsik laban sa kanyang laman at nakikipagtipon sa kanila. Talagang responsable siya; paano nila nasabing hindi niya taglay ang gawain ng Banal na Espiritu? Hindi ba nila siya sinisikil? Ganyan ang ginagawa ng mga huwad na lider at manggagawa. Hindi, hindi ko maaaring palampasin lang ito. Ngayong nagbalik ako, kailangan ko siyang tulungan.” Hindi naglaon, nagpunta ako kasama ang asawa ko para maunawaan at maimbestigahan ang bagay na ito. Habang nag-iimbestiga kami, lubos akong nasiyahan sa aking sarili, iniisip ko na, “Napakahusay ng pagkilatis ko, kakabalik ko pa lamang sa iglesia ay natukoy ko na ang mga huwad na lider. Kung maiuulat at matatanggal ang mga huwad na lider at mga manggagawang ito, makakagawa ako ng isang malaking bagay. Pagkatapos nilang matanggal, baka magkaroon ako ng pagkakataong mapili bilang isang lider. Talagang makakapatay ako ng dalawang ibon sa iisang bato.” Nang maisip ko ito, naging mas matibay ang “pagpapahalaga ko sa katarungan.” Pagkalipas ng ilang araw, nalaman ko na tinanggal si Jia Xin sa kanyang posisyon ng ilang katrabaho. Hinimay ng mga katrabaho ang asal ni Jia Xin sa iglesia at tinulungan nila ang mga kapatid na kilatisin siya. Nang marinig ko ang balitang ito, napuno ako ng galit, iniisip ko na, “Kayang tumalikod at magtiis ni Jia Xin nang higit pa sa sinuman sa inyo. Paano siya magiging huwad na lider na walang gawain ng Banal na Espiritu? Puwede kayong matanggal lahat, pero hindi siya.” Naniwala ako na isa itong gawain ng paghihiganti, kaya ipinakalat ko sa mga lugar ng pagtitipon ang paratang na sila ay mga huwad na lider at manggagawa, at na ang pagtanggal kay Jia Xin ay hindi alinsunod sa mga pagsasaayos ng gawain. Dahil dito, hindi naisabuhay ng mga kapatid ang mga normal na buhay iglesia, at naging medyo magulo ang iglesia.

Matapos ang ilang panahon, dumating ang isang sister para ayusin ang kaguluhan sa iglesia. Sinabi niya na ang imbestigasyon niya ay nagpakita na hindi alam ni Jia Xin kung paano magbahagi tungkol sa katotohanan at hindi niya kayang lutasin ang mga aktuwal na problema ng mga kapatid. Sinabi niya na si Jia Xin ay talagang isang huwad na lider na hindi kayang gumawa ng tunay na gawain, at na ayon sa mga prinsipyo, dapat siyang tanggalin. Pero nang marinig kong sinabi ito ng sister, medyo nagduda ako, iniisip ko na, “Talaga bang mali kami tungkol dito? Hindi iyon maaari! Mayroon din akong basehan sa kung paano ko hinuhusgahan ang mga tao; hindi niyo ako maililihis lahat. Sinusuportahan mo ang mga lider at manggagawa.” Pagkatapos noon, hindi ko na pinansin ang anumang sinabi ng sister, inisip ko na lang na hindi patas ang pamamahala niya sa mga bagay-bagay. Pagkatapos, sumulat ako ng isang liham ng pag-uulat kasama ang tatlong iba pa, sinabi ko na ang pagtanggal ng mga lider at manggawa kay Jia Xin ay hindi alinsunod sa mga prinsiyo at na naghihiganti sila laban sa kanya. Gayumpaman, talagang hindi madali ang proseso ng pagsusulat ng liham ng pag-uulat na ito. Habang isinusulat namin ito, lagi kaming nagkakaroon ng mga pagkakaiba, at naninindigan kami sa kanya-kanya naming mga pananaw. Isinulat namin ito nang paulit-ulit, at sa bawat pagkakataon may mga bagong pagkakamali. Mayroon akong mga pag-aalinlangan, iniisip ko na, “Hindi ba ayon sa layunin ng Diyos ang pag-uulat namin sa kanila? Kung hindi, hindi namin ito dapat gawin.” Pero naisip ko naman na, “Kapag umatras ako dito at talagang mag-ulat ang iba at matanggal ang mga huwad na lider, magiging kanila ang karampatang merito. Hindi ba’t mawawalan ng saysay ang lahat ng mga pagsusumikap ko dati? Tiyak na iisipin ng mga kapatid na sila ang nakakaunawa sa katotohanan, na sila ang may pagkilatis at pagpapahalaga sa katarungan. Wala nang magbibigay nang mataas na pagtingin sa akin.” Kaya, noong natapos ang liham ng pag-uulat, inilagda ko ang pangalan ko, at iniulat din namin ang sister na namahala sa kaguluhan ng iglesia. Pagkatapos ipasa ang liham, labis akong nasiyahan sa aking sarili. Naisip ko na, “Sa pagkakataong ito, kapag natanggal ang mga huwad na lider at manggagawa at nakita ng mga nakatataas na lider na nauunawaan ko ang katotohanan at kaya kong kumilatis ng mga tao, baka lumabag pa nga sila sa patakaran para iangat ako. Pupurihin ng lahat ng mga kapatid ang kakayahan ko; labis na kahanga-hanga ito!” Makalipas ang ilang araw, nakatanggap ako ng isang liham mula sa mga nakatataas na lider sinabi nilang sa ngayon, napakaseryoso ng mga pag-aresto ng Partido Komunista, at na kailangan nila ng kaunting panahon bago nila tingnan at asikasuhin ang liham ng pag-uulat na ito. Sinabi ng isang sister na, “Maaaring lumala pa ang mga pag-aresto sa hinaharap. Kung hihintayin natin ang mga nakatataas na lider na ayusin ito, magiging huli na. Kahit na hindi tayo mga lider o manggagawa, kailangan pa rin nating tulungan ang mga kapatid na maging mas mapagkilatis.” Nakinig ako, naisip ko na, “Tama iyon. Hindi ba’t ang pagtulong sa mga kapatid na maging mas mapagkilatis ay isang paraan ng paggampan sa tungkulin ng isang tao? Kapag natanggal ang mga huwad na lider, tiyak na bibigyan ako ng lahat ng pagkilala para sa tagumpay na ito, at baka maihalal pa ako bilang isang lider.” Kaya, pumunta ako sa mga lugar ng pagtitipon at sinabi ko na ang pagtanggal ng mga lider at manggagawa kay Jia Xin ay hindi naaayon sa mga prinsipyo. Sinabi ko rin na hindi huwad na lider si Jia Xin, at na ginagampanan niya ang kanyang tungkulin mula umaga hanggang gabi at kaya niyang gumawa ng ilang tunay na gawain. Noong panahong iyon, kapag nagtitipon ang mga kapatid, hindi sila nagbabahagi tungkol sa mga salita ng Diyos at nagkokomento lamang sila sa mga bagay na ito. Nailihis namin ang ilang mga kapatid at kumampi sila sa amin, nagkaroon sila ng mga negatibong pananaw laban sa mga lider at manggagawa at sinabi nilang huwad ang mga ito. Ayaw pa ngang tanggapin ng ilan sa kanilang mga bahay ang mga lider at mga manggagawa, na nagdulot para hindi magampanan ng mga lider at manggagawa ang mga tungkulin nila nang normal. Kumampi sa mga lider at manggagawa ang ilang mapagkilatis na tao, sinabi nilang ginugulo namin ang buhay iglesia. Sa ganitong paraan, nabuo ang dalawang paksyon sa iglesia; para kaming dalawang hukbo na nakikipagtunggali laban sa isa’t isa. Sa tuwing magtitipon kami, tinatalakay namin ang mga bagay na ito, at nawalan ng mga normal na buhay iglesia ang mga kapatid. Ang kaguluhan sa iglesia ay nagpatuloy nang ganito sa loob ng ilang buwan.

Isang araw, dumating ang mga nakatataas na lider para maimbestigahan at maunawaan ang mga nilalaman ng liham ng pag-uulat namin. Naisip ko na, “Tiyak na matatanggal ang mga huwad na lider at manggagawang iyon.” Habang natutuwa ako sa mga bagay-bagay, ginamit ng isa sa mga lider ang mga salita ng Diyos para himayin ang kalikasan ng asal namin. Sinabi niya na bumubuo kami ng mga paksyon, hinahati ang iglesia, at ginugulo ang buhay iglesia, na nagresulta para hindi makapagtrabaho nang normal ang mga lider at manggagawa at nagpatigil sa gawain ng iglesia. Sinabi niya na gumagawa kami ng kasamaan. Sinabi rin niya na bilang isang lider, hindi alam ni Jia Xin kung paano gagabayan ang mga kapatid na maranasan ang gawain ng Diyos. Sa halip, palagi niyang sinusubukang kuhanin ang loob ng mga tao at opinagkakalat ang hindi niya pagkakontento sa mga katrabaho niya. Paano siya nagkaroon ng gawain ng Banal na Espiritu? Sinabi niyang hindi kaya ni Jia Xin na gumawa ng tunay na gawain o lumutas ng mga problema ng mga kapatid, at kahit na nagmumukhang tinatalikuran at ginugugol niya ang sarili niya, isa siyang huwad na lider at dapat siyang tanggalin; iyon ang naaayon sa mga prinsipyo. Nang marinig ko ang pagbabahagi at paghihimay ng sister na ito sa pagiging huwad na lider ni Jia Xin, bumilis ang tibok ng puso ko at naisip ko na, “May katuturan ang sinasabi nila. Isiniwalat at tinanggal si Jia Xin ng mga katrabaho niyang iyon, at dapat pinagnilayan at sinubukang unawain ni Jia Xin ang kanyang sarili. Sa halip, patuloy siyang pumupunta sa amin, pakiramdam niya ay inaagrabyado siya at inilalabas niya ang mga hinanakit niya. Talagang hindi niya tinanggap ang katotohanan o naranasan ang gawain ng Diyos. Nanindigan ako para kay Jia Xin at hinusgahan ko pa nga ang mga lider at manggagawa, na nakagulo sa gawain ng iglesia. Ang kalikasang ito ay seryoso!” Gayumpaman, dahil wala akong anumang pagkaunawa sa asal ko, noong oras na iyon, basta ko lamang na tinanggap na ako ay nagkamali. Sa huli, sinabi ng mga nakatataas na lider na lubha naming ginulo ang buhay iglesia at na ang kalikasan nito ay mabigat. Isinaayos nila na kami ay magbukod sa bahay at magnilay.

Isang araw, pumunta ako sa bahay ng aking ina, at binigyan niya ako ng tatlong abiso ng pagpapatalsik. Habang tinitingnan ko ang mga ito, nakita ko na bukod kay Jia Xin, sa pagkagulat ko, mayroon ding mga abiso ng pagpapatalsik para sa amin ng asawa ko. Nakasaad sa mga abiso na si Jia Xin ay tuso at mapanlinlang, nagtatanim ng hidwaan at nagtatatag ng mga paksyon sa iglesia, at na sa huli, natukoy siya bilang isang anticristo at siya ay napatalsik. Samantalang ako, sinundan ko ang anticristong ito sa paggawa ng kasamaan at sa paggambala at panggugulo sa buhay iglesia. Naging kasabwat ako ng anticristong ito, kaya napatalsik din ako. Nang matapos kong basahin ang mga abiso ng pagpapatalsik na ito, hindi talaga ako makapaniwala. Ito ay para bang kapag nakita ng isang bilanggo ang nakasulat na hatol ng kanyang sentensyang kamatayan. Labis akong natakot na nanghina ang mga binti ko at hindi ko napigilang manginig, at naisip ko na, “Napatalsik na ako? Hindi ba’t magninilay lang dapat kami sa bahay? Paano kami napatalsik? Talagang nakagawa ako ng malaking kasamaan sa pagkakataong ito.” Noong oras na iyon, nablangko ang isipan ko, at nagmamadali akong umuwi para sabihin sa asawa ko ang tungkol sa pagpapatalsik sa amin. Pagkatapos kong sabihin sa kanya, hindi ko na napigilan pa, napaupo ako sa sahig at napaiyak. Naisip ko na, “Katapusan ko na, talagang katapusan ko na ngayon. Natapos na ang paglalakbay ko sa pananampalataya sa Diyos, at hindi na ako kailanman makakabalik sa iglesia. Sa pagkakataong ito, talagang sinalungat ko ang disposisyon ng Diyos, at baka kailangang maparusahan ako balang araw.” Sa pag-iisip nito, para bang sinaksak ng kutsilyo ang puso ko; labis akong nawalan ng pag-asa at nasaktan. Kinamuhian ko ang sarili ko dahil nagawa ko ang ganitong bagay. Paano ako naging bulag na nagtiwala sa mga salita ni Jia Xin? Wala nang paraan para makabawi sa malaking kaguluhan na naidulot ko sa buhay iglesia, at habang lalo ko itong iniisip, lalong nasasaktan ang puso ko. Araw-araw, wala akong ganang gumawa ng kahit ano. Hindi ako makakain o makatulog nang maayos, at paglipas ng ilang panahon, nabawasan ang timbang ko nang mahigit 10 libra. Araw-araw, para bang naghihintay na lamang ako ng kamatayan. Naisip ko na wala na talaga akong pagkakataong maligtas, na nakatakda akong maparusahan at mapunta sa impiyerno. Para akong isang pasyente na may malubhang kanser, kasing negatibo at walang pag-asa na maaaring maranasan ng saing tao. Naisip ko na mamamatay rin naman ako balang araw, kaya mabuti pang tapusin ko na ito agad. Noong ako ay nasa matinding paghihirap at kawalan ng pag-asa, naisip ko ang lirika mula sa isang himno ng mga salita ng Diyos na pinamagatang “Hangaring Mahalin ang Diyos Kahit Gaano Kalaki ang Iyong Pagdurusa”: “Sa ngayon, karamihan sa mga tao ay walang gayong kaalaman. Naniniwala sila na ang pagdurusa ay walang halaga, tinatalikuran sila ng mundo, puro problema ang buhay nila sa tahanan, hindi nalulugod ang Diyos sa kanila, at mapanglaw ang kinabukasan nila. Nagdurusa ang ilang tao hanggang sa isang partikular na antas, gusto pa ngang mamatay. Hindi ito tunay na pagmamahal sa Diyos; ang gayong mga tao ay mga duwag, wala silang pagtitiyaga, sila ay mahihina at walang kakayahan!” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Pinakinggan ko ang himnong ito nang paulit-ulit. Tila ginagamit ng Diyos ang himnong ito para sabihin sa akin na ayaw Niya akong maging napakahina at walang lakas, na ayaw Niyang mawala ang pananalig ko sa Kanya. Nakagawa ako ng maraming kasamaan at napatalsik na ako, at nakatakda na akong maparasuhan sa hinaharap, pero binigyang-liwanag at ginabayan pa rin ako ng Diyos na maisip ang himnong ito, hindi Niya hinayaan na tuluyan akong malugmok sa pagkanegatibo. Labis akong naantig nito, at nagkaroon ng munting pag-asa sa puso ko, kasama ng kaunting lakas. Kalaunan, nagbasa pa ako ng mga salita ng Diyos na nagsasabing: “Upang sundin ang praktikal na Diyos, kailangan nating taglayin ang determinasyong ito: Gaano man katindi ang mga kapaligirang hinaharap natin, o anumang uri ng mga paghihirap ang hinaharap natin, at gaano man tayo kahina o kanegatibo, hindi tayo maaaring mawalan ng pananampalataya sa ating pagbabago sa disposisyon o sa mga salitang binigkas ng Diyos. Nangako ang Diyos sa sangkatauhan, at hinihingi nito sa mga taong magkaroon ng determinasyon, pananampalataya, at pagtitiyaga upang makayanan ito. Ayaw ng Diyos sa mga duwag; gusto Niya ang mga taong may determinasyon. Kahit pa nakapaghayag ka ng maraming katiwalian, kahit pa maraming beses ka nang nakatahak sa maling landas, o nakagawa ng maraming paglabag, nagreklamo tungkol sa Diyos, o mula sa loob ng relihiyon ay lumaban ka sa Diyos o nagkimkim ng kalapastanganan laban sa Kanya sa iyong puso, at iba pa—hindi tinitingnan ng Diyos ang lahat ng iyon. Tinitingnan lang ng Diyos kung hinahangad ng isang tao ang katotohanan at kung makapagbabago siya balang araw” (Ang Salita, Vol. III. Ang mga Diskurso ni Cristo ng mga Huling Araw. Ang Landas ng Pagsasagawa Tungo sa Pagbabago ng Disposisyon ng Isang Tao). Nakita ko na ayaw ng Diyos sa mga duwag; gusto Niya ang mga taong matatag. Kahit na napatalsik ako dahil sa paggawa ng napakalaking kasamaan, ang pinapahalagahan ng Diyos ay kung kaya ko bang magbago o hindi. Kung magbabago ako, kahit na mamatay ako at maparusahan sa huli, magiging sulit pa rin ito. Noong panahong iyon, paminsan-minsang sumasagi sa isip ko ang mga lirika ng himno ng mga salita ng Diyos. Labis akong naantig, at naisip ko na hindi ako iniwan ng Diyos. Sa pinakamatinding pagkasira ng loob at pinakadilim na oras ko, ginamit Niya ang Kanyang mga salita para magabayan, mahikayat at mapakalma ako. Naisip ko na labis ang pagmamahal ng Diyos sa tao, at hindi ako maaaring magpatuloy sa pagiging negatibo. Mula noon, maaga akong gumigising araw-araw at ipinagpatuloy ko ang pagkain at pag-inom ng mga salita ng Diyos, pinagnilayan ko ang mga paraan kung paano ko sinalungat ang Diyos.

Isang araw, nabasa ko ang mga salitang ito ng Diyos: “Marami sa iglesia ang hindi makakilala. Kapag nangyayari ang mga insidente kung saan nalilihis ang mga tao, hindi inaasahan na pumapanig sila kay Satanas; pakiramdam pa nga nila ay labis silang naaagrabyado na tinatawag silang mga alipin ni Satanas. Bagama’t maaaring sabihin ng mga tao na hindi sila makakilala, lagi silang nasa panig na walang katotohanan, hindi sila pumapanig sa katotohanan kailanman sa kritikal na panahon, hindi sila tumatayo at nakikipagtunggali kailanman para sa katotohanan. Wala ba talaga silang pagkakilala? Bakit pumapanig sila kay Satanas nang hindi inaasahan? Bakit hindi sila nagsasabi kailanman ng isang salitang makatarungan o makatwiran para suportahan ang katotohanan? Talaga bang nangyari ang sitwasyong ito dahil sa panandalian nilang kalituhan? Kapag mas kaunting pagkakilala ang mayroon ang mga tao, mas hindi nila nagagawang pumanig sa katotohanan. Ano ang ipinapakita nito? Hindi ba nito ipinapakita na gustung-gusto ng mga taong walang pagkakilala ang kasalanan? Hindi ba nito ipinapakita na sila ay ang mga tapat na supling ni Satanas? Bakit ba palagi nilang nagagawang pumanig kay Satanas at magsalitang kagaya nito? Bawat salita at gawa nila, ang mga ekspresyon sa kanilang mga mukha, ay sapat na lahat upang patunayan na hindi sila mga taong nagmamahal sa katotohanan; sa halip, sila ay mga taong namumuhi sa katotohanan. Sapat nang kaya nilang pumanig kay Satanas upang patunayan na talagang mahal ni Satanas ang walang-kuwentang mga diyablong ito na ginugugol ang kanilang buhay sa pakikipaglaban para sa kapakanan ni Satanas. Hindi ba napakalinaw ng lahat ng katotohanang ito?” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). “Ang walang-kuwentang mga panloloko ng mga walang pagkakilala ay hahantong sa kanilang pagkawasak sa mga kamay ng masasamang tao, ililigaw sila ng mga ito, at hindi na makakabalik. At gayong pagtrato ang nararapat sa kanila, dahil hindi nila mahal ang katotohanan, dahil hindi nila kayang pumanig sa katotohanan, dahil sumusunod sila sa masasamang tao at pumapanig sa masasamang tao, at dahil nakikipagsabwatan sila sa masasamang tao at lumalaban sa Diyos. Alam na alam nila na ang mababanaag sa masasamang taong iyon ay kasamaan, subalit pinatitigas nila ang kanilang puso at tinatalikuran ang katotohanan upang sundan ang mga ito. Hindi ba gumagawa ng kasamaan ang lahat ng taong ito na hindi nagsasagawa ng katotohanan kundi gumagawa ng nakakasira at kasuklam-suklam na mga bagay? Bagama’t mayroon sa kanila na naghahari-harian at sumusunod naman sa kanila ang iba, hindi ba’t pareho ang kalikasan nila ng paglaban sa Diyos? Ano ang ikakatwiran nila para sabihin na hindi sila inililigtas ng Diyos? Ano ang ikakatwiran nila para sabihin na hindi matuwid ang Diyos? Hindi ba ang sarili nilang kasamaan ang sumisira sa kanila? Hindi ba ang sarili nilang pagkasuwail ang humahatak sa kanila pababa sa impiyerno?” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Sa pagbabasa sa mga salita ng Diyos, nakaramdam ako ng pagkahiya at pagkabalisa. Ang kakayahan kong makagawa ng napakatinding kasamaan ay hindi lamang dahil sa hindi ako marunong kumilatis; pangunahing dulot ito nang labis kong pagpapahalaga sa reputasyon at katayuan. Kinuha ni Jia Xin ang aming loob para protektahan ang kanyang katayuan bilang lider. Hindi ko natukoy ang mga layunin sa likod ng mga kilos niya, ni hindi ko tiningnan kung ang mga salita niya ay tumutugma sa mga katunayan. Basta na lang akong bulag na nanindigan para sa kanya, ninais kong maging “tagapagtanggol ng katarungan” at magpasikat. Ninais ko ring kunin ang pagkakataon para makamit ang katayuan ng pagiging lider. Noong isinulat namin ang liham ng pag-uulat, malinaw kong naramdaman na wala kaming patnubay ng Diyos. Hindi kami nagkasundo sa aming mga opinyon, at hindi nakaramdam ng kapayapaan ang puso ko. Gayumpaman, matigas ang ulo ko at ipinagpatuloy ko ang pagsusulat ng liham, sinundan ko ang anticristong ito sa paggawa ng kasamaan. Ang nakatataas na sister na dumating sa iglesia ay nakipagbahaginan para tulungan at isiwalat ako, pero hindi nagbago ang desisyon ko, sa takot na maliitin ako ng iba kung aaminin ko ang mga pagkakamali ko. Pumunta ako sa mga lugar ng pagtitipon at walang pakundangan kong hinusgahan ang mga lider at manggagawa, ipinakalat ko ang impormasyon na sila ay mga huwad. Ang layon ko ay hikayatin ang mga kapatid na itakwil ang mga lider at manggagawa at itaas ang pagtingin nila sa akin, para maaari akong mapili sa mga darating na halalan. Dahil sa mga panggugulo ko, hindi makapagtipon ang mga kapatid at hindi sila makakain at makainom ng mga salita ng Diyos nang normal. Nailihis namin ang kalahati ng mga kapatid sa iglesia, at magkasama kaming nanindigan laban sa mga lider at manggagawa. Nais ng Diyos na makapagtipon at makapagbahaginan ang mga kapatid ng mga salita ng Diyos nang normal at na magampanan nila ang tungkulin nila nang maayos at nagkakaisa. Noong itinayo ng Diyos ang iglesia, nais buwagin ni Satanas ang Kanyang gawa. Samantala, ginagampanan ko ang papel ng alagad at kasabwat ni Satanas, na gumagambala at gumugulo sa gawain ng iglesia. Sa pagkakaroon ko ng ganitong mga pag-uugali, hindi lamang ako kumampi sa maling panig dahil sa pansamantalang kawalan ng pagkilatis. Ang kalikasan ko ay katulad ng kay Jia Xin; pareho kaming labis na nahuhumaling sa reputasyon at katayuan. Para makamit ang katayuan, lumikha kami ng kaguluhan sa iglesia, at napatalsik ako dahil naghangad ako ng katayuan sa halip na maghangad ng katotohanan. Nang maisip ko ito, labis akong nagsisi at kinondena ko ang aking sarili. Lumuhod ako sa sahig at binigyan ko ang sarili ko ng mahigit 100 na malalakas na sampal sa pisngi. Nais kong walang awang parusahan ang sarili ko para mapanatili sa alaala ko ang leksyong ito. Nagdasal din ako sa Diyos, “Diyos ko, Nakagawa ako ng kasamaan. Naghangad ako ng katayuan at nanggulo sa gawain ng iglesia. Handa akong magsisi, magnilay nang tama at subukang unawain ang masasamang gawa ko.”

Pagkatapos noon, nagpatuloy akong magnilay sa aking sarili, iniisip ko na, “Bakit ba gustong-gusto ko ng katayuan at palagi kong nais hangarin at makamit ito? Bakit ba kaya kong gawin ang masasamang bagay na ito?” Nagbasa ako ng isang sipi ng mga salita ng Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahangad ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong kalikasan na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para itaas mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Sa pamamagitan ng mga salita ng Diyos, naunawaan ko na ang ugat na sanhi ng kakayahan kong gawin ang masasamang bagay na ito ay dahil napakayabang ko, labis ang pagkabilib ko sa aking sarili, at napakataas ng tingin ko sa aking sarili. Naniwala ako na dahil kaya kong mangaral ng ebanghelyo at lumutas ng ilang problema, nangangahulugan ito na nauunawaan ko ang katotohanan at mayroon akong realidad. Kung kaya, nagawa kong bulag na maniwala sa sarili ko at kumilos nang walang pakundangan, at dahil dito, nagawa ko ang lahat ng masasamang bagay na iyon. Pagdating sa pagkakatanggal kay Jia Xin, hindi ko kailanman hinanap nang maayos ang mga katotohanang prinsipyo. Nakita ko na kayang talikuran at gugulin ni Jia Xin ang sarili niya, kaya niyang magtiis at magbayad ng halaga sa tungkulin niya, kaya naman inisip ko na isinasagawa niya ang katotohanan at mayroon siyang gawain ng Banal na Espiritu. Naisip ko na, kung walang paghangad sa katotohanan, sino ang makakagawa ng mga bagay na iyon nang ganoon katindi? Ang totoo, sa pagkilatis kung ang isang tao ay mayroong gawain ng Banal na Espiritu, hindi siya maaaring husgahan batay sa pagpapakita niya ng pagdurusa, pagbabayad ng halaga, pagtalikod, at paggugol sa kanyang sarili. Kayang gawin ng sinumang masigasig na tao ang mga bagay na ito. Dapat unang tingnan kung kaya ng taong ito na magdasal sa Diyos kapag may mga bagay na nangyayari sa kanya, at kung, kahit na hindi ito alinsunod sa sarili niyang mga kuru-kuro, kaya niyang hayaan ang kanyang sarili, maghanap ng katotohanan at magkaroon ng puso na may takot at nagpapasakop sa Diyos. Bukod dito, dapat din nilang gabayan ang mga hinirang ng Diyos na maranasan ang mga salita ng Diyos at maunawaan ang kanilang mga sarili, at dapat din nilang lutasin ang mga problema ng mga kapatid sa mga tungkulin nila. Ito ang dapat gawin ng isang lider at manggagawa. Hindi nagawa ni Jia Xin ang gawain ng pamumuno, lalo pa ang pagkakaroon ng gawain ng Banal na Espiritu. Noong isiniwalat ng mga tao ang mga problema niya, hindi niya ito tinanggap, inireklamo pa nga niya ang inaakala niyang kawalan ng katarungan, at inilihis pa niya kami. Sinadya niyang ipakalat ang impormasyon sa aming hanay na ang mga ulat na isinampa laban sa kanya ay hindi totoo, dinamay niya kami upang manindigan para sa kanya. Nailihis niya kami at sinabi niya sa mga tao sa iglesia na sinisikil siya ng mga lider at manggagawa, na humantong sa pagkahati-hati ng iglesia sa mga paksyon at pagkalugmok sa kaguluhan. Bahagyang tinalikuran at ginugol ni Jia Xin ang kanyang sarili, pero hindi niya man lang hinahanap ang katotohanan tuwing may mga bagay na nangyayari sa kanya, ni hindi niya pinagninilayan o sinubukang unawain ang kanyang sarili. Para pangalagaan ang katayuan niya, nagdulot siya ng mga paggambala at panggugulo at pinahina ang gawain ng iglesia. Ang lahat ng paggugol niya sa sarili at pagdurusa ay para mapangalagaan ang kanyang katayuan at matugunan ang kanyang personal na pagnanais para sa katayuan. Sa sandaling may magbanta sa kanyang katayuan, gagawa siya ng gayong masasamang gawa tulad ng pagbuo ng mga paksyon at pagtanim ng hidwaan. Ang kalikasan niya ay may pagkamuhi sa katotohanan; isa siyang tuso, mapanlinlang, mapagbalatkayo at malupit na anticristo. Wala man lang akong anumang pagkilatis. Sinundan ko si Jia Xin sa paggawa ng kasamaan at hinusgahan ko ang mga lider at manggagawa sa mga pagtitipon, at dahil dito, nailihis ang mga kapatid at pumanig sila sa akin, isinawalang-bahala nila ang mga lider at manggagawa. Ito ay nagdulot ng matinding kaguluhan sa buhay iglesia. Nakagawa ako ng napakalaking kasamaan, pero inakala ko pa rin na mayroon akong pagpapahalaga sa katarungan; Tunay ngang napakagulo ng isip ko at napakayabang ko na nawalan ako ng lahat ng katwiran. Kung nagkaroon lang ako ng kaunting pagkaunawa sa katotohanan at ng may-takot-sa-Diyos na puso, hindi ko sana magagawa ang ganoon kalaking kasamaan. Nakita ko na malaki ang pagkukulang ko, at napakayabang ng disposisyon ko. Kailangang-kailangan ko ng pagtutuwid at pagdidisiplina ng Diyos upang linisin at baguhin ako!

Kalaunan, nagbasa pa ako ng mga salita ng Diyos: “Bago ipinadadala ng Diyos ang Kanyang matinding galit, naramdaman na Niya ang diwa ng bawat bagay nang lubhang malinaw at ganap, at nakapagbuo na Siya ng tumpak at malinaw na mga pakahulugan at mga kongklusyon. Sa gayon, ang layon ng Diyos sa bawat bagay na Kanyang ginagawa ay sinlinaw ng kristal, tulad din ng Kanyang saloobin. Hindi magulo ang Kanyang pag-iisip; hindi Siya bulag at mapusok; tiyak na may prinsipyo Siya. Ito ang praktikal na aspeto ng poot ng Diyos, at dahil sa praktikal na aspetong ito ng poot ng Diyos kaya naabot ng sangkatauhan ang karaniwang pag-iral nito. Kung wala ang poot ng Diyos, bababa ang sangkatauhan sa mga hindi karaniwang kalagayan ng pamumuhay; at ang lahat ng bagay na matuwid, maganda at mabuti ay mawawasak at hihinto sa pag-iral. Kung wala ang poot ng Diyos, ang mga batas at mga alituntunin ng pag-iral para sa mga nilikhang nilalang ay masisira o maaaring tuluyang mawasak. Mula sa paglikha sa tao, patuloy na ginagamit ng Diyos ang Kanyang matuwid na disposisyon upang pangalagaan at panatilihin ang normal na pag-iral ng sangkatauhan. Sapagkat ang Kanyang matuwid na disposisyon ay naglalaman ng poot at pagiging maharlika, ang lahat ng buktot na tao, mga bagay at gamit, at lahat ng bagay na gumagambala at sumisira sa karaniwang pag-iral ng sangkatauhan ay naparurusahan, nakokontrol at nawawasak bilang resulta ng Kanyang poot” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). “Nagtataglay ang Diyos ng ganitong uri ng matuwid na disposisyon dahil nasusuklam Siya sa kasamaan, kadiliman, pagka-mapanghimagsik at mga buktot na gawa ni Satanas—pagtitiwali at paglamon sa sangkatauhan—sapagkat kinasusuklaman Niya ang lahat ng paggawa ng kasalanan bilang paglaban sa Kanya at dahil sa Kanyang banal at walang-dungis na diwa. Ito ang dahilan kaya hindi Niya hahayaan ang sinumang nilikha o di-nilikhang nilalang na hayagang salungatin o labanan Siya. Kahit ang isang indibidwal na pinagpakitaan Niyang minsan ng awa o Kanyang pinili ay kailangan lamang pukawin ang Kanyang disposisyon at labagin ang Kanyang prinsipyo ng pagpapasensya at pagpaparaya, at pakakawalan Niya at ibubunyag ang Kanyang matuwid na disposisyon na wala kahit katiting mang awa o pag-aalinlangan—isang disposisyon na hindi kinukunsinti ang pagkakasala” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Sa pamamagitan ng mga salita ng Diyos, naunawaan ko na hindi dapat salungatin ng tao ang matuwid na disposisyon ng Diyos. May mga prinsipyo ang Diyos sa pagkondena at pagtiwalag sa isang tao. Hindi ito isang panandaliang bugso ng damdamin o isang bagay na ginagawa nang padalos-dalos; sa halip, isinasagawa ito kapag nakilatis Niya ang diwa ng isang tao. Noong panahon na gumagawa ako ng kasamaan, paulit-ulit akong pinayuhan at pinakiusapan ng mga kapatid na magnilay at huwag magdulot ng mga paggambala at panggugulo. Gayumpaman, hindi ko ito tinanggap, at kapag hindi umaayon sa mga pananaw ko ang pakikipagbahaginan ng isang tao, nilalabanan ko ito, na humantong sa mas lalo pang paglala ng paggawa ko ng masama. Mula sa una kong pagsuway hanggang sa pagdulot ko ng kaguluhan kalaunan, at pagkahati-hati ng iglesia sa huli, bawat isa sa masasamang kilos na ito ay patunay ng kayabangan at kapalaluan ko, at ng pagtutol at pagkamuhi ko sa katotohanan. Napakayabang at napakatigas ng kalooban ko, hindi ako lumuluha hanggang sa makita ko ang sarili kong libingan. Binigyan na ako ng Diyos ng maraming pagkakataon para magsisi, pero tinaggihan ko ang lahat ng iyon. Kung hindi pa ako pinatalsik ng iglesia, hindi pa huhupa ang galit ng Diyos o ang kaguluhan ng iglesia. Naisip ko kung paano, bago wasakin ng Diyos ang Sodom, maraming beses Niyang binalaan ang mga tao sa lungsod na kailangan nilang magsisi, pero matigas nilang nilabanan ang Diyos at hindi sila nagpakita ni katiting na pagsisisi. Sa huli, pinakawalan ng Diyos ang Kanyang poot sa Sodom at winasak ang lungsod. Ngayon, personal kong naranasan ang matuwid na disposisyon ng Diyos, at bagaman labis na nahihirapan at nasasaktan ang puso ko, pinatigil ako nito sa paggawa ng kasamaan at pinakita nito sa akin na hindi dapat salungatin ang disposisyon ng Diyos, at na ang katotohanan at pagiging matuwid ang siyang may kapangyarihan sa iglesia. Ngayon, ang katunayan na hinayaan pa akong patuloy na mabuhay ng Diyos at hindi Niya kinuha ang buhay ko ay isang tanda ng Kanyang awa. Kung ipinagpatuloy ko ang hindi pagninilay o pagsubok na unawain ang sarili ko, lilipulin ako ng Diyos sa huli. Humarap ako sa Diyos at nagdasal sa Kanya, “Diyos ko, nakagawa ako ng kasamaan at nasalungat ko ang Iyong disposisyon. Ang pagpapatalsik sa akin ay dahil sa Iyong pagiging matuwid. Hindi ko na mababawi pa ang nakaraan kong mga pagsalangsang, at ngayon nabubuhay ako para maunawaan ang aking sarili at magsisi sa Iyo.” Napagpasyahan ko na anuman ang kalalabasan ko sa hinaharap, hahangarin ko ang katotohanan at itatakwil ko ang mga tiwaling disposisyon ko, hindi na ako maghahangad ng reputasyon at katayuan. Kung talagang lilipulin ako ng Diyos balang araw, iyon pa rin ang Kanyang katuwiran. Hindi na ako lubos na umaasa na makapasok sa kaharian; nais ko lamang na magsimulang muli, para maging isang tunay na nilikha. Nagdasal ako sa Diyos sa aking puso, sinabi ko na kung bibigyan Niya ako ng isa pang pagkakataon, handa akong maging isa sa mga pinakamaliit na tagasunod sa iglesia. Handa akong gampanan ang anumang tungkulin na itatalaga sa akin; sapat na sa akin ang makagawa ng kahit isang bagay para sa sambahayan ng Diyos. Kalaunan, natagpuan ako ng iglesia, at pinayagan nila akong tumulong sa mga kapatid na bumili ng mga kalakal. Nakaramdam ako ng lubos na karangalan.

Isang araw noong Abril 2016, pumunta sa bahay ko ang isang lider at sinabi sa akin na, “Tinatanggap ka na muli sa iglesia, at karamihan sa mga kapatid ay sumasang-ayon sa desisyong ito.” Noong oras na iyon, napakaemosyonal ko na hindi ko alam kung ano ang sasabihin. Nang makaalis na ang lider, hindi ko napigilan ang pagpatak ng mga luha ko. Sa puso ko, patuloy kong pinapasalamatan at pinupuri ang Diyos! Nagdasal ako sa Diyos, “Diyos ko! Hindi ko inakalang bibigyan Mo ako ng pagkakataong makabalik sa iglesia. Salamat sa pagsama sa aking tabi, sa pagbibigay-liwanag sa akin at sa paggabay sa akin para maunawaan ang sarili ko. Diyos ko! Handa akong pahalagahan ang pagkakataong ito, at tinitiyak ko na hindi na ako gagawa ng kasamaan o magdudulot ng kaguluhan. Kung babalik ako sa dati kong mga disposisyon at makakagulo sa iglesia, handa akong tanggapin ang Iyong kaparusahan.”

Pagkatapos kong makabalik sa iglesia, sinimulan ko agad na gampanan ang tungkulin ko. Isang araw, lumapit sa akin ang lider ng iglesia at isinaayos niya na magampanan ko ang tungkuling pagpapatira sa bahay. Naisip ko na, “Paano nila nagawang ibigay ang tungkulin na ito sa akin? Hindi ba’t isa itong tungkulin para sa mga taong nagkaka-edad na? Kapag narinig ng mga kapatid ang tungkol dito, ano na lang ang iisipin nila sa akin?” May ilang saloobin ako tungkol sa lider at pakiramdam ko ay sinasayang nila ang talento ko para sa isang maliit na trabaho. Gayumpaman, kalaunan, nabasa ko ang mga salita ng Diyos na nagsasabing: “Kapag hinihingi ng Diyos na tuparin ng mga tao ang kanilang tungkulin nang maayos, hindi Niya hinihingi sa kanila na tapusin ang ilang partikular na gawain o isakatuparan ang anumang matinding pagsusumikap, ni ang gampanan ang anumang dakilang pagsasagawa. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay alinsunod sa Kanyang mga salita. Hindi kailangan ng Diyos na maging dakila o marangal ka, o na maghimala ka, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang tanging kailangan ng Diyos ay ang matimtiman kang magsagawa ayon sa Kanyang mga salita. Kapag nakikinig ka sa mga salita ng Diyos, gawin mo ang naunawaan mo, isakatuparan mo ang naintindihan mo, tandaan mo nang maigi ang narinig mo, at pagkatapos, kapag dumating na ang oras para magsagawa, magsagawa ka ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Sa pamamagitan ng mga salita ng Diyos, naunawaan ko na hindi kailangan ng Diyos na gawin ko ang mga pinakamahahalagang gawain. Ang nais Niya ay gampanan ko ang tungkulin ko sa praktikal na paraan. Kahit na ito ay isang karaniwang tungkulin, basta’t nakikinig ako sa mga salita ng Diyos at ginagampanan ang tungkuling ito ayon sa Kanyang kahilingan, sapat na iyon. Hindi ko magagampanan ang tungkulin ko ayon sa kagustuhan ko; dapat ko itong gawin batay sa pangangailangan ng gawain ng iglesia. Dapat akong magpasakop sa mga pagsasaayos ng iglesia at magtrabaho nang tahimik para magampanan ko nang maayos ang tungkulin ko. Ito ang dapat gawin ng isang taong may konsensiya at katuwiran. Ngayon, ibinunyag at sinubok ako ng pagharap ko sa tungkuling ito. Kung wala ang ganitong mga sitwasyon, aakalain ko na ako ay talagang mapagpasakop sa Diyos at na nagbago na ang mapagmataas na disposisyon at pagnanais kong maghangad ng reputasyon at katayuan. Ang totoo, medyo mayabang at palalo pa rin ako; mayroon akong matataas na ambisyon at pagnanais at hindi ako handang maging pinakamaliit sa karamihan. Ito ang tunay kong tayog. Para maging dalisay at magbago, kailangan kong maranasan ang paghatol at pagkastigo ng mga salita ng Diyos pati na rin ang mga pagsubok at pagpipino. Nang maunawaan ko ito, tinanggap ko ang tungkuling ito. Kahit na hindi ko alam kung paano magluto, maaari kong masigasig na pag-aralan kung paano magluto habang ginagampanan ang tungkulin ko at patuluyin ang mga kapatid nang naaayon sa mga prinsipyo. Nakaramdam ng kapayapaan ang puso ko habang ginagawa ito. Salamat sa Diyos sa pagligtas sa akin!


10. Naalis ang Aking Pagiging Mapagbantay at Maling Pagkaunawa

Ni Lin Feng, Tsina

Noong 2022, nang isa pa akong lider ng iglesia, nagbunsod ang aking pagmamataas, pagmamagaling, at pagiging arbitraryo para gustuhin kong ako ang masunod sa lahat ng bagay. Dahil dito, napigilan ang kapatid na nakapartner ko at nagambala ang gawain ng iglesia. Isiniwalat at pinungusan ako ng nakatataas na lider dahil sa aking pagmamataas at pagmamagaling, at para sa ganap na pagsunod sa landas ng isang anticristo, at tinanggal nila ako. Pagkatapos ng pagkakatanggal ko, nakaramdam ako ng kawalan ng pag-asa. Pinagnilayan ko ang katunayan na mahigit dalawampung taon na akong nananampalataya sa Diyos, na pinaalis ako dahil sa aking pagmamataas at pagmamagaling nang higit sa isang beses, at na hanggang ngayon, hindi pa rin ako gaanong nagbago. Naramdaman kong kailangan kong maging maayos sa mga tungkulin ko mula noon, at na hindi na ako puwedeng maging napakayabang at hindi ko na puwedeng ulitin ang mga dati kong pagkakamali, kung hindi, hindi na ako magkakaroon ng isa pang pagkakataon na maligtas. Kalaunan, sa pamamagitan ng pagbabasa ng mga salita ng Diyos at pagninilay-nilay, napagtanto kong talagang mayabang at nagmamagaling ako, at na palagi kong pinipigilan ang aking kapatid habang nakikipag-partner sa kanya, ipinipilit ang sarili kong mga kagustuhan at ideya sa kanya at gusto kong sundin niya ako. Bilang resulta, naantala ang gawain. Pinungusan ako nang paulit-ulit pero hindi ako nagnilay-nilay. Talagang sinusunod ko ang landas ng isang anticristo. Nakaramdam ako ng matinding pagkamuhi sa sarili ko, at nagpasya akong gawin ang aking mga tungkulin nang maayos sa isang matatag na paraan mula noon.

Nang maglaon, isinaayos ng lider na mag-organisa ako ng mga materyales para sa pagpapaalis ng mga tao, at sinabi niyang makipagtulungan ako kay Sister Li Xin. Tinanong niya kung gaano ko naunawaan ang aking mapagmataas at palalong disposisyon sa panahon ng aking pagninilay-nilay, at gusto niyang gawin ko ang tungkuling ito sa loob ng isang trial period upang makita kung ano ang mangyayari. Nang marinig ko ito mula sa lider, talagang nasaktan ako, iniisip ko, “Hindi ba’t pansamantala lang ang trial period? Paulit-ulit kong ginawa ang aking mga tungkulin batay sa aking mapagmataas na disposisyon, at ang nagawa ko lang ay gambalain at hadlangan ang gawain ng iglesia. Kung uulitin ko ang mga dati kong pagkakamali, baka tuluyan na akong mawalan ng pagkakataon na gawin ang aking mga tungkulin at ganap nang matatapos ang aking buhay ng pananalig sa Diyos. Ngayon, kailangan kong samantalahin ang pagkakataong ito, maging masunurin, at gawin ang anumang hilingin sa akin. Hindi ako pwedeng magmayabang, magmagaling, at maging agresibo tulad ng dati.” Kalaunan, habang ginagawa ko ang aking mga tungkulin, napansin kong napipigilan si Li Xin ng mga alalahanin tungkol sa pamilya at na hindi siya nakararamdam ng pasanin sa mga tungkulin niya, at na hindi natapos sa tamang panahon ang ilang mga materyales na kailangang ayusin, kaya naisip kong sabihin ito kay Li Xin. Pero nang malapit na akong makipagbahaginan sa kanya, muling lumitaw sa aking isipan ang mga salita ng lider, at naalala kong tinanggal ako noon dahil sa aking pagmamataas, pagmamagaling, at pagiging arbitraryo, at sa pagnanais na masunod sa lahat ng bagay, na pumigil sa iba at nakagambala sa gawain ng iglesia. Nasa trial period pa ako sa tungkuling ito, at bukod pa rito, hindi hiniling ng lider na suriin ko ang gawain ni Li Xin. Kung sasabihin ko ang mga isyu niya, iisipin ba ni Li Xin na masyado akong mayabang at lumalampas sa aking mga hangganan? Iisipin ba niya na pagkatapos lamang ng ilang araw ng pagiging masunurin, bumabalik na ako sa dati kong gawi? Dahil naisip ko ito, nilunok ko ang aking mga salita.

Kalaunan, palaging sinasabi ng lider na hindi kompleto ang mga materyales na inayos ni Li Xin, na kailangang kolektahin at ayusin muli ang materyal ng isang hindi mananampalataya dahil sa hindi tumpak na mga nakaraang paghuhusga, at naantala nito ang progreso. Nakonsensiya talaga ako. Kung nakipagbahaginan sana ako at sinabi ito kay Li Xin sa tamang panahon, hindi ito mangyayari. Sa pagkakonsensiya ko, nakita ko ang dalawang sipi ng mga salita ng Diyos: “Pagkatapos ng maraming taon ng pananampalataya sa Diyos at pagdanas ng maraming kabiguan at pagkadapa, gayundin ng pagbubunyag ng Diyos at ng Kanyang pagpupungos, sa karaniwang sitwasyon, ang mga tao ay dapat pagnilayan at kilalanin ang sarili nila mula sa mga aral ng mga kabiguang ito, hanapin ang katotohanan para malutas ang mga problema, at hanapin sa mga salita ng Diyos ang mga dahilan ng mga kabiguan at pagkadapa nila, pati na ang landas ng pagsasagawa na dapat nilang tahakin. Gayumpaman, hindi ito ginagawa ng mga anticristo. Matapos ang maraming pagkadapa at kabiguan, pinalalala nila ang pag-uugali nila, dumarami at mas lumalala ang mga pagdududa nila sa Diyos, mas tumitindi ang pagsisiyasat nila sa Diyos, mas lumalalim ang paghihinala nila sa Diyos, at gayundin, napupuno ng pagiging mapagbantay laban sa Diyos ang puso nila. Ang pagiging mapagbantay nila ay puno ng reklamo, galit, pagsalungat, at indignasyon, at unti-unti pa nga silang nagkakaroon ng pagtanggi, paghusga, at pagkondena sa Diyos. Hindi ba’t lalo silang nalalagay sa panganib?” (Ang Salita, Vol. IV. Paglalantad sa mga Anticristo. Ikalimang Ekskorsus). “Batay sa saloobin ng mga anticristo sa Diyos, sa mga kapaligiran at mga tao, mga pangyayari, at mga bagay na isinaayos ng Diyos, sa pagbubunyag at pagdidisiplina ng Diyos sa kanila, at iba pa, mayroon ba silang kahit katiting na intensyon na hanapin ang katotohanan? Mayroon ba silang kahit katiting na layunin na magpasakop sa Diyos? Mayroon ba silang kahit katiting na pananalig na ang lahat ng ito ay hindi aksidente kundi nasa ilalim ng kataas-taasang kapangyarihan ng Diyos? Mayroon ba silang ganitong pagka-unawa at kamalayan? Maliwanag na wala. Ang ugat ng pagiging mapagbantay nila ay masasabing nagmumula sa mga pagdududa nila tungkol sa Diyos. Ang ugat ng paghihinala nila sa Diyos ay masasabi ring nagmumula sa mga pagdududa nila tungkol sa Diyos. Dahil sa mga resulta ng pagsisiyasat nila sa Diyos, lalo silang nagiging mapaghinala sa Diyos, at kasabay nito, mas nagiging mapagbantay sila laban sa Diyos. Batay sa iba’t ibang kaisipan at pananaw na nabubuo mula sa pag-iisip ng mga anticristo, pati na rin sa iba’t ibang pamamaraan at pag-uugali na nabubuo sa pangingibabaw ng mga kaisipan at pananaw na ito, sadyang hindi makatwiran ang mga taong ito; hindi nila kayang maunawaan ang katotohanan, hindi nila kayang magkaroon ng tunay na pananalig sa Diyos, hindi nila kayang lubusang manampalataya at kilalanin ang pag-iral ng Diyos, at hindi nila kayang manampalataya at kilalanin na may kataas-taasang kapangyarihan ang Diyos sa lahat ng nilikha, na may kataas-taasan Siyang kapangyarihan sa lahat ng bagay. Ang lahat ng ito ay bunga ng kanilang buktot na disposisyong diwa” (Ang Salita, Vol. IV. Paglalantad sa mga Anticristo. Ikalimang Ekskorsus). Nang maharap sa paglalantad ng mga salita ng Diyos, pakiramdam ko ay talagang hinatulan ako. Hindi ba’t ang inilantad ng Diyos ay ang eksaktong kalagayan ko? Simula noong matanggal ako, namuhay na ako sa kalagayan ng pagiging mapagbantay at maling pagkaunawa. Naniwala ako na maraming beses akong natanggal dahil sa aking pagmamataas, pagmamagaling, at pagiging arbitraryo. Naisip ko na wala akong masyadong pinagbago kahit na mahigit dalawampung taon na akong nananampalataya sa Diyos, na nabubuhay pa rin ako ayon sa aking mapagmataas na disposisyon, at na kung hindi pa rin ako makararanas ng tunay na pagbabago, ibubunyag at aalisin na ako nang tuluyan, at hindi na magkakaroon ng anumang pagkakataon na gawin ang aking mga tungkulin. Nang marinig kong sabihin ng lider na pinapayagan akong gumawa ng tungkulin sa isang trial period, mas lalo akong naging mapaghinala at mapagbantay, at para maiwasang mabunyag muli at matiwalag, lubusan kong inilayo ang aking sarili, nabubuhay sa takot at pag-iingat araw-araw. Nang mapansin kong ginagawa ng kapatid na katuwang ko ang mga tungkulin niya nang pabasta-basta at nang hindi nakararamdam ng pasanin, alam kong dapat kong protektahan ang gawain ng iglesia sa pamamagitan ng pagtukoy sa mga isyu niya, pero natakot akong isipin ng kapatid ko na mayabang ako at pagkatapos lamang ng ilang araw ng pagsisimula ng mga tungkulin ko ay bumabalik na ako sa masamang pag-uugali, kaya nagbulag-bulagan na lang ako. Humantong ito sa pagkapinsala ng gawain. Mula sa mga salita ng Diyos, nakita ko na kapag nabunyag ang mga anticristo pagkatapos na makaranas ng maraming pagkabigo at pagbagsak, hindi lamang sila nabibigong pagnilayan ang kanilang sarili kundi lalo pang nagiging mapagbantay laban sa Diyos, nangangambang mapagkaitan ng kanilang kinabukasan at kapalaran dahil lang sa kahit katiting na pagkakamali. Dahil dito, palagi silang mapagbantay laban sa Diyos. Ano ang pagkakaiba ng disposisyong ibinubunyag ko at ng isang anticristo? Pinagnilayan ko kung paanong ang pagmamataas, pagmamagaling at pagtanggi ko sa katotohanan, ay nagdulot ng malaking pinsala sa gawain ng iglesia. Para sa kapakanan ng gawain ng iglesia ang mga paalala ng lider, hinihimok niya akong pagnilayan pa lalo ang aking mga nakamamatay na kapintasan, para matuto ako mula sa aking mga kabiguan at tumigil sa pamumuhay ayon sa aking mapagmataas na disposisyon. Pag-ibig ito ng Diyos. Pero sa halip na tanggapin ito mula sa Diyos, nakaramdam ako ng pagdududa at pag-aalinlangan. Nakita kong tunay akong mapanlinlang at buktot!

Kalaunan, binasa ko ang isa pang sipi ng mga salita ng Diyos: “Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagtamo ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magtamo ng mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng diyos, ang mga kapatid, ang mga lider at manggagawa, at maging ang diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang mag-aasikaso sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako puwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili” (Ang Salita, Vol. IV. Paglalantad sa mga Anticristo. Ikalabindalawang Aytem). Isinasaalang-alang ang mga salita ng Diyos, nakita kong kapareho ng disposisyon ng anticristo na inilantad ng Diyos ang disposisyong ibinunyag ko. Anumang tungkulin ang gampanan ko, palagi ko itong iniuugnay sa pagtanggap ng mga pagpapala, at itinuring kong kasinghalaga ng buhay mismo ang pagtanggap ng mga pagpapala. Sa bawat sitwasyon, isinaalang-alang ko muna ang sarili kong kalalabasan at kahahantungan. Noong natanggal at naibunyag ako, hindi ako lumapit sa Diyos para pagnilayan at unawain ang sarili ko, kundi sa halip, naging mapagbantay ako laban sa Diyos at mali ang naging pagkaunawa ko sa Kanya, isinaalang-alang ko lamang ang sarili kong kinabukasan at kahahantungan. Nang gawin kong muli ang aking mga tungkulin, lalong tumindi ang mga naiisip ko, at ginawa kong komplikado ang bawat sitwasyon sa isipan ko, natatakot na ang isang pagkakamali ay hahantong sa pagkakabunyag ko at sa isang masamang kalalabasan at kahahantungan para sa akin. Nang makita kong naging negatibo si Sister Li Xin dahil sa masamang kalagayan niya at naaantala niya ang kanyang mga tungkulin, alam kong dapat na pinoprotektahan ko ang gawain ng iglesia sa pamamagitan ng pagsasabi ng mga isyu kay Li Xin at pagtulong sa kanyang gawin nang maayos ang kanyang trabaho, pero nag-alala akong baka isipin ni Li Xin na mayabang at nagmamagaling ako at hindi nagbago, kaya pinabayaan ko ang gawain ng iglesia. Namumuhay ako ayon sa satanikong lason na “Ang bawat tao ay para sa kanyang sarili at bahala na ang iba,” ginagawa lamang ang mga tungkulin ko para magkamit ng mga pagpapala at benepisyo, at tinitingnan ang kinabukasan at destinasyon ko bilang mas mahalaga kaysa anupaman. Hindi ko isinaalang-alang ang mga layunin ng Diyos o ang gawain ng iglesia. Handa akong gawin kung ano ang kapaki-pakinabang para sa akin, pero kung hindi kapaki-pakinabang para sa akin ang isang bagay, hindi ko ito pinapansin, kahit na nakita kong nakapipinsala ito sa gawain ng iglesia. Talagang napakamakasarili at kasuklam-suklam ako! Naisip ko si Pablo sa daan patungo sa Damasco. Matapos pabagsakin ng Panginoong Jesus gamit ang matinding liwanag, bagama’t inamin niyang siya ang pangunahing mang-uusig sa Panginoong Jesus, hindi siya tunay na nagsisi. Wala siyang kahit katiting na pagninilay-nilay o pagkaunawa sa kanyang kalikasang diwa sa paglaban sa Diyos, at bagamat sa panlabas ay nagsumikap siya at naglakbay nang malayo at malawak upang ipangaral ang ebanghelyo, ang layunin niya ay makipagtawaran sa Diyos para makakuha ng isang korona at mga gantimpala. Hindi ba’t katulad ng kay Pablo ang mga pananaw ko sa paghahangad at ang landas na tinahak ko? Sinusubukan kong gamitin at linlangin ang Diyos. Nakita ko kung gaano ako ka-walang pagkatao. Para akong isang oportunista at hindi mananampalatayang pinapasok ang sambahayan ng Diyos, at kung hindi ko babaguhin ang pananaw ko sa paghahangad, hindi ko lang hindi makakamit ang pagsang-ayon ng Diyos, kundi sa huli ay haharapin ko ang Kanyang kaparusahan.

Pagkatapos, nakita ko ang isang sipi ng mga salita ng Diyos: “Paminsan-minsan, gumagamit ang Diyos ng isang partikular na bagay upang ibunyag ka o disiplinahin ka. Kung gayon ba ay nangangahulugan ito na tiniwalag ka na? Nangangahulugan ba ito na dumating na ang katapusan mo? Hindi. … Sa katunayan, sa maraming pagkakataon, ang pag-aalala ng mga tao ay nagmumula sa kanilang pansariling mga interes. Sa pangkalahatan, natatakot sila na baka wala silang kalabasan. Palagi nilang iniisip, ‘Paano kung ibunyag, itiwalag, at tanggihan ako ng Diyos?’ Ito ang maling interpretasyon mo sa Diyos; ang mga ito ay isang panig na pala-palagay mo lamang. Kailangan mong alamin kung ano ang layunin ng Diyos. Kapag ibinubunyag Niya ang mga tao, hindi ito para itiwalag sila. Ibinubunyag ang mga tao para mailantad ang kanilang mga pagkukulang, pagkakamali, at kalikasang diwa, para makilala nila ang kanilang sarili, at maging kaya nila ang tunay na pagsisisi; sa kadahilanang ito, ang pagbubunyag sa mga tao ay para tulungan ang buhay nilang lumago. Kung walang dalisay na pagkaunawa, malamang na magkamali ng pag-unawa ang mga tao sa Diyos at maging negatibo at mahina. Maaari pa nga silang magpatangay sa kawalan ng pag-asa. Sa katunayan, ang maibunyag ng Diyos ay hindi naman nangangahulugan na ititiwalag ka. Ito ay para tulungan kang malaman ang sarili mong katiwalian, at pagsisihin ka. Kadalasan, dahil mapaghimagsik ang mga tao, at hindi naghahanap ng kasagutan sa katotohanan kapag nagbubunyag sila ng kanilang katiwalian, kailangang disiplinahin sila ng Diyos. At dahil dito, minsan, ibinubunyag Niya ang mga tao, inilalantad ang kanilang kapangitan at pagiging kaawa-awa, pinapangyaring makilala nila ang kanilang sarili, na nakakatulong para lumago ang kanilang buhay. Ang pagbubunyag sa mga tao ay may dalawang magkaibang implikasyon: Para sa masasamang tao, ang maibunyag ay nangangahulugan na itiniwalag na sila. Para sa mga nagagawang tanggapin ang katotohanan, ito ay isang paalala at isang babala; pinagninilay sila tungkol sa kanilang sarili, para makita ang kanilang tunay na kalagayan, at para huminto na ang kanilang pagiging suwail at walang ingat, sapagkat magiging mapanganib ang magpatuloy nang ganito. Ang pagbubunyag sa mga tao sa ganitong paraan ay para paalalahanan sila na baka, sa pagsasagawa nila ng kanilang tungkulin, sila ay maguluhan at hindi mag-ingat, hindi maging seryoso sa mga bagay, makontento sa kaunting resulta, at mag-isip na nagampanan nila ang kanilang tungkulin ayon sa katanggap-tanggap na pamantayan samantalang, ang totoo, kapag sinukat ayon sa hinihingi ng Diyos, nagkulang silang masyado, subalit kampante pa rin sila, at naniniwalang ayos lang sila. Sa gayong mga sitwasyon, didisiplinahin, babalaan, at paaalalahanan ng Diyos ang mga tao. Kung minsan, ibinubunyag ng Diyos ang kanilang kapangitan—na malinaw na para magsilbing isang paalala. Sa gayong mga pagkakataon dapat mong pagnilayan ang iyong sarili: Hindi sapat ang gampanan mo nang ganito ang iyong tungkulin, may paghihimagsik sa iyong kalooban, napakaraming negatibong elemento, lahat ng ginagawa mo ay basta-basta lang, at kung hindi ka pa rin magsisisi, dapat kang maparusahan. Paminsan-minsan, kapag dinidisiplina ka ng Diyos, o kaya ay ibinubunyag ka, hindi ito nangangahulugang ititiwalag ka. Dapat harapin ang bagay na ito nang tama. Kahit itiwalag ka pa, dapat mo itong tanggapin at magpasakop ka rito, at magmadaling magnilay-nilay at magsisi” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan at Pagpapasakop sa Diyos Maaaring Matamo ng Isang Tao ang Pagbabago sa Disposisyon). Matapos basahin ang mga salita ng Diyos, nakaramdam ako ng matinding kahihiyan at pagkakonsensiya. Maraming beses ko nang nabasa ang mga salitang ito ng Diyos, madalas na binabanggit ang matuwid na disposisyon ng Diyos, at sinasabi na ibinubunyag ng Diyos ang mga tao upang iligtas sila, na binibigyang-daan silang mas mapagnilayan at maunawaan ang kanilang sarili, ngunit nang mabunyag at matanggal ako, naghinala akong nais ng Diyos na itiwalag ako, at wala akong nakitang anumang bakas ng pag-ibig o pagliligtas ng Diyos. Bagama’t mukhang ginagawa ko ang aking mga tungkulin, nanatiling sarado ang puso ko sa Diyos. Pinagnilayan ko ang mga taon ng aking pananampalataya. Maraming beses na akong nabunyag at natanggal dahil sa aking mayabang na kalikasan, ngunit hindi ako itiniwalag ng Diyos dahil sa aking mga pagsalangsang, kundi sa halip ay ginamit Niya ang pagsisiwalat at tulong ng aking mga kapatid pati na ang pagbibigay-liwanag at pagpatnubay ng Kanyang mga salita para tulungan akong magnilay-nilay, magsisi, at magbago. Nang magkaroon ako ng kaunting pang-unawa at pagbabago, binigyan ako ng Diyos ng isa pang pagkakataon na gawin ang aking mga tungkulin. Kung talagang tinutukoy ng Diyos ang mga kalalabasan ng mga tao batay sa mga katiwalian na kanilang ibinubunyag, dapat ay matagal na akong pinarusahan at hindi sana ako nakaligtas hanggang sa araw na ito. Gaya lang ng kung paanong ang kamakailang pagtanggal sa akin ay ganap na dahil sa kabiguan kong hanapin ang katotohanan at ang aking paglalakad sa landas ng isang anticristo, na seryosong nakagambala at nakahadlang sa gawain. Pinangasiwaan ito nang may mga prinsipyo at lubusan nitong inihayag ang katuwiran ng Diyos. Kung hindi ako tinanggal sa oras, dahil sa aking mapagmataas na disposisyon, marami na sana akong nagawang kasamaan at naharap sana ako sa parusa ng Diyos. Ang ganitong uri ng pagtatanggal ay talagang pagliligtas at pagprotekta ng Diyos, dahil kung wala ito, hindi ko kailanman tunay na mapagninilayan o mauunawaan ang sarili ko, ni pagninilayan ko ang maling landas na tinahak ko. Kaya lumuhod ako at nanalangin sa Diyos, “Diyos ko, ayaw ko nang mamuhay sa kalagayang mapagbantay at mali ang pagkaunawa, handa akong magsisi at gawin nang maayos ang mga tungkulin ko, at ang hinihiling ko lang ay gabayan at patnubayan Mo ako.”

Pagkatapos kong manalangin, binasa ko ang ilan sa mga salita ng Diyos: “Anuman ang iyong mga personal na kaisipan at opinyon, kung bulag kang nagpapasya na tama ang mga ito at na ganito dapat gawin ang mga bagay-bagay, iyon ay kayabangan at pagmamatuwid. Kung mayroon kang ilang ideya o opinyon na sa palagay mo ay tama, ngunit wala kang ganap na tiwala sa iyong sarili, at makukumpirma mo ang mga ito sa pamamagitan ng paghahanap at pakikipagbahaginan, iyon ang ibig sabihin ng hindi pagiging mapagmatuwid. Ang paghihintay na makatanggap ng suporta at pagsang-ayon ng lahat bago kumilos ay ang makatwirang paraan ng paggawa sa mga bagay-bagay” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). “Kung sigurado kang nakakita ka ng problema, at nauunawaan mo sa puso mo na dapat malutas ang problemang ito, kung hindi, maaantala nito ang gawain, pero hindi mo pa kayang sundin ang mga prinsipyo at takot kang salungatin ang ibang tao, ano ang problema rito? Bakit ka matatakot na sumunod sa mga prinsipyo? Seryoso ang kalikasan ng isyu na ito, at nasasaling nito kung mahal mo ang katotohanan at kung mayroon kang pagpapahalaga sa katarungan. Dapat mong sabihin ang opinyon mo, kahit hindi mo alam kung tama ito. Kung mayroon kang opinyon o ideya, dapat mo itong sabihin, at hayaan mo ang iba na suriin ito. Magkakaroon ng mga pakinabang sa iyo sa paggawa nito, at makakatulong ito sa paglutas ng problema” (Ang Salita, Vol. III. Ang mga Diskurso ni Cristo ng mga Huling Araw. Ano ba Talaga ang Inaasahan ng mga Tao Para Mabuhay?). Matapos pag-isipang mabuti ang mga salita ng Diyos, naunawaan ko na ang pagpigil sa iba at paggamit ng katayuan batay sa mapagmataas na disposisyon ay iba sa pagsasagawa ng katotohanan para protektahan ang mga interes ng sambahayan ng Diyos. Ang pagmamataas at pagmamagaling ay kinabibilangan ng paggawa ng mga bagay nang hindi hinahanap ang mga katotohanang prinsipyo, laging kumakapit sa sariling pananaw at hindi tumatanggap ng mga mungkahi ng iba, kahit alam na alam niyang hindi naaayon sa katotohanan ang kanyang mga kilos, gusto pa rin niyang pakinggan siya ng iba, ginagawa ang lahat ayon sa sarili niyang mga kaisipan at opinyon, nang wala ni katiting na pagsasaalang-alang sa kapakanan ng sambahayan ng Diyos. Ito ay pagmamayabang, pagmamagaling, at paglalayon na gamitin ang posisyon para makuha ang gusto. Halimbawa, noong lider pa ako, nanguna ako sa lahat ng bagay. Hindi ako kailanman nakipagtulungan o nakipagtalakayan ng mga usapin sa iba o pumayag na makialam sila, gusto kong laging sumunod ang iba sa mga ideya at layunin ko, at hindi ko kailanman tinanggap ang mga makatwirang mungkahi mula sa aking mga kapatid. Ito ay pagmamayabang at pagmamagaling. Kung may makita akong gumagawa ng isang bagay na lumalabag sa mga prinsipyo at humahadlang sa gawain ng iglesia, responsabilidad ko man ito o hindi, o siya man ay isang taong pinangangasiwaan ko o hindi, dapat ko siyang ilantad at tulungan. Ito ay pagprotekta sa mga interes ng sambahayan ng Diyos at pagpapakita ng pagpapahalaga sa katarungan. Hindi ito pagmamayabang o pagmamagaling. Tinitingnan ng Diyos ang mga layunin sa likod ng mga kilos ng isang tao, at gumawa man o hindi ng mga pagsasaayos ang mga lider, hangga’t may kinalaman ito sa gawain ng iglesia at sa mga interes ng sambahayan ng Diyos, may pananagutan ang bawat isa na protektahan ang mga bagay na ito. Tunay na bahagi ng sambahayan ng Diyos ang ganyang tao. Nang mapagtanto ko ito, nilapitan ko si Li Xin para makipagbahaginan at sabihin ang mga isyu niya, at para maunawaan kung anong mga hirap ang kinakaharap niya sa mga tungkulin niya. Sa pamamagitan ng pagbabahaginan namin, medyo bumuti ang kalagayan niya. Isang beses, napansin kong mali ang pag-uuri ni Li Xin sa ilang materyales tungkol sa pagpapaalis sa isang hindi mananampalataya, kaya nagbanggit ako ng mga nauugnay na salita ng Diyos at mga prinsipyo para makipagbahaginan sa kanya. Pagkatapos ng pagbabahaginan namin, naarok niya ang ilang prinsipyo. Ang aking pagkaunawa at naging pagbabago ay dahil sa gabay at patnubay ng mga salita ng Diyos. Salamat sa Diyos!


12. Paano Tratuhin ang Kabutihan ng Magulang

Ni Su Wei, Tsina

Simula pagkabata, medyo mahirap na ang pamilya ko. Minaliit kami ng mga kamag-anak at kaibigan, at maging ang mga lolo at lola ko ay itinakwil kami. Madalas akong pagsabihan ng nanay ko, “Kailangan mong mag-aral nang mabuti at magbigay ng karangalan sa pamilya!” Isinapuso ko ang mga sinabi niya, nagsikap ako sa pag-aaral ko, at palagi akong nangunguna sa klase. Pero kalaunan, naaksidente ako sa daan at nagkaroon ng iba pang kasawian, at kinailangan kong sumailalim sa tatlong operasyon. Sa tuwing may operasyon ako, labis na nag-aalala ang pamilya ko, at minsan, nagrereklamo ang nanay ko, sinasabi na kung hindi dahil sa perang ginastos nila sa mga operasyon ko, hindi sana maghihirap ang pamilya namin. Pagkatapos ng mga pagsusulit sa pasukan sa high school, matagumpay akong nakapasok sa isang prestihiyosong paaralan. Maraming beses kong naisip na huminto na lang sa pag-aaral at magtrabaho nang maaga para kumita ng pera, nang sa gayon ay maibsan ang pasanin ng pamilya ko, pero hindi sumang-ayon ang mga magulang ko at hinikayat nila ako na tumuon sa pag-aaral ko. Labis akong naantig at nagpasya ako na susuklian ko sila nang maayos paglaki ko. Kalaunan, maayos na nagpatuloy ang pag-aaral ko, at pagkatapos ng pagsusulit para sa kolehiyo, madali akong nakapasok sa isang primera-klaseng unibersidad. Pagkatapos niyon, nagpatuloy ako sa isang prestihiyosong unibersidad para sa graduate school. Noong panahong iyon, lubhang mahirap ang sitwasyong pinansiyal ng pamilya namin, madalas magkasakit ang mga magulang ko at hindi na nila kaya ang mabibigat na trabaho, at palaging baon sa utang ang pamilya namin. Taon-taon kapag umuuwi ako para sa Chinese New Year, tinatanong ko ang nanay ko kung magkano pa ang utang namin sa mga kamag-anak at kaibigan. Naririnig ko rin paminsan-minsan na sinasabi ng nanay ko na para masuportahan ang pamilya at mabayaran ang pag-aaral ko sa kolehiyo, kumakayod ng dalawang trabaho ang tatay ko, na parehong mabibigat na trabaho. Araw-araw siyang umaalis nang tuyo ang damit at umuuwi nang basang-basa. Sinasabi rin niya sa akin na huwag kong bibiguin ang pamilya at huwag mawawalan ng utang na loob. Kapag naririnig ko na sinasabi ito ng nanay ko, lihim akong napapaiyak sa ilalim ng kumot sa kalagitnaan ng gabi, iniisip ko, “Kapag nagsimula na akong magtrabaho, ibibigay ko ang isang parte ng sahod ko sa mga magulang ko kada buwan, para magkaroon sila ng magandang buhay.”

Sa pangalawang buwan nang makapagtrabaho na pagkatapos ng aking graduation, tinanggap ko ang gawain ng Diyos sa mga huling araw. Sa pamamagitan ng mga salita ng Diyos, naunawaan ko na ang hininga ng buhay sa loob natin ay nagmumula sa Diyos, at na bilang mga buhay na nilalang, nararapat sambahin ng mga tao ang Diyos. Habang dinidiligan ako ng mga salita ng Diyos, lalo kong nararamdaman na dapat akong maglaan ng mas maraming oras sa pagbabasa ng Kanyang mga salita at paghahangad sa katotohanan. Kaya, kusang-loob kong tinalikuran ang trabaho ko at pinili kong gawin ang tungkulin ko sa iglesia. Paminsan-minsan, binibisita ko ang mga magulang ko sa kanilang pinagtatrabahuan. Sa tuwing nakikita ko ang kanilang namumuting buhok, kumikirot ang puso ko, at lubha akong nakokonsensiya, iniisip na binigo ko sila dahil hindi ako nagtrabaho at kumita ng pera para suportahan sila. Sa tuwing bumibisita ako sa kanila, bumibili ako ng ilang bagay o bitamina para sa kanila, sinusubukang makabawi sa mga nararamdaman kong pagkakautang sa puso ko. Noong 2021, nagkaroon ng malawang pag-aresto sa iglesiang kinabibilangan ko, at tinugis din ako ng mga pulis. Salamat sa proteksiyon ng Diyos, hindi ako naaresto, pero hindi ko na makontak ang pamilya ko. Nang maisip ko na tiyak na nag-aalala sa akin ang mga magulang ko kapag hindi nila ako makontak, talagang nakonsensiya ako, iniisip ko, “Noong bata pa ako, nagkaroon ako ng ilang aksidente at halos magkasakit sila sa pag-aalala tungkol sa akin. Nagtrabaho sila nang husto para mapalaki ako sa ganitong edad, hindi talaga iyon naging madali. Ngayon, bukod sa wala akong magandang kita para masuportahan sila, binibigyan ko pa sila ng dahilan para mag-alala at mabalisa tungkol sa akin. Talagang hindi ako mabuting anak!” Kumirot ang puso ko sa lungkot, at gusto kong umiyak sa tuwing maiisip ko ang mga magulang ko. Hindi ko maunawaan ang mga salita ng Diyos, at hindi ako makatutok sa pakikipagbahaginan ng aking mga kapatid. Tuwing nakakakita ako ng mga kapatid na kasing-edad ng mga magulang ko, naaalala ko ang sarili kong mga magulang, “Tumatanda na sila, at hindi rin maganda ang kalusugan nila. Kumusta na kaya sila ngayon? Kung magkasakit sila, may pera kaya sila para sa pagpapagamot?” Bagama’t ginagawa ko pa rin ang tungkulin ko, walang tigil ang pag-aalala ng puso ko tungkol sa aking mga magulang. Iniraraos ko lang ang tungkulin ko, at sa tuwing may nangyayaring hindi umaayon sa gusto ko, naiisip kong umuwi. Pero kapag naiisip ko na huhulihin ako kung uuwi ako, hindi na ako naglalakas-loob na umuwi. Kaya, nagdasal ako sa Diyos, hinihiling sa Kanya na protektahan ako mula sa pagkakakulong ng pagmamahal ko.

Isang araw, nabasa ko ang dalawang sipi ng mga salita ng Diyos, at nagkamit ako ng kaunting pagkaunawa sa problema ko. Sabi ng Makapangyarihang Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang. Ang sinumang hindi nagiging mabuting anak sa kanyang magulang ay isang suwail na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang pagiging mabuting anak kaysa sa anupaman. Kung hindi ko ito susundin, hindi ako magiging mabuting tao—magiging isa akong suwail na anak at itatakwil ako ng lipunan. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga mananampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). “Anong uri ng pagtuturo ang natatanggap mo mula sa mga ekspektasyon ng iyong mga magulang? (Ang pangangailangan na maging mahusay sa mga pagsusulit at magkaroon ng matagumpay na hinaharap.) Kailangan mong magpakita ng pag-asa, kailangan mong tugunan ang pagmamahal ng iyong ina at ang kanyang pagsisikap at mga sakripisyo, at kailangan mong tuparin ang mga ekspektasyon ng iyong mga magulang at huwag silang biguin. Mahal na mahal ka nila, ibinigay nila ang lahat para sa iyo, at ginagawa nila ang lahat para sa iyo sa kanilang mismong buhay. Kaya, ano ang naging bunga ng lahat ng kanilang sakripisyo, pagtuturo, at maging ng kanilang pagmamahal? Ang mga ito ay nagiging isang bagay na dapat mong suklian, at kasabay nito, nagiging pasanin mo ang mga ito. Ganito nagkakaroon ng pasanin. Hindi mahalaga kung ginagawa man ng mga magulang ang mga bagay-bagay dahil sa kanilang likas na gawi, dahil sa pagmamahal, o dahil sa mga pangangailangan ng lipunan, sa huli, ang paggamit ng mga pamamaraang ito para magturo at magtrato sa iyo, at magkintal pa nga ng iba’t ibang ideya sa iyo, ay hindi nagbibigay ng kalayaan, liberasyon, kaginhawahan, o kagalakan sa iyong kaluluwa. Ano nga ba ang hatid ng mga ito sa iyo? Ito ay kagipitan, ito ay takot, ito ay pagkondena at pagkabalisa ng iyong konsensiya. Ano pa? (Mga tanikala at hadlang.) Mga tanikala at hadlang. Higit pa riyan, sa ilalim ng mga ekspektasyong ito ng iyong mga magulang, hindi mo maiwasang mamuhay para sa kanilang mga inaasam. Para matugunan ang kanilang mga ekspektasyon, para hindi mo mabigo ang kanilang mga ekspektasyon, at para hindi sila mawalan ng pag-asa sa iyo, masigasig at maingat mong pinag-aaralan ang bawat asignatura araw-araw, at ginagawa mo ang lahat ng ipinapagawa nila sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Inilantad ng Diyos ang mismong kalagayan ko. Mula noong bata ako, itinuro na sa akin ng nanay ko na napakarami nang isinakripisyo ng mga magulang ko para sa akin, at na hindi ako dapat mawalan ng utang na loob paglaki ko. Madalas ding sabihin ng mga kamag-anak at kapitbahay na kahit mahirap lang ang pamilya namin, patuloy pa ring sinuportahan ng mga magulang ko ang aking pag-aaral, at na kailangan kong bayaran sila nang maayos sa hinaharap at huwag kalimutan ang mga pinanggalingan ko. Nakita ko rin ang mga sakripisyo ng mga magulang ko para sa akin. Noong bata pa ako, ilang beses akong naaksidente, at halos tumanda sila nang maaga sa pag-aalala habang nangangalap ng pera para sa mga operasyon ko. Kung saan-saan din sila pumupunta para makalikom ng pondong kinakailangan para masuportahan ang pag-aaral ko. Kaya buong puso kong tinanggap ang edukasyon at indoktrinasyon mula sa aking pamilya, mga kamag-anak, at mga kaibigan nang walang pag-aalinlangan. Ginawa kong layon ko na mag-aral nang mabuti, pabutihin ang sitwasyong pinansiyal ng pamilya namin, at tiyakin na magkakaroon ng magandang buhay ang mga magulang ko. Para makamit ito, nagsikap ako para magtamo ng mas mataas na edukasyon, at binalak kong ibigay sa mga magulang ko ang isang parte ng sahod ko kada buwan, anuman ang mangyari sa buhay. Pero pagkatapos kong matagpuan ang Diyos at pinili kong bitiwan ang trabaho ko para gawin ang aking tungkulin, nakonsensiya ako dahil binigo ko ang mga magulang ko. Kalaunan, dahil sa pang-uusig at mga pag-aresto ng CCP, hindi ko na makontak ang pamilya ko, kaya mas lalo kong kinondena ang sarili ko at pakiramdam ko ay hindi ako mabuting anak. Nang maalala ko kung paano sinuportahan ng mga magulang ko ang aking pag-aaral at ngayong nakapagtapos na ako sa wakas, hindi ako kumikita ng pera para masuklian sila at sa halip ay pinag-aalala ko sila, napuno ako ng pagkakonsensiya at paninisi sa sarili. Kapag nakakakita ako ng mga taong kaedad ng mga magulang ko, nag-aalala ako tungkol sa mga magulang ko, at nalilihis ang atensiyon ko mula sa aking tungkulin. Naisip ko pa nga na ipagkanulo ang Diyos at abandonahin ang tungkulin ko para makauwi. Ang mga tradisyonal na ideyang ikinintal sa akin ng pamilya at lipunan, gaya ng “Ang paggalang sa magulang ay isang katangiang dapat taglayin nang higit sa lahat,” at “Ang isang taong walang galang sa magulang ay mas mababa pa kaysa sa hayop,” ay malalim nang nakaugat sa puso ko. Para silang bitag ang mga ito na nakabalot sa akin nang mahigpit at masakit. Malinaw kong alam na ang buhay ng tao ay nagmumula sa Diyos, at na ang pananampalataya sa Diyos, pagsamba sa Kanya, at paggawa ng tungkulin ng isang tao ay ang mga tamang landas sa buhay at ganap na natural at makatarungan, pero hindi pa rin ako mapalagay sa tungkulin ko. Palagi kong nararamdaman na ang pagsuway sa mga ekspektasyon ng mga magulang ko ay nangangahulugan na wala akong konsensiya at na isa akong walang utang na loob at hindi mabuti na anak.

Kalaunan, nabasa ko ang isa pang sipi ng mga salita ng Diyos, na nakatulong sa akin na tratuhin nang wasto ang mga sakripisyo ng mga magulang ko para sa akin noon pa man. Sabi ng Makapangyarihang Diyos: “Pag-usapan natin kung paano dapat bigyang-kahulugan ang ‘Hindi mo pinagkakautangan ang iyong mga magulang.’ Hindi mo pinagkakautangan ang iyong mga magulang—hindi ba’t katunayan ito? (Oo.) Dahil ito ay katunayan, nararapat lang na ipaliwanag natin ang mga usaping nakapaloob dito. Tingnan natin ang usapin ng pagsilang ng iyong mga magulang sa iyo. Sino ba ang nagpasyang ipanganak ka nila: ikaw o ang iyong mga magulang? Sino ang pumili kanino? Kung titingnan mo ito mula sa perspektiba ng Diyos, ang sagot ay: wala sa inyo. Hindi ikaw o ang mga magulang mo ang nagpasyang ipanganak ka nila. Kung titingnan mo ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, kusang-loob ka nilang ipinanganak, hindi ba? Sa madaling salita, kung isasantabi ang pag-orden ng Diyos, pagdating sa usapin ng pagsilang sa iyo, nasa iyong mga magulang ang lahat ng kapangyarihan. Pinili nilang ipanganak ka, at sila ang may kontrol sa lahat. Hindi mo piniling ipanganak ka nila, wala kang kontrol nang isilang ka nila, at wala kang magagawa sa bagay na iyon. Kaya, sapagkat nasa mga magulang mo ang lahat ng kapangyarihan, at pinili nilang ipanganak ka, mayroon silang obligasyon at responsabilidad na itaguyod ka, palakihin hanggang sa hustong gulang, tustusan ka ng edukasyon, pagkain, mga damit, at pera—ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na palakihin ang iyong sarili, wala kang magagawa kundi maging pasibo habang pinalalaki ka ng iyong mga magulang. Pinalaki ka sa paraang pinili ng iyong mga magulang, kung binibigyan ka nila ng masasarap na pagkain at inumin, kung gayon ay kumakain ka at umiinom ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa ipa at sa mga ligaw na halaman, kung gayon, nabubuhay ka sa ipa at sa mga ligaw na halaman. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. Katulad ito ng pag-aalaga ng iyong mga magulang sa isang bulaklak. Dahil gusto nilang alagaan ang isang bulaklak, dapat nila itong lagyan ng pataba, diligan, at tiyaking nasisikatan ito ng araw. Kaya naman, patungkol sa mga tao, hindi mahalaga kung metikuloso kang inalagaan ng iyong mga magulang o inaruga ka nila nang mabuti, sa alinmang paraan, ginagampanan lang nila ang kanilang responsabilidad at obligasyon. … Dahil ito ay isang responsabilidad at isang obligasyon, dapat na libre ito, at hindi sila dapat humingi ng kabayaran. Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon, at hindi ito dapat binabayaran, at hindi ito dapat isang transaksiyon. Kaya, hindi mo kailangang harapin ang iyong mga magulang o pangasiwaan ang iyong relasyon sa kanila ayon sa ideya ng pagsukli sa kanila. Kung talaga ngang tinatrato mo ang iyong mga magulang, sinusuklian sila, at pinangangasiwaan ang iyong relasyon sa kanila ayon sa ideyang ito, hindi iyon makatao. Kasabay nito, malamang na mapipigilan at magagapos ka ng mga damdamin ng iyong laman, at mahihirapan kang makalabas sa mga obligasyong ito, hanggang sa maaaring maligaw ka pa. Hindi mo pinagkakautangan ang iyong mga magulang, kaya wala kang obligasyon na isakatuparan ang lahat ng ekspektasyon nila. Wala kang obligasyong magbayad para sa mga ekspektasyon nila. Ibig sabihin, maaari silang magkaroon ng sarili nilang mga ekspektasyon. May sarili kang mga pasya, at ang landas sa buhay at tadhana na itinakda ng Diyos para sa iyo, na walang kinalaman sa iyong mga magulang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Sa pagninilay-nilay sa mga salita ng Diyos, naunawaan ko na ang mga magulang ay hindi pinagkakautangan ng kanilang mga anak at na kusang-loob na pinapalaki ng mga magulang ang kanilang mga anak, at dahil pinili nilang gawin iyon, may responsabilidad at obligasyon sila na palakihin ang mga anak. Gaano man kalaki ang isinasakripisyo ng mga magulang sa prosesong ito, responsabilidad nila ito bilang mga magulang at isa itong uri ng batas na inorden ng Diyos para sa mga nilikha. Katulad ng maraming nilalang sa kalikasan na nagpaparami at nagpapalaki ng kanilang mga supling, sinusunod lang nila ang mga batas at prinsipyong itinakda ng Lumikha. Ganoon din ang lagay sa mga tao. Ang mga magulang na nagpasyang magkaroon ng mga anak ay dapat magpalaki at magbigay ng kalayaan sa kanilang mga anak, pinahihintulutan ang mga ito na pumili ng sarili nilang landas sa buhay. Kung humihingi ng kapalit at kabayaran ang mga magulang dahil lang sa nagpalaki sila ng kanilang mga anak, o kung isinasakripisyo nila ang kalayaan ng kanilang mga anak na pumili ng sariling landas sa buhay ng mga ito para lang matupad ang sariling nilang mga pagnanais para sa mas magandang buhay, sa katunayan, hindi ito makatao. Ang gayong mga magulang ay masyadong makasarili. Sa pagninilay-nilay kung bakit ako nakonsensiya dahil hindi ako kumikita ng pera para matupad ang mga tungkulin ko sa aking mga magulang bilang anak, napagtanto ko na ito ay dahil itinuring ko ang mga sakripisyo at pag-aalaga nila bilang kabutihan, ang tingin ko sa kanila ay mga pinagkakautangan ko. Naniwala ako na sa sandaling magkaroon ako ng kakayahang kumita ng pera sa hinaharap, kailangan ko silang suklian nang maayos; kung hindi, ako ay magiging walang utang na loob, hindi mabuting anak, at walang pagkatao. Mula sa mga salita ng Diyos, naunawaan ko na mali ang perspektiba ko sa mga bagay-bagay. Ang pagpapalaki at pag-aalaga sa akin ng aking mga magulang ay pagtupad lang nila sa kanilang responsabilidad at obligasyon bilang mga magulang. Wala akong anumang utang sa kanila, hindi rin ako obligado na tugunan ang mga ekspektasyon nila. May karapatan akong piliin ang uri ng landas na dapat kong tahakin sa buhay, at hindi ako dapat mapigilan nitong tinatawag na kabutihan, dahil magsasanhi ito na mawala ang kalayaan ko sa buhay at maging ang pagkakataon ko na mahangad ang katotohanan at maligtas. Sa pagninilay-nilay sa bawat yugto ng buhay ko, naranasan ko ang ilang mapanganib na aksidente noong bata pa ako, pero mahimalang naprotektahan at nakaligtas ako dahil sa proteksiyon ng Diyos. Isang beses, nabangga ako ng isang rumaragasang sasakyan at tumilapon ako sa kabilang bahagi ng kalsada, at nawalan ng malay, pero nang magising ako, mayroon lang akong maliliit na bali at ilang mababaw na sugat. Sa ibang pagkakataon naman, marahas akong binugbog ng isang taong may schizophrenia. Talagang madugo at malupit ang insidenteng iyon, pero hindi napinsala ang utak ko, at hindi nasira ang mukha ko, at kaunting tahi lang ang kinailangan sa ulo ko at mayroong isang nabaling buto, wala nang iba pang malalaking sugat. Ang mga nakakaalam tungkol sa mga karanasan kong ito sa paglaki ko ay pawang nagsabi na tunay akong masuwerte. Ang totoo, hindi ito tungkol sa suwerte. Lahat ng ito ay proteksiyon ng Diyos. Sa pagbabalik-tanaw, nakita ko na umabot ako sa araw na ito dahil sa pangangalaga at proteksiyon ng Diyos. Mayroon akong landas sa buhay na itinakda ng Diyos para sa akin at isang misyon na tutuparin. Hindi ako dapat mamuhay para lang sa mga magulang ko.

Kalaunan, nabasa ko ang isa pang sipi ng mga salita ng Diyos: “Pagdating sa mga ekspektasyon ng iyong mga magulang, wala ka dapat ng anumang pasanin. Kung gagawin mo ang hinihiling ng iyong mga magulang, hindi magbabago ang iyong kapalaran; kung hindi mo susundin ang mga ekspektasyon ng iyong mga magulang at bibiguin mo sila, hindi pa rin magbabago ang iyong kapalaran. Anuman ang nakatakdang landas na naghihintay sa iyo, iyon ang mangyayari; ito ay inorden na ng Diyos. Gayundin, kung natutugunan mo ang mga ekspektasyon ng iyong mga magulang, napapalugod mo ang iyong mga magulang, at hindi mo sila binibigo, ibig bang sabihin niyon ay magiging mas maganda ang buhay nila? Mababago ba nito ang kanilang kapalaran ng pagdurusa at pagmamaltrato? (Hindi.) Iniisip ng ilang tao na masyadong naging mabuti sa kanila ang kanilang mga magulang sa pagpapalaki sa kanila, at na sobrang naghirap ang kanilang mga magulang sa panahong iyon. Kaya naman gusto nilang makahanap ng magandang trabaho, magtiis ng hirap, magpakapagod, magsipag, at magtrabaho nang husto upang kumita ng maraming pera at yumaman. Ang layon nila ay bigyan ang kanilang mga magulang ng masaganang buhay sa hinaharap, namumuhay sa isang villa, nagmamaneho ng magandang kotse, at kumakain at umiinom ng masasarap. Ngunit pagkatapos ng ilang taon ng pagiging masigasig, bagamat umunlad na ang kanilang kalagayan at sitwasyon sa pamumuhay, pumanaw ang kanilang mga magulang nang hindi man lang nakakaranas ng isang araw ng kasaganahan. Sino ang dapat sisihin dito? Kung hahayaan mong kusang mangyari ang mga bagay-bagay, hayaan ang Diyos na mamatnugot, at huwag dalhin ang pasaning ito, hindi ka makokonsensiya kapag pumanaw na ang iyong mga magulang. Ngunit kung kakayod ka nang husto para kumita ng pera upang masuklian ang iyong mga magulang at tulungan silang makapamuhay nang mas maginhawa, ngunit namatay sila, ano ang mararamdaman mo? Kung ipinagpaliban mo ang paggampan sa iyong tungkulin at ang pagkamit sa katotohanan, makapamumuhay ka pa rin ba nang komportable sa mga nalalabing panahon ng buhay mo? (Hindi.) Maaapektuhan ang buhay mo, at palagi mong dadalhin ang pasanin ng ‘pagkabigo ng iyong mga magulang’ sa buong buhay mo. … Dapat tuparin ng mga magulang ang mga responsabilidad nila sa kanilang mga anak ayon sa kanilang sariling mga kondisyon at ayon sa mga kondisyon at kapaligirang inihanda ng Diyos. Ang dapat gawin ng mga anak para sa kanilang mga magulang ay batay rin sa mga kondisyon na kaya nilang matamo at ayon sa kapaligirang kinaroroonan nila; iyon lang. Ang lahat ng ginagawa ng mga magulang o mga anak ay hindi dapat naglalayong baguhin ang kapalaran ng kabilang partido sa pamamagitan ng kanilang sariling kapangyarihan o mga makasariling pagnanais, upang makapamuhay nang mas maganda, mas masaya, at mas perpektong buhay ang kabilang partido dahil sa sarili nilang mga pagsisikap. Hindi mahalaga kung mga magulang man o mga anak, dapat hayaan ng lahat ng tao ang likas na takbo ng mga bagay-bagay sa loob ng mga kapaligirang isinaayos ng Diyos, sa halip na subukang baguhin ang mga bagay sa pamamagitan ng sarili nilang mga pagsisikap o anumang pansariling kapasyahan. Hindi magbabago ang kapalaran ng iyong mga magulang dahil lang sa mayroon kang mga ganitong kaisipan tungkol sa kanila—matagal nang inorden ng Diyos ang kanilang kapalaran. Inorden ng Diyos na mabuhay ka sa loob ng saklaw ng kanilang buhay, na maipanganak ka nila, na mapalaki ka nila, at magkaroon ng ugnayang ito sa kanila. Kaya, ang responsabilidad mo sa kanila ay ang samahan lamang sila ayon sa iyong sariling mga kondisyon at gampanan ang ilang obligasyon. Tungkol naman sa kagustuhang baguhin ang kasalukuyang sitwasyon ng iyong mga magulang, o sa kagustuhang magkaroon sila ng mas magandang buhay, lahat ng iyon ay hindi kinakailangan. O, kung gusto mong tingalain ka ng iyong mga kapitbahay at kamag-anak, magdala ng karangalan sa iyong mga magulang, tiyakin ang katanyagan ng iyong mga magulang sa loob ng pamilya—mas lalong hindi ito kinakailangan. Mayroon ding mga solong ina o ama na iniwan ng kanilang asawa at pinalaki ka nila nang sila lang tungo sa hustong gulang. Mas lalo mong nararamdaman kung gaano ito kahirap para sa kanila, at gusto mong gamitin ang buong buhay mo para suklian at bayaran sila, kahit na hanggang sa puntong gagawin mo ang anumang sasabihin nila. Kung ano ang hinihingi nila sa iyo, ang kanilang ekspektasyon mula sa iyo, pati na kung ano ang handa mong gawin nang ikaw mismo, ay lahat nagiging pasanin sa buhay mo—hindi dapat ganito. Sa presensiya ng Lumikha, ikaw ay isang nilikha. Ang dapat mong gawin sa buhay na ito ay hindi lamang ang tuparin ang iyong mga responsabilidad sa iyong mga magulang, kundi ang tuparin ang iyong mga responsabilidad at tungkulin bilang nilikha. Matutupad mo lamang ang iyong mga responsabilidad sa iyong mga magulang batay sa mga salita ng Diyos at sa mga katotohanang prinsipyo, hindi sa pamamagitan ng paggawa ng anumang bagay para sa kanila batay sa iyong mga pang-emosyonal na pangangailangan o sa mga pangangailangan ng iyong konsensiya” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Paulit-ulit kong pinagnilayan ang mga salita ng Diyos at naunawaan ko na ang kapalaran ng isang tao ay nasa mga kamay ng Lumikha. Matagal nang inorden ng Diyos ang dami ng pagdurusa na titiisin ng mga magulang ko sa buhay na ito at kung maaari ba silang magkaroon ng magandang pamumuhay, at wala itong kinalaman sa akin. Hindi ibig sabihin na kaya ko nang baguhin ang kapalaran nila at bigyan sila ng mas magandang buhay dahil lang nakapagtapos ako ng mas mataas na edukasyon at kayang kumita ng pera. Ang tadhana ko, kabilang ang kung makakapasok ba ako sa kolehiyo o makakapagkamit ng isang partikular na kurso, ay inorden din ng Diyos at hindi ko ito utang sa mga magulang ko. Ang dahilan kung bakit ako nakokonsensiya kapag naiisip ko ang pagkakaroon ng mas mataas na pinag-aralan pero hindi nagtatrabaho para kumita ng pera upang matupad ang mga tungkulin ko sa mga magulang ko bilang anak ay dahil hindi ko malinaw na naunawaan na ang tadhana ng tao ay nasa mga kamay ng Diyos. Namumuhay pa rin ako sa satanikong lason na “Kayang baguhin ng kaalaman ang iyong kapalaran,” naniniwala na ang pagkakaroon ng mataas na pinag-aralan at ng magandang trabaho ay makapagbabago sa kapalaran ng mga magulang ko at makapagbibigay sa kanila ng mas magandang buhay. Sa katunayan, kaya ko ba talagang baguhin ang kapalaran ng mga magulang ko? Naalala ko ang tito ko, na halos buong buhay na kumayod para matulungan anak niya na makapasok sa kolehiyo. Sa huli, nakapasok sa kolehiyo ang anak niya at nakabili ng bahay sa siyudad, at noong tila maaari na silang mamuhay nang maginhawa sa wakas, hindi inaasahang namatay ang tito ko. Ganoon din ang tita ko, na kumayod nang husto para maipasok sa kolehiyo ang pinsan ko, umaasang makahahanap ito ng magandang trabaho. Pero hindi dedikado ang pinsan ko sa kanyang wastong trabaho, at bukod sa hindi siya nakapagtrabaho nang maayos, na-scam din siya. Nakakuha siya ng mahigit isang daang libong yuan mula sa pamilya para ipuhunan, para lang mawala ang buong ikinapital na pera. Marami nang ganoong halimbawa sa paligid ko, na nagpapatunay na hindi kayang baguhin ng mga magulang at mga anak ang kapalaran ng isa’t isa. Inoorden ng Diyos kung magkakaroon ba ng magandang buhay ang isang tao o hindi ay inoorden ng Diyos, at walang kahit anong pagsisikap ang makapagpapabago nito. Kung hindi ako nanampalataya sa Diyos, susundin ko rin ang mga kalakaran ng mundo, mag-aasawa, bibili ng bahay at kotse, magkakaroon ng mga anak, at haharapin ang mortgage at mga bayad para sa sasakyan. Kung gayon, gaano karaming lakas at ekstrang pera ang kakailanganin ko para matupad ang mga tungkulin ko bilang anak sa aking mga magulang? Kung mayroon akong matinding pang-araw-araw na kagipitan sa buhay, baka kakailanganin ko pa ngang umasa sa suporta ng mga magulang ko. Inakala ko na dahil ginawa ko ang mga tungkulin ko at hindi ako nagtrabaho para kumita ng pera upang mapanindigan pagiging mabuting anak sa mga magulang ko, hindi sila nagkaroon ng magandang buhay. Kalokohan iyon. Ang mga kondisyon ng buhay ng mga magulang ko, ang mga kapaligirang mararanasan nila sa buong buhay nila, at ang mga paghihirap na titiisin nila ay lahat pauna nang itinakda ng Diyos. Walang kinalaman ang mga ito sa kung nananampalataya ba ako sa Diyos o gumagawa ng aking mga tungkulin. Hindi na ako dapat mamuhay ayon sa mga maling pananaw na ikinintal sa akin ng lipunan at ng pamilya ko. Ang labis-labis na pag-aalala tungkol sa mga magulang ko ay isang kahangalan at walang kabuluhan. Bilang isang nilikha, ang Diyos ang nagbigay sa akin ng buhay at nagbigay sa akin ng mga kaloob at talento, at ang nagsaayos ng iba’t ibang sitwasyon para mapalawak ang karanasan at kaalaman ko. Sa huli, pinahintulutan Niya ako na marinig ang tinig ng Lumikha at matamasa ang pagdidilig at pagtutustos ng Kanyang mga salita. Kaya, dapat kong ilaan ang oras at lakas ko sa paghahangad ng mga positibong bagay at sa pagtulong sa mas maraming tao na makarinig sa tinig ng Diyos at matanggap ang Kanyang pagliligtas. Ito lang ang makabuluhan at ang responsabilidad at tungkulin na dapat kong tuparin bilang isang nilikha.

Dalawa pang siping ng mga salita ng Diyos ang nabasa ko: “Una sa lahat, pinipili ng karamihan sa mga tao na umalis ng bahay para gampanan ang kanilang mga tungkulin dahil parte ito ng pangkalahatang mga obhetibong sitwasyon, kung saan kakailanganin nilang iwan ang kanilang mga magulang; hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iiwan ang kanilang mga magulang; ito ang obhetibong dahilan. Sa isa pang banda, ayon sa pansariling pananaw, umaalis ka para gampanan ang iyong mga tungkulin hindi dahil sa gusto mong iwan ang iyong mga magulang at takasan ang iyong mga responsabilidad, kundi dahil sa misyon ng Diyos. Upang makipagtulungan sa gawain ng Diyos, tanggapin mo ang Kanyang misyon, at gampanan ang mga tungkulin ng isang nilikha, wala kang pagpipilian kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tugunan ang misyon ng Diyos at gampanan ang iyong mga tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon kang emosyonal na koneksiyon at mga saloobin para sa iyong mga magulang; hindi walang kabuluhan ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong mga tungkulin, kung gayon, kusang-loob kang mananatili sa kanilang tabi, regular silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan; hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo ito maaaring gawin. Hindi ba’t iba ang kalikasan nito? (Oo.) Kung iniwan mo ang tahanan para iwasan ang pagiging mabuting anak at pagtupad sa iyong mga responsabilidad, iyon ay pagiging suwail na anak at kawalan ng pagkatao. Pinalaki ka ng iyong mga magulang, pero hindi ka makapaghintay na ibuka ang iyong mga pakpak at agad na umalis nang mag-isa. Ayaw mong makita ang iyong mga magulang, at wala kang pakialam kapag nabalitaan mo ang pagdanas nila ng ilang paghihirap. Kahit na may kakayahan kang tumulong, hindi mo ginagawa; nagpapanggap ka lang na walang narinig at hinahayaan ang iba na sabihin ang kung ano-anong gusto nila tungkol sa iyo—sadyang ayaw mo lang tuparin ang iyong mga responsabilidad. Ito ay pagiging suwail na anak. Ngunit ganito pa ba ang nangyayari ngayon? (Hindi.) Maraming tao ang umalis na sa kanilang bayan, lungsod, probinsiya, o maging sa kanilang bansa para magampanan ang kanilang mga tungkulin; malayo na sila sa kanilang lugar na kinalakhan. Dagdag pa rito, hindi madali para sa kanila na makipag-ugnayan sa kanilang pamilya sa iba’t ibang kadahilanan. Paminsan-minsan, tinatanong nila ang tungkol sa kasalukuyang sitwasyon ng kanilang mga magulang mula sa mga taong galing sa parehong lugar na kinalakhan nila at nakakahinga sila nang maluwag kapag nababalitaan nilang malusog pa rin ang kanilang mga magulang at maayos pa rin na nakakaraos. Sa katunayan, hindi ka suwail na anak; hindi ka pa umabot sa punto ng pagiging walang pagkatao, kung saan ni ayaw mo nang alalahanin ang iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya mo kinakailangang gawin ang ganitong pasya, kaya hindi ka suwail na anak” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). “Kung susunod ka sa isang katotohanang prinsipyo, ideya, o pananaw na wasto at nagmumula sa Diyos, magiging napakaluwag ng buhay mo. Hindi na mahahadlangan ng opinyon ng publiko, o ng kamalayan ng iyong konsensiya, o ng bigat ng iyong damdamin kung paano mo pinangangasiwaan ang relasyon mo sa iyong mga magulang; sa kabaligtaran, magbibigay-daan sa iyo ang mga bagay na ito na harapin ang relasyong ito sa tama at makatwirang paraan. Kung kikilos ka ayon sa mga katotohanang prinsipyo na ibinigay ng Diyos sa tao, kahit na punahin ka ng mga tao habang nakatalikod ka, magiging payapa at kalmado ka pa rin sa kaibuturan ng iyong puso, at hindi ito makakaapekto sa iyo. Kahit papaano, hindi mo kagagalitan ang iyong sarili dahil sa pagiging isang walang malasakit na ingrata o hindi mo na mararamdaman ang pang-uusig ng iyong konsensiya sa kaibuturan ng iyong puso. Ito ay dahil malalaman mo na ang lahat ng iyong kilos ay alinsunod sa mga pamamaraan na itinuro sa iyo ng Diyos, at na nakikinig at sumusunod ka sa mga salita ng Diyos, at nagpapasakop sa Kanyang daan. Ang pakikinig sa mga salita ng Diyos at pagsunod sa Kanyang daan ay ang konsensiyang dapat taglayin ng mga tao higit sa lahat. Magiging tunay na tao ka lamang kapag nagagawa mo ang mga bagay na ito. Kung hindi mo pa natamo ang mga bagay na ito, kung gayon ay isa kang walang malasakit na ingrata” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Habang binabasa ko ang dalawang siping ito ng mga salita ng Diyos, labis akong naantig. Hindi ko napigilan ang pagtulo ng luha sa mga mata ko. Lubos tayong nauunawaan ng Diyos. Alam Niya na lubhang nalinlang at napinsala tayo ng iba’t ibang buktot at maling ideya mula sa pamilya at lipunan, kaya hindi napapalaya ang ating espiritu. Kaya naman, ipinapahayag Niya ang katotohanan para tulungan tayong unti-unting makilatis ang diwa ng mga bagay na ito at magawang tingnan ang mga ito nang may wasto at makatwirang mga perspektibo. Narinig ko ang tinig ng Lumikha at pinili kong ipangaral ang ebanghelyo at gawin ang mga tungkulin ko para pahintulutan ang mas maraming tao na makatanggap sa pagliligtas ng Diyos. Ito ang pinakamatuwid at pinakamakabuluhang bagay na gagawin, at ito rin ang responsabilidad at misyon ko. Hindi ko dapat kondenahin ang sarili ko dahil sa hindi ko nagagampanan ang pagiging mabuting anak sa mga magulang ko, lalo na’t hindi ko naman sinasadyang pabayaan ang mga responsabilidad ko bilang anak o sinasadyang hindi maging isang mabuting anak sa mga sitwasyon kung saan maaari kong tuparin ang mga responsabilidad na ito. Matapos kong maunawaan ito, hindi na ako nakokonsensiya o nanunumbat sa sarili ko. Nakita ko na ang tanging paraan para maiwasan ng isang tao ang pagkiling at pagkakamali ay ang tingnan ang mga tao at bagay ayon sa mga salita ng Diyos. Nauunawaan ko na pareho ang mga responsabilidad at obligasyon ko sa aking mga magulang at ang mga responsabilidad at misyon ko bilang isang nilikha, pati na ang tunay na halaga at kabuluhan ng buhay ng tao.

Sa karanasan kong ito, nararamdaman ko na tunay na kamangha-mangha ang mga salita ng Diyos. Ang mga salita ng Diyos ang gumabay sa akin upang makawala mula sa tradisyonal na kultura, hinahayaan ang puso ko na makaramdam ng ginhawa at kalayaan. Ngayon, mas higit na magaan ang pakiramdam ko. Kapag may libreng oras ako, nagagawa kong pagnilayan ang marami pang salita ng Diyos at natututunan kung ano ang mga pagkukulang ko, at mas nakatuon na ang pag-iisip ko sa mga bagay na may kinalaman sa mga tungkulin ko.


14. Paano Ko Dapat Tratuhin ang Iba na Mas Nakahihigit sa Akin

Ni Kaoshen, Tsina

Noong katapusan ng 2016, nakipagtulungan ako kay Sister Yi Xin sa gawain ng iglesia. Makalipas ang ilang panahong pagtutulungan, nalaman ko na may mahusay na kakayahan si Yi Xin at mabilis niyang nauunawaan ang mga salita ng Diyos. Nagawa niyang maarok ang mga pangunahing punto sa pakikipagbahaginan ng katotohanan at malutas ang mga paghihirap ng mga kapatid. Naisip ko na, “Nanampalataya ako sa Diyos sa loob ng maikling panahon at hindi ko pa gaanong nauunawaan ang katotohanan, kaya sa pakikipagtulungan ni Yi Xin sa akin, tiyak na maisasagawa nang maayos ang gawain ng iglesia.” Napakasaya ko, puno ako ng determinasyon at sigasig. Sa tuwing mayroon akong hindi nauunawaan, nagtatanong ako kay Yi Xin. Nangunguna siya sa gawain at hindi ako kailanman tumutol dito dahil pakiramdam ko ay mas magaling siya kaysa sa akin.

Makalipas ang ilang panahon, narinig kong sinabi ng mga kapatid na mahusay ang kakayahan ni Yi Xin, nakikilatis niya ang mga bagay-bagay at nalulutas niya ang mga problema nila, at na ang pagbabahagi niya ay talagang nakakapagbigay-liwanag. Noong una, nagawa kong tratuhin ito nang wasto, pero nang madalas kong marinig ang mga bagay na ito, nagsimula akong makaramdam ng kaunting pagkahiya at pagkabagabag, iniisip ko na, “Pareho kaming lider at magkasama naming ginagawa ang gawain namin. Dahil sa pagpuri ng lahat ng kapatid sa kanya, hindi ba’t parang wala akong kakayahan?” Sumang-ayon ako sa mga kapatid sa salita, sinabi kong, “Oo, mahusay ang kakayahan ni Yi Xin,” pero sa loob-loob ko ay hindi ko ito matanggap, iniisip ko, “Nagsagawa rin naman ako ng maraming pagtitipon para sa mga kapatid, at nagawa ko rin namang lutasin ang ilan nilang mga problema at paghihirap. Bakit walang sinumang pumupuri sa akin? Ganoon ba talaga ako kababa kumpara kay Yi Xin? Hindi ito maaari. Kailangan kong magbasa pa ng mga salita ng Diyos para makapagbahagi ako nang mas malinaw sa mga pagtitipon, at kailangan kong magsikap na makasabay kay Yi Xin, para makita ng mga kapatid na hindi ako mababa kumpara sa kanya!” Pagkatapos noon, nagsimula akong magsikap, dumadalo sa mga pagtitipon sa araw at nagbabasa at pinupuno ang sarili ko ng mga salita ng Diyos sa gabi. Isinusulat ko ang alinmang mga sipi ng mga salita ng Diyos na makalulutas sa ilang kalagayan para mabilis ko silang makita kapag lumulutas ako ng mga problema. Kapag nagtitipon ang mga nakatataas na lider kasama namin, kinokonsulta ko sila sa anumang bagay na hindi ko nauunawaan dahil nais kong mas marami pang maunawaan, maging mas handa, at malampasan si Yi Xin.

Minsan, sa isang pagtitipon ng mga lider ng grupo, may kinailangang asikasuhin si Yi Xin kaya pinauna niya ako. Napakasaya ko, dahil dati, laging sumasama sa akin si Yi Xin at lagi siyang nangunguna sa bawat pagtitipon, pero ngayon, sa wakas ay pagkakataon ko nang makipagbahaginan sa mga kapatid nang mag-isa. Kailangan kong samantalahin ang pagkakataong ito para magpakitang-gilas at patunayan na ang kakayahan ko ay hindi ganoon kababa kumpara kay Yi Xin. Sa pagtitipon, nagsimula ako sa pag-unawa sa kamakailang kalagayan ng bawat lider ng pangkat at sa mga paghihirap na nararanasan nila sa kanilang mga tungkulin. Nakinig ako nang mabuti noong nagsalita ang isang sister, at mabilis na gumana ang isip ko, inisip kong mabuti kung aling mga sipi ng mga salita ng Diyos ang matatagpuan ko para kalagayan niya. Naisip ko na, “Hindi talaga ako puwedeng magkamali rito. Kapag hindi ko malulutas ang problemang ito, habang-buhay akong mananatili sa anino ni Yi Xin. Labis itong nakakahiya at nakakababa!” Matapos ilarawan ng sister ang kanyang kalagayan, nahanap ko ang angkop na mga sipi mula sa mga salita ng Diyos, at nakipagbahaginan ako habang pinagmamasdan ang mga reaksyon niya. Nang makita kong tumatango sa pagsang-ayon ang sister, nakaramdam ako ng biglaang kasiyahan at naisip ko na mahusay ang ginagawa ko. Pero noong ginaganahan na ako sa pakikipagbahaginan, dumating si Yi Xin, matapos maisagawa ang kanyang gampanin. Ang lahat ng mga kapatid na nakatingin sa akin ay ibinaling ang kanilang atensiyon kay Yi Xin. Naramdaman ko sa kanilang mga tingin na lahat sila ay sabik na naghihintay kay Yi Xin. Medyo nadismaya ako. Pagkatapos noon, sinimulan ni Yi Xin na maghanap at magbahagi ng mga salita ng Diyos tungkol sa mga isyu ng lider ng pangkat. Ang pagbabahagi ni Yi Xin ay talagang napakalinaw at labis akong nainggit. Naisip ko na, “Dumating at nanguna ka at ninakaw mo ang pagkakataon kong magningning. Hindi puwede. Hindi ko kayang umupo na lang at hayaang agawin mo ang atensiyon. Kailangan kong humanap ng pagkakataong makipagbahaginan.” Piniga ko ang aking utak, inisip ko kung aling mga sipi ng mga salita ng Diyos ang gagamitin ko at kung paano ako makakapagbahagi nang mas malinaw kaysa kay Yi Xin. Dahil gustong-gusto kong magpasikat, noong tumigil sandali si Yi Xin, agad akong sumabat at ipinagpatuloy ko ang pakikipag-usap sa lider ng pangkat, sinabi ko, “Sister, nakahanap rin ako ng isang sipi ng mga salita ng Diyos na may kaugnayan sa kalagayan mo, magbahagi tayo tungkol dito.” Pagkatapos, nagsimula akong magbasa, pero habang nagbabasa ako, napansin ko na hindi masyadong tugma sa kalagayan ng sister ang sipi na napili ko. Umugong ang utak ko, at inisip ko na, “Naku, nagkamali ba ako? Nais ko sanang hangaan ako ng mga kapatid, pero hindi ba’t ang ganitong simpleng pagkakamali ay nagpapatunay na wala akong kakayahan? Labis na nakakahiya ito!” Nakaramdam ako ng matinding pagkailang at pagkahiya, uminit ang mukha ko, at gusto ko na lamang magtago sa ilalim ng lupa Nagpatuloy si Yi Xin sa pagbabahagi niya, at nakinig nang mabuti ang mga kapatid. Pakiramdam ko ay parang naisantabi ako, taglay ang matinding sakit at pagkabalisa, na para bang hindi ako mapakali. Nagsimulang umusbong ang sama ng loob sa akin, at naisip ko na, “Ano bang papel ang ginagampanan ko? Nandito lang ba ako para purihin si Yi Xin? Dahil lang sa nandito si Yi Xin kaya tila kulang na kulang ako! Ang lahat ng kahihiyan ko ngayon ay dahil sa kanya. Kung wala siya rito, labis ba akong magiging balisa na hindi ako makakahanap ng angkop na mga sipi ng mga salita ng Diyos? Mapapahiya ba ako nang ganito?” Pakiramdam ko ay para akong isang payasong nakaupo roon, na gusto ko na lang umalis agad. Nang sa wakas ay matapos ang pagtitipon, umuwi ako at humiga sa kama, pero nang maisip ko ang nangyari sa pagtitipon, umikot ang puso ko sa bagyo ng pagkabalisa, at nakaramdam ako ng matinding pagkabagabag at pagkabigo. Naisip ko ang lahat ng pagsusumikap na inilaan ko kamakailan sa pagpapabuti ng mga kasanayan ko sa paglutas ng problema, kung paano ako dumadalo sa mga pagtitipon sa araw, pinupuno ang sarili ko ng mga salita ng Diyos sa gabi, at nananatiling gising hanggang hatinggabi, pero kahit anong pilit ko, hindi ko pa rin kayang tapatan si Yi Xin. Nang maisip ko ito, nagsimula akong magkaroon ng sama ng loob kay Yi Xin at ayaw ko nang makipagtulungan sa kanya sa mga pagtitipon. Ayaw ko na nga siyang makita. Kinabukasan, nang magpunta kami ni Yi Xin sa pagtitipon, nagmaktol ako at nanahimik, iniisip ko na, “Hindi ko kayang makipagkompetensiya sa kanya, kaya mananahimik na lang ako at makikinig!” Pero kung hindi naman ako makikipagkompetensiya, makakaramdam pa rin ako ng pagkabagabag, pagkabigo, at galit. Nablangko ang isip ko nang subukan kong makipagbahaginan, at hindi ko alam kung anong sasabihin. Kaya nagsimula akong magreklamo, inisip ko na, “Bakit nga ba binigyan siya ng Diyos ng ganoong kahusay na kakayahan? Bakit nga ba Niya ako binigyan ng ganito kahinang kakayahan at isinaayos Niya na magkasama naming gampanan ang aming mga tungkulin? Kapag nandiyan siya, para bang wala talaga ako dito.” Sana balang araw ay mapaghiwalay kami. Hindi na ako masyadong nagsalita sa mga sumunod na pagtitipon, at hindi na rin ako masyadong nakilahok sa mga talakayan sa gawain. Patuloy na lumala ang kalagayan ko at lalo akong nasaktan at nasupil. Nagdasal ako sa Diyos, “Diyos ko! Palagi akong naiinggit kay Yi Xin, at palagi kong ikinukumpara ang sarili ko sa kanya. Napakasakit mamuhay sa ganitong kalagayan. Diyos ko! Bigyang-liwanag at gabayan mo ako na maunawaan ang tiwaling disposisyon ko.”

Pagkatapos, nagbasa ako ng isang sipi ng mga salita ng Diyos: “Pagdating sa anumang may kinalaman sa reputasyon, katayuan, o pagkakataong mamukod-tangi—halimbawa, kapag naririnig ninyo na ang sambahayan ng Diyos ay nagpaplanong maglinang ng sari-saring uri ng mga taong may talento—lumulukso sa pag-asam ang puso ng bawat isa sa inyo, gusto palagi ng bawat isa sa inyo na maging tanyag at makakuha ng pansin. Lahat kayo ay nais na makipaglaban para sa katayuan at reputasyon. Ikinahihiya ninyo ito, pero hindi magiging maganda ang pakiramdam ninyo kung hindi ninyo ito gagawin. Nakararamdam kayo ng inggit, pagkamuhi, at nagrereklamo sa tuwing may nakikita kayong taong namumukod-tangi, at iniisip ninyo na hindi ito patas: ‘Bakit hindi ako makapamukod-tangi? Bakit palagi na lang ibang tao ang napapansin? Bakit hindi ako kahit kailan?’ At pagkatapos ninyong makaramdam ng sama ng loob, sinusubukan ninyo itong pigilin, ngunit hindi ninyo magawa. Nagdarasal kayo sa Diyos at gumaganda ang pakiramdam sandali, ngunit kapag naharap kayong muli sa ganitong sitwasyon, hindi pa rin ninyo ito madaig. Hindi ba ito nagpapakita ng isang tayog na kulang pa sa gulang? Kapag naiipit sa gayong mga kalagayan ang mga tao, hindi ba’t nahulog na sila sa patibong ni Satanas? Ito ang mga kadena ng tiwaling kalikasan ni Satanas na gumagapos sa mga tao” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Isiniwalat ng mga salita ng Diyos ang mismong kalagayan ko. Nakita ko na kapag hinahangaan ng mga kapatid si Yi Xin, nakakaramdam ako ng tila kakulangan, lumilitaw ang inggit ko, at nagsisimula akong makipagkompetensiya sa kanya. Para hangaan ako ng lahat, maaga akong bumabangon at nagpupuyat para magbasa ng mga salita ng Diyos at pinupuno ko ang sarili ko ng mga katotohanan, nais kong patunayan na hindi ako mababa kumpara kay Yi Xin. Sa pagtitipon ng mga lider ng pangkat, nang dumating si Yi Xin, ibinaling ng mga kapatid ang atensiyon nila sa kanya, at ang pagbabahagi niya ay talagang mahusay. Nakaramdam ako ng inggit at hindi ko ito matanggap, at piniga ko ang utak ko para makahanap pa ng mas angkop na mga sipi ng mga salita ng Diyos na maibabahagi. Pero hindi tumugma kahit kaunti sa kalagayan ng lider ng pangkat ang mga siping nahanap ko. Napahiya ako at inilabas ko ang sama ng loob ko kay Yi Xin, naisip ko na hangga’t nandiyan siya, hindi ako mapapansin, kaya ayaw ko nang makipagtulungan sa kanya. Masyado akong nag-aalala sa reputasyon at katayuan ko. Kapag may kinalaman sa dangal o katayuan, hindi ko mapigilang makipagkompetensiya, at kapag nabibigo ako, nakakaramdam ako ng sama ng loob, pagkamuhi, at negatibong pananaw sa kanya, iniisip ko na kasalanan niya ang lahat. Isa akong mababaw, kasuklam-suklam at kaawa-awang tao. Naisip ko si Zhou Yu mula sa Ang Romansa ng Tatlong Kaharian, na labis na naiinggit sa talento ni Zhuge Liang kaya namatay siya sa murang edad dahil sa kanyang galit. Ginugol ko rin ang mga araw ko na may galit at sama ng loob dahil sa pagkainggit ko kay Yi Xin, nabuhay ako sa kadiliman at pagdurusa, at nabigo pa akong tuparin ang mga tungkulin ko. Hindi ba’t mapapabilis lang nito ang pagkabunyag at pagkatiwalag ko? Ang totoo, mabilis na nauunawaan ni Yi Xin ang mga bagay-bagay, naibabahagi niya ang katotohanan nang may kaliwanagan, at nalulutas niya ang mga paghihirap ng mga kapatid. Parehong nakikinabang ang gawain ng iglesia at ang mga kapatid dito, at nababawi rin nito ang mga pagkukulang ko. Mabuting bagay ito. Gayumpaman, naiinggit ako sa mga talento ng kapatid ko at hindi ko kayang makita na nalalampasan niya ako. Ang tanging iniisip ko ay makipagkumpetensya sa kapatid ko para sa katanyagan, pakinabang at ranggo, at kapag hindi ako nananalo, nagiging negatibo at pabaya ako, inilalabas ko ang aking pagkabigo sa tungkulin ko. Napakamakasarili ko! Tahimik akong nagdasal sa Diyos, “Diyos ko, ayaw ko nang mabuhay sa kalagayang ito ng pagkainggit, napakasakit at mapanupil ang mabuhay nang ganito! Handa akong magsisi at maghanap ng katotohanan para malutas ang tiwaling disposisyon na ito, gabayan Mo ako.”

Sa paghahanap ko, naalala ko ang ilang salita ng Diyos: “Sa loob ng maraming taon, ang mga kaisipang sinasandigan ng mga tao para sa pananatili ng kanilang buhay ay sumisira sa kanilang puso hanggang sa punto na sila ay maging taksil, duwag, at kasuklam-suklam. Hindi lamang sila kulang sa tibay ng kalooban at determinasyon, ngunit naging sakim, mayabang, at matigas din ang ulo nila. Walang-wala silang anumang paninindigan na dumaraig sa sarili, at higit pa riyan, wala silang katiting na tapang na iwaksi ang pagkontrol ng mga madilim na impluwensiya. Ang saloobin at buhay ng mga tao ay bulok na bulok kaya ang kanilang mga pananaw tungkol sa paniniwala sa Diyos ay napakapangit pa rin, at kahit kapag nagsasalita ang mga tao tungkol sa kanilang mga pananaw sa pananampalataya sa Diyos, talagang hindi iyon matitiis pakinggan. Ang lahat ng tao ay duwag, walang kakayahan, kasuklam-suklam, at marupok. Wala silang nadaramang pagkasuklam para sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang kanilang makakaya upang mapatalsik ang mga ito” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). “Ginagamit ni Satanas ang kasikatan at pakinabang upang kontrolin ang mga iniisip ng tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at maghuhusga o magpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Habang iniisip ko ang mga salita ng Diyos, naunawaan ko na ang sakit na dinaranas ko ay dulot ng katiwalian at pamiminsala ni Satanas. Pinagnilayan ko kung paano ako naimpluwensyahan ng lipunan at naturuan ng pamilya ko sa murang edad, nabuhay ako sa mga satanikong lason tulad ng “Ako ang sarili kong panginoon sa buong langit at lupa,” “Isa lang ang lalaking maaaring manguna,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Napakamakasarili ko, kasuklam-suklam, mayabang at palalo. Kapag may sinumang nakahihigit sa akin o nagbabanta sa reputasyon o katayuan ko, nakakaramdam ako ng pagkabagabag, at naiinggit at namumuhi ako, nakakaramdam ako ng labis na pagkasupil at hindi makayanang sakit. Naalala ko ang isang kaklase ko na malapit sa akin at mas mahusay mag-aral kaysa sa akin. Nang makita ko ang iba naming kaklase na nagkukumpulan sa paligid niya at nagtatanong sa kanya, nakaramdam ako ng pambabalewala at nainggit ako sa kanya, at ninais kong higitan siya. Kalaunan, noong hindi na ako makasabay sa kanya sa kabila ng pagsisikap ko sa pag-aaral, itinigil ko ang pakikipagkaibigan ko sa kanya, at nasira ang aming ugnayan. Pagkatapos kong magpakasal, nang makita ko na mas malaki ang kinikita ng mga kapitbahay ko at mas maayos ang pamumuhay nila, nakaramdam ako ng inggit at nagsikap ako para kumita ng mas marami pang pera, pero sa huli, hindi ko pa rin kayang makipagkompetensiya, at itinigil ko na ang kagustuhan kong makihalubilo sa kanila. Kahit pagkatapos kong manampalataya sa Diyos, nagpatuloy pa rin akong mamuhay ayon sa mga lason na ito. Nang makita ko na mas mahusay ang kakayahan at pang-unawa ni Yi Xin kaysa sa akin, nakaramdam ako ng pagkainggit, at nagsikap ako na higitan siya, at nang hindi ko magawa, nakaramdam ako ng hindi makayanang pagkabalisa at ayaw kong makita siya, at nagreklamo pa ako sa Diyos sa pagkakaloob sa akin ng ganito kahinang kakayahan, ibinuhos ko ang pagkabigo ko sa aking mga tungkulin at hindi na ako lumahok sa gawain ng iglesia. Nakita ko na wala akong katwiran at wala akong kahit katiting na pagkatao. Iginapos ako ng reputasyon at katayuan sa hindi makayanang pagdurusa, hindi lamang ito nagdulot ng sakit sa akin, kundi ay nakapaminsala rin sa iba. Nasira rin ang buhay pagpasok ko, at nawalan ako ng maraming pagkakataong makamit ang katotohanan. Napagtanto ko na ang paghahangad ng kasikatan, pakinabang, at katayuan ay hindi ang tamang landas, at ang patuloy na paghangad ng mga bagay na ito ay maglalayo lamang sa akin sa Diyos at sa huli ay magiging sanhi ng pagtiwalag Niya sa akin. Nang mapagtanto ko ito, naging handa akong magbago at hindi na ako naghangad pa ng reputasyon o katayuan.

Kalaunan, nagbasa pa ako ng mga salita ng Diyos: “Hindi magkapareho ang mga tungkulin. May isang katawan. Bawat isa’y ginagawa ang kanyang tungkulin, bawat isa’y nasa kanyang lugar at ginagawa ang kanyang buong makakaya—para sa bawat siklab may isang kislap ng liwanag—at naghahangad na lumago sa buhay. Sa gayon Ako ay masisiyahan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 21). “Kailangan kayong magtulungan nang maayos para sa layunin ng gawain ng Diyos, para sa kapakinabangan ng iglesia, at upang hikayating sumulong ang inyong mga kapatid. Dapat kayong makipag-ugnayan sa isa’t isa, na bawat isa ay pinupunan ang pagkukulang ng iba at humahantong sa mas magandang resulta ng gawain, upang magpakita ng pagsasaalang-alang sa mga layunin ng Diyos. Ito ang tunay na pagtutulungan, at ang mga gumagawa lamang nito ang magtatamo ng tunay na pagpasok. Habang nagtutulungan, maaaring hindi naaangkop ang ilan sa mga salitang sinasabi mo, ngunit hindi iyon mahalaga. Magbahaginan kayo tungkol doon kalaunan, at magtamo ng malinaw na pagkaunawa rito; huwag itong kaligtaan. Pagkatapos ng ganitong uri ng pagbabahaginan, mapupunan ninyo ang mga pagkukulang ng inyong mga kapatid. Kapag mas nilaliman ninyo nang ganito ang pagkilos sa inyong gawain, at saka kayo magtatamo ng mas magagandang resulta. Bawat isa sa inyo, bilang mga taong naglilingkod sa Diyos, ay kailangang maipagtanggol ang mga interes ng iglesia sa lahat ng inyong ginagawa, sa halip na isipin lamang ang sarili ninyong mga interes. Hindi katanggap-tanggap na kumilos nang mag-isa, na sinisiraan ang bawat isa. Ang mga taong gayon ang ugali ay hindi angkop na maglingkod sa Diyos!” (Ang Salita, Vol. I. Ang Pagpapakita at Gawain ng Diyos. Maglingkod Gaya ng Ginawa ng mga Israelita). Pagkatapos kong basahin ang mga salita ng Diyos, naunawaan ko na pinagkakalooban ng Diyos ang bawat tao ng iba’t ibang kakayahan at may iba’t iba Siyang kahilingan para sa mga ito. Hindi alintana kung ang kakayahan ng isang tao ay mabuti o masama, basta’t ginagampanan niya ang kanyang mga tungkulin nang may tamang layunin, naghahangad ng katotohanan, kumikilos ayon sa mga prinsipyo, at ginagawa ang lahat ng kanyang makakaya, sasang-ayunan siya ng Diyos. Pinagkaloob sa akin ng Diyos ang kakayahang ito, na bunga ng Kanyang pagtatakda at kataas-taasang kapangyarihan, kaya kailangan akong magpasakop, sulitin nang lubusan ang makakamit ko, at gawin nang maayos ang mga tungkulin ko. Naisip ko kung paano ako nananampalataya sa Diyos sa loob lamang ng maikling panahon at kung gaano kababaw ang buhay pagpasok ko, na hindi ko magampanan nang maayos ang gawain nang mag-isa. Mas malinaw ang pagbabahagi ni Yi Xin ng katotohanan, at ang mga kalakasan niya ang pumuno sa mga pagkukulang ko. Nagawa namin nang maayos ang gawain dahil sa pagtutulungan—hindi ba’t isang magandang bagay iyon? Kinailangan kong bitawan ang aking inggit, makipagtulungan nang maayos sa kapatid ko, at magtanong pa sa kanya tungkol sa mga bagay na hindi ko maunawaan, para mabilis akong umunlad. Nang mapagtanto ko ito, tumigil ako sa pagrereklamo tungkol sa mahinang kakayahan ko, at naging handa akong magpasakop at gampanan ang parte ko. Hindi nagtagal, dumating ang oras para sa isa na namang pagtitipon, at binuksan ko ang saloobin ko tungkol sa katiwaliang naipakita ko kay Yi Xin at humingi ako ng tawad sa kanya. Nagbukas rin ng saloobin si Yi Xin at nakipagbahaginan siya sa akin, at nakaramdam ako ng kalayaan sa puso ko mula sa pagtitipong ito. Sa pamamagitan ng pagbibigay-liwanag at patnubay ng mga salita ng Diyos ay nakamit ko ang ilang pagkaunawa at pagbabago sa tiwaling disposisyon ko. Salamat sa Diyos sa Kanyang pagliligtas!


15. Ang Pinili ng Guro

Ni Mo Wen, Tsina

Habang lumulubog ang araw sa kanluran, sa oras ng takipsilim, bukas ang pinto ng isang maliit na bahay sa bukid, na may puting telang nakatali sa hawakan ng pinto, at may isang natirang sinag ng araw na umabot sa walang pinturang pader ng looban, na gawa sa mga pulang bloke.

Isang kabaong ang nasa gitna ng bulwagan. Sa harap ng kabaong, nakaluhod ang isang pitong taong gulang na batang babae, isang siyam na taong gulang na batang lalaki, at isang ginang na nasa tatlumpung taon ang edad, na isang taga-baryo.

“Nanay, may nangyari sa pamilya natin. Bakit walang dumating na kamag-anak para tumulong sa atin?” Binasag ng malambing na boses ng batang babae ang katahimikan sa bahay.

“Pagkamatay ng tatay ninyo, tayo na lang ang magkakasama, isang ina at mga anak, na umaasa sa isa’t isa. Dahil sa pagkakasakit ng tatay ninyo, naubos ang lahat ng ipon natin. Hinahamak tayo ng mga kamag-anak natin dahil mahirap tayo, minamaliit nila tayo. Mula ngayon, dapat kayong magsikap, huwag ninyong hayaang maliitin kayo ng ibang tao. Umaasa akong pareho kayong magkakaroon ng magandang kinabukasan, magiging matagumpay kayo, at babaguhin ninyo ang kapalaran natin!” Pinahid ng nanay ang mga luha niya, napuno ng determinasyon ang mga mata niya, at habang nakatingin sa dalawang batang anak, taimtim siyang nagsalita.

Ang pitong taong gulang na batang ito ay si An Ran.

Malalim na tumatak sa puso ni An Ran ang eksenang ito mula sa kabataan niya. Mula pagkabata, alam ni An Ran na dapat siyang maging masipag; ang magsikap na maging mahusay at makuha ang paghanga ng ibang tao ang layunin niya sa buhay. Lalong sinipagan ni An Ran sa paaralan, sa paniniwala niya na sa masipag na pag-aaral niya lang makakamit ang magandang kinabukasan. Noong nasa elementarya siya, halos palaging kasama si An Ran sa tatlong pinakamagagaling sa klase niya.

Sa edad na labintatlo, nasa junior high school si An Ran nang ibahagi ng kapitbahay nila sa nanay niya ang ebanghelyo ng Makapangyarihang Diyos sa mga huling araw. Nang araw na iyon, sinamahan ni An Ran ang nanay niya na manood ng video tungkol sa paunang paglikha ng Diyos. Mula noong araw na iyon, nalaman ni An Ran na nilikha ng Diyos ang mga tao, na may Kataas-taasang Kapangyarihan sa langit at lupa at sa lahat ng bagay na gumagabay at nangangalaga sa buong sangkatauhan. Sumaya si An Ran—napakabuti ng Diyos!

Sa edad na labinlima, dahil kulang sila ng pambayad sa paaralan, napilitan si An Ran na tumigil sa pag-aaral at magtrabaho. Kahit na alam ni An Ran na mabuting manampalataya sa Diyos, pakiramdam niya ay bata pa siya at malayo pa ang kinabukasan niya. Ayaw niyang magkaroon ng ordinaryong buhay na walang naabot. Sino ang rerespeto sa kanya kapag nagkaganoon? Kaya, nagpasya siyang magtrabaho nang maigi at kumita ng pera, na humanap ng disente at respetadong trabaho. Hangga’t kaya niyang patibayin ang sarili niya, mabubuhay siya nang matagumpay sa harap ng iba at hindi na siya mamaliitin. Nag-isip nang nag-isip si An Ran kung paano siya mabilis na magtatagumpay. Kaya, paminsan-minsan na lang siya nakakadalo sa mga pagtitipon kapag may oras siya.

Isang gabi noong labimpitong taong gulang si An Ran, hindi pa nawawala ang nagtatagal na init sa hangin. Klik. Kalabog. Ang tunog ng sunud-sunod na pagbubukas at pagsasara ng pinto ay mabilis at masistema, sinundan ng mga nagmamadaling yabag. Nagbalik ang pinsan niya.

“Ano’ng problema? May nangyari ba?” tanong ni An Ran.

“May magandang balita ako para sa iyo. Apurahang kumukuha ng mga titser ang paaralan namin. Nabanggit na kita sa lider ng paaralan. Kapag natanggap ka, prestihiyoso ang trabahong ito at malaki ang suweldo.” Nang marinig ni An Ran ang balitang ito, agad siyang natuwa. Mula pagkabata, inasam niya na maging mahusay at itaguyod ang sarili niya balang araw. Ngayon, may napakagandang oportunidad para sa kanya na maging isang guro, na itinuturing na isang respetadong propesyon. Alam niya na mga nagtapos ng kolehiyo ang mga nakakapagtrabaho sa mga paaralan, iyong mga kahit papaano ay may associate’s degree. Kung wala ang tulong ng pinsan niya, paano siya magkakaroon ng pagkakataong makapagtrabaho sa isang paaralan? Sa kalaunan, puwede siyang kumuha ng eksamen para maging kuwalipikado sa pagtuturo at maging isang pormal na guro. Pagkatapos puwede na niyang maabot ang katanyagan at kapakinabangan, hindi ba? Kapag dumating ang araw na iyon, wala nang mangmamaliit sa kanya. Sa pag-iisip niya nito, walang pag-aatubiling pumayag si An Ran.

Habang lumalakad siya palabas ng bahay ng pinsan niya, naging balisa si An Ran: Sa hinaharap, kapag nagtrabaho siya sa isang pribadong paaralan, ibig sabihin niyon ay kada dalawang linggo lang ang magiging pahinga niya, at siguradong hindi siya makakadalo sa mga pagtitipon. Malapit nang matapos ang gawain ng Diyos. Kung maaapektuhan ng kanyang trabaho ang pagdalo niya sa mga pagtitipon, makakasama ito sa buhay niya. Pero ito ang oportunidad na noon pa pinapangarap ni An Ran para mangibabaw. Ayaw niyang palampasin ito. Pagkatapos ng matagal na pag-iisip, pinili pa rin ni An Ran ang trabaho. Inalo niya ang sarili niya sa pagsasabi na hangga’t nagbabasa siya ng mas maraming salita ng Diyos at dumadalo sa mga pagtitipon tuwing bakasyon niya sa trabaho, magiging ayos lang. Hindi magiging ganoon katindi ang epekto nito.

Sa pagtatapos ng bakasyon sa tag-init, matagumpay na nakuha ni An Ran ang trabaho at naging guro siya sa mababang paaralan gaya ng hinihiling niya. Sa wakas, nakahanap si An Ran ng plataporma para matupad ang mga pangarap niya, at sobrang nasasabik siya, ibinibigay niya ang 110% niya sa trabahong ito.

Sa pagsisimula ng taglagas, pumasok sa paaralan ang bagong grupo ng mga estudyante, at napuno ng masayang kuwentuhan at tawanan ang paaralan. Napakunot-noo si An Ran, habang mabilis na naglalakad papunta sa gusali ng pagtuturo nang may dalang patung-patong na mga libro sa mga braso niya, iniisip niya, “Talagang matindi ang kompetisyon sa mga klase sa paaralang ito. Nakatuon ang diskusyon ng mga lider at direktor sa mga grado sa eksamen ng klase ng bawat guro. Wala akong karanasan sa pagtuturo. Noong una akong pumasok sa paaralan, nagturo ako sa mga klaseng may pinakamabababang grado sa baitang nila. Kung gusto ko silang makahabol sa ibang klase, dapat maglaan ako ng mas maraming panahon at pagsisikap.” Nagpasya si An Ran: “Dapat mapataas ko ang mga grado nila sa eksamen at maging napakahusay akong guro na pinupuri ng mga magulang ng mga estudyante.” Sa pag-iisip niya nito, hindi maiwasan ni An Ran na huminga nang malalim. Matindi ito!

Pagkatapos niyon, parang di-tumitigil na orasan na si An Ran, hindi kailanman nangangahas na magpahinga kahit sandali. Nakasanayan niya ang pagtatrabaho nang lampas sa oras at pagpupuyat, itinatama ang mga takdang-aralin at tinuturuan ang mga nahihirapang estudyante sa gabi para mapataas ang mga grado nila. Pagkatapos ng ilang buwan, umakyat mula sa pinakahuli ang mga klase ni An Ran at napunta sa una at pangalawang puwesto. Sinundan ito ng papuri mula sa mga magulang at mataas na pagtingin mula sa mga lider, na talagang nagpasaya sa banidad ni An Ran. Tuwang-tuwa siya, naglalakad siya nang taas-noo, at nagmamalaki siya nang makatagpo niya ang mga tao mula sa baryo niya. Naniwala siya na sulit ang lahat ng pagsisikap niya, gaano man ito kahirap at nakakapagod.

Gayunpaman, sa kabila ng kanyang makinang na panlabas, siya lamang ang nakakaalam sa walang patid na pait at paghihirap na pinagdaanan niya.

“Sinabi ko sa iyo nang maraming beses, bakit hindi ka lumipat sa isang trabaho na hindi gaanong abala? Tingnan mo ang sarili mo, nabawasan ka na nang mahigit limang kilo sa loob lang ng isa’t kalahating taon, palagi kang umiinom ng gamot at nagpapaineksyon, at pinapagod mo ang sarili mo sa kakatrabaho. Sinusubukan mo bang patayin ang sarili mo? Paano ka mananalig sa Diyos kung hindi ka man lang makadalo sa mga pagtitipon? Mauunawaan mo pa ba ang katotohanan at maliligtas ka pa ba kung ganito?” Umupo ang nanay ni An Ran sa tabi ng kama niya, puno ng awa ang mga mata nito, pinapagalitan si An Ran.

“Nanay, alam kong masyadong abala ang trabahong ito at wala nang panahon para sa mga pagtitipon, pero…” Bago pa siya matapos magsalita, sumakit ang lalamunan ni An Ran.

Humarap ang nanay niya at nag-abot ng baso ng tubig kay An Ran. Pagkaalis ng nanay niya, inalala ni An Ran ang nakaraang taon. Ang lantarang kompetisyon at tagong paghihirap sa gitna ng mga kasamahan, ang madalas na pagpupuyat, at ang bigat ng trabaho ay naging dahilan para mahirapang makatulog si An Ran, madalas siyang binabagabag ng mga bangungot sa oras na magawa niyang makatulog. Partikular na naging mahina ang resistensya niya, at halos araw-araw na siyang umiinom ng gamot. Dahil sa mabigat na trabaho bawat araw, wala nang natitirang panahon o lakas si An Ran para lumapit sa Diyos. Pakiramdam niya ay isa siyang makinang hindi kailanman tumitigil sa pagtakbo, na walang alam na anumang bagay maliban sa trabaho. Minsan, naisip niya, “Dapat ba akong magpalit ng trabaho? Talagang nakakaapekto sa buhay pagpasok ko ang pagpapatuloy ko nang ganito. Pero kung magbibitiw ako sa trabaho, hindi ba’t ganap na mawawasak ang habambuhay kong pangarap na mamukod-tangi? Makakahanap pa ba uli ako ng ganito kagandang oportunidad?” Ang mga humahangang tingin ng mga kamag-anak at kaibigan, at ang mga papuri mula sa mga magulang ng mga estudyante at mga lider sa paaralan—ang lahat ng ito ang mga inaasam-asam ni An Ran. “Gaya nga ng kasabihan,” naisip niya, “‘Dapat may lakas ng loob ang mga tao na ipaglaban ang dignidad nila.’ Nabubuhay ang mga tao para patunayan ang mga sarili nila at umani ng respeto, hindi ba? Ano ang katuturan ng buhay kung magiging karaniwan ka lang buong buhay mo?” Bumangon si An Ran at bumalik sa mesa niya, kinuha niya ang panulat niya para ipagpatuloy ang paggawa ng mga lesson plan niya. Nakapagpasya na siya: Hindi niya tatalikuran ang trabahong ito. Hangga’t ginagamit niya nang mabuti ang mga bakasyon niya sa trabaho para kumain at uminom ng salita ng Diyos at dumalo sa mas maraming pagtitipon, magiging pareho lang iyon.

Noong 2011 na Pista ng Tagsibol, habang naglilinis ng bahay kasama ang nanay niya, biglang naramdaman ni An Ran na hindi niya maitaas ang kanang braso niya at hindi siya nangahas na yumuko. Noong sinubukan niyang yumuko, may narinig siyang lagitik. Natakot at nalito si An Ran.

“May frozen shoulder at cervical spondylosis ka. Parehong nakukuha ang mga iyan sa pagtatrabaho. Kung hindi ka agad na magsisimula ng pagpapagamot, baka hindi na magamot ang mga iyan. Hindi talaga maayos ang kondisyon ng katawan mo; kailangang simulan mo na agad ang pagpapagamot,” seryosong payo kay An Ran ng doktor sa ospital.

Pagkatapos niyang marinig ang mga salita ng doktor, takot na takot si An Ran: “Labingsiyam na taong gulang lang ako. Kakasimula pa lang ng buhay ko, at marami pang pangarap ang kailangan kong tuparin. Kung lalala ang frozen shoulder at cervical spondylosis ko, paano ako makakaraos sa mga darating na araw? Makakapunta pa ba ako sa klase at makakapagtrabaho nang normal?” Iniisip pa lang niyang puwedeng mawasak ang pinapangarap niyang tagumpay, nadama talaga ni An Ran na ayaw niya iyon at hindi niya maiwasang magreklamo, “Bakit napakapait ng buhay ko? Bakit hindi ko matupad ang mga hiling ko? Nakatakda ba akong maliitin buong buhay ko?” Hindi niya maiwasang umiyak.

Madilim ang kalangitan, na para bang uulan ng niyebe. Umihip ang malamig na hangin, pinanginig ang mga tao na para bang nahulog sila sa isang bodega ng yelo.

Namaluktot si An Ran sa kama niya, puno ng kabiguan ang mukha niya. Pakiramdam niya parang wala na siyang kinabukasan at nawalan siya ng sigla sa lahat ng ginagawa niya. Sa sakit na nararamdaman niya, ang kaya niya lang gawin ay lumapit sa Diyos sa panalangin, “O, Diyos, bigla akong nagkaroon ng seryosong sakit, at natatakot ako. Hindi ko alam kung paano magpatuloy mula rito. Sa nakaraang taong ito, nagtrabaho ako sa lahat ng oras at hindi ako gaanong nakadalo sa mga pagtitipon. Alam kong hindi ito umaayon sa layunin Mo, pero hindi ko kayang bitawan ang trabaho ko. Pakiramdam ko mapait ang buhay ko, at hindi ko alam kung bakit nangyari ang lahat ng ito sa akin. Nawa’y bigyang-liwanag Mo ako at tulungan Mo akong malampasan ang sakit na ito.”

Sa panahong iyon, bakasyon dahil taglamig, at inilaan ni An Ran ang panahon niya sa pagdalo sa mga pagtitipon o kaya ay sa pagbabasa ng mga salita ng Diyos sa bahay. Partikular niyang ikinasaya ang panonood ng mga pelikula at video tungkol sa ebanghelyo. Noong napanood niya na sa Kapanahunan ng Biyaya, maraming misyonero ang naglakbay nang malayo sa Tsina, tinalikuran ang mga pamilya at mga asawa nila, at tiniis ang lahat ng uri ng pang-uusig, pero hindi pa rin napagod na magpalaganap ng ebanghelyo at kusang-loob na ginugol ang mga sarili nila para sa Diyos, nang hindi pinagsisisihan ang desisyon nila, sobrang napukaw ang emosyon ni An Ran. Naisip niya, “Nanalig sila sa Panginoong Jesus nang may gayong sigasig, at ngayon ay tinanggap ko ang ikatlong yugto ng gawain ng Diyos, sinasalubong ang pagbabalik ng Panginoong Jesus. Mas marami ang narinig ko sa mga salita ng Diyos at mas marami akong naunawaan sa mga katotohanan at misteryo kumpara sa kanila. Nagtamasa ako ng maraming pagdidilig at pagkakaloob mula sa mga salita ng Diyos, kaya dapat mas lalo akong magpalaganap ng ebanghelyo at magpatotoo sa Diyos.” Naalala ni An Ran ang maraming kapatid sa paligid niya na bumitaw sa mga pag-aasawa at trabaho nila, aktibong ginagampanan ang mga tungkulin nila sa iglesia at sinusuklian ang pagmamahal ng Diyos. Ilang taon na siyang nananampalataya sa Diyos, tinatamasa ang biyaya ng Diyos, pero sa halip na gampanan niya ang mga tungkulin niya, hindi man lang siya regular na nakakadalo sa mga pagtitipon. Napaisip siya kung tunay ba siyang mananampalataya ng Diyos. Inalala niya ang mga kapatid na dati niyang kasamang magtipon, na ngayon ay gumaganap ng mga tungkulin nila sa iglesia, habang siya ay naghahangad ng kayamanan, katanyagan, at kapakinabangan, tinanong ni An Ran ang sarili niya, “Bakit hindi ko kayang tigilan ang paghahangad ng kayamanan, katanyagan, at kapakinabangan?”

Isang araw, binasa ni An Ran ang isang sipi ng mga salita ng Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling hinaharap, kung makokontrol mo ang iyong sariling kapalaran, isa ka pa rin bang nilikha? Sa madaling sabi, paano man gumagawa ang Diyos, ang lahat ng Kanyang gawain ay para sa kapakanan ng tao. Ipagpalagay, bilang halimbawa, ang kalangitan at lupa at ang lahat ng bagay na nilikha ng Diyos upang magsilbi sa tao: Ang buwan, ang araw, at ang mga bituin na ginawa Niya para sa tao, ang mga hayop at mga halaman, ang tagsibol, tag-araw, taglagas at taglamig, at iba pa—ang lahat ay ginagawa para sa kapakanan ng pag-iral ng tao. At kaya, paano Niya man kinakastigo at hinahatulan ang tao, ang lahat ng ito ay para sa kapakanan ng kaligtasan ng tao. Kahit na tinatanggal Niya sa tao ang kanyang makalamang mga inaasahan, ito ay para sa kapakanan ng pagdadalisay sa tao, at ang pagdadalisay sa tao ay ginagawa para manatili siyang buhay. Ang hantungan ng tao ay nasa mga kamay ng Lumikha, kaya paano makokontrol ng tao ang kanyang sarili?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Naunawaan ni An Ran na nasa kamay ng Diyos ang tadhana ng tao at hindi nasasakop ng sarili niyang pagnanais. Napagtanto niya na isa lang siyang hindi mahalagang nilikha at hindi niya makokontrol ang mga karanasang pagdadaanan niya sa buhay. Gayunpaman, ginusto niya na palaging gawin ang mga bagay sa paraan niya at hindi siya nagpasakop sa kataas-taasang kapangyarihan at pagsasaayos ng Diyos. Inisip niya na mapait ang buhay niya dahil nagkasakit siya at hindi niya na kayang ipagpatuloy ang trabaho niya o mamukod-tangi. Hindi ba’t pagrereklamo ito laban sa Diyos? Sa pagninilay sa nakaraang taon, napagtanto ni An Ran na dahil sa pagtutok niya sa trabaho, nanlamig ang relasyon niya sa Diyos. Kung hindi dahil sa sakit niya, mananatili siyang nakatuon lang sa trabaho at sa pagkita ng pera, nang walang oras o lakas para lumapit sa Diyos. Ngayon, sa kabila ng pisikal niyang pagdurusa, kaya niyang tumahimik at maglaan ng oras para magbasa ng salita ng Diyos, na isang mabuting bagay. Handa si An Ran na magpasakop at maghangad ng layunin ng Diyos.

Habang lumilitaw ang araw ng taglamig, lalong nakakaakit ang init nito. Napuno ng sikat ng araw ang bawat sulok ng bakuran, pinupuspos ng init ang katawan niya.

Umupo si An Ran sa bakuran, sumandal sa upuan niya, tahimik na nagbabasa ng mga salitang ito ng Diyos: “Ngayon ang panahon kung kailan ang Aking Espiritu ay gumagawa ng dakilang gawain, at ang panahon na sinisimulan Ko ang Aking gawain sa mga bansang Hentil. Higit pa riyan, ito ang panahon na pinagbubukud-bukod Ko ang lahat ng nilalang, inilalagay ang bawat isa sa kanya-kanyang kaukulang uri, upang ang Aking gawain ay maaaring magpatuloy nang mas mabilis at mas mabisa. At kaya nga, ang Aking hinihingi pa rin sa inyo ay ang ialay mo ang iyong buong pagkatao para sa lahat ng Aking gawain, at, higit pa, na malinaw mong mabatid at tiyakin ang lahat ng gawaing Aking nagawa na sa iyo, at ibuhos ang lahat ng iyong lakas tungo sa Aking gawain nang ito ay maging mas mabisa. Ito ang dapat mong maunawaan. Tigilan ang pakikipaglaban sa isa’t isa, ang paghahanap ng daang pabalik, o paghahabol sa mga kaaliwan ng laman, na makakaantala sa Aking gawain at sa iyong magandang kinabukasan. Ang paggawa ng gayon, sa halip na pangalagaan ka, ay magdudulot sa iyo ng kapahamakan. Hindi ba kahangalan ito para sa iyo? Iyang buong pag-iimbot mong kinahuhumalingan ngayon ay ang mismong bagay na sumisira sa iyong kinabukasan, samantalang ang sakit na iyong pinagdurusahan ngayon ay ang mismong bagay na nangangalaga sa iyo. Dapat mong malinaw na malaman ang mga bagay na ito, upang maiwasang mabiktima ng mga tukso kung saan mahihirapan kang makawala, at iwasang mangapa sa makapal na hamog at hindi makita ang araw. Kapag nahawi ang makapal na hamog, masusumpungan mo ang iyong sarili na nasa paghatol ng dakilang araw” (Ang Salita, Vol. I. Ang Pagpapakita at Gawain ng Diyos. Ang Gawain ng Pagpapalaganap ng Ebanghelyo ay ang Gawain Din ng Pagliligtas sa Tao). Habang pinag-iisipan niya ang mga salita ng Diyos, unti-unting naunawaan ni An Ran na mula pagkabata, palagi niyang hinahangad ang kahusayan, ninanais niyang baguhin ang tadhana niya gamit ang sarili niyang mga kamay. Palagi niyang nadadama na kailangan niyang gumawa ng pangalan sa mundo at makamit ang paghanga ng mga tao; kung hindi, magiging walang kabuluhan ang buhay. Ano ang punto ng pagiging buhay kung mananatiling mababang klase ang isang tao? Sa paghahangad niya ng kahusayan at kaluwalhatian, nagtrabaho nang maigi si An Ran para kumita ng pera, at pagkatapos niyang tanggapin ang gawain ng Diyos sa mga huling araw, kahit na alam niyang ang bahaging ito ng gawain ay para sa paglilinis at pagbabago ng mga tao, na ito ang huling bahagi ng gawain ng Diyos, at ang bahaging ito ng gawain ay isang beses lang darating sa buhay, at kung mapapalampas niya ito ay mawawala sa kanya ang pagkakataong maligtas, lumayo pa rin siya sa Diyos para hanapin ang kayamanan, katanyagan, at kapakinabangan, at ginawa niyang halaga ng buhay ang pagtupad sa mga mithiin niya at ang pagnanais at paghahanap ng kahusayan. Para sa mga ito walang humpay siyang nagtrabaho, mapait na naghirap siya sa alimpuyo ng katanyagan, kapakinabangan, at kayamanan, na sa huli ay nagdulot sa kanya ng ganap na pisikal na pagdurusa at malalim na pasakit. Pinakamahalaga sa lahat, inilayo niya ang sarili sa Diyos at pinagkanulo ang Diyos para mamukod-tangi at alang-alang sa mga tinatawag na pagkakataon, pinagpapaliban ang mga oportunidad para makipagtipon sa iba at makamit ang katotohanan. Hindi ba’t ito ang sinabi sa mga salita ng Diyos: “Iyang buong pag-iimbot mong kinahuhumalingan ngayon ay ang mismong bagay na sumisira sa iyong kinabukasan”? Hindi humahantong sa mabubuting pagkakataon ang paghahanap ng kayamanan, katanyagan, at kapakinabangan; sa totoo lang nakakasama ito at nakakasira ng sarili! Napagtanto ni An Ran na kahit hindi nagdulot ng kirot sa kanya ang sakit na ito, pinigilan din nito ang paghahangad niya ng katanyagan at kapakinabangan. Sa panlabas, mukhang winasak ng sakit na ito ang mga pangarap niya, pero ang hindi nakikita, pinrotektahan siya nito. Sa pamamagitan ng sakit na ito, nakalapit si An Ran sa Diyos, napagnilayan niya ang sarili niyang landas at talagang napag-isipan niya ang buhay niya—ano ang mas mahalaga, ang paghahangad ng katotohanan at buhay, o katanyagan at kapakinabangan? Sa sandaling iyan, nagkaroon ng reyalisasyon si An Ran, habang pinag-iisipan ang mga salita sa Bibliya: “Aking nakita ang lahat na gawa, na nagawa sa ilalim ng araw; at, narito, lahat ay walang kabuluhan at nauuwi sa wala” (Mangangaral 1:14). “Sapagkat ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Nagdadala ng panandaliang kasiyahan ang kayamanan, katanyagan, at kapakinabangan at nagbibigay ng kabantugan at paggalang ng iba, pero kung ibig sabihin nito ay pagkawala ng pagkakataon para makamit ang katotohanan at kaligtasan, ito ay parang pagsasakripisyo ng sariling buhay ng isang tao. Ano ang katuturan ang naroon?

Patuloy na nagbasa si An Ran ng isa pang sipi ng mga salita ng Diyos: “Ang Makapangyarihan ay may habag sa mga taong ito na nagdurusa nang labis; kasabay nito, nakakaramdam Siya ng pagtutol sa mga taong ito na walang kamalayan, dahil kinailangan Niyang maghintay ng sagot sa napakatagal na panahon mula sa mga tao. Hangad Niyang maghanap, hanapin ang iyong puso at ang iyong espiritu, bigyan ka ng tubig at pagkain upang gisingin ka, upang hindi ka na mauhaw at magutom. Kapag pagod ka na at nararamdaman ang labis na kapanglawan ng mundong ito, huwag magulumihanan, huwag manangis. Tatanggapin ng Makapangyarihang Diyos, ang Tagapagbantay, ang iyong pagdating anumang oras. Siya ay lagi sa iyong tabi upang bantayan ka, naghihintay sa iyong pagbabalik. Hinihintay Niya ang araw na biglang babalik ang iyong alaala: na matatanto mo na ikaw ay nagmula sa Diyos, at minsa’y nawalan ka ng direksyon, at minsa’y nawalan ka ng malay sa daan at minsa’y nagkaroon ng ‘ama,’ at na iyong matatanto, bukod pa riyan, na ang Makapangyarihan sa lahat ay laging nagbabantay, naghihintay nang napakatagal na panahon sa iyong pagbabalik. Noon pa man ay binabantayan ka at lubhang umaasam, naghihintay ng tugon na walang kasagutan. Ang Kanyang pagmamasid at paghihintay ay hindi matutumbasan, at ang mga ito ay para sa kapakanan ng puso at espiritu ng tao. Marahil ang pagmamasid at paghihintay na ito ay walang tiyak na katapusan, at marahil ang mga ito ay malapit nang magwakas. Ngunit dapat mong malaman kung saan talaga naroroon ang iyong puso at espiritu sa mismong sandaling ito” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Nakikita niyang paulit-ulit na tinatawag ng mga salita ng Diyos ang sangkatauhan, talagang naantig ang puso ni An Ran, pinalabo ng luha ang paningin niya. Nagbuntong-hininga siya sa loob-loob niya, “Palaging naghihintay ang Diyos sa pagbabalik ko, hindi kailanman sumusuko sa pagliligtas sa akin.” Napagtanto ni An Ran na matagal niya nang narinig ang boses ng Diyos at nakapagbasa ng marami sa mga salita ng Diyos. Alam niya na ang Diyos, sa mga huling araw, ay nagkatawang-tao para personal na iligtas ang sangkatauhan—isa itong napakadalang na pagkakataon. Pero naging masyado siyang mapagmatigas at manhid sa puso niya, itinuon niya ang kanyang isip, lakas, at oras sa pagtatrabaho para sa pera, hinahangad ang paghanga ng iba, pinaghihirapan na pataasin ang sarili niya. Kung ipagpapatuloy niya ang landas na ito, papagurin lang niya ang kanyang sarili, at ganap siyang magiging sakripisyong biktima ng katanyagan at kapakinabangan, hindi nakakakuha ng mabubuting pagkakataon at sa huli ay mangwawasak sa sarili niya. Sa sandaling iyon, talagang naantig si An Ran, puno ng luha ang mga mata niya. Kinilala niya na pagmamahal at pagliligtas ang lahat ng bagay na ibinigay sa kanya ng Diyos, na tinugon niya ng pagtanggi, pag-iwas, at paglaban. Nadama niyang may utang siya sa Diyos. Tahimik siyang nagpasya na buong-pusong kumain at uminom ng mga salita ng Diyos at makibahagi sa mga pagtitipon, at hindi na kailanman lulubog sa kawalan ng pag-asa at pagkasira.

Pagkatapos ay nakinig siya sa isang pagbasa ng mga salita ng Diyos: “Isa kang nilikha—mangyari pa ay dapat mong sambahin ang Diyos at mamuhay nang makahulugan. Kung hindi mo sasambahin ang Diyos kundi mamumuhay ka ayon sa iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Sa mundong ito, isinusuot ng tao ang damit ng diyablo, kinakain ang pagkaing nagmumula sa diyablo, at gumagawa at naglilingkod sa ilalim ng impluwensya ng diyablo, ganap na natatapakan sa karumihan nito. Kung hindi mo nauunawaan ang kahulugan ng buhay o natatamo ang tunay na daan, ano ang kabuluhan sa pamumuhay nang ganito? Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Sa pakikinig sa mga salita ng Diyos, natagpuan ni An Ran ang tamang layunin sa buhay, naramdaman niya na lubusan siyang lumaya at naging kalmado. Pinag-isipan niya ang lahat ng mga taong nabuhay siya para sa katanyagan at kapakinabangan, pinahirapan nang matindi ang sarili niya dahil sa pagnanais niyang mamukod-tangi, pinasan ang stress, sakit, at pait, sa huli humarap sa pagkasira kasama ni Satanas. Lahat ng ito ay dahil sa pamumuhay ayon sa maling pananaw sa buhay. Ngayon naunawaan ni An Ran na ang kayamanan, katayuan, katanyagan, at kapakinabangan ay mga bagay na walang-halaga. Bilang isang nilikha, ang pamumuhay para italaga ang sariling buhay sa Diyos, paghahangad sa katotohanan, at pagkilala sa Diyos ay ang pinakamakabuluhang pag-iral. Kung buong-puso siyang maghahangad ng katotohanan habang nasa gawain ng Diyos, iwinawaksi ang kanyang tiwaling disposisyon, sa kalaunan maaari siyang maging isang taong sinang-ayunan ng Diyos. Kahit na wala siyang matanggap na pagkilala mula sa mga tao sa habambuhay niya, ang pagsang-ayon ng Diyos ang magiging pinakamataas na karangalan. Sa pag-iisip sa napakaraming kapatid, may ilang nagtapos sa unibersidad, ilang nagpapatakbo ng mga negosyo ng pamilya, na kakayaning tumalikod sa sarili nilang katanyagan at kapakinabangan para gampanan ang kanilang mga tungkulin, ano ang mayroon doon na hindi mabitawan ng isang gaya niyang hamak na guro? Isinara ni An Ran ang aklat niya ng mga salita ng Diyos, lumuhod siya, at nanalangin, “O Diyos, naging mapaghimagsik ako, nabuhay ako nang naghahangad ng kayamanan, katanyagan, at kapakinabangan, hindi taos-pusong lumalapit sa Iyo. Ngayon nagising ako at napagtanto ko na hindi sulit ang paghahandog ng buhay ko para sa katanyagan, kapakinabangan, at kayamanan. O Diyos, salamat sa hindi pagsuko sa pagliligtas sa akin, palagi Mong hinihintay ang pagbabalik ko. Handa ako, mula ngayon, na pagtuunan ang pagkain at pag-inom ng mga salita Mo, makibahagi sa mas maraming pagtitipon, at gawin ang mga tungkulin ko. Ayoko nang maloko at mapinsala ni Satanas.” Pagkatapos manalangin, nakaramdam si An Ran ng katatagan sa puso niya. Sa mga sumunod na araw, masipag siyang kumain at uminom ng mga salita ng Diyos araw-araw at dumalo sa mas maraming pagtitipon.

Hindi naglaon pagkatapos ng Pista ng Tagsibol, biglang tumawag sa kanya ang isang kaklase niya na matagal na niyang hindi nakakausap, inalok nito sa kanya ang isang posisyon para magtrabaho sa after-school program ng siyudad, kung saan magtuturo siya sa mga estudyante sa oras lang ng pagkain nila. Kahit na mas maliit ang bayad sa trabahong ito at walang dalang pagkilala o paghanga, natuwa si An Ran na mayroon siyang mas maraming panahon para kumain at uminom ng mga salita ng Diyos at gumanap ng mga tungkulin niya.

Sa isa pang Linggo ng umaga, habang naglalakad si An Ran pauwi. Habang mabilis na naglalakad ang ibang paroo’t parito sa daan, binagalan niya ang paglalakad, nalilito ang isip niya—noong nakaraang araw ay nakatanggap siya ng tawag galing sa pinsan niya na pinipilit siyang bumalik sa pagtatrabaho sa paaralan; pareho din ang ipinipilit ng mga kamag-anak niya. Pinag-isipan ni An Ran: Bumuti na siya sa sakit niya, at bata pa siya—bakit hindi niya ito subukan muli? Kung bumalik siya sa paaralan, susunod ang paggalang at paghanga ng ibang tao.

Habang dumaraan ang hangin, naalala ni An Ran ang mapapait na araw sa paaralan. Ngayon, sa wakas nagawa na niyang makalabas, at kaya niya nang dumalo nang normal sa mga pagtitipon, kumain at uminom ng mga salita ng Diyos at gampanan ang mga tungkulin niya. Kung babalik siya sa trabaho sa paaralan, hindi ba’t nananawagan ito ng mga di-kinakailangang paghihirap?

Pagkaisip nito, kinuha ni An Ran ang telepono niya at nagpadala ng mensahe sa pinsan niya, magalang na tumatanggi.

Beep! Sa isang busina, tumigil ang isang kotse sa harap ni An Ran. Kinuha niya ang maleta niya at sinimulan ang landas ng pagganap ng kanyang tungkulin.

Habang nakaupo siya sa may tabi ng bintana ng kotse, inalala ni An Ran ang pinagdaanan niya, mula sa isang taong malalim na nakapulupot sa pera, kasikatan, at kapakinabangan, patungo sa pagiging isang miyembrong gumaganap ng mga tungkulin sa sambahayan ng Diyos. Tunay nga, bawat hakbang ay pinangunahan ng Diyos at pinuno ng sobra-sobrang pagmamahal at pagliligtas ng Diyos. Kung hindi nagkakaloob ng kaliwanagan at pamumuno ang mga salita ng Diyos, maaaring nakakulong pa rin siya sa alimpuyo ng paghahangad sa katanyagan, kapakinabangan, at katayuan. Tahimik siyang nagpasalamat sa Diyos sa puso niya, nakahanda lamang na mahalin ang mahalagang panahon na tinatamasa niya ngayon, para taimtim niyang hangarin ang katotohanan at tuparin ang mga tungkulin niya para ipanatag ang puso ng Diyos.


16. Hindi Na Ako Duwag

Ni Sabrina, France

Noong Hulyo 2022, dinidiligan ko ang mga bagong mananampalataya sa iglesia. Si Lucia ang diyakono ng pagdidilig na responsable para sa gawain ko. Si Ruthy, ang lider ng iglesia, ay may magandang pananaw kay Lucia, madalas na pinupuri ito sa harap namin dahil sa pagkakaroon ng mahusay na kakayahan at magaling na abilidad sa trabaho, tinutukoy siya bilang haligi ng gawain ng pagdidilig sa iglesia. Kaya mataas din ang tingin ko kay Lucia. Ngunit pagkatapos ng pakikipag-ugnayan kay Lucia nang ilang panahon, nalaman kong hindi siya naghahangad ng mga katotohanang prinsipyo sa kung paano niya pinangangasiwaan ang mga bagay-bagay at nagsasagawa siya ng mga arbitraryong pagsasaayos ng mga tauhan. Maraming beses, ang mga tagadilig na itinalaga niya ay hindi umaayon sa mga prinsipyo, at wala pang isang buwan, pinapalitan na niya ang mga ito. Ang madalas na mga pagbabago sa mga tagadilig ay malubhang nakakaapekto sa gawain ng pagdidilig sa mga bagong mananampalataya. Bukod pa roon, sa trabaho niya, sumisigaw lamang siya ng mga slogan at gumagawa ng mabababaw na gawain, nang hindi tinutugunan ang mga aktuwal na paghihirap namin. Sa tuwing ang mga resulta ng pagdidilig namin ay hindi kasingganda ng mga nasa ibang iglesia, magagalit siya, pagagalitan kami nang tuloy-tuloy tulad ng isang adultong sumasaway sa mga bata. Naging lalong napipigilan ang mga kapatid sa kanya, hindi naglalakas-loob na magsalita kapag nakikita siya, nakakaramdam ng matinding pagkasupil. Batid ng lider na si Ruthy ang mga pag-uugali ni Lucia, pero niya hindi kailanman tinugunan ang mga isyu nito sa pamamagitan ng pagbabahaginan.

Noong Mayo 2023, sa isang pagtitipon, ang mga nakatataas na lider ay nagbahagi sa amin ng katotohanan tungkol sa pagtukoy sa mga anticristo, mga huwad na lider, at masasamang tao, at hinikayat kaming isagawa ang katotohanan, inilalantad ang anumang mga pag-uugali at mga pagpapamalas ng mga anticristo, mga huwad na lider, at masasamang taong naoobserbahan namin. Pagkatapos ng pagtitipon, lumapit sa akin si Brother Jasper at sinabing, “Ang diyakono ng pagdidilig na si Lucia ay hindi maingat sa pagpili at paggamit ng mga tao, hindi sumusunod sa mga prinsipyo at madalas na pinapagalitan ang mga kapatid. Narinig ko ang tungkol sa mga problemang nabanggit mo tungkol sa kanya. Dahil may mas higit kang pakikipag-ugnayan kay Lucia at mas pamilyar ka sa mga pag-uugali niya, iminumungkahi kong iulat mo ang mga isyung ito. Isa itong paggawa ng katarungan.” Sa pakikinig sa mga sinasabi ni Jasper, naramdaman ko rin na ang mga isyu ni Lucia ay dapat iulat at sumang-ayon akong magsumite ng liham ng pag-uulat sa araw na iyon. Nang isusulat ko na ito, biglang sumagi sa isip ko na direktang pinangangasiwaan nina Ruthy at Lucia ang gawain ko, at kung isusumite ko ang liham ng pag-uulat, dadaan ito sa mga kamay nila. Karaniwang may pagka-dominante si Lucia at madalas inaakusahan ako ng pagiging iresponsable sa tungkulin ko at hindi pagtuon sa pagkakamit ng mga resulta sa gawain ko. Kapag nalaman niyang ini-report ko siya, parurusahan ba niya ako, pahihirapan ang buhay ko, o baka alisin pa nga niya ako o ilipat ako? Natakot ako at naguluhan ako dahil sa mga bagay na ito, at naisip ko sa sarili ko, “Mas mabuti pang magbulag-bulagan na lang ako. Ang pagdudulot ng problema sa kanila ay magdudulot lang ng problema sa sarili ko. Ayaw kong mawalan ng pagkakataong gawin ang mga tungkulin ko. Mas mahalagang protektahan ko ang sarili ko.” Bukod pa roon, dahil maraming bagay ang dapat harapin sa araw na iyon, nagpasya akong huwag nang isulat ang liham ng pag-uulat, gamit ang pagiging abala ko bilang palusot. Sa sumunod na araw, nagpadala si Jasper ng mensahe na nagtatanong kung naisumite ko na ang ulat. Nang makita ko ang mensahe, naramdaman kong umiinit ang mukha ko at nakadama ako ng malalim na kahihiyan sa puso ko. Sumagot lang ako ng “Hindi.” Wala nang sinabi pa si Jasper.

Sa mga sumunod na araw, nakaramdam ako ng labis na pagkabalisa at nagambala ako ng konsensiya. Sa oras ng debosyonal ko, nabasa ko ang mga salitang ito ng Diyos: “Kung ikaw ay madalas na nagpaparatang sa buhay mo, kung ang puso mo ay hindi makasumpong ng kapahingahan, kung ikaw ay walang kapayapaan o kagalakan, at madalas na binabalot ng pag-aalala at pagkabalisa tungkol sa lahat ng uri ng mga bagay, ano ang ipinapakita nito? Ipinapakita lamang nito na hindi mo isinasagawa ang katotohanan, hindi naninindigan sa iyong patotoo sa Diyos. Kapag namumuhay ka sa gitna ng disposisyon ni Satanas, malamang na ikaw ay mabibigo nang madalas sa pagsasagawa ng katotohanan, ipagkakanulo ang katotohanan, at magiging makasarili at kasuklam-suklam; itinataguyod mo lamang ang iyong imahen, ang iyong reputasyon at katayuan, at ang iyong mga interes. Ang pamumuhay palagi para lamang sa iyong sarili ay nagdadala sa iyo ng malaking pasakit. Dahil napakarami ng iyong mga makasariling pagnanasa, gusot, gapos, pag-aalinlangan, at kinaiinisan kaya wala ka na kahit kaunting kapayapaan o kagalakan. Ang mamuhay para sa tawag ng tiwaling laman ay ang magdusa nang labis-labis” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). Ang paglalantad ng mga salita ng Diyos ay malinaw na nagpatanto sa akin na ang pagkabalisa at pagkakonsensiya ko ay dulot ng pangangalaga ko sa sarili kong mga interes at ng pagprotekta ko sa sarili ko sa halip na pagsasagawa ng katotohanan. Alam na alam ko na ang pagsisiwalat at pag-uulat ng mga huwad na lider, anticristo, at masasamang tao ay responsabilidad ng bawat isa sa mga taong hinirang ng Diyos at isang aspekto ng katotohanan na dapat isagawa. Ito ay dahil ang pinsalang dulot ng mga anticristo at masasamang tao sa gawain ng iglesia ay napakalaki na ang sinumang may anumang konsensiya at katwiran ay dapat iulat at isiwalat ang mga ito para protektahan ang gawain ng iglesia. Ganoon pa man, kahit na natuklasan ko ang mga problema, wala akong lakas ng loob na iulat ang mga ito, natatakot na baka supilin at gantihan ako nina Ruthy at Lucia pagkatapos nilang makita ang ulat ko. Mas gusto kong maging mapagpalugod ng mga tao kaysa protektahan ang gawain ng iglesia, at hindi ko isinasaalang-alang kung paano tutuparin ang mga tungkulin ko at paninindigan ang patotoo ko. Labis akong makasarili at kasuklam-suklam! Nang mapagtanto ko ito, tahimik akong nanalangin sa Diyos, “O, Diyos ko, labis akong makasarili at kasuklam-suklam dahil wala akong lakas ng loob na isulat ang ulat. Nakokonsensiya ako nang husto. O, Diyos ko, bigyan Mo ako ng pananalig at lakas ng loob na isagawa ang katotohanan.”

Sa mga sumunod na araw, mas marami pa akong naobserbahang isyu kay Lucia. Sa isang ulat sa gawain, sinabi niya na hindi nauuhaw sa katotohanan o regular na dumadalo sa mga pagtitipon ang limang baguhan, at na plano niyang tumigil na sa pagdidilig at pagsuporta sa kanila. Pero ang totoo, ang ilan sa mga baguhang ito ay may sakit, ang ilan ay abala sa trabaho, at ang iba ay may aktuwal na mga isyu sa pamilya na kailangang lutasin, na pansamantalang pumipigil sa kanila na regular na dumalo sa mga pagtitipon, at nababalisa rin dito ang mga baguhan mismo. Dahil ang hindi regular na pagdalo ng mga baguhan ay nakakaapekto sa mga resulta ng gawain ni Lucia, sinukuan na lang niya ang mga baguhan na ito na nangangailangan ng pagdidilig at suporta. Naramdaman namin na malinaw na labag ito sa mga prinsipyo at iresponsable, kaya binago namin ang bahagi ng ulat ni Lucia na hindi umaayon sa katotohanan. Nang makita ni Lucia ang mga pagbabago, galit na galit siya at kinuwestiyon niya kami kung bakit namin ginawa ang mga ito. Matapos kong ipaliwanag kung bakit, nagalit lalo si Lucia at pinagalitan ako, “Bakit mo sinusubukang umakto tulad ng isang bayani? Alam ng lahat ang mga prinsipyo, ikaw lang ang hindi nakakaunawa sa mga ito. Ni anong gawain ng pagdidilig ba ang ginagawa mo?” Naguluhan ako nang lubos. Ayon sa mga prinsipyo, ang limang baguhang iyon ay hindi mga taong walang pagkauhaw sa katotohanan; sila ay mga indibidwal na nangangailangan ng pagdidilig at suporta, at angkop para sa amin na iwasto ang nilalamang hindi umaayon sa mga katotohanan. Kaya bakit nagalit si Lucia at inakusahan ako na sinusubukan kong maging isang bayani? Pakiramdam ko ay may problema sa kanya. Siya ang diyakono ng pagdidilig, kaya kung kikilos siya nang walang mga prinsipyo, maaapektuhan nito ang gawain ng pagdidilig, at puwedeng maging grabe ang mga kahihinatnan. Naisip ko kung paanong wala akong lakas ng loob na isulat ang liham ng pag-uulat noong nakaraan, at kung paanong napalampas ko ang pagkakataong isagawa ang katotohanan, na nagdulot sa akin na makaramdam ng pagkakautang. Sa oras na ito, kailangan kong iulat sa mga nakatataas ang mga isyu tungkol sa kanya. Pero may sumagi sa isip ko, “Kung direkta akong pupunta kay Lider Ruthy para iulat ang mga isyu tungkol kay Lucia, iisipin ba niyang sinusubukan kong pahirapan si Lucia?” Naalala ko kung paanong noong nakaraan taon, nang unang dumating si Lucia sa iglesia namin, labis na nalugod si Ruthy, sinasabing si Lucia ay may mahusay na kakayahan at magaling na abilidad sa mga gawain, at siya ay isang haligi ng iglesia. Bukod pa roon, alam na alam ni Ruthy ang pagkilos ni Lucia nang walang prinsipyo at ang ugali nitong supilin at sermonan ang iba, pero palagi siyang nagbubulag-bulagan sa mga isyu kay Lucia. Sa taas ng pagtingin ni Ruthy kay Lucia, seseryosohin man lang ba niya ang ulat ko? Pagtatakpan ba niya si Lucia at gagawing mahirap ang mga bagay-bagay para sa akin, na pipigil sa aking gawin ang mga tungkulin ko? Sa pag-iisip ng mga bagay na ito, napuno ako ng pag-aalala, hindi sigurado kung babanggitin ko ba kay Ruthy ang mga problema tungkol kay Lucia. Napagtanto ko na muli ko na namang sinusubukang protektahan ang sarili ko. Kaya, nang gabing iyon, naghanap ako ng mga kaugnay na artikulo ng patotoong batay sa karanasan na may kinalaman sa kalagayan ko para basahin. Binanggit ng isa sa mga ito ang isang sipi ng mga salita ng Diyos na talagang nakapukaw sa akin. Binasa ko ang mga salitang ito ng Diyos: “Lahat kayo ay nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba ay isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba ay may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matugunan sa iyo? Naihandog mo na ba ang iyong puso sa pinakamahahalagang sandali? Ikaw ba ay taong sumusunod sa Aking kalooban? Itanong mo sa iyong sarili ang mga katanungang ito at madalas mong isipin ang mga ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Ang mga nagtatanong na salita ng Diyos ay pumuno sa akin ng matinding kahihiyan at pagkakonsensiya. Malinaw kong nakita na hindi sinusunod ni Lucia ang mga prinsipyo sa tungkulin niya, madalas na kumikilos siya ayon sa mga tiwaling disposisyon at pagkamainitin ng ulo niya para sermonan ang mga kapatid. Nagkaroon ako ng ilang pagkilatis tungkol sa mga isyu kay Lucia at gusto kong iulat ang mga ito kay Ruthy, pero nag-alala ako na baka gumanti si Lucia at pahirapan ako sa mga bagay-bagay, at natakot ako na baka protektahan ni Ruthy si Lucia at supilin o isantabi ako. Dahil dito, pinrotektahan ko ang sarili ko at hindi ko iniulat ang mga isyu. Sa panahong iyon, palaging nakatuon ang puso ko sa pagprotekta sa mga sarili kong interes, nang hindi isinasaalang-alang ang pasanin ng Diyos, at nabigo akong pangalagaan ang gawain ng iglesia. Sa mga kritikal na sandali, paulit-ulit akong umatras, hindi isinasagawa ang katotohanan o itinataguyod ang mga prinsipyo. Habang pinag-iisipan ko ang mga salita ng Diyos, naunawaan ko ang layunin Niya at nagkaroon ako ng landas ng pagsasagawa. Kaya, nag-ipon ako ng lakas ng loob na iulat kay Ruthy ang mga isyu tungkol kay Lucia.

Kinabukasan, sinabi ni Ruthy sa akin at sa ilan pang lider ng grupo na magsulat ng mga pagsusuri kay Lucia. Isinulat ko ang lahat ng isyung naobserbahan ko nang detalyado hangga’t maaari, pero mayroon pa rin akong ilang alalahanin, dahil nag-aalala ako na baka protektahan ni Ruthy si Lucia at isantabi o supilin ako. Kaya, binigyan ko ang sarili ko ng kaluwagan sa pamamagitan ng pagdaragdag ng isang linya sa pagsusuri, “Hindi ko pa lubos na nakita nang malinaw ang mga isyung ito, kaya iniuulat ko ang mga ito para suriin ng lahat nang sama-sama.” Naisip ko na sa sandaling tipunin ni Ruthy ang mga pagsusuri kay Lucia, tatanggalin niya si Lucia, pero lumipas ang mga araw nang walang nangyayari. Nagsimula na naman akong makaramdam ng pagkabalisa, iniisip na, “Isinulat ng lahat ang mga pagsusuri nila kay Lucia, at kahit pa hindi siya mapagdesisyunang karapat-dapat na tanggalin, dapat siyang isiwalat at dapat tukuyin ang mga problema sa kanya para mapagtanto niya ang mga isyu sa kanya. Pero wala pa ring palatandaan ng pag-aksyon. Hindi kaya iniisip ng lider na mali ang pagsusuri ko? Tatanggalin ba niya ako?” Makalipas ang ilang araw, nakita ni Lucia na ako at ang iba pang mga tagadilig ay sumusuporta pa rin sa mga baguhan na hindi regular na dumadalo sa mga pagtitipon, at lubha siyang nabalisa, kinukuwestiyon kami kung bakit nasa iglesia pa rin ang mga hindi regular na dumadalo sa mga pagtitipon, inaakusahan kami na matigas ang ulo. Sa isang pulong ng magkakatrabaho, muli niya kaming pinagalitan tungkol sa isyung ito, pinipilit kaming sukuan ang mga baguhang ito na hindi regular na dumadalo sa mga pagtitipon. Pakiramdam ko ay medyo seryoso ang mga problema kay Lucia, pero kinalaunan, nang makita ko na hindi lamang siya hindi tinanggal, kundi itinaas pa ang ranggo para mangasiwa sa isang mahalagang aytem ng gawain, nag-alinlangan ako kung mali ba ang iniulat ko dahil sa kawalan ng pagkilatis. Sa panahong iyon, nakaramdam ako ng labis na pagkasupil at panghihina ng loob, at hindi ko naunawaan kung ano talaga ang layunin ng Diyos sa pagharap ko sa ganitong sitwasyon at kung paano ko ito dapat danasin. Lalo na ngayong mas mataas na ang posisyon ni Lucia, kung talagang malalaman niya na iniulat ko ang mga isyu tungkol sa kanya, baka ilipat o tanggalin niya ako anumang oras, o paalisin pa nga ako sa iglesia. Ang pag-iisip tungkol sa mga bagay na ito ay labis akong pinag-alala at pinuno ng takot, at ayaw ko nang kilatisin pa si Lucia.

Isang araw ng Hulyo, nagpadala sa akin ang nakatataas na mga lider ng dalawang kapatid para magtanong tungkol sa sitwasyon ni Lucia. Noon ko lang nalaman na iniulat ni Brother Jasper sa nakatataas na mga lider ang impormasyong natipon niya nang malaman niyang hindi ko isinulat ang liham ng pag-uulat. Ibinahagi ko sa dalawang kapatid ang lahat ng inasal ni Lucia. Nagulat sila nang todo nang marinig ito at sinabing, “Hiningi ni Ruthy sa inyong lahat na magsulat ng mga pagsusuri kay Lucia, kaya bakit wala pang nagagawa tungkol dito nang halos isang buwan?” Sa wakas, tinanong ako ng dalawang kapatid, “Dahil ba natatakot ka kaya hindi mo isinulat ang liham ng pag-uulat?” Nang marinig ko ang tanong ng mga kapatid, nakaramdam ako ng matinding kahihiyan at pagkakonsensiya. Napagtanto ko kung gaano ako naging makasarili at kasuklam-suklam, laging sinusubukang protektahan ang sarili ko. Pakiramdam ko ay napakaduwag ko. Matapos iulat ang sitwasyon at makita na si Lucia ay hindi lamang hindi tinanggal kundi itinaas pa ng ranggo, nawalan ako ng lakas ng loob na gumawa ng anumang mga karagdagang ulat. Sa totoo lang, alam na alam kong may mga problema kay Lucia, at na marami sa mga pananaw at mga pagsasagawa niya ay hindi umaayon sa mga katotohanang prinsipyo. Sinupil at pinagalitan niya ang iba para sa sarili niyang pagkaepektibo sa gawain, reputasyon, at katayuan, at hindi siya lumutas ng mga aktuwal na problema. Inabandona pa nga niya ang ilang baguhang nangangailangan ng pagdidilig at suporta. Nang itama ko ang mga isyu sa kanya, pinangaralan pa nga niya ako, inakusahan ako na sinusubukan kong maging isang bayani. Ganoon pa man, dahil sa takot sa katayuan at kapangyarihan niya at na masupil o maparusahan, hindi ako nakasunod sa mga katotohanang prinsipyo at nawalan ako ng lakas ng loob na isiwalat at iulat siya. Nang gabing iyon, matagal akong hindi makatulog. Naisip ko kung paanong nabubuhay ako sa isang kalagayan ng pagkasupil, kawalan ng pag-asa, at pagtatalo ng damdamin sa nakalipas na isang buwan at kalahati. Nakita ko ang mga problema pero natakot akong magsalita, at pagkatapos ng pag-uulat ng mga isyu sa wakas, natakot akong masupil. Ang kalagayang ito ay patuloy na umulit. Ano ba mismo ang problema? Naghanap ako ng mga salita ng Diyos na may kaugnayan sa kalagayan ko. Sa panahong iyon, nabasa ko ang isang sipi ng mga salita ng Diyos: “Ano ang saloobing dapat taglayin ng mga tao pagdating sa kung paano tratuhin ang isang pinuno o manggagawa? Kung tama at alinsunod sa katotohanan ang ginagawa ng isang pinuno o manggagawa, maaari mo siyang sundin; kung mali at hindi alinsunod sa katotohanan ang ginagawa niya, hindi mo siya dapat sundin at maaari mo siyang ilantad, salungatin at maaari kang maghayag ng ibang opinyon. Kung hindi siya nakakagawa ng aktuwal na gawain o gumagawa siya ng masasamang gawa na nagsasanhi ng kaguluhan sa gawain ng iglesia, at nabunyag na isang huwad na lider, isang huwad na manggagawa o isang anticristo, maaari mo siyang kilatisin, ilantad at iulat. Gayunman, hindi nauunawaan ng ilang taong hinirang ng Diyos ang katotohanan at lalo nang napakaduwag; natatakot silang masupil at mapahirapan ng mga huwad na lider at anticristo, kaya hindi sila nangangahas na itaguyod ang mga prinsipyo. Sinasabi nila, ‘Kung patatalsikin ako ng lider, tapos na ako; kung hihikayatin niyang ilantad o talikuran ako ng lahat, hindi ko na magagawang manampalataya sa Diyos. Kung patatalsikin ako sa iglesia, hindi ako gugustuhin at hindi ako ililigtas ng Diyos. At hindi ba’t mawawalan ng saysay ang aking pananalig?’ Hindi ba katawa-tawa ang gayong pag-iisip? May tunay bang pananalig sa Diyos ang gayong mga tao? Kakatawanin ba ng isang huwad na lider o anticristo ang Diyos kapag pinatalsik ka niya? Kapag pinahirapan at pinatalsik ka ng isang huwad na lider o anticristo, kagagawan ito ni Satanas, at wala itong kinalaman sa Diyos; kapag inaalis o pinatatalsik ang mga tao mula sa iglesia, nakaayon lamang ito sa mga layunin ng Diyos kapag magkasamang nagdesisyon ang iglesia at ang lahat ng taong hinirang ng Diyos, at kapag ang pag-aalis o pagpapatalsik ay lubos na nakaayon sa mga pagsasaayos ng gawain ng sambahayan ng Diyos at sa mga katotohanang prinsipyo ng mga salita ng Diyos. Paanong ang mapatalsik ng isang huwad na lider o anticristo ay mangangahulugan na hindi ka maliligtas? Pang-uusig ito ni Satanas at ng anticristo, at hindi nangangahulugan na hindi ka maililigtas ng Diyos. Maliligtas ka man o hindi ay depende na sa Diyos. Walang taong kalipikadong magdesisyon kung maaari ka bang iligtas ng Diyos. Dapat malinaw ito sa iyo. At para tratuhin ang pagpapatalsik sa iyo ng isang huwad na lider o anticristo bilang pagpapatalsik ng Diyos—hindi ba ito maling pag-unawa sa Diyos? Maling pag-unawa ito. At hindi lamang ito maling pag-unawa sa Diyos, kundi paghihimagsik din laban sa Diyos. Medyo paglapastangan din ito sa Diyos. At hindi ba’t kamangmangan at kahangalan ang maling pagkaunawa sa Diyos sa ganitong paraan? Kapag pinatalsik ka ng isang huwad na lider o anticristo, bakit hindi mo hanapin ang katotohanan? Bakit hindi ka maghanap ng isang taong nakauunawa sa katotohanan upang magkamit ka ng kaunting pagkakilala? At bakit hindi mo ito ipinaaalam sa mga nakatataas? Pinatutunayan nito na hindi ka naniniwalang naghahari ang katotohanan sa sambahayan ng Diyos, ipinapakita nito na wala kang tunay na pananalig sa Diyos, na hindi ka isang taong tunay na nananampalataya sa Diyos. Kung nagtitiwala ka sa pagkamakapangyarihan-sa-lahat ng Diyos, bakit ka natatakot sa pagganti ng isang huwad na lider o anticristo? Mapagpapasyahan ba niya ang iyong kapalaran? Kung may kakayahan kang makakilala, at natukoy mong salungat ang kanilang mga ikinikilos sa katotohanan, bakit hindi ka makipagbahaginan sa mga taong hinirang ng Diyos na nakauunawa sa katotohanan? May bibig ka naman, kaya bakit hindi ka naglalakas-loob na magsalita? Bakit takot na takot ka sa isang huwad na lider o anticristo? Pinatutunayan nitong duwag ka, walang silbi, isang kampon ni Satanas” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahangad sa Katotohanan). Ipinatanto sa akin ng mga salita ng Diyos na sa panahong ito, ang paulit-ulit kong pag-aalinlangan at maraming alalahanin tungkol sa pag-uulat kay Lucia ay dahil sa maling saloobin at pananaw ko sa mga lider at manggagawa. Napakataas ng tingin ko sa mga lider at manggagawa, naniniwala na sila ay may katayuan at kapangyarihan, at na ang salungatin sila ay magdudulot ng problema at malamang na hahantong na mawalan ako ng mga tungkulin o paalisin pa nga sa iglesia. Kapag nagkaganoon, mawawalan ako ng pagkakataon na maligtas. Kaya kahit na malinaw kong nakita ang mga problema kay Lucia at nais kong iulat ang mga iyon, takot akong mapahirapan, masupil, o maharap sa paghihiganti, kaya palagi akong umuurong at hindi nangangahas na mag-ulat. Kahit na noong nag-uulat kay Ruthy ng mga isyu tungkol kay Lucia, nagkaroon ako ng ilang pag-aalinlangan, at naging mapanlinlang din ako at nagsalita nang walang katiyakan, sinasabing hindi ko makita nang malinaw ang mga problema kay Lucia, at na dapat naming suriin ang mga ito nang sama-sama. Lalo na pagkatapos kong iulat ang mga isyu tungkol kay Lucia, nang makita ko na hindi lamang siya hindi tinanggal kundi itinaas pa nga ang ranggo, at na medyo tinatarget pa niya ako, lalo akong natakot. Nagpasya akong tumigil na sa pagkilatis at pag-uulat sa kanya. Sa ganitong paraan, mapoprotektahan ko ang sarili ko mula sa panunupil at mapapanatili ko ang mga tungkulin ko. Sa pamamagitan ng paglalantad ng mga salita ng Diyos napagtanto ko kung gaano ako kamangmang at kahangal. Naniwala ako na kapag tinanggal o sinupil ng mga lider at manggagawa, nangangahulugan iyon ng pagkawala ng pagkakataon na maligtas. Ang pananaw na ito ay ganap na walang katotohanan! Wala akong tunay na pananalig sa Diyos at hindi ako nanampalataya na ang sambahayan ng Diyos ay pinamamahalaan ng katotohanan. Nanampalataya ako sa Diyos pero hindi ako nagtiwala na ang kapalaran ko ay nasa mga kamay Niya, at inakala ko pa nga na kayang tukuyin ng mga huwad na lider at anticristo ang kapalaran ko. Itinuring ko ang mga huwad na lider at mga anticristo bilang higit pa sa Diyos. Tunay na isa itong kalapastanganan sa Diyos!

Nang maglaon, kinausap ko si Jasper tungkol kay Lucia, at pareho naming naramdaman na ang sitwasyong ito ay isang pagsasaayos ng Diyos para matugunan ang mga kakulangan namin, at na naglalaman ito ng layunin ng Diyos. Ibinahagi sa akin ni Jasper ang isang sipi ng mga salita ng Diyos: “Kapag nagsisilabasan at gumaganap ng iba’t ibang papel bilang mga diyablo at Satanas ang lahat ng uri ng masasamang tao at mga hindi mananampalataya, lumalabag sa mga pagsasaayos ng gawain at gumagawa ng isang bagay na ganap na naiiba, nagsisinungaling at nanlilinlang sa sambahayan ng Diyos; kapag ginugulo at ginagambala nila ang gawain ng Diyos, gumagawa ng mga bagay na nagdudulot ng kahihiyan sa pangalan ng Diyos at dumudungis sa sambahayan ng Diyos, sa iglesia, wala kang ginagawa kundi magalit kapag nakikita mo ito, subalit hindi mo kayang tumindig para itaguyod ang katarungan, ilantad ang masasamang tao, itaguyod ang gawain ng iglesia, harapin at pangasiwaan ang masasamang taong ito, at pigilan sila sa panggugulo sa gawain ng iglesia at pagdungis sa sambahayan ng Diyos, sa iglesia. Sa hindi pagsasagawa ng mga bagay na ito, nabigo kang magpatotoo. May mga taong nagsasabi na, ‘Hindi ako nangangahas na gawin ang mga bagay na ito, natatakot ako na kung napakarami ng taong haharapin ko, baka magalit sila sa akin, at kung pagtutulungan nila akong atakihin para parusahan ako at alisin sa puwesto, ano ang gagawin ko?’ Sabihin mo sa Akin, duwag at mahiyain ba sila, wala ba sa kanila ang katotohanan at hindi ba nila matukoy ang mga tao o makita ang panggugulo ni Satanas, o hindi ba sila tapat sa kanilang pagganap sa tungkulin, sinusubukan lang na protektahan ang kanilang sarili? Ano ba ang tunay na isyu rito? Napag-isipan mo na ba ito? Kung likas kang mahiyain, marupok, duwag, at matatakutin; subalit, pagkatapos ng maraming taon ng pananampalataya sa Diyos, batay sa pagkaunawa sa ilang katotohanan, ay nagkaroon ka ng tunay na pananalig sa Diyos, hindi ba’t mapagtatagumpayan mo na ang ilan sa iyong mga kahinaan bilang tao, ang iyong pagkamahiyain, at pagkamarupok, at hindi ka na matatakot sa masasamang tao? (Oo.) Kung gayon, ano nga ba ang ugat ng inyong kawalan ng kakayahang mangasiwa at humarap sa masasamang tao? Ito ba ay dahil likas na duwag, mahiyain, at matatakutin ang inyong pagkatao? Hindi ito ang ugat o ang diwa ng problema. Ang diwa ng problema ay na ang mga tao ay hindi tapat sa Diyos; pinoprotektahan nila ang kanilang sarili, ang kanilang personal na seguridad, reputasyon, katayuan, at ang kanilang malalabasan. Ang kanilang kawalan ng katapatan ay naipapamalas sa kung paano nila palaging pinoprotektahan ang kanilang sarili, umaatras tulad ng isang pagong papasok sa bahay nito kapag nahaharap sila sa anumang bagay, at naghihintay na lumipas muna ito bago nila muling ilabas ang kanilang ulo. Anuman ang kanilang nakakatagpo, palagi silang nag-iingat nang husto, sobrang nababalisa, nag-aalala, at nangangamba, at hindi nila kayang tumayo at ipagtanggol ang gawain ng iglesia. Ano ang problema rito? Hindi ba’t ito ay kawalan ng pananalig? Wala kang tunay na pananalig sa Diyos, hindi ka naniniwala na ang Diyos ang may kataas-taasang kapangyarihan sa lahat ng bagay, at hindi ka naniniwala na ang buhay mo, ang lahat ng sa iyo ay nasa mga kamay ng Diyos. Hindi ka naniniwala sa sinasabi ng Diyos na, ‘Kung walang pahintulot ng Diyos, hindi mangangahas si Satanas na galawin ni isang buhok sa iyong katawan.’ Umaasa ka sa sarili mong mga mata at hinuhusgahan mo ang mga katunayan, hinuhusgahan mo ang mga bagay-bagay batay sa sarili mong mga pagtataya, palaging pinoprotektahan ang iyong sarili. Hindi ka naniniwala na ang kapalaran ng isang tao ay nasa mga kamay ng Diyos; natatakot ka kay Satanas, natatakot ka sa masasamang puwersa at masasamang tao. Hindi ba’t ito ay kawalan ng tunay na pananalig sa Diyos? (Oo.) Bakit walang tunay na pananalig sa Diyos? Ito ba ay dahil masyadong mababaw ang mga karanasan ng mga tao at hindi nila maunawaang mabuti ang mga bagay na ito, o ito ba ay dahil sa napakakaunti ng kanilang pagkaunawa sa katotohanan? Ano ang dahilan? May kinalaman ba ito sa mga tiwaling disposisyon ng mga tao? Ito ba ay dahil masyadong tuso ang mga tao? (Oo.) Gaano man karaming bagay ang nararanasan nila, gaano man karaming katunayan ang inilalatag sa harap nila, hindi sila naniniwala na ito ay gawain ng Diyos, o na ang kapalaran ng isang tao ay nasa mga kamay ng Diyos. Isang aspekto ito. Ang isa pang malubhang isyu ay ang sobrang pag-aalala ng mga tao sa kanilang sarili. Hindi sila handang magbayad ng anumang halaga o magsakripisyo para sa Diyos, para sa Kanyang gawain, para sa mga interes ng sambahayan ng Diyos, para sa Kanyang pangalan, o para sa Kanyang kaluwalhatian. Hindi sila handang gawin ang anumang bagay na may kalakip na kahit pinakakatiting na panganib. Masyadong nag-aalala ang mga tao sa kanilang sarili! Dahil sa kanilang takot na mamatay, na mapahiya, na mabitag ng masasamang tao, at na masadlak sa anumang uri ng suliranin, ginagawa ng mga tao ang lahat para mapangalagaan ang kanilang sariling laman, sinisikap na hindi sila mapasok sa anumang delikadong sitwasyon. … Anumang mga sitwasyon o usapin ang kinakaharap mo, pinangangasiwaan mo ang mga ito gamit ang mga pamamaraan, taktika, at estratehiyang ito, at hindi ka nakakapanindigan sa iyong patotoo sa Diyos. Anuman ang mga sitwasyon, hindi mo magawang maging isang kwalipikadong lider o manggagawa, hindi ka makapagpakita ng mga katangian o kilos ng isang tagapangasiwa, at hindi ka makapagpakita ng ganap na katapatan, kaya’t nawawalan ka ng patotoo. Gaano man karaming usapin ang kinakaharap mo, hindi mo magawang umasa sa iyong pananalig sa Diyos upang makapagpakita ka ng katapatan at pananagutan. Kaya’t ang pinakaresulta, wala kang nakakamit. Sa bawat sitwasyon na pinamatnugutan ng Diyos para sa iyo, at kapag nakikipaglaban ka kay Satanas, palagi mong pinipiling umatras at tumakas. Hindi mo nagawang sundan ang landas na itinuro o isinaayos ng Diyos na danasin mo. Kaya, sa gitna ng labang ito, napapalagpas mo ang katotohanan, pagkaunawa, at mga karanasang dapat sana ay nakamit mo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). Ang mga salita ng Diyos ay lubos na pumukaw sa akin. Ang inilantad ng Diyos ay ang eksaktong kalagayan ko. Sa partikular, inilantad ng Diyos na kapag nakita natin ang masasamang tao na gumagawa ng masama, hindi tayo nangangahas na isiwalat ang mga ito, at nabibigo tayong itaguyod ang gawain ng iglesia. Hindi lamang ito kahinaan o pagkamahiyain; ang diwa ng problema ay dahil ang isang tao ay hindi tapat sa Diyos. Iyon ang dahilan kung bakit palagi nating pinoprotektahan ang mga sarili natin, isinasaalang-alang ang sarili nating kinabukasan at kaligtasan. Bukod pa rito, inilantad ng Diyos na ang ganoong mga tao ay walang tunay na pananalig sa Kanya, hindi nananampalataya sa pagkamakapangyarihan-sa-lahat at kataas-taasang kapangyarihan ng Diyos. Hinuhusgahan nila ang mga bagay batay lang sa kung ano ang nakikita nila at sa sarili nilang mga kalkulasyon. Kapag nahaharap sa masasamang puwersa, tumatakbo sila at nagtatago, iniisip na baka hindi sila maprotektahan ng Diyos at na Siya ay mas hindi mapagkakatiwalaan kaysa sa sarili nila, kaya wala silang lakas ng loob na ipagkatiwala ang sarili nila sa Diyos. Puno ng mga kalkulasyon at panlilinlang ang puso ng mga tao! Isa pang aspekto ay ang sobrang pagmamalasakit ng mga tao sa sarili nila, at na ayaw nilang magbayad ng anumang halaga o gumawa ng anumang sakripisyo para pangalagaan ang gawain ng iglesia. Ang ganitong mga tao ay lubos na makasarili at kasuklam-suklam. Ito ang nakamamatay na kapintasan sa loob ko. Inisip ko kung paanong nagkatawang-tao ang Diyos nang dalawang beses para gumawa sa mundo para iligtas tayo, kusang-loob na tinitiis ang napakalaking kahihiyan, gumagawa ng masusing mga pagsisikap, at ibinibigay ang lahat. Hindi kailanman umatras ang Diyos o itinigil ang Kanyang gawain ng pagliligtas sa sangkatauhan dahil sa pagdurusa ng kahihiyan, paninirang-puri, pag-uusig, at mga kapighatian. Ang Diyos ay laging nagbibigay nang tahimik na walang anumang mga reklamo. Ang lahat ng bagay na ito na ginawa ng Diyos ay hindi para sa sarili Niya, at hindi rin para makakuha ng anumang bagay mula sa tao, kundi para iligtas tayong mga tao, na sobrang lalim nang pininsala ni Satanas. Ang diwa ng Diyos ay napakaganda at walang pag-iimbot! Naalala ko kung paano ako patuloy na diniligan at tinustusan ng Diyos ng mga salita Niya sa lahat ng mga taon ko ng pananalig, at kung paano Niya isinaayos ang maraming tao, pangyayari, bagay at sitwasyon para maranasan ko, pinapatnubayan at inaakay ako para maunawaan ang katotohanan, pumasok sa realidad, at matutong umasal at kumilos ayon sa mga katotohanang prinsipyo. Ngayon, sa mga huwad na lider at masasamang taong nakakagambala at nakakagulo sa gawain ng iglesia, ito na mismo ang oras para kumilos ako at pangalagaan ang mga interes ng sambahayan ng Diyos. Gayon pa man, para maprotektahan ang sarili ko, itinago ko mula sa Diyos ang mga naiisip ko at naging mapanlinlang ako sa Kanya, at ayaw kong talikuran ang sarili kong mga interes para isagawa ang katotohanan. Talagang masyado akong naging mapanlinlang, masyadong makasarili, at mababang-uri! Nanalangin ako nang tahimik sa Diyos at nagpasya na mula ngayon, hahangarin kong maging isang taong may pagpapahalaga sa katarungan na kayang magsagawa ng katotohanan at pangalagaan ang gawain ng iglesia.

Pagkalipas ng ilang araw, tinanggal ng iglesia si Lucia bilang superbisor, pero pinanatili pa rin ang posisyon niya bilang isang diyakono ng pagdidilig. Sa panahon ng pagtitipon, natuklasan ko na hindi gaanong kilala ni Lucia ang sarili niya. Paulit-ulit niyang binigyang-diin na ang pagkakatanggal sa kanya ay dahil lang sa kawalan ng karanasan sa gawain. Naisip ko ang mga nakaraan niyang pag-uugali, at naramdaman ko na hindi na siya nababagay na maging diyakono ng pagdidilig at na hindi naaangkop ang kasalukuyang pagsasaayos. Sa pagkakataong ito, ayaw ko nang protektahan ang sarili ko tulad ng ginawa ko noong nakaraan. Determinado akong kumilos para iulat ang mga isyu tungkol kay Lucia. Kaya, nilapitan ko ang dalawang kapatid na dati nang nagtanong sa akin tungkol kay Lucia at iniulat ko sa kanila ang sitwasyon niya. Sa pagkakataong ito, sa liham ko ng pag-uulat, malinaw kong ipinahayag ang pananaw ko: Naniniwala ako na sinusundan ni Lucia ang landas ng isang anticristo at hindi siya nababagay na maging isang lider o manggagawa, at na dapat siyang tanggalin. Kasabay nito, iniulat ko rin kung paanong sadyang pinagtakpan at pinrotektahan ni Lider Ruthy si Lucia. Pagkatapos magsagawa sa ganitong paraan, nakaramdam ako ng kapayapaan at kasiguruhan sa puso ko. Kinalaunan, batay sa palagiang asal ni Lucia na pagkilos nang walang ingat sa mga tungkulin niya, madalas na panenermon sa mga tao mula sa itaas, hindi pagpapakita ng anumang pagtanggap sa katotohanan, at lantarang pagsupil pa nga sa mga nag-uulat sa kanya—siya ay isang masamang tao sa diwa at sa huli ay ibinukod siya. Tinanggal din si Ruthy dahil sa pagkabigong gumawa ng aktuwal na gawain at dahil sa pagprotekta sa isang masamang tao.

Sa pagbabalik-tanaw, nakita ko na marami akong pinagdaanan sa lahat ng ito at maraming nabunyag sa akin. Natikman ko ang mapait na bunga ng pagprotekta sa sarili ko, at isa itong malaking aral para sa akin. Kasabay nito, tunay kong naranasan ang banal at matuwid na disposisyon ng Diyos at tunay kong nakita na gusto ng Diyos ang matatapat na tao at na kinamumuhian Niya ang mga mapanlinlang na tao, at na tutukuyin ng Diyos ang kalalabasan ng bawat tao batay sa mga aksyon nito at landas na pinipili. Nagpapasalamat ako sa Diyos na pinahintulutan Niya akong makamit ang mga pakinabang na ito!


17. Tama Bang Sabihin na “Dapat Palaging Mag-ingat ang Isang Tao Laban sa Iba”?

Ni Cheng Nuo, Tsina

Noong bata pa ako, madalas sabihin ng nanay ko sa akin, “Dapat maging alerto ka kapag nakikisalamuha ka sa iba; huwag kang hangal at sabihin lang kung anong maisip mo. Madali kang masasaktan at maloloko ng mga tao.” Noon, nang marinig ko ang mga salitang ito, wala pa akong personal na karanasan, kaya tumango lang ako bilang tugon. Kalaunan, nang makisalamuha na ako sa mga tao sa lipunan, nakita kong ang mga taong nakapalibot sa akin ay nagpapakana at sinasaktan ang isa’t isa alang-alang sa kanilang mga interes. Kapag may nasabing maling salita ang isang tao, ididiin siya ng iba. Naisip ko, “Mahirap maarok ang puso ng tao; kailangan kong maging alerto kapag nakikisalamuha sa mga tao sa hinaharap. Basta’t hindi ko sinasadyang saktan ang iba, magiging ayos lamang, pero kailangan kong maging maingat sa kanila, kung hindi ay sasamantalahin nila ako.” Kaya, nakikisalamuha man ako sa mga kaibigan o kapitbahay ko, palagi akong nag-iingat. Hindi ako naglakas-loob na sabihin ang nasa isip ko, dahil sa takot na kung may masabi akong mali, mapapasama ko ang loob ng isang tao at magdadala ako ng gulo sa sarili ko. Maraming taon na akong wala sa bahay dahil sa trabaho, at halos wala akong malalapit na kaibigan. Simula nang manalig ako sa Diyos, nakaugnayan ko na ang mga kapatid, at nakita ko na kapag nagtitipon sila at pinagbabahaginan ang mga karanasan at pagkaunawa nila, kaya nilang lantarang magtapat nang dalisay at sabihin ang pinakatatagong kaisipan nila. Hindi sila nagkukubli o nagtatago ng anuman at labis silang malaya at maginhawa. Dahan-dahan, natuto akong magtapat at makipagbahaginan sa kanila nang walang mga pag-aalinlangan, at nadama kong ang pananalig sa Diyos ay talagang napakaganda. Pero sa mga usaping kinasasangkutan ng mga interes ko mismo, hindi ko mapigilang mamuhay ayon sa panuntunan para sa mga makamundong pakikitungo “Huwag kailanman layuning pinsalain ang iba, ngunit palaging mag-ingat laban sa pinsalang maaari nilang gawin sa iyo.”

Iyon ay noong Marso 2023. Dahil hindi magaganda ang resulta ng gawain ng pagsusulat ng aming iglesia, nagpadala ng maraming sulat ang lider na tinatanong ang dahilan nito at nagtatanong kung paano namin babaguhin ang mga bagay-bagay mula roon. Ang katuwang kong sister na si Xinjing, ay tutol dito, at sinabi niya sa lider ng grupo, na si Lin Xiao, at sa akin, na “Araw-araw, napakaabala namin kaya wala na kaming libreng oras, at napakahigpit ng pangangasiwa at pagsubaybay ng lider sa aming gawain. Masyadong nakakapagod na gawin ang tungkuling ito!” Noong panahong iyon, inisip ko na lang na nasabi niya iyon dahil hindi maganda ang kalagayan niya, at na nagkaroon din naman kaming lahat ng mga pagkakataon kung kailan negatibo kami at nagpapakita ng mga katiwalian. Bukod pa roon, may mga naging katulad din akong kalagayan niya, hindi ko lang ipinagsabi ang mga iyon. Kaya, hindi ko masyadong pinansin ang mga bagay na sinabi ni Xinjing. Nakipagbahaginan ang lider ng grupo kay Xinjing, na hinihimay ang dahilan sa likod ng kanyang pagiging masyadong salungat sa pangangasiwa ng lider. Sinabi ng lider na ang pinakaugat nito ay dahil tinatamasa ni Xinjing ang mga kaginhawahan ng laman sa tungkulin nito at ayaw nitong magdusa at magbayad ng halaga, at nagbahagi rin ang lider tungkol sa kahalagahan ng pangangasiwa ng mga lider sa gawain. Nang marinig ni Xinjing ang pagbabahagi ng lider, napagtanto ni Xinjing na talagang tamad siya, at na kung hindi dahil sa pagsubaybay at pangangasiwa ng lider, babalewalain niya ang kanyang tungkulin at tiyak na aantalain ang gawain. Gayunpaman, pagkatapos nito, kapag nagtitipon at nag-aaral, nagsasalita pa rin si Xinjing ng pagsalungat sa pangangasiwa ng lider sa gawain. Nang panahong iyon, naisip ko, “Nasasabi niya lang siguro ang mga ito dahil walang mga resulta ang gawain niya kamakailan, na nakaapekto sa kalagayan niya. Sa tulong ng pagtitipon at pagbabahaginan, maaaring mabago niya ang landas niya pagkatapos nito.” Kaya, hindi ko ito sineryoso.

Isang araw noong Mayo, dumating ang lider para makipagtipon sa amin. Sinabi niya na may nagsumbong na mahilig si Xinjing magpahayag ng pagiging negatibo at labis itong salungat sa pangangasiwa ng mga lider sa gawain. Ginamit din ng lider ang mga salita ng Diyos para pagbahaginan at himayin ang kalikasan at mga kahihinatnan ng mga salita at kilos ni Xinjing. Nang marinig ko ito bigla, natulala ako. Ang hula ko ay galing sa lider ng grupo, na si Lin Xiao, ang sumbong na ito, dahil kaming dalawa lang ang nakakaalam sa sinabi ni Xinjing. Hindi ako ang nagsumbong, kaya siguradong si Lin Xiao iyon. Nang iniisip ko ito, may isang kaisipang sumagi sa isip ko: “Pagkatapos nito, kailangan kong maging mas maingat kapag nagsasalita ako. Pwedeng magdulot ng matinding gulo ang pagsasabi ng isang maling salita.” Pero nang maisip ko ito, hindi ko ito masyadong pinansin at hinayaan ko lang itong lumipas. Pagkatapos ng mahigit 10 araw, nakita ng lider na ang saloobin ni Xinjing sa tungkulin nito ay hindi pa nagbago, at tinanggal niya si Xinjing. Nang mabalitaan ko ito, nagulat ako, iniisip ko na, “Ang ginawa lang naman niya ay ang ipagtapat sa mga pagtitipon ang kalagayan niya, pagkatapos ay itinuring na siyang naglalabas ng pagiging negatibo at tinanggal na. Kailangan ko nang maging mas maingat sa hinaharap kapag nagsasalita sa mga pagtitipon. Ayaw kong may masabing mali at matanggal.” Kalaunan, sinabi sa akin ni Lin Xiao na siya ang nagsumbong sa problema ni Xinjing. Nagngingitngit ako sa galit, at naisip ko, “Ito talaga ay halimbawa ng ‘Sa pagkilala sa isang tao, maaaring kilala mo ang kanyang mukha, ngunit hindi ang kanyang puso.’ Mukha naman siyang mabait sa panlabas, pero isinumbong niya ang mga problema ng isang tao nang patalikod. Kailangan kong mag-ingat sa kanya sa hinaharap; hindi ako pwedeng maging hangal na lang at sabihin ang anumang nasa isip ko.” Kalaunan, tinanong ni Lin Xiao ang dahilan kung bakit hindi magaganda ang resulta ng gawain ko kamakailan at kung ano ang plano ko sa paglilinang sa mga tao. Alam kong hindi ko maayos na nagampanan ang gawaing ito. Gayunpaman, natakot ako na kung sasabihin ko ito, magsusumbong siya laban sa akin nang patalikod at pagkatapos ay tatanggalin ako ng lider; mapapahiya ako! Gaya nga ng mga kasabihan na, “palaging mag-ingat laban sa pinsalang maaari nilang gawin sa iyo,” at “ang taong maraming sinasabi ay madalas na nagkakamali.” Dapat ilang simpleng salita lang ang sabihin ko tungkol sa sitwasyon ng gawain at huwag nang magdetalye. Nang maisip ko ito, naging malamig ang pagtrato ko sa tanong ni Lin Xiao, at pakiramdam niya ay nalimitahan ko siya at hindi na siya naglakas-loob na magtanong sa gawain ko. Nasaktan din ako nito, at gusto kong magtapat sa kanya at pag-usapan ang kalagayan ko. Gayunpaman, naalala ko kung paanong kamakailan lang, nang sinabi ni Xinjing ang kalagayan niya at sinabi ang lahat, isinumbong siya ni Lin Xiao sa lider nang walang sabi-sabi, at dahil doon, tinanggal si Xinjing. Kung sinabi ko kay Lin Xiao na masama ang kalagayan ko at ang tungkol sa hadlang sa pagitan namin, at pagkatapos ay isinumbong niya ako sa lider at natanggal ako, anong gagawin ko? Hindi, hindi ko kayang gawin iyon! Hindi ko pwedeng ipaalam sa kanya ang totoong kalagayan ko. Kailangan kong magsalita nang mas maingat; hindi ko pwedeng basta na lang sabihin ang lahat. Noong panahong iyon, asiwa na kami sa isa’t isa, at para bang hindi kami magkakilala. Pakiramdam niya ay napipigilan ko siya at hindi siya naglakas-loob na tingnan ang gawain ko.

Isang araw, nalaman ng lider ang sitwasyon ng gawain at tinanong niya ako kung ano ang kalagayan ko nang panahong iyon. Naisip ko, “Pagkatapos tanggalin si Xinjing, ang lahat ng gawain ng pagsusulat ay biglang ibinigay sa akin, at masyado na akong napapagod. Saka, hindi ko pa rin nalulutas ang hadlang sa pagitan namin ni Lin Xiao. Masyado akong sinasakal ng lahat ng ito, na pakiramdam ko ay hindi na ako makahinga.” Gusto ko talagang magtapat sa lider at talakayin ito. Pero mas pinag-isipan ko pa ito, iniisip ko na, “Lider siya; kung sasabihin ko sa kanya ang lahat ng ito at nalaman niya ang totoong kalagayan ko, hindi ba niya sasabihing hindi ko hinahangad ang katotohanan at hindi ako natututo ng mga aral kapag may nangyayari sa akin, at pagkatapos ay tatanggalin ako?” Kaya hindi ko sinabi sa lider ang kalagayan ko. Dahil nag-iingat ako sa iba, hindi ako naglakas-loob na magsabi nang tapat, at napapagod ako sa aking tungkulin, gusto kong tumakas mula sa kapaligirang ito at ayaw kong gawin ang tungkuling ito. Dahil nahihirapan ako sa gawain at may mga pader sa pagitan ko at ng iba, nagdurusa ako at nasasaktan, at namumuhay ako sa malungkot na kalagayan.

Isang araw, nabasa ko ang isang sipi ng mga salita ng Diyos at sa huli ay nagkamit ako ng kaunting pagkaunawa tungkol sa kalagayan ko. Sabi ng Makapangyarihang Diyos: “‘Ang isang tao ay hindi dapat magtangkang pinsalain ang iba, ngunit dapat palagi siyang mag-ingat laban sa pinsalang maaaring gawin ng iba sa kanya,’ at ‘Sa pagguhit ng isang tigre, ipinapakita mo ang balat nito, ngunit hindi ang mga buto nito; sa pagkilala sa isang tao, maaaring kilala mo ang kanyang mukha, ngunit hindi ang kanyang puso’ ang mga pinakabatayang prinsipyo ng pagharap sa mundo na ikinikintal sa iyo ng mga magulang, at ito rin ang pinakapundamental na pamantayan sa pagtingin sa mga tao at pag-iingat laban sa kanila. Ang pangunahing pakay ng mga magulang ay ang protektahan ka at tulungan kang protektahan ang iyong sarili. Gayunpaman, mula sa ibang anggulo, ang mga salita, kaisipan, at pananaw na ito ay maaaring mas magparamdam sa iyo na ang mundo ay mapanganib at ang mga tao ay hindi mapagkakatiwalaan, kaya ganap kang nawawalan ng positibong damdamin para sa iba. Ngunit paano mo ba talaga magagawang kilatisin ang mga tao at tingnan ang iba? Sinong mga tao ang makakasundo mo, at ano ang dapat na tamang ugnayan sa pagitan ng mga tao? Paano dapat makisalamuha ang isang tao sa iba batay sa mga prinsipyo, at paano makikisalamuha ang isang tao sa iba nang patas at maayos? Walang alam ang mga magulang tungkol sa mga bagay na ito. Alam lang nila kung paano gumamit ng mga panlalansi, pakana, at iba’t ibang panuntunan at estratehiya sa pagharap sa mundo upang mag-ingat laban sa mga tao, at upang samantalahin at kontrolin ang iba, para maprotektahan ang kanilang sarili mula sa pamiminsala ng iba, gaano man nila pinipinsala ang iba. Habang itinuturo ang mga kaisipan at pananaw na ito sa kanilang mga anak, ang mga bagay na ikinikintal sa kanila ng mga magulang ay mga partikular na estratehiya lamang sa pagharap sa mundo. Ang mga ito ay mga estratehiya lamang. Ano ang kasama sa mga estratehiyang ito? Ang lahat ng uri ng panlalansi, mga panuntunan sa pakikipag-ugnayan, kung paano palugurin ang iba, kung paano protektahan ang sariling mga interes, at kung paano mapalaki ang pansariling pakinabang. Katotohanan ba ang mga prinsipyong ito? (Hindi.) Ang mga prinsipyong ito ba ang tamang landas na dapat sundin ng mga tao? (Hindi.) Wala sa mga ito ang tamang landas. Kaya, ano ang diwa ng mga kaisipang ito na ikinikintal ng mga magulang sa iyo? Ang mga ito ay hindi naaayon sa katotohanan, hindi ang tamang landas, at hindi mga positibong bagay. Kung gayon, ano ang mga ito? (Ang mga ito ay ganap na pilosopiya ni Satanas na nagtitiwali sa atin.) Kung titingnan ang mga resulta, ginagawa nitong tiwali ang mga tao. Kaya, ano ang diwa ng mga kaisipang ito? Tulad ng, ‘Ang isang tao ay hindi dapat magtangkang pinsalain ang iba, ngunit dapat palagi siyang mag-ingat laban sa pinsalang maaaring gawin ng iba sa kanya’—ito ba ang tamang prinsipyo sa pakikisalamuha sa iba? (Hindi, ganap na negatibong bagay ang mga ito na nagmumula kay Satanas.) Ang mga ito ay mga negatibong bagay na nagmumula kay Satanas—kaya ano ang diwa at kalikasan ng mga ito? Hindi ba’t mga panlalansi ang mga ito? Hindi ba’t mga estratehiya ang mga ito? Hindi ba’t mga taktika ang mga ito para makuha ang loob ng iba? (Oo.) Ang mga ito ay hindi ang mga prinsipyo ng pagsasagawa para sa pagpasok sa katotohanan, o mga positibong prinsipyo at direksiyon kung saan itinuturo ng Diyos sa mga tao kung paano umasal; ang mga ito ay mga estratehiya sa pagharap sa mundo, mga panlalansi ang mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 14). Dahil pinagbulayan ko ang kalagayang inilantad ng Diyos, sa wakas ay naunawaan ko na palagi akong namumuhay ayon sa mga satanikong patakaran na “Huwag kailanman layuning pinsalain ang iba, ngunit palaging mag-ingat laban sa pinsalang maaari nilang gawin sa iyo,” at “Sa pagguhit ng isang tigre, ipinapakita mo ang balat nito, ngunit hindi ang mga buto nito; sa pagkilala sa isang tao, maaaring kilala mo ang kanyang mukha, ngunit hindi ang kanyang puso.” Naisip ko na para maprotektahan ang sarili ko sa pinsala at panloloko, kailangan kong maging maingat at mapagbantay sa lahat. Kaya, sinumang kausap ko, masyado akong maingat kung paano ako magsalita at kumilos. Hindi ko karaniwang sinasabi sa mga tao ang mga totoong kaisipan ko, at kadalasan nananahimik lang ako. Sa ganoong paraan, hindi ko kailangang magdusa ng kawalan, ni mapasama ang loob ng mga tao. Lalo na sa panahong ito, nang isinumbong ni Lin Xiao ang problema ni Xinjing at si Xinjing ay hindi nagsisi at pagkatapos ay natanggal, namuhay ako sa kalagayan ng pag-iingat, hindi nangangahas na ipagtapat ang totoong kalagayan ko sa iba, dahil sa takot na baka isang araw ay tanggalin din ako. Kapag nakikipag-usap ako sa iglesia at sa mga lider ng grupo, masyado akong maingat at hindi ako naglalakas-loob na magtapat. Kadalasan, nagsasalita lamang ako ng ilang simpleng parirala para matapos na iyon. Mahigpit akong nagagapos ng mga lason ni Satanas, at puno pa nga ako ng mga pag-aalinlangan kapag pumupunta sa mga tao para makipagbahaginan, walang lakas ng loob para magtapat at ilantad ang sarili ko. Namumuhay ako sa pasakit at pagpapahirap. Ang mga satanikong panuntunang ito ay para bang makakapagprotekta sa mga interes ng tao, pero tinuturuan ng mga ito ang mga tao na mag-ingat at huwag sabihin ang nasa isip nila kapag nakikisalamuha sa isang tao, at na dapat magpigil sila kapag kasama nila ang iba. Sa ganitong paraan, kapag may dalawang magkasalamuhang tao, ang isa ay palaging nag-iingat samantalang ang isa naman ay nagpapalagay lang, at hindi nila pinagkakatiwalaan ang isa’t isa. Palagi silang nagkakalkula at napopoot sa isa’t isa, mapagpaimbabaw sila sa pag-asal nila. Ginagawa nito ang mga taong maging mas mapanlinlang pa at mabawasan ang pagkatao. Noon ko lamang nakita nang malinaw na ang “Huwag kailanman layuning pinsalain ang iba, ngunit palaging mag-ingat laban sa pinsalang maaari nilang gawin sa iyo” ay hindi talaga prinsipyo na dapat gumabay sa asal ng isang tao. Ito ay ganap na pangwawasak at panloloko ni Satanas sa mga tao gamit ang mga tusong pakana nito, at bukod pa roon ay isang pamamaraan din na ginagamit ni Satanas para gawing tiwali ang mga tao. Ang pamumuhay ayon sa gayong kasabihan ay magsasanhi lang sa mga taong mawalan ng normal na pagkatao.

Kalaunan, ipinagpatuloy ko ang pagbabasa sa mga salita ng Diyos. Sabi ng Makapangyarihang Diyos: “Ang pagkokondisyon ng pamilya ay malamang na may kasama pang mas maraming panuntunan para sa pag-asal at pagharap sa mundo. Halimbawa, kadalasang sinasabi ng mga magulang, ‘Ang isang tao ay hindi dapat magtangkang pinsalain ang iba, ngunit dapat palagi siyang mag-ingat laban sa pinsalang maaaring gawin ng iba sa kanya; masyado kang hangal at madaling lokohin.’ … Ang mga kaisipang ikinikintal nila sa iyo ay nagiging mga prinsipyo at batayan sa kung paano ka humarap sa mundo. Kapag nakikisalamuha ka sa iyong mga kaklase, kasamahan, katuwang sa trabaho, superyor, at sa bawat uri ng tao sa lipunan, mga tao mula sa iba’t ibang antas ng pamumuhay, ang mga kaisipang ito na ikinintal ng iyong magulang ay nagiging iyong pangunahing birtud at prinsipyo sa tuwing pinangangasiwaan mo ang mga bagay na may kinalaman sa interpersonal na relasyon. Anong prinsipyo ito? Ito ay: Hindi kita pipinsalain, pero kailangan kong maging maingat laban sa iyo sa lahat ng oras para hindi mo ako malinlang o madaya, para maiwasan kong masangkot sa gulo o mga demanda, para hindi bumagsak ang kayamanan ng aking pamilya at hindi masira ang aking mga kapamilya, at para hindi ako humantong sa bilangguan. Sa pamumuhay sa ilalim ng kontrol ng gayong mga kaisipan at pananaw, sa pamumuhay sa gitna ng grupong panlipunang ito nang may ganoong saloobin sa pagharap sa mundo, mas malulugmok ka lang sa depresyon, mas mahahapo, pagod na pagod ang isip at katawan. Kasunod nito, mas lalabanan at tututulan mo ang mundo at sangkatauhang ito, lalong kasusuklaman ang mga ito. Habang kinasusuklaman ang iba, nagsisimula ring manliit ang tingin mo sa iyong sarili, pakiramdam mo ay hindi ka namumuhay sa paraang katulad ng sa isang tao, kundi sa halip, nakakapagod at nakapanlulumo ang buhay mo. Upang maiwasang mapinsala ng iba, kailangan mong palaging mag-ingat, gumagawa at nagsasabi ng mga bagay na labag sa iyong kalooban. Sa paghahangad na protektahan ang sarili mong mga interes at personal na kaligtasan, nagsusuot ka ng pekeng maskara sa bawat aspekto ng iyong buhay at ikaw ay nagbabalatkayo, hindi kailanman naglalakas-loob na magsalita ng katotohanan. Sa sitwasyong ito, sa ganitong mga kondisyon ng pag-iral, hindi makakahanap ng ginhawa o kalayaan ang kaloob-looban mo. Madalas kang nangangailangan ng isang taong hindi magpapahamak sa iyo at hindi kailanman makasasama sa iyong mga interes, isang taong maaari mong pagsabihan ng iyong mga iniisip sa iyong kaloob-looban at paglabasan ng iyong mga pagkadismaya, nang hindi mo kakailanganing panagutan ang iyong mga sinabi, hindi ka makatatanggap ng mga pangungutya, panunuya, panlilibak, o haharap sa anumang kahihinatnan. Sa sitwasyon kung saan ang kaisipan at pananaw na ‘Ang isang tao ay hindi dapat magtangkang pinsalain ang iba, ngunit dapat palagi siyang mag-ingat laban sa pinsalang maaaring gawin ng iba sa kanya’ ay ang iyong prinsipyo sa pagharap sa mundo, ang kaloob-looban mo ay napupuno ng takot at kawalan ng kapanatagan. Natural na manlulumo ka, wala kang mapaglabasan, at kailangan mo ng isang taong mag-aalo sa iyo, isang taong mapagsasabihan mo. Samakatuwid, kung titingnan mula sa mga aspektong ito, bagamat ang prinsipyo sa pagharap sa mundo na itinuro sa iyo ng mga magulang mo, ‘Ang isang tao ay hindi dapat magtangkang pinsalain ang iba, ngunit dapat palagi siyang mag-ingat laban sa pinsalang maaaring gawin ng iba sa kanya,’ ay maaaring makapagprotekta sa iyo, parehong may mabuti at masamang epekto ito. Bagamat pinoprotektahan nito ang iyong mga pisikal na interes at personal na kaligtasan sa isang antas, dahil dito ikaw ay nanlulumo at nagiging miserable, wala kang mapaglabasan, at mas lalo pa ngang nagiging dismayado sa mundo at sangkatauhang ito. Kasabay nito, sa kaloob-looban mo, unti-unti ka na ring nayayamot na naipanganak ka sa isang napakasamang panahon, kasama ng napakasamang grupo ng mga tao. Hindi mo maintindihan kung bakit kailangang mabuhay ng mga tao, kung bakit sobrang nakakapagod ang buhay, kung bakit kailangan nilang magsuot ng maskara at magbalatkayo saanman sila magpunta, o kung bakit dapat palagi kang mag-ingat laban sa iba alang-alang sa sarili mong mga interes. Nais mong sabihin ang totoo, pero hindi mo magawa dahil sa mga kahihinatnan. Gusto mong maging isang tunay na tao, hayagang magsalita at umasal, at iwasang maging isang mababang-uri ng tao o gumawa ng mga napakasama at kahiya-hiyang gawa nang palihim, namumuhay lamang sa kadiliman, subalit hindi mo magawa ang alinman sa mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 14). Naantig ng mga salita ng Diyos ang kaibuturan ng puso ko. Kung aalalahanin ko ang nagdaang mahigit dalawampung taon, palagi akong namumuhay ayon sa mga satanikong lason na gaya ng “Huwag kailanman layuning pinsalain ang iba, ngunit palaging mag-ingat laban sa pinsalang maaari nilang gawin sa iyo,” at “ang taong maraming sinasabi ay madalas na nagkakamali.” Naging tuso at mapanlinlang ako, nag-iingat at laging alerto sa nakapaligid sa akin, hindi nagsasalita nang tapat sa mga tao. Dahil dito, hindi ako nagkaroon ng malalapit na kaibigan habang nagtatrabaho ako na malayo sa bahay sa loob ng maraming taon, at labis akong malungkot. Pagkatapos kong manalig sa Diyos, namuhay pa rin ako ayon sa mga satanikong lason na ito. Nang isumbong ni Lin Xiao ang problema ni Xinjing, nagsusumbong lang naman talaga siya ng katunayan, at ito ay para maprotektahan ang gawain ng iglesia; naaayon ito sa layunin ng Diyos. Gayunpaman, nakita ko ito bilang paghahain ng reklamo sa isang tao nang patalikod, at natakot ako na maghahain siya sa lider ng reklamo laban sa akin sa hinaharap, para tanggalin ako. Dahil dito, nag-ingat ako sa kanya. Pagkatapos nito, kahit na hindi panatag ang konsensiya ko, hindi ako naglakas-loob na magtapat, takot na takot ako na kung may masabi akong mali o magsalita ako tungkol sa tunay kong kalagayan, magdudulot ito sa akin ng gulo, kaya namuhay ako na nasasaktan at nahihirapan. Napagnilayan ko na namuhay ako ng buhay na may gayong pagdurusa at pagkapagod dahil sa mga itinuro ng mga magulang ko at sa impluwensiya ng lipunan sa akin mula sa pagkabata. Ginawa akong tuso at mapanlinlang ng mga satanikong lason na ito, at hindi ko kayang makisalamuha nang normal sa mga tao. Kung nalutas ko nang mas maaga ang problemang ito, hindi sana ako nakapagdulot ng pinsala sa iglesia o nalimitahan si Lin Xiao. Dahil napagtanto ko ito, sising-sisi ako. Nagpasya akong makipagtulungan nang matiwasay sa mga kapatid sa paggawa ng aking tungkulin mula noon at maging dalisay at bukas na tao.

Kalaunan, binasa ko pa ang mga salita ng Diyos: “Hindi naniniwala ang ilang tao na kayang tratuhin nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagampanan ng isang tao, kung magkakaroon ng problema roon, haharapin kaagad ng sambahayan ng Diyos ang taong iyon, tatanggalin ang kanyang karapatang gampanan ang tungkuling iyon, palalayasin siya, o paaalisin pa nga siya sa iglesia. Ganoon ba talaga iyon? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang kanyang mga intensyon, ang kanyang pag-uugali, at tinitingnan Niya lalo na kung kaya ba ng isang tao na pagnilayan ang kanyang sarili kapag nagkakamali siya, kung nagsisisi ba siya, at kung kaya ba niyang mahanap ang diwa ng problema batay sa Kanyang mga salita, maunawaan ang katotohanan, kamuhian ang kanyang sarili, at tunay na magsisi. … Sabihin mo sa Akin, kung nakagawa ng pagkakamali ang isang tao, ngunit kaya niyang tunay na makaunawa at handa siyang magsisi, hindi ba’t bibigyan siya ng pagkakataon ng sambahayan ng Diyos? Habang papatapos na ang anim-na-libong-taong plano ng pamamahala ng Diyos, napakaraming tungkuling kailangang gampanan. Pero kung wala kang konsiyensiya o katwiran, at pabaya ka sa iyong nararapat na gawain, kung nagkaroon ka ng pagkakataong gampanan ang isang tungkulin ngunit hindi alam kung paano iyon pahahalagahan, hindi hinahangad ang katotohanan kahit paano, hinahayaang makalampas ang pinakamagandang pagkakataon, kung gayon ay malalantad ka. Kung palagi kang pabasta-basta sa pagganap sa iyong tungkulin, at hindi ka man lang nagpapasakop kapag nahaharap ka sa pagpupungos, gagamitin ka pa rin kaya ng sambahayan ng Diyos para gumanap sa isang tungkulin? Sa sambahayan ng Diyos, ang katotohanan ang naghahari, hindi si Satanas. Ang Diyos ang may huling pasya sa lahat ng bagay. Siya ang gumagawa ng gawain ng pagliligtas sa tao, Siya ang may kataas-taasang kapangyarihan sa lahat ng bagay. Hindi mo kailangang suriin kung ano ang tama at mali; kailangan mo lang makinig at magpasakop. Kapag nahaharap ka sa pagpupungos, dapat mong tanggapin ang katotohanan at magawang itama ang iyong mga pagkakamali. Kung gagawin mo ito, hindi aalisin sa iyo ng sambahayan ng Diyos ang iyong karapatang gampanan ang isang tungkulin. Kung natatakot ka palagi na mapalayas, laging nagdadahilan, lagi mong pinangangatwiranan ang sarili mo, problema iyan. Kung hinahayaan mong makita ng iba na hindi mo tinatanggap ang katotohanan kahit katiting, at na hindi ka tinatablan ng katwiran, may problema ka. Magiging obligado ang iglesia na harapin ka. Kung hindi mo man lamang tinatanggap ang katotohanan sa pagganap sa iyong tungkulin at lagi kang natatakot na mabunyag at mapalayas, ang takot mong ito ay nababahiran ng intensyon ng tao at ng tiwaling satanikong disposisyon, at ng paghihinala, pag-iingat, at maling pagkaunawa. Wala sa mga ito ang mga pag-uugali na dapat mayroon ang isang tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na takot akong matanggal dahil hindi ko alam ang matuwid na disposisyon ng Diyos o nauunawaan ang mga prinsipyo ng sambahayan ng Diyos sa pagtatanggal sa mga tao. Sa realidad, kapag nagtatanggal at nagtitiwalag ng tao ang sambahayan ng Diyos, hindi ito ginagawa nang kaswal lang batay sa panandaliang pag-uugali ng taong iyon o sa kamaliang nagawa nito. Sa halip, binibigyan ng pagkakataon ang taong iyon na magsisi sa abot ng makakaya nito, at kapag lang hindi nagbago ng landas ang taong iyon at nagdala pa ng pinsala sa gawain saka ito tatanggalin. Samantala, may iba na nagpapakita ng ilang katiwalian, pero sa pamamagitan ng pagbabahagi at tulong ng mga kapatid, nagagawa nilang magsisi sa Diyos at pumihit sa kanilang mga paglihis. Ang mga gayong tao ay hindi tatanggalin at ititiwalag. Tinamasa ni Xinjing ang mga kaginhawahan ng laman at wala siyang pagpapahalaga sa pasanin sa kanyang tungkulin. Sinalungat niya ang pangangasiwa at pagsubaybay ng lider sa gawain at nagpakalat pa nga siya ng pagiging negatibo sa mga pagtitipon. Pinuna ni Lin Xiao ang problema niya at maraming beses siyang tinulungan, pero hindi nagpakita ng kahit na anong pagsisisi si Xinjing. Saka lamang isinumbong ni Lin Xiao ang problema ni Xinjing. Ang pagtatanggal kay Xinjing ay naaayon sa mga prinsipyo at pagiging matuwid ng Diyos. Pero, hindi ko siya nakilatis, at hindi ko rin alam ang matuwid na disposisyon ng Diyos, at namuhay ako sa kalagayan ng pag-iingat at maling pagkaunawa. Akala ko ay may kalagayan din ako ng pagsalungat sa pangangasiwa ng lider, kaya nag-alala ako na kung sasabihin ko ang totoo kong kalagayan ay tatanggalin ako. Dahil dito, takot ako na malaman ni Lin Xiao at ng lider ang kalagayan ko. Sa katunayan, maraming beses sinabi ng mga salita ng Diyos na inililigtas ng Diyos ang tiwaling sangkatauhan. Normal na nagpapakita ng mga katiwalian at may mga paglihis sa kanilang gawain ang mga tao. Ang mahalaga ay kung kaya ba nilang magnilay at magsisi sa Diyos o hindi. Gaya ito ng sinabi ng Diyos na: “Ang Awa at Pagpaparaya ng Diyos ay Hindi Bihira—Ang Totoong Pagsisisi ng Tao ang Ganoon” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Bukod pa roon, nakipagbahaginan si Lin Xiao at paulit-ulit na tinulungan si Xinjing pagkatapos na matuklasan ang problema nito. Hindi pa rin nagbago ng landas si Xin Jing, kaya kinailangang maisumbong siya ayon sa mga prinsipyo. Ito ang responsabilidad na dapat tuparin ng bawat hinirang na tao ng Diyos, at ginagawa ito para protektahan ang gawain ng iglesia. Gayunpaman, nagreklamo pa nga ako dahil isinumbong ni Lin Xiao nang walang pasabi ang problema ni Xinjing sa lider, at nag-ingat ako at mali ang naging pagkaunawa ko kay Lin Xiao. Noon ko lamang nakita na hindi lamang mapanlinlang ang disposisyon ko, baluktot din ang pagkaunawa ko.

Mayroon pa akong isa pang nakakalinlang na pananaw noong tanggalin si Xinjing. Naniwala ako na kung ipagtatapat ko sa isang pagtitipon ang totoo kong kalagayan, ituturing ito na paghahayag ng pagiging negatibo, kaya hindi ako naglakas-loob na sabihin ang nasa isip ko. Pagkatapos, binasa ko ang isang sipi ng mga salita ng Diyos na sinipi sa isang artikulo ng patotoong batay sa karanasan at sa wakas ay naunawaan ko na ang pananaw na ito ay hindi naaayon sa katotohanan. Sabi ng Makapangyarihang Diyos: “Sa pangkalahatan, ito ang iba’t ibang kalagayan at pagpapamalas ng mga taong nagpapakawala ng pagkanegatibo. Kapag hindi natupad ang kanilang pagnanais na maghangad ng katayuan, kasikatan, at pakinabang, kapag gumagawa ng mga bagay ang Diyos na salungat sa kanilang mga kuru-kuro at mga imahinasyon, mga bagay na nauugnay sa kanilang mga interes, nasisilo sila sa mga emosyon ng pagsuway at kawalang-kasiyahan. At kapag taglay nila ang mga emosyong ito, nagsisimulang bumuo ang kanilang isipan ng mga palusot, pagdadahilan, pangangatwiran, pagdedepensa, at iba pang mga saloobin ng pagrereklamo. Sa oras na ito, hindi sila nagpupuri sa Diyos o nagpapasakop sa Kanya, at lalong hindi nila hinahanap ang katotohanan upang kilalanin ang kanilang sarili; sa halip, nilalabanan nila ang Diyos gamit ang kanilang mga kuru-kuro, imahinasyon, ideya, at opinyon, o pagkamainitin ng ulo. At paano sila lumalaban? Ikinakalat nila ang kanilang mga emosyon ng pagsuway at kawalang-kasiyahan, ginagamit ito para linawin ang kanilang mga saloobin at opinyon sa Diyos, sinisikap na pakilusin ang Diyos ayon sa kanilang mga ninanais at hinihingi upang mabigyang-kasiyahan ang kanilang mga nasa; saka lamang mapapayapa ang kanilang mga emosyon. Partikular na nagpapahayag ang Diyos ng maraming katotohanan para hatulan at kastiguhin ang mga tao, para dalisayin ang kanilang mga tiwaling disposisyon, para iligtas ang mga tao mula sa impluwensiya ni Satanas, at sino ang nakakaalam kung ilang pangarap ng mga tao na mapagpala ang naputol ng mga katotohanang ito, na nagwawasak sa pantasya na maiakyat sa langit na inasam nila araw at gabi. Nais nilang gawin ang lahat ng kaya nila para baguhin ang mga bagay-bagay—pero wala silang lakas, maaari lang silang malubog sa kapahamakan nang may pagkanegatibo at hinanakit. Nakakaramdam sila ng pagsuway sa lahat ng ito na isinaayos ng Diyos, dahil ang ginagawa ng Diyos ay salungat sa kanilang mga kuru-kuro, interes, at iniisip. Sa partikular, kapag ginagawa ng iglesia ang gawain ng paglilinis at itinitiwalag ang maraming tao, iniisip ng mga taong ito na hindi sila ililigtas ng Diyos, na itinaboy sila ng Diyos, na hindi patas ang pagtrato sa kanila, kaya nga gusto nilang magkaisa sa pagtutol, sinisikap nilang itanggi na ang Diyos ang katotohanan, itanggi ang pagkakakilanlan at diwa ng Diyos, at itanggi ang matuwid na disposisyon ng Diyos. Mangyari pa, sinusubukan rin nilang itanggi ang katunayan ng kataas-taasang kapangyarihan ng Diyos sa lahat ng bagay. At sa anong paraan nila itinatanggi ang lahat ng ito? Sa pamamagitan ng paglaban at pagtutol. Ang implikasyon ay, ‘Ang ginagawa ng Diyos ay salungat sa aking mga kuru-kuro, kaya nga hindi ako nagpapasakop, hindi ako naniniwala na Ikaw ang katotohanan. Magpoprotesta ako laban sa Iyo, at ipapakalat ko ang mga bagay na ito sa iglesia at sa mga tao! Sasabihin ko ang anumang gusto ko, at wala akong pakialam kung ano ang mga kahihinatnan. May kalayaan akong magsalita, hindi Mo ako mapapatahimik, sasabihin ko ang gusto ko. Ano ang magagawa Mo?’ Kapag ipinipilit ng mga taong ito na ipagkalat ang kanilang mga maling ideya at pananaw, sariling pagkaunawa ba nila ang pinag-uusapan nila? Katotohanan ba ang ibinabahagi nila? Talagang hindi. Nagpapakalat sila ng pagkanegatibo, nagpaparami ng maling pananampalataya at maling paniniwala. Hindi nila sinisikap na alamin o ilantad ang sarili nilang katiwalian o ilantad ang mga bagay na nagawa nila na salungat sa katotohanan, ni hindi nila inilalantad ang mga pagkakamaling nagawa nila; sa halip, ginagawa nila ang makakaya nila para pangatwiranan at ipagtanggol ang kanilang mga pagkakamali upang patunayan na tama sila, at kasabay nito ay gumagawa rin sila ng mga katawa-tawang panghuhusga, at ipinagkakalat ang mga salungat at baluktot na pananaw, gayundin ang mga baliko at maling doktrina at maling pananampalataya. Ang epekto sa mga taong hinirang ng Diyos sa iglesia ay ang ilihis at gambalain sila; maaari pa nga nitong ilubog ang ilang tao sa pagkanegatibo at pagkalito—na pawang masasamang epekto at kaguluhan na sanhi ng mga taong nagpapakawala ng pagkanegatibo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 17). Mula sa mga salita ng Diyos, naunawaan ko na ang mga taong nagpapahayag ng pagiging negatibo, kapag may nangyaring hindi nila gusto o sangkot ang reputasyon, katayuan, at mga interes ng laman nila, hindi nila hinahanap ang katotohanan o sinusubukang pagnilayan ang layunin ng Diyos, sa halip nagkakaroon sila ng damdamin ng pagsuway, pagkadismaya, at pagsalungat, ipinagkakalat nila ang kanilang mga kuru-kuro at imahinasyon o mga nakakalinlang na pananaw. Ito ang ibig sabihin ng pagpapahayag ng pagiging negatibo. Kapag ang isang taong tunay na nananampalataya sa Diyos ay nahaharap sa isang bagay na hindi niya gusto, kahit na magpakita siya ng mga tiwaling disposisyon at may mga kuru-kuro at maling pagkaunawa siya, mayroon siyang may-takot-sa-Diyos na puso at kaya niyang hanapin ang katotohanan at hindi magsalita nang walang ingat tungkol sa mga usaping hindi niya nauunawaan. Kung ipinagtatapat niya sa mga kapatid ang kanyang kalagayan, ang layon niya ay ang hanapin ang katotohanan, lutasin ang kanyang mga katiwalian, at kamtin ang tunay na pagsisisi at pagbabago. Samantala, ang mga taong naglalabas ng pagiging negatibo at nagkakalat ng kuru-kuro ay mukhang ipinagtatapat ang kalagayan nila sa panlabas, pero hindi nila ito ginagawa para hanapin ang katotohanan at lutasin ang mga problema nila, sa halip ay ginagamit nila ang pagtatapat ng kanilang kalagayan bilang paraan para ipahayag ang kanilang pagsuway at pagkadismaya. Sa mga taong hindi nauunawaan kung ano talaga ang nangyayari sa mga bagay-bagay o hindi nauunawaan ang katotohanan, madaling mailigaw ng mga ito, kumampi sa panig nila at bumuo ng mga kuru-kuro at maling pagkaunawa sa Diyos o sa gawain ng sambahayan ng Diyos. Nakita ni Xinjing na mahigpit ang pagsubaybay ng lider sa gawain, na nangangahulugang dapat magdusa at magbayad ng halaga ang laman niya, kaya umayaw na siya, paulit-ulit siyang nagpakalat ng mga kuru-kuro at nagpahayag sa mga pagtitipon ng pagkadismaya niya. Nakipagbahaginan sa kanya si Lin Xiao at maraming beses siya nitong tinulungan, pero hindi siya kailanman nagbago ng landas. Nang ipagtapat niya ang kanyang kalagayan, hindi ito para hanapin ang katotohanan o lutasin ang mga problema niya; ipinapahayag lang niya ang pagkadismaya niya sa mga lider at manggagawa. Mula sa mga pag-uugaling ito, makikita na nagpapahayag si Xinjing ng pagiging negatibo. Samantala, mali kong naunawaan na ang paglalahad ko sa mga pagtitipon ng aking tiwaling kalagayan ay nangangahulugang nagpapahayag ako ng pagiging negatibo, kaya hindi ako naglakas-loob na sabihin ang nasa isip ko. Talagang napakabaluktot ng pagkaunawa ko. Dahil napagtanto ko ito, may pagsisisi akong nanalangin sa Diyos, “Diyos ko, maraming taon na akong nananalig sa Iyo, pero nang may mangyari sa akin, hindi ko hinanap ang katotohanan. Sa halip, namuhay ako sa kalagayan ng panlilinlang, paghihinala, at pag-iingat sa iba. Diyos ko, gabayan Mo akong matagpuan ang tamang landas para magsagawa at lumabas mula sa mga maling pananaw na ito.”

Kalaunan, noong hinahanap ko kung paano lutasin ang problema ko, nabasa ko ang siping ito ng mga salita ng Diyos: “Madalas na sinasabi sa iyo ng iyong pamilya, ‘Ang isang tao ay hindi dapat magtangkang pinsalain ang iba, ngunit dapat palagi siyang mag-ingat laban sa pinsalang maaaring gawin ng iba sa kanya.’ Sa katunayan, ang pagsasagawa ng pagbitiw sa kaisipang ito ay simple lang: Kumilos lamang ayon sa mga prinsipyong sinasabi ng Diyos sa mga tao. ‘Ang mga prinsipyong sinasabi ng Diyos sa mga tao’—medyo malawak ang pariralang ito. Paano ito partikular na isinasagawa? Hindi mo kailangang suriin kung mayroon kang intensiyong pinsalain ang iba, hindi mo rin kailangang maging mapagbantay laban sa iba. Kaya, ano ang dapat mong gawin? Sa isang aspekto, dapat maayos mong mapanatili ang mga mapayapang ugnayan sa iba; sa isa pang aspekto, kapag nakikitungo sa iba’t ibang tao, dapat mong gamitin ang mga salita ng Diyos bilang batayan at ang katotohanan bilang isang pamantayan upang makilala kung anong uri sila ng tao, at pagkatapos ay tratuhin sila batay sa mga kaukulang prinsipyo. Ganoon lang ito kasimple. Kung sila ay mga kapatid, tratuhin sila bilang mga kapatid; kung sila ay masigasig sa kanilang paghahangad, at nagsasakripisyo at ginugugol ang kanilang sarili, kung gayon ay ituring sila bilang mga kapatid na tapat na gumagampan sa kanilang tungkulin. Kung sila ay mga hindi mananampalataya, ayaw gampanan ang kanilang tungkulin, nais lamang na mamuhay nang pasibo, kung gayon, hindi mo sila dapat tratuhin bilang mga kapatid kundi bilang mga walang pananampalataya. Kapag tinitingnan mo ang mga tao, dapat mong tingnan kung anong uri sila ng tao, ano ang kanilang disposisyon, pagkatao, at ang kanilang saloobin sa Diyos at sa katotohanan. Kung kaya nilang tanggapin ang katotohanan at handa silang isagawa ito, ituring mo sila bilang mga tunay na kapatid, bilang pamilya. Kung masama ang kanilang pagkatao, at magaling lang sila sa salita pero hindi handang isagawa ang katotohanan, may kakayahang talakayin ang doktrina pero hindi kailanman isinasagawa ang katotohanan, kung gayon, ituring mo sila bilang mga trabahador lamang, hindi bilang pamilya. Ano ang sinasabi ng mga prinsipyong ito sa iyo? Sinasabi ng mga ito sa iyo ang prinsipyo na dapat gamitin sa pagtrato sa iba’t ibang uri ng tao—ito ay isang prinsipyong madalas na nating tinatalakay, iyon ay ang pagtrato sa mga tao nang may karunungan. Ang karunungan ay isang pangkalahatang termino, ngunit sa partikular, nangangahulugan ito ng pagkakaroon ng mga malinaw na pamamaraan at prinsipyo sa pakikitungo sa iba’t ibang uri ng tao—lahat ay nakabatay sa katotohanan, hindi sa mga personal na damdamin, personal na kagustuhan, personal na pananaw, sa mga bentaha at desbentaha nila sa iyo, o sa kanilang edad, kundi sa mga salita lamang ng Diyos. Samakatuwid, sa pakikitungo sa mga tao, hindi mo kailangang suriin kung mayroon kang intensiyon na pinsalain ang iba o maging mapagbantay laban sa iba. Kung tinatrato mo ang mga tao nang may mga prinsipyo at pamamaraang ibinigay sa iyo ng Diyos, maiiwasan ang lahat ng tukso, at hindi ka mahuhulog sa anumang tukso o alitan. Ganito ito kasimple” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 14). Mula sa mga salita ng Diyos, natagpuan ko ang isang landas sa pagsasagawa. Dapat munang kilatisin ng isang tao ang iba’t ibang uri ng tao batay sa mga katotohanang prinsipyo. Kung tapat na nananampalataya sa Diyos at nagmamahal sa katotohanan ang isang tao, dapat siyang ituring bilang isang kapatid, at pwedeng dalisay na magtapat ang isang tao sa kanya. Ang lider at si Lin Xiao ay parehong sister na tapat na nananampalataya sa Diyos at naghahangad sa katotohanan. Sila ang nangangasiwa sa gawain namin, at kung may problema o kung nahirapan ako sa gawain, o kung may nabuong hadlang sa pagitan namin, dapat akong dalisay na magtapat sa kanila, maghanap ng pagbabahagi. Sa ganitong paraan, maaarok nila ang kalagayan ko at agad akong matutulungan na lutasin ito, na kapaki-pakinabang sa buhay pagpasok ko pati na rin sa gawain ng iglesia. Sa kabaligtaran, kung hindi ako magtatapat kailanman, laging mamumuhay sa maling kalagayan, hindi lamang magdurusa ng kawalan ang buhay ko, maaantala ko pa ang gawain. Ngayong nauunawaan ko na ang layunin ng Diyos at ang Kanyang mga hinihingi, kapag nakikisalamuha ako sa mga kapatid mula ngayon, kailangan kong maging tapat, dalisay, at bukas.

Kalaunan, isang sister na nagngangalang Su Rui ang naatasang pangasiwaan ang gawain namin. Noong panahong iyon, hindi magaganda ang resulta ng gawain ko at medyo negatibo ang kalagayan ko. Nang makipagtipon sa amin si Su Rui, kinumusta niya ang kalagayan ko at ang nangyayari sa gawain ko kamakailan. Naisip ko, “Ang kalagayan ko ay hindi pa ganap na nagbago, at may ilan pa ring paglihis sa gawain ko. Kung sasabihin ko ang totoo kong kalagayan, isusumbong kaya ni Su Rui sa lider ang problema ko at tatanggalin ako?” Ayaw kong sabihin ang totoo kong kalagayan. Gayunpaman, naisip ko na kung hindi ko sasabihin ang problemang ito, hindi ito malulutas, talagang naguguluhan ako. Pagkatapos, tinanong ni Su Rui ang sister na katuwang ko tungkol sa kalagayan nito kamakailan, at nakita kong nagawa nitong sabihin ang lahat nang dalisay. Talagang nainggit ako rito, naisip ko, “Bakit hindi ako naglalakas-loob na magtapat?” Pagkatapos noon, nabasa ko ang mga salita ng Diyos na nagsasabing: “Anuman ang kaisipan, kung mali at sumasalungat ito sa katotohanan, ang tanging tamang landas na dapat mong piliin ay ang bitiwan ito. Ang tumpak na pagsasagawa ng pagbitiw ay ganito: Ang pamantayan o batayan ng iyong pagtingin, paggawa, o pangangasiwa sa bagay na ito ay hindi na dapat ang mga maling kaisipang ikinintal ng iyong pamilya, kundi dapat ay batay na sa mga salita ng Diyos. Bagamat maaaring hingin ng prosesong ito na magbayad ka ng kaunting halaga, na pakiramdam mo ay kumikilos ka nang labag sa iyong kalooban, na napapahiya ka, at maaaring magresulta pa nga ng kawalan sa iyong mga interes sa laman, anuman ang kinakaharap mo, dapat patuloy mong iayon ang iyong pagsasagawa sa mga salita ng Diyos at sa mga prinsipyong sinasabi Niya sa iyo, at hindi ka dapat sumuko. Tiyak na magiging mahirap ang proseso ng pagbabagong ito, hindi ito magiging madali. Bakit hindi ito magiging madali? Ito ay isang paligsahan sa pagitan ng mga negatibo at positibong bagay, isang paligsahan sa pagitan ng masasamang kaisipan mula kay Satanas at sa katotohanan, at isang paligsahan din sa pagitan ng iyong kagustuhan at pagnanais na tanggapin ang katotohanan at mga positibong bagay laban sa mga maling kaisipan at pananaw sa iyong puso. Dahil mayroong isang paligsahan, maaaring magdusa ang isang tao at dapat siyang magbayad ng halaga—ito ang dapat mong gawin” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 14). Ang mga salita ng Diyos ay nagbigay ng lakas ng loob sa akin para isagawa ang katotohanan. Kung gusto kong bitiwan ang mga nakalilinlang na kaisipan at pananaw na ito, kailangan kong maghimagsik laban sa laman ko, abandonahin ang mga interes ko, at magsagawa ayon sa mga katotohanang prinsipyo. Si Su Rui ang tagapangasiwa sa gawain ko; dapat kong ipagtapat sa kanya ang totoo kong kalagayan at ang mga paglihis sa gawain ko. Kung mapanlinlang pa rin ako, nanloloko, at nag-iingat sa kanya, hindi malulutas agad ang mga problema ko, at hindi ko magagawang itama agad ang mga paglihis sa gawain ko. Kaya, sinabi ko sa kanya ang kalagayan ko at ang tungkol sa mga paglihis na ito, at ginamit niya ang mga salita ng Diyos para makipagbahaginan sa akin, na tinulungan akong baguhin nang kaunti ang kalagayan ko. Dahil sa karanasang ito, personal kong naunawaan na kapag namumuhay ang isang tao ayon sa mga nakalilinlang na kaisipan at pananaw ni Satanas, bukod sa hindi iyon nagdadala ng mga pakinabang sa kanya, nagdudulot pa ito sa kanya na mamuhay nang walang normal na pagkatao. Kapag lamang ang isang tao ay tinitingnan ang mga tao at bagay-bagay, umaasal, at kumikilos batay sa mga salita ng Diyos saka niya matatagpuan ang kapayapaan ng isip at kalayaan ng puso.


18. Noong Masira ang Pag-asa Ko na Maiangat

Ni Elena, USA

Noong Nobyembre 2020, nagsimula akong magsagawa sa pagdidilig ng mga baguhan. Hindi nagtagal, hiniling ng lider na akuin ko ang responsabilidad sa pagho-host ng mga pagtitipon ng grupo. Naisip ko, “Mukhang pinahahalagahan ako ng lider, maaari kayang nililinang niya ako? Kung magsisikap ako, baka iangat ako.” Kaya sa tuwing may nakikita akong tao sa grupo na nagbabanggit ng isyu, aktibo akong tumutugon. Kapag nakikita ko na hindi nauunawaan ng mga bagong kapatid ang isang bagay, masigasig ko silang tinutulungan. Kalaunan, kailangang pumili ang grupo ng dalawang lider, at naisip ko, “Bagama’t hindi ko pa nagagawa nang matagal ang tungkuling ito, itinuturing akong isang mahalagang miyembro ng grupo, parami nang parami ang mga baguhang itinatalaga sa akin ng lider para diligan, at pinahahalagahan ako ng lahat, kaya dapat ako ang mapili bilang lider, hindi ba?” Pero laking gulat ko nang mapili bilang mga lider ang dalawang sister na mas bago pang nagdidilig ng mga baguhan kaysa sa akin. Higit pa roon, noong unang dumating ang dalawang sister na ito, ako ang nagbahagi sa kanila ng mga prinsipyong kaugnay sa paggampan ng tungkuling ito. Pagdating sa mga prinsipyo, mas kaunti ang nauunawaan nila kaysa sa akin, at pagdating sa dami ng mga taong nadiligan at sa mga resulta mula sa mga tungkulin, ang layo nila sa akin. Bakit sila ang napili sa halip na ako? Ano na lang ang iisipin ng mga kapatid sa akin? Sasabihin ba nilang mas mababa ako kaysa sa dalawang sister na ito na kakarating lang? Habang mas pinag-iisipan ko ito, mas nararamdaman kong sumasama ang loob ko at naaagrabyado ako. Sa mga sumunod na araw, hindi ko mapigilang isipin ang tungkol sa bagay na ito, kahit habang kumakain o natutulog ako, at talagang hindi ko mapatahimik ang puso ko. Pakiramdam ko, gaano man karami ang nagawa ko o gaano man ako nagdusa, walang nakapansin nito, at nauwi lang sa wala ang lahat. Pagkatapos niyon, bagama’t ipinagpatuloy kong gawin ang tungkulin ko, nawalan ako ng motibasyon. Kapag may nakikita akong nagbabanggit ng isang isyu sa grupo, hindi ako nag-aabalang tumugon. Iniisip ko, “Hindi naman ako ang lider, kaya bakit ako mag-aabalang magsalita? May iba rin namang sasagot maya-maya.” Nang hilingin sa akin ng mga kapatid na mag-host ng isang pagtitipon, ayaw kong gawin iyon. Naisip ko, “Bakit pa? Wala namang tunay na katayuan sa pagho-host ng mga pagtitipon, at hindi rin naman ako pahahalagahan ng sinuman dahil dito. At saka, kung hindi ako makakapagbahagi ng praktikal na pagkaunawang batay sa karanasan sa panahon ng pagtitipon, baka iisipin nilang lahat na wala akong mga katotohanang realidad at mamaliitin nila ako. Isa talaga itong hindi-pinasasalamatang-trabaho.” Pinag-isipan ko nang mabuti ang bagay na ito, pero ayaw ko talagang gawin ang tungkuling ito. Pero pakiramdam ko, ang pagtanggi sa tungkulin ko ay mangangahulugan na hindi ako nagpapasakop, kaya, atubili ko itong tinanggap. Pagkatapos niyon, nanatili akong nanlalamig sa pagwawalang-bahala, at wala akong pagpapahalaga sa pasanin sa tungkulin. Unti-unti, nagiging mas mahirap para sa akin ang mga tungkulin ko, at kapag nahaharap sa mga suliranin o mayroong mga kuru-kuro tungkol sa gawain ng Diyos ang mga baguhan, hindi ko alam kung paano ibahagi ang katotohanan para lutasin ang mga isyung ito. Parami nang parami ang mga baguhang huminto sa regular na pagdalo sa mga pagtitipon, at wala akong pag-usad sa aking buhay pagpasok. Araw-araw, iniraraos ko lang ang mga tungkulin, ginagawa ang mga ito nang parang robot. Nang marinig ko ang himnong “Ang Maniwala sa Diyos ngunit Hindi Magtamo ng Buhay ay Humahantong sa Kaparusahan,” talagang nakaramdam ako ng pagkabagabag sa puso ko, na para bang ako ang mapaparusahan kung magpapatuloy ako nang ganito, at talagang nahihirapan ang puso ko.

Masyadong lumala ang kalagayan ko na pakiramdam ko, hindi ko na talaga kakayanin pa. Kaya’t naging bukas ako at ikinuwento ko sa lider ang tungkol sa kalagayan ko. Binasahan ako ng lider ng isang sipi ng mga salita ng Diyos: “Sa inyong paghahangad, napakarami ninyong indibidwal na mga kuru-kuro, pag-asam, at hinaharap. Ang kasalukuyang gawain ay para pungusan ang inyong pagnanais na magkaroon ng katayuan at ang inyong maluluhong pagnanasa. Ang mga pag-asam, katayuan, at mga kuru-kuro ay pawang mga halimbawang kumakatawan ng satanikong disposisyon. … Kayo ngayon ay mga alagad, at nagtamo na kayo ng kaunting pagkaunawa tungkol sa yugtong ito ng gawain. Gayunman, hindi pa rin ninyo naisasantabi ang inyong pagnanasa sa katayuan. Kapag mataas ang inyong katayuan naghahangad kayong mabuti, ngunit kapag mababa ang inyong katayuan hindi na kayo naghahangad. Palagi ninyong iniisip ang mga pakinabang ng katayuan. Bakit hindi maialis ng karamihan sa mga tao ang pagiging negatibo? Hindi kaya dahil palaging malabo ang mga maaasahan? … Habang mas naghahanap ka sa ganitong paraan, mas kakaunti ang napapala mo. Kapag mas matindi ang paghahangad ng isang tao sa katayuan, kailangan ay mas mahigpit siyang pungusan at mas nararapat siyang sumailalim sa matinding pagpipino. Ang gayong klaseng mga tao ay walang kuwenta! Kailangan silang pungusan at hatulan nang sapat upang lubusan nilang talikuran ang mga bagay na ito. Kung magpapatuloy kayo sa ganitong paraan hanggang sa huli, wala kayong mapapala. Yaong mga hindi naghahangad na matamo ang buhay ay hindi maaaring mabago, at yaong mga hindi nauuhaw sa katotohanan ay hindi matatamo ang katotohanan. Hindi ka nagtutuon sa paghahangad na matamo ang personal na pagbabago at pagpasok, kundi sa halip ay sa maluluhong pagnanasa at mga bagay na pumipigil sa iyong pagmamahal sa Diyos at humahadlang sa iyo na mapalapit sa Kanya. Mababago ka ba ng mga bagay na yaon? Madadala ka ba ng mga iyon papasok sa kaharian?” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Matapos basahin ang mga salita ng Diyos, pinaalalahanan ako lider, “Kapag mas binibigyan natin ng bigat ang katayuan, mas lalong nagsasaayos ang Diyos ng mga sitwasyon para ibunyag at pungusan tayo, at nagbibigay-daan ito sa atin para mapagtanto na mali ang mga pananaw natin sa paghahangad at para mabago natin ang mga ito sa madaling panahon. Napagnilayan mo ba kung bakit hindi ka pinili ng mga kapatid na maging lider ng grupo? Ano nga ba ang mga isyu mo? Noong hindi ka napili bilang lider ng grupo, nawalan ka ng motibasyon na gawin ang tungkulin mo. Hindi ba’t ipinapakita nito na hinahangad mo ang katayuan? Palagi mong hinahangad ang katayuan at ginagawa ang mga bagay para lang magmukhang may ginagawa. Kahit pa mabigyan ka ng katayuan, magagawa mo ba nang maayos ang gawain?” Dahil sa paalala ng lider kaya nagsimula akong magnilay sa aking sarili batay sa mga salita ng Diyos. Noong una akong magsimula sa tungkuling ito, madalas akong pinapahost ng lider sa mga pagtitipon, at patuloy na dumarami ang bilang ng mga baguhang itinatalaga sa akin para diligan. Pakiramdam ko ay pinapahalagahan ako at itinuturing bilang isang taong nililinang at inaangat, at talagang ganado ako sa tungkulin ko. Ito man ay sa pakikipagbahaginan sa mga pagtitipon o pagdidilig sa mga baguhan, nakakaramdam ako ng malaking pagpapahalaga sa pasanin. Pero kalaunan, napili bilang mga lider ng grupo ang dalawang sister na bago pa lang nagdidilig ng mga baguhan kaysa sa akin, at pinanghinaan ako ng loob. Pakiramdam ko, pinahalagahan sila ng lider, at tiningala at hinangaan sila ng mga kapatid, samantalang hindi man lang mahalaga kung naroon ako sa grupo, kaya naman biglang nawala ang motibasyon ko na gawin ang aking tungkulin, at hindi na ako nag-abala pa sa mga isyu sa grupo. Nang partikular akong piliin ng mga kapatid para mag-host ng mga pagtitipon, naisip ko na hindi mahalaga ang tungkuling ito at hindi ako bibigyang-daan na makuha ang paghanga at pagpapahalaga ng iba, kaya ginampanan ko na lang ang tungkulin ko nang pabasta-basta. Sa puntong ito, nakita ko na ang kalagayan ko ay katulad mismo ng inilantad ng Diyos: “Kapag mataas ang inyong katayuan naghahangad kayong mabuti, ngunit kapag mababa ang inyong katayuan hindi na kayo naghahangad. Palagi ninyong iniisip ang mga pakinabang ng katayuan.” Ang hinahangad ko ay reputasyon at katayuan.

Kalaunan, nabasa ko ang isa pang sipi ng mga salita ng Diyos: “Para sa mga anticristo, ang reputasyon at katayuan ang kanilang buhay, at ang kanilang panghabambuhay na layon. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; iyon ang dahilan kaya isinasaalang-alang nila ang mga bagay sa ganitong paraan. … Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, naniniwala sila na ang paghahangad ng katotohanan sa kanilang pananalig sa Diyos ay ang paghahangad ng reputasyon at katayuan; ang paghahangad sa reputasyon at katayuan ay ang paghahangad din sa katotohanan, at ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang reputasyon, pakinabang o katayuan, na walang humahanga sa kanila, o nagpapahalaga sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng matayog na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon ay sila ang may huling salita sa iglesia, at ang may kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Ganap na inilalantad ng mga salita ng Diyos ang tunay na kalagayan at kondisyon ng mga anticristong naghahangad ng reputasyon at katayuan. Nakita ko na, katulad ng isang anticristo, labis kong pinahalagahan ang reputasyon at katayuan, palaging gustong magkaroon ng posisyon kasama ang iba, palaging gustong pahalagahan at hangaan ng iba, umaasa na ang mga tao ay magmamalasakit at makikinig sa sasabihin ko, pakiramdam ko, tanging sa ganitong paraan maaaring maramdaman ang aking presensiya at magkaroon ng halaga ang aking buhay. Pakiramdam ko, kung wala akong katayuan at hindi ko makukuha ang paghanga at pagpapahalaga ng iba, walang kabuluhan ang lahat ng ginagawa ko. Bagama’t tila nananampalataya ako sa Diyos at ginagawa ko ang aking tungkulin, ang totoo, hindi ko ginagawa ang mga bagay na ito para hangarin ang katotohanan, hindi rin para palugurin ang Diyos o isaalang-alang ang mga layunin ng Diyos. Itinuring ko ang tungkulin ko bilang isang kasangkapan para magkamit ng katayuan, at inisip ko lang kung mayroon ba akong posisyon kasama ng iba, at kung maaari ba akong hangaan at pahalagahan ng iba. Hindi ko kailanman isinaalang-alang ang mga hinihingi o ekspektasyon ng Diyos para sa akin sa tungkuling ito, o kung paano ko dapat palugurin ang Diyos. Nang hindi ko makuha ang paghanga ng iba sa aking tungkulin, naging negatibo, pabaya, at puno pa nga ako ng mga reklamo. Napagtanto ko na ang mga pananaw ko sa paghahangad ay katulad ng sa isang anticristo, at na pinahalagahan ko ang reputasyon at katayuan nang higit pa sa lahat ng bagay. Binigyan ako ng iglesia ng pagkakataon na gawin ang tungkulin ko sa pag-asang hahangarin ko ang katotohanan sa tungkulin ko at iwawaksi ang aking tiwaling disposisyon para makamit ang pagliligtas ng Diyos. Pero hindi ko alam ang mabuti sa masama, at pagkatapos gumawa ng kaunting gawain at magkaroon ng kaunting kapital, gusto kong manguna sa grupo at hangaan ako, at nang hindi matupad ang pagnanais ko para sa katayuan, ni ayaw ko nang gawain ang tungkulin ko. Ginamit ko pa nga ang tungkulin ko para ilabas ang aking pagkadismaya, ayaw kong tugunan ang mga isyu sa grupo, at hindi ko man lang isinaaalang-alang ang mga interes ng iglesia. Hindi ba’t lantaran akong kumokontra sa Diyos? Mula simula hanggang katapusan, ginagamit ko ang tungkulin ko para matugunan ang aking ambisyon at pagnanais na hangaan ng iba. Sa anong paraan ako mayroong anumang pagkatao o katwiran? Hindi hinahangad ng mga anticristo ang katotohanan at wala silang may-takot-sa-Diyos na puso kahit katiting. Pinoprotektahan lang nila ang kanilang personal na reputasyon at katayuan, hindi ang gawain ng iglesia, at wala silang pagkatao. Paanong naiiba ang pag-uugali ko sa isang anticristo? Nang naisip ko ito, medyo natakot ako at naramdaman kong talagang mapanganib na ang kalagayan ko.

Kalaunan, pinagnilayan ko ang tungkol sa patuloy kong pagnanais na maiangat, tinatanong ang sarili ko, “Ano nga ba mismo ang mga prinsipyo ng iglesia para sa pag-aangat at paglilinang ng mga tao?” Isang araw, habang nasa isang pagtitipon, nabasa ko ang isang sipi ng mga salita ng Diyos: “Ano ang mga kinakailangang pamantayan para sa mga superbisor ng iba’t ibang aytem ng gawain? Mayroong tatlong pangunahing pamantayan. Una, dapat ay mayroon silang abilidad na maarok ang katotohanan. Tanging ang mga taong nakakaarok sa katotohanan nang dalisay at walang pagbabaluktot at nakakabuo ng mga kongklusyon ang itinuturing na mga taong may mahusay na kakayahan. Ang mga taong may mahusay na kakayahan, kahit papaano, ay dapat magkaroon ng espirituwal na pang-unawa at kakayahang kumain at uminom ng mga salita ng Diyos nang mag-isa. Sa proseso ng pagkain at pag-inom ng mga salita ng Diyos, dapat ay magawa nilang tanggapin nang nakapagsasarili ang paghatol, pagkastigo, at pagpupungos ng mga salita ng Diyos, at hanapin ang katotohanan para malutas ang sarili nilang mga kuru-kuro at imahinasyon, at ang karumihan ng sarili nilang kalooban, pati na rin ang kanilang mga tiwaling disposisyon—kung maaabot nila ang pamantayang ito, nangangahulugan ito na alam nila kung paano danasin ang gawain ng Diyos, at pagpapamalas ito ng mahusay na kakayahan. Pangalawa, dapat silang magbuhat ng pasanin para sa gawain ng iglesia. Ang mga taong tunay na nagbubuhat ng pasanin ay hindi lang masigasig; mayroon silang tunay na karanasan sa buhay, nakakaunawa sila ng ilang katotohanan, at nakikilatis nila ang ilang problema. Nakikita nila na sa gawain ng iglesia at sa hinirang na mga tao ng Diyos, maraming suliranin at problema na kinakailangang malutas. Nakikita nila ito sa kanilang mga mata at nag-aalala sila rito sa kanilang puso—ito ang ibig sabihin ng pagbubuhat ng pasanin para sa gawain ng iglesia. Kung ang isang tao ay basta lang na may mahusay na kakayahan at kayang umarok sa katotohanan, pero siya ay tamad, nagnanasa ng mga kaginhawahan ng laman, ayaw gumawa ng totoong gawain, at gumagawa lang ng kaunting gawain kapag binibigyan sila ng deadline ng Itaas na tapusin ito, kapag hindi na nila maiwasan na hindi ito gawin, kung gayon, isa itong tao na walang pasanin. Ang mga taong walang pasanin ay mga taong hindi naghahangad sa katotohanan, mga taong walang pagpapahalaga sa katarungan, at mga walang kwenta na ginugugol ang buong araw sa katakawan, nang walang anumang seryosong pinag-iisipan. Pangatlo, dapat magtaglay sila ng kakayahan sa gawain. Ano ang ibig sabihin ng ‘kakayahan sa gawain’? Sa madaling salita, ibig sabihin nito ay hindi lang nila kayang magtalaga ng gawain at magbigay ng mga tagubilin sa mga tao, kundi kaya rin nilang tukuyin at lutasin ang mga problema—ito ang ibig sabihin ng magtaglay ng kakayahan sa gawain. Dagdag pa rito, kailangan din nila ng mga kasanayan sa pag-oorganisa. Ang mga taong may kasanayan sa pag-oorganisa ay partikular na mahusay sa pagtitipon ng mga tao, pag-oorganisa at pagsasaayos ng gawain, at paglutas ng mga problema, at kapag nagsasaayos ng gawain at lumulutas ng mga problema, kaya nilang lubusang kumbinsihin ang mga tao at mapasunod ang mga ito—ito ang ibig sabihin ng pagkakaroon ng mga kasanayan sa pag-oorganisa. Kayang isakatuparan ng mga tunay na may kakayahan sa gawain ang mga partikular na trabahong isinasaayos ng sambahayan ng Diyos, at kaya nila itong gawin nang mabilis at nakatitiyak, nang walang anumang kapabayaan, at higit pa roon, kaya nilang gawin nang maayos ang iba’t ibang trabaho. Ito ang tatlong pamantayan ng sambahayan ng Diyos para sa paglilinang ng mga lider at manggagawa. Kung nakakatugon ang isang tao sa tatlong pamantayang ito, siya ay isang pambihira at may talentong indibidwal at dapat siyang itaguyod, linangin, at sanayin kaagad, at pagkatapos magsanay nang ilang panahon, maaari na siyang tumanggap ng gawain” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Mula sa mga salita ng Diyos, nakita ko na, sa sambahayan ng Diyos, ang pag-aangat at paglilinang sa mga tao ay hindi nakabatay sa kung sino ang pinakamatagal nang gumagawa ng kanilang mga tungkulin o kung sino ang pinakanagdusa, hindi rin ito nakabatay sa kung sino ang may pinakamalapit na ugnayan sa mga lider. Ang pinakamahahalagang salik ay kung ang isang tao ay naghahangad ng katotohanan, kung paano niya tinatrato ang kanyang mga tungkulin, at kung kaya ba niyang isaalang-alang ang mga layunin ng Diyos at gumawa ng aktuwal na gawain. Sa pagbabalik-tanaw sa sarili ko ayon sa mga hinihingi ng Diyos, nakita ko na hindi ako nagsikap na hangarin ang katotohanan, at na ang mga araw ko ay iginugol nang may pusong puno ng paghahangad sa katayuan. Nang hindi ako magkamit ng katayuan, nabuhay ako sa pagkanegatibo, at matagal na hindi umusad ang buhay ko. Ang isang punto lang na ito ay nagpakita nang hindi ko natutugunan ang mga pamantayan para maiangat. Gayundin, bagama’t tila abala ako sa mga tungkulin ko, ang totoo, wala akong tunay na pagpapahalaga sa pasanin, at nakatuon lang ako sa paggawa ng gawain para lang magmukhang may ginagawa, at kapag lumilitaw ang mga problema o suliranin, hindi ako tumutuon sa paghahanap ng mga katotohanang prinsipyo, hindi rin ako madalas na tumutuon sa pagbubuod at pagninilay-nilay sa mga bagay na ito. Maraming beses, kumikilos lang ako kapag hinihimok, at kapag tinutukoy ng lider ang mga isyu ko at ibinabahagi sa akin ang mga prinsipyo, saka ko lang nagagawang lutasin ang mga problema at naitutuwid ang mga paglihis. Isa pa, sa tuwing nagiging abala ang gawain, may ugali akong natataranta at hindi ko matukoy kung ano ang apurahan at kung ano ang hindi. Nang tingnan ko ito, nakita ko na napakarami kong pagkukulang, at na ang hindi pag-aangat sa akin ng iglesia ay ganap na nagtatasa sa akin batay sa mga prinsipyo. Hindi ko nakilala ang tunay kong tayog kahit kaunti, at talagang wala akong kamalayan sa sarili. Ang totoo, kahit na ginawa akong lider ng grupo, bagama’t magdudulot ito ng pakiramdam ng pagiging tanyag, lubusan kong hindi magagawa ang aktuwal na gawain ng isang lider ng grupo, at kung mangyari iyon, hindi ko lang mapipinsala ang mga kapatid kundi maaantala ko rin ang gawain ng iglesia. Ang dalawang sister na naiangat ay mas pragmatiko sa kanilang mga tungkulin, at tumuon din sila sa pagninilay-nilay at pagbubuod sa mga problema at paglihis na lumitaw sa gawain nila. Sa mga pagtitipon, madalas ko silang naririnig na nag-uusap tungkol sa mga katiwalian na ibinubunyag nila habang ginagawa ang kanilang mga tungkulin at sa mga larangan kung saan sila nagkukulang. Ibinubuod at pinagninilayan nila ang mga dahilan ng kanilang mga kabiguan, at pinag-uusapan nila kung paano nila hinahanap ang katotohanan para maunawaan ang layunin ng Diyos at kung paano sila umaasa sa Diyos para lutasin ang mga suliranin kapag nahaharap sila sa mga paghihirap, pagkanegatibo, at mga balakid. Nakita ko kung paano sila tumuon sa pagninilay-nilay sa kanilang sarili mula sa mga salita ng Diyos habang ginagawa ang kanilang mga tungkulin, at sa paghahanap sa mga layunin ng Diyos. Nakita ko rin na nagsumikap sila sa mga prinsipyo, at bagama’t hindi pa sila nagtatagal sa paggawa ng kanilang mga tungkulin, taglay nila ang gawain at patnubay ng Banal na Espiritu, at paglipas ng ilang panahon, umusad sila nang husto. Sa puntong ito, naunawaan ko na, sa harap ng pagbubunyag na ito, ang layunin ng Diyos ay bigyang-daan ako upang makilala ang sarili ko, para maituwid ko sa tamang panahon ang mga mali kong pananaw sa paghahangad at makatuon ako sa paghahangad ng katotohanan, nang sa gayon ay makausad ako at magbago. Nang mapagtanto ko ang mga bagay na ito, wala na akong anumang maling pagkaunawa o paglaban, at ninais ko lang na hanapin ang katotohanan at higit na pagnilayan ang sarili ko sa pamamagitan ng gayong sitwasyon.

Kalaunan, muli akong nagnilay-nilay, nakita ko na sa pagkakataong ito, nang hindi ako iniangat, nalugmok ako sa pagkanegatibo dahil mali ang perspektiba ko. Inisip ko na ang pag-aangat ng iglesia sa mga tao ay katulad ng makamundong pagtataas ng ranggo sa mga opisyal, at inakala ko na ang maiangat ay nangangahulugan na pagkakaroon ng katayuan, kaya, noong hindi ako iniangat, naging negatibo at mahina ako, ayaw gawin ang kahit anong bagay. Kalaunan, nabasa ko ang mga salita ng Diyos, at mas naunawaan ko pa nang kaunti ang tungkol sa layunin at kahalagahan ng pag-aangat at paglilinang ng iglesia sa mga tao. Sabi ng Diyos: “Ano ang mga hinihingi ng sambahayan ng Diyos para sa mga iba’t ibang taong may talento na itinataguyod at nililinang? Upang maitaguyod at malinang ng sambahayan ng Diyos, sa pinakamababa, kailangang sila ay mga taong may konsensiya at katwiran, mga taong kayang tumanggap ng katotohanan, mga taong tapat na gumagawa sa kanilang tungkulin, at mga taong kayang magpasakop sa mga pamamatnugot at pagsasaayos ng Diyos, at sa pinakamababa, kailangang magawa nilang tumanggap at magpasakop kapag nahaharap sila sa pagpupungos. Ang resultang dapat makamit ng mga taong sumasailalim sa paglilinang at pagsasanay ng sambahayan ng Diyos ay hindi para maging mga opisyal o amo sila, o pamunuan ang grupo, at hindi para mamanipula nila ang isipan ng mga tao, at siyempre, lalong hindi para magkaroon sila ng mas mahusay na propesyonal na kasanayan, mas mataas na antas ng edukasyon, o mas mataas na reputasyon, o na para maihalintulad sa mga sikat sa mundo dahil sa kanilang mga propesyonal na kasanayan o mga tagumpay sa pulitika. Sa halip, ang resultang dapat makamtan ay na maunawaan nila ang katotohanan at maisabuhay ang mga salita ng Diyos, at na sila ay mga taong may takot sa Diyos at umiiwas sa kasamaan. Habang nagsasanay sila, nauunawaan nila ang katotohanan at naaarok ang mga katotohanang prinsipyo, at mas tumpak na nalalaman kung ano ang pananalig sa Diyos at kung paano sumunod sa Diyos—lubos itong kapaki-pakinabang para sa mga naghahangad sa katotohanan para makamit ang pagiging perpekto. Ito ang epekto at pamantayan na nais matamo ng sambahayan ng Diyos sa pagtataguyod at paglilinang ng iba’t ibang uri ng mga taong may talento, at ito rin ang pinakamalaking bungang naaani ng mga taong itinaguyod at ginamit” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). “Lahat ay pantay-pantay sa harap ng katotohanan. Ang mga itinataguyod at nililinang ay hindi gaanong nakahihigit sa iba. Ang lahat ay naranasan ang gawain ng Diyos sa loob ng halos parehong panahon. Ang mga hindi pa naitataguyod o nalilinang ay dapat ding maghangad sa katotohanan habang ginagawa nila ang kanilang mga tungkulin. Walang sinumang maaaring magkait sa iba ng karapatang hanapin ang katotohanan. Ang ilang tao ay mas masigasig sa paghahanap nila ng katotohanan at may kaunting kakayahan, kaya sila itinataguyod at nililinang. Ito ay dahil sa mga pangangailangan ng gawain ng sambahayan ng Diyos. Bakit may gayong mga prinsipyo ang sambahayan ng Diyos sa pagtataguyod at paggamit ng mga tao? Dahil may pagkakaiba-iba sa kakayahan at karakter ng mga tao, at pumipili ang bawat tao ng magkakaibang landas, ito ay humahantong sa magkakaibang kahihinatnan sa pananalig ng mga tao sa Diyos. Iyong mga naghahangad sa katotohanan ay naliligtas at nagiging mga tao ng kaharian, habang iyong mga hindi talaga tinatanggap ang katotohanan, na hindi matapat sa kanilang tungkulin, ay itinitiwalag. Nililinang at ginagamit ng sambahayan ng Diyos ang mga tao batay sa kung hinahangad nila ang katotohanan, at sa kung tapat sila sa kanilang tungkulin. Mayroon bang pagkakaiba sa herarkiya ng iba’t ibang tao sa sambahayan ng Diyos? Sa ngayon, walang herarkiya pagdating sa iba’t ibang posisyon, halaga, katayuan o kalagayan ng iba’t ibang tao. Kahit man lang sa panahon na gumagawa ang Diyos para iligtas at gabayan ang mga tao, walang pagkakaiba ang mga ranggo, posisyon, halaga, o katayuan sa pagitan ng iba’t ibang tao. Ang tanging mga bagay na nagkakaiba ay nasa paghahati ng gawain at sa mga tungkuling ginagampanan. Siyempre, sa panahong ito, ang ilang tao, na hindi kasali, ay itinataguyod at nililinang para gumawa ng ilang espesyal na trabaho, samantalang ang ilang tao ay hindi nakakatanggap ng gayong mga oportunidad dahil sa iba’t ibang kadahilanan tulad ng mga problema sa kanilang kakayahan o sitwasyon sa pamilya. Ngunit hindi ba inililigtas ng Diyos ang mga hindi pa nakatanggap ng gayong mga oportunidad? Hindi iyon ganoon. Mas mababa ba ang kanilang halaga at posisyon kaysa sa iba? Hindi. Lahat ay pantay-pantay sa harap ng katotohanan, lahat ay may oportunidad na hanapin at makamit ang katotohanan, at tinatrato ng Diyos ang lahat nang patas at makatwiran. Sa anong punto mayroong kapansin-pansing pagkakaiba sa mga posisyon, halaga, at katayuan ng mga tao? Ito ay kapag dumating ang mga tao sa dulo ng kanilang landas, at natapos ang gawain ng Diyos, at sa wakas ay nabuo ang isang kongklusyon tungkol sa mga saloobin at pananaw na ipinapakita ng bawat tao sa proseso ng paghahangad ng kaligtasan at habang ginagawa ang kanilang tungkulin, pati na rin sa iba’t ibang pagpapamalas at saloobin nila tungkol sa Diyos—ibig sabihin, kapag may kumpletong talaan sa aklat ng Diyos—sa panahong iyon, dahil iba-iba ang kalalabasan at magiging hantungan ng mga tao, magkakaroon din ng pagkakaiba sa kanilang halaga, posisyon, at katayuan. Saka lamang mahihinuha at halos matitiyak ang lahat ng bagay na ito, samantalang sa ngayon, pare-pareho lang ang lahat” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Sa pamamagitan ng pagbabasa ng mga salita ng Diyos, naunawaan ko na hindi inaangat at nililinang ng sambahayan ng Diyos ang mga tao sa paraang ginagamit ng di-nananampalatayang mundo, kung saan ginagawang opisyal ang mga tao at gumagawa sila ng pangalan para sa kanilang sarili. Inaangat ng sambahayan ng Diyos ang mga tao para makapagkamit sila ng mas maraming pagkakataon na magsanay. Umaasa ang Diyos na sa kanilang mga tungkulin, mauunawaan ng mga tao ang katotohanan, na kikilos sila ayon sa mga prinsipyo, magkakamit ng kaalaman at pagpapasakop sa Diyos, at malalaman kung paano gawin ang kanilang mga tungkulin para matugunan ang mga layunin ng Diyos. Sa sambahayan ng Diyos, walang pagkakaiba sa katayuan anuman ang mga tungkulin, at ang pagkakamit sa katotohanan ay ang pinakamahalagang bagay. Naisip ko ang maraming pagkukulang na ibinunyag ko sa aking gawain ng pagdidilig sa mga baguhan. Minsan, kapag naghahain ng ilang kuru-kuro o katanungan ang mga baguhan, hindi ko alam kung paano lutasin ang mga ito, pero sa pamamagitan ng paghahanap sa katotohanan at pagbubulay-bulay sa mga salita ng Diyos, nagkamit ako ng mas malinaw na pagkaunawa sa ilang katotohanan, at nagkaroon ako ng higit na pagmamahal at pagpapasensiya para sa mga kapatid ko. Ang lahat ng ito ay mga pakinabang na naidulot ng pagdidilig sa mga baguhan. Muli kong naisip kung paanong pinili ako ng mga kapatid para mag-host ng mga pagtitipon. Bagama’t hindi ko makukuha ang paghanga ng iba dahiil dito, palalakasin nito ang loob ko upang higit pang pagnilayan ang katotohanan, mas lumapit pa sa Diyos, at magsumikap sa paghahangad sa katotohanan. Sa pagninilay-nilay tungkol dito, labis akong naantig at nakaramdam ng pagsisisi. Pinagsisisihan ko na hindi ko alam kung ano ang mabuti para sa akin, na wala akong kamalayan sa sarili, at na hindi ko naunawaan ang masisidhing layunin ng Diyos. Ang nakaantig sa akin ay na sa kabila ng pagiging sobra kong mapaghimagsik at kawalan ko ng katwiran, ginamit pa rin ng Diyos ang mga salita Niya para bigyang-liwanag at gabayan ako na maunawaan ang Kanyang layunin, nang sa gayon ay magagawa kong huminto sa pagtahak sa maling landas. Puno ang puso ko ng pasasalamat sa Diyos, at nagpasya akong hindi na hangarin ang kasikatan, pakinabang, o katayuan. Handa akong magsisi.

Kalaunan, nagsimula akong tumuon sa paghahanap sa katotohanan sa aking mga tungkulin, at nang hindi namamalayan, nagkamit ako ng kaunting kaliwanagan at pagtanglaw, at naunawaan ko ang ilang prinsipyo, at nagkamit ako ng isang landas ng pagsasagawa. Sa mga pagtitipon, hindi na ako nakatuon sa kung paano makipagbahaginan sa paraan na pahahalagahan ako ng iba, sa halip, nakatuon na ako sa pagbubulay-bulay sa mga salita ng Diyos para maunawaan ang mga layunin Niya, pinagninilayan ang sarili ko sa pamamagitan ng mga salita ng Diyos, at mas malinaw kong nakita ang aking tiwaling disposisyon at ang maling landas na tinahak ko. Sa pagsasagawa nang ganito, naramdaman kong mas napalapit ako sa Diyos. Kalaunan, iniangat sa grupo ang isang sister na hindi pa matagal gumagawa ng kanyang tungkulin, at bagama’t medyo nabagabag pa rin ang puso ko, nagawa ko itong tingnan nang tama at hindi napigilan ng katayuan, dahil alam kong napakarami kong kulang pagdating sa katotohanan. Ang kailangan ko ay hindi ang paghanga ng iba, kundi ang makaunawa ng mas maraming katotohanan, ang diligan nang maayos ang mga kapatid ko, at tuparin ang mga tungkulin ko. Sinabi ko sa sarili ko, “Kahit hindi ako kailanman maiangat, magpapasakop pa rin ako sa Diyos, tatayo sa nararapat kong posisyon, matatag na hahangarin ang katotohanan, at gagawin nang maayos ang mga tungkulin ko.” Ang hindi ko inaasahan ay na hindi nagtagal, napili ako bilang superbisor sa gawain ng pagdidilig. Nang mangyari ito, hindi ako natuwa sa pagkakamit ng katayuan; sa halip, itinuring ko ito na isang responsabilidad. Marami akong kulang, at napakalubha pa rin ng aking tiwaling disposisyon, nag-alala ako na baka lilitaw muli ang mga dati kong isyu at na mabibigo ko ang layunin ng Diyos, kaya madalas akong magdasal sa Diyos, hinihiling sa Kanya na gabayan at protektahan ako. Sa paglipas ng panahon, habang ginagawa ko ang mga tungkulin ko, medyo nagkaroon ako ng may-takot-sa-Diyos na puso, at sinimulan kong mas bigyang-pansin ang mga tungkulin ko at mas pinag-iisipan ang mga ito. Ang pagkakaroon ko ng ganitong pagkaunawa at pagbabago ay lahat dahil sa mga salita ng Diyos. Salamat sa Diyos!


19. Paano Lutasin ang mga Damdamin ng Pagiging mas Mababa

Ni Xia Ke, Tsina

Mula pa pagkabata, palagi na akong nahihirapan sa paggamit ng mga salita, samantalang ang kapatid kong babae ay mahusay at matatas magsalita, at nagustuhan siya ng lahat ng kapitbahay. Kaya naman, natatakot akong lumabas kasama siya, at sa tuwing may nakasasalubong akong mga tao, naghahanap ako ng mga paraan para makaiwas sa kanila. Noong inanyayahan ako ng mga kaklase na magsalita sa entablado sa paaralan, pakiramdam ko, hindi ako mahusay mag-organisa ng aking mga salita at natatakot akong magmukhang hangal, kaya diretso akong tumanggi. Sa tuwing nakikita ko ang iba na may mas mahuhusay na kasanayan sa pagpapahayag ng salita kaysa sa akin, at nangangasiwa sa mga gampanin nang may pagkadesidido at katapangan, naiinggit ako. Naisip ko na hindi ako mahusay magsalita at mahina ang kakayahan ko, kaya labis kong naramdaman ang pagiging mas mababa.

Noong Agosto 2020, sumampalataya ako sa Makapangyarihang Diyos. Pagkatapos niyon, naging lider ako ng iglesia. Noong una, nagagawa kong lutasin ang ilang tunay na isyu habang dumadalo sa mga pagtitipon kasama ang mga kapatid. Kalaunan, nagsimula kaming magtulungan ni Brother Chen Yi sa gawain ng iglesia. Sa isang pagtitipon, pinag-usapan namin kung paano magtulungan para mas mapabuti ang pagiging epektibo ng gawain ng ebanghelyo. Habang nakikinig kay Brother Chen Yi na nagbabahagi ng mga detalye nang napakalinaw, nakaramdam ako ng inggit, iniisip na hindi ko kayang magbahagi nang kasinghusay ni Brother Chen Yi. Pagkatapos ng pagbabahagi ni Brother Chen Yi, sinabi sa akin ng nakatataas na lider, “Dapat makipagbahaginan ka rin.” Lubha akong kinabahan at naisip ko, “Mahina ang kakayahan ko sa pag-oorganisa ng mga salita. Ano na lang ang magiging tingin nila sa akin kung hindi maganda ang pagbabahagi ko? Siguro, papalampasin ko na lang ito. Pero wala namang dahilan para hindi magbahagi.” Kaya, nagbigay ako ng maikling pagbabahagi. Pagkatapos kong magsalita, walang naging reaksiyon ang iba, at nakaaasiwa ang kapaligiran. Noong sandaling iyon, gusto ko na lang lamunin ako ng lupa, at gusto kong umalis sa lugar na iyon ora mismo. Pagkatapos niyon, nang makatrabaho ko si Chen Yi, nakita ko kung gaano siya kahusay magsalita at kadesidido sa kanyang gawain, kaya, hindi ako gaanong nagsasalita habang katrabaho siya. Kahit na kapag may sinasabi ako, lubha akong nalilimitahan. Ni hindi ako naglakas-loob na ipaalam ang mga paglihis o problemang nakita ko sa gawain namin, iniisip ko na masyadong mahina ang kakayahan ko para makapagbigay ng magagandang suhestiyon. Kumpara kay Chen Yi, pakiramdam ko ay napakalayo ko at sadyang wala akong kakayahan na maging mahusay bilang isang lider. Kalaunan, nang pumunta ako sa isang grupo para ipatupad ang gawain ng ebanghelyo, nalaman ko na nakulong sa mga suliranin ang ilang kapatid. Sa una ay nilayon kong makipagbahaginan sa kanila para lutasin ang kanilang mga problema, pero pagkatapos ay naisip ko, “Si Chen Yi ang dating nakatalaga sa grupong ito. Hindi ko taglay ang kakayahan o abilidad ni Chen Yi sa pakipagbahaginan, at hindi ko rin taglay ang pamamaraan ni Chen Yi sa kanyang gawain. Ano ang magiging tingin sa akin ng iba kung hindi magiging maayos ang pagbabahagi ko? Siguro hindi ako dapat magbahagi.” Nang maisip ko ito, hindi ako nakipagbahaginan. Noong panahong iyon, sa tuwing nahaharap ako sa mga problema, umiiwas ako at hindi ako nakikipagbahaginan kung kailan dapat, kaya hindi pa rin nalulutas ang ilang isyu sa loob ng mahabang panahon. Naapektuhan ang gawain ng ebanghelyo at hindi maganda ang mga kalagayan ng mga kapatid. Noong panahong iyon, natukoy ko na mahina ang kakayahan ko at wala akong kakayahan na gawin ang tungkulin ng isang lider, at nagreklamo ako sa puso ko kung bakit hindi ako binigyan ng Diyos ng mahusay ng kakayahan. Kalaunan, nakipagbahaginan sa akin ang mga lider para tumulong, pero hindi ko ito matanggap, at hindi nagbago ang kalagayan ko. Sa huli, tinanggal ako.

Isang araw, nabasa ko ang isang sipi ng mga salita ng Diyos, at noon ko lang naunawaan ang kalagayan ko. Sabi ng Makapangyarihang Diyos: “Anuman ang mangyari sa kanila, kapag nahaharap sa kaunting paghihirap ang mga duwag na tao, umaatras sila. Bakit nila ito ginagawa? Ang isang dahilan ay na idinulot ito ng kanilang pakiramdam ng pagiging mas mababa. Dahil pakiramdam nila ay mas mababa sila, hindi sila naglalakas-loob na humarap sa mga tao, ni hindi nila maako ang mga obligasyon at responsabilidad na dapat nilang akuin, hindi rin nila maako ang mga bagay na kaya naman talaga nilang maisakatuparan sa saklaw ng sarili nilang abilidad at kakayahan, at sa saklaw ng karanasan ng sarili nilang pagkatao. Ang pakiramdam na ito ng pagiging mas mababa ay nakakaapekto sa bawat aspekto ng kanilang pagkatao, naaapektuhan nito ang kanilang personalidad, at siyempre, naaapektuhan din nito ang kanilang katangian. Kapag may ibang tao sa paligid, madalang nilang ipinapahayag ang sarili nilang mga pananaw, at halos hindi mo sila naririnig na nililinaw ang sarili nilang pananaw o opinyon. Kapag nahaharap sila sa isang isyu, hindi sila naglalakas-loob na magsalita, sa halip, palagi silang umiiwas at umaatras. Kapag kaunti ang tao roon, nakakaya nilang maging matapang na umupo kasama ang mga ito, pero kapag marami ang tao, naghahanap sila ng isang sulok at doon pumupunta kung saan malamlam ang ilaw, hindi naglalakas-loob na lumapit sa ibang tao. Sa tuwing nararamdaman nila na nais nilang positibo at aktibong magsabi ng isang bagay at magpahayag ng sarili nilang mga pananaw at opinyon para ipakita na tama ang kanilang iniisip, ni wala man lang silang lakas ng loob na gawin iyon. Sa tuwing sila ay may gayong mga ideya, sabay-sabay na lumalabas ang kanilang pakiramdam ng pagiging mas mababa, at kinokontrol, sinasakal sila nito, sinasabi sa kanila na, ‘Huwag kang magsabi ng kahit na ano, wala kang silbi. Huwag mong ipahayag ang mga pananaw mo, sarilinin mo na lang ang mga ideya mo. Kung mayroong anumang bagay sa puso mo na nais mo talagang sabihin, itala mo na lang ito sa computer at pag-isipan mo ito nang mag-isa. Hindi mo dapat hayaang malaman ito ng sinuman. Paano kung may masabi kang mali? Sobrang nakakahiya iyon!’ Sinasabi palagi ng tinig na ito sa iyo na huwag mong gawin ito, huwag mong gawin iyon, huwag mong sabihin ito, huwag mong sabihin iyon, kaya’t nilulunok mo na lang ang bawat salitang nais mong sabihin. Kapag may bagay na nais mong sabihin na matagal mo nang pinagmuni-munihan sa iyong puso, umuurong ka at hindi naglalakas-loob na sabihin ito, o kaya ay nahihiya kang sabihin ito, naniniwala na hindi mo ito dapat sabihin, at na kapag ginawa mo ito, pakiramdam mo ay parang may nilabag kang tuntunin o batas. At kapag isang araw ay tahasan mong ipinahayag ang iyong pananaw, sa kaibuturan mo ay mararamdaman mo na masyado kang nababagabag at nababahala. Bagamat unti-unting naglalaho ang pakiramdam na ito ng sobrang pagkabahala, unti-unting sinusugpo ng pakiramdam mo ng pagiging mas mababa ang mga ideya, intensyon, at plano na mayroon ka kaya nais mong magsalita, magpahayag ng sarili mong mga pananaw, maging normal na tao, at maging katulad lang ng lahat. Iyong mga hindi nakakaintindi sa iyo ay naniniwala na hindi ka palasalita, na tahimik ka, mahiyain, at isang taong ayaw mamukod-tangi. Kapag nagsasalita ka sa harap ng maraming tao, nahihiya ka at namumula ang mukha mo; medyo hindi ka palakibo, at ikaw lang talaga ang nakakaalam na pakiramdam mo ay mas mababa ka” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 1). Mula sa mga salita ng Diyos, naunawaan ko na kapag nakakulong ang mga tao sa mga damdamin ng imperyoridad, nagiging negatibo at malungkot sila, walang determinasyon na magsumikap pataas. Nagiging mahina at lumalayo sila sa lahat ng ginagawa nila, nabibigo pa ngang tuparin ang mga responsabilidad at obligasyon na dapat nilang tuparin. Nakikita nila ang mga problema at paglihis at nais nilang ipahayag ang kanilang mga opinyon o mag-alok ng mga suhestiyon, pero wala silang lakas ng loob, tinutukoy ang kanilang sarili bilang walang kakayahan habang nalulublob sa pagkasira ng loob. Ganito mismo ang kalagayan ko. Mula sa murang edad, nakita ko ang kapatid kong babae na matatas magsalita at mahusay sa lahat ng ginagawa niya, samantalang ako ay malamya at nahihirapang magsalita. Naramdaman ko ang pagiging sobrang mas mababa at madalas kong pinipiling iwasan ang mga sitwasyon, natatakot na malalantad ang mga pagkukulang ko, na mapapahiya ako nito. Pagkatapos kong sumampalataya sa Diyos, kapag ginagawa ko ang tungkulin ko kasama ng mga taong malilinaw magsalita at desidido sa kanilang gawain, naging napakapasibo ko. Natukoy ko na mahina ang kakayahan ko at hindi ko kayang magsagawa ng gawain, at namuhay ako nang may mga damdamin ng pagiging mas mababa. Hindi ako naglakas-loob na makipagbahaginan kung kailan dapat, at madalas kong nilulunok ang mga opinyon na dapat ipahayag ko sa sandaling ibabahagi ko na sana ang mga ito. Sa pagninilay-nilay sa mga panahon na katrabaho ko si Chen Yi, kapag nag-uusap kung paano magtulungan sa gawain ng ebanghelyo, mayroon na akong ilang ideya sa simula pa, pero nang makita ko kung gaano siya katatas magsalita, pakiramdam ko ay wala akong sapat na kakayahan at ayaw ko nang magbahagi. Nagawa kong tukuyin ang ilang isyu sa gawain at gusto kong banggitin ang mga ito, pero nang maisip ko na hindi ako kasinghusay niya magsalita, kaya pagkatapos ng kaunting pagsasaalang-alang, sa huli, hindi ko ipinahayag ang mga pananaw ko. Nang pumunta ako sa iglesia para ipatupad ang gawain at may napansin akong mga problema, hindi ako nakipagbahaginan para lutasin ang mga ito, na nagresulta sa kawalan ng pag-usad sa gawain. Palagi akong namumuhay nang may mga damdamin ng pagiging mas mababa, at palala nang palala ang kalagayan ko. Hindi ko nagawang tuparin ang mga tungkulin na dapat ko sanang tuparin at naramdaman ko na lubos na wala akong silbi. Hindi lamang naapektuhan ang sarili kong buhay, naantala rin ang tungkulin ko. Nang mapagtanto ko ang kabigatan ng problema, gusto kong agad baguhin kaagad ang kalagayang ito.

Sa isang debosyonal, napagtanto ko na ang dahilan kung bakit ko naramdaman na mahina ang kakayahan ko ay dahil naimpluwensiyahan ako ng mga opinyon ng iba tungkol sa kawalan ko ng mga kasanayan sa pagsasalita, at ito ay dahil nabigo akong tingnan ang mga bagay-bagay batay sa mga salita ng Diyos. Kung gayon, paano dapat sukatin ng isang tao kung mahusay o mahina ang kakayahan niya? Naghanap ako ng mga salita ng Diyos tungkol sa aspektong ito. Sabi ng Makapangyarihang Diyos: “Kaya, paano mo tumpak na masusuri at makikilala ang iyong sarili, at paano ka makalalaya sa pakiramdam ng pagiging mas mababa? Dapat mong gamitin ang mga salita ng Diyos bilang batayan sa pagkilala sa iyong sarili, pag-alam sa kung ano ang iyong pagkatao, kakayahan, at talento, at kung anong mga kalakasan ang mayroon ka. Halimbawa, ipagpalagay na dati kang mahilig at magaling kumanta, pero palagi kang pinupuna at minamaliit ng ilang tao, sinasabing hindi ka makasabay sa tugtog at na wala ka sa tono, kaya ngayon ay nadarama mo na hindi ka magaling kumanta at hindi ka na naglalakas-loob na gawin ito sa harap ng ibang tao. Dahil mali kang sinuri at hinusgahan ng mga taong iyon na makamundo, ng mga taong magulo ang isip at pangkaraniwan, nabawasan ang mga karapatan na nararapat sa iyong pagkatao, at napigilan ang iyong talento. Bilang resulta, ni hindi ka na naglalakas-loob kumanta ng isang awitin, at matapang ka lang na nakakakanta nang malaya at malakas kapag walang tao sa paligid at nag-iisa ka. Dahil karaniwan ay nararamdaman mo na masyado kang napipigilan, kapag hindi ka nag-iisa, hindi ka nangangahas na kumanta ng awitin; nangangahas ka lang na kumanta kapag mag-isa ka, tinatamasa ang oras na nagagawa mong kumanta nang malakas at malinaw, at sobrang kaaya-aya at malaya ang pakiramdam mo sa oras na iyon! Hindi ba’t totoo iyon? Dahil sa pinsalang nagawa sa iyo ng mga tao, hindi mo alam at hindi mo malinaw na nakikita kung ano ba talaga ang kaya mong gawin, kung saan ka magaling, at kung saan ka hindi magaling. Sa ganitong sitwasyon, kailangan mong gumawa ng tamang pagsusuri at sukatin nang tama ang iyong sarili batay sa mga salita ng Diyos. Dapat mong pagtibayin kung ano ang natutunan mo at kung saan nakasalalay ang mga kalakasan mo, at humayo ka at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat din na tumpak mong suriin at alamin kung ano ang kakayahan mo, at kung mahusay o mahina ba ito. Kung hindi mo maunawaan o malinaw na makilala ang sarili mong mga problema, kung gayon, hilingin mo sa mga tao sa paligid mo na may pagkaunawa na kilatasin ka. Tumpak man o hindi ang sasabihin nila, kahit papaano ay mabibigyan ka nito ng pagbabatayan at pag-iisipan at mabibigyan ka nito ng kakayahan na magkaroon ng batayang pagsusuri o paglalarawan sa iyong sarili. Pagkatapos, malulutas mo na ang seryosong problema ng mga negatibong emosyon gaya ng pagiging mas mababa, at unti-unti kang makakaahon mula sa mga ito. Ang gayong mga pakiramdam ng pagiging mas mababa ay madaling lutasin kung magagawa ng isang tao na kilalanin ito, mamulat tungkol dito, at hanapin ang katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 1). “Paano natin sinusukat ang kakayahan ng mga tao? Ang angkop na paraan para gawin ito ay sa pamamagitan ng pagtingin sa saloobin nila sa katotohanan at kung kaya nilang maunawaan ang katotohanan o hindi. Kaya ng ilang tao na napakabilis na matuto ng ilang kasanayan, ngunit kapag naririnig nila ang katotohanan ay naguguluhan sila at inaantok sila. Sa puso nila, nalilito sila, walang pumapasok sa naririnig nila, at hindi rin nila nauunawaan ang naririnig nila—iyan ang mahinang kakayahan. Sa ilang tao, kapag sinabi mong mahina ang kakayahan nila, hindi sila sumasang-ayon. Iniisip nila na ang pagiging mataas ang pinag-aralan at marunong ay nangangahulugang mabuti ang kakayahan nila. Ang isang mabuting edukasyon ba ay nagpapakita ng mataas na kakayahan? Hindi. Paano dapat sukatin ang kakayahan ng mga tao? Dapat itong sukatin batay sa antas ng pagkaarok nila sa mga salita ng Diyos at sa katotohanan. Ito ang pinakawastong paraan ng paggawa nito. Ang ilang tao ay magaling magsalita, mabilis mag-isip, at bihasang-bihasa mangasiwa ng ibang tao—ngunit kapag nakikinig sila sa mga sermon, hindi nila kailanman nagagawang maintindihan ang kahit na ano, at kapag nagbabasa sila ng mga salita ng Diyos, hindi nila nauunawaan ang mga ito. Kapag nagsasalita sila tungkol sa kanilang patotoong batay sa karanasan, palagi silang bumibigkas ng mga salita at doktrina, ibinubunyag ang mga sarili nila bilang mga baguhan lamang, at ipinapadama sa iba na wala silang espirituwal na pang-unawa. Ang mga ito ay mga taong may mahinang kakayahan” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Mula sa mga salita ng Diyos, nakita ko na ang pagsukat sa kakayahan ng isang tao ay pangunahing nakasalalay sa kakayahan niyang makaarok ang katotohanan, kung kaya niyang kilalanin ang kanyang sarili at unawain ang mga layunin ng Diyos sa pamamagitan ng Kanyang mga saita, at kung kaya niyang maghanap ng mga landas ng pagsasagawa batay sa mga salita ng Diyos kapag nahaharap sa mga sitwasyon sa totoong buhay. Ang mga taong may mahusay na kakayahan, pagkatapos marinig ang mga salita ng Diyos, ay kayang umarok sa mga prinsipyo at pangunahing punto, sa halip na nakaaarok lang ng ilang salita o regulasyon. Mayroon silang sariling mga pananaw, opinyon, at solusyon para sa mga sitwasyong nakakaharap nila, at kaya nilang tumpak na magsagawa ayon sa mga salita ng Diyos, nang walang paglihis. Pero naniwala ako na ang mga taong may mahusay na kakayahan ay iyong mga malinaw magsalita at desidido sa kanilang gawain. Dahil pakiramdam ko ay mahina ang kakayahan kong magpahayag ng aking sarili at walang pagiging desidido sa gawain ko, itinuring ko ang sarili ko na may mahinang kakayahan at nanatili akong nakakulong sa isang kalagayan ng pakiramdam ng pagiging mas mababa at negatibo, tinutukoy ang sarili ko bilang walang kakayahan. Ngayon ko lang napagtanto na mali ang mga pananaw ko sa mga usaping ito. Naalala ko si Pablo, na mayroong mga kaloob at mahusay magsalita, na nangaral ng ebanghelyo sa malaking bahagi ng Europa at sumulat ng maraming epistola, pero walang kakayahang arukin ang katotohanan. Wala siyang pagkaunawa sa Panginoong Jesus at walang tunay na kaalaman sa sarili niyang tiwaling disposisyon. Marunong lang siyang magsalita ng maraming espirituwal na doktrina, at walang kahihiyan pa ngang nagpatotoo na sa kanya ang mabuhay ay si cristo, at sa huli ay itiniwalag siya ng Diyos. Ipinapakita nito na hindi siya isang taong may mahusay na kakayahan. Ang pagsusuri ko sa sarili kong kakayahan ay hindi nakabatay sa mga katotohanang prinsipyo, kundi sa sarili kong mga kuru-kuro at imahinasyon, kaya, hindi ito tumpak. Ngayon, sa pagbabalik-tanaw, naarok ko ang mga salita ng Diyos at napagnilayan at nakilala ko ang aking sarili batay sa mga ito. Nakikilala ko rin ang ilang isyu sa gawain at sa mga kalagayan ng mga kapatid, marunong na akong magbahagi para malutas ang mga isyung ito, at nakakahanap din ako ng ilang landas ng pagsasagawa sa mga salita ng Diyos. Bagama’t medyo kulang ang kakayahan ko sa gawain at hindi ganoon kahusay ang mga kasanayan ko sa pagsasalita, kapag nakikipagtulungan ako nang maayos at ganap kong ginagampanan parte ko, nakapagkakamit ako ng ilang resulta sa paggawa sa tungkulin ko. Hinusgahan din ng mga kapatid na katamtaman lang ang kakayahan ko, pero kaya kong arukin ang mga salita ng Diyos. Naobserbahan nila na kapag nahaharap sa mga sitwasyon, binibigyang-pansin ko ang pagninilay-nilay sa sarili at pagkatuto ng mga aral, at mayroon akong kaunting pagkilatis. Dagdag pa rito, kapag itinalaga sa akin ang isang gampanin, masipag at matulungin ako, at nagawa kong magkamit ng ilang resulta. Sa pagninilay-nilay rito, nagawa kong tingnan nang tama ang sarili ko. Nagapos at napigilan ako ng mga damdamin ng pagiging mas mababa, hindi makita nang tama ang mga pagkukulang ko. Bulag kong tinukoy na mahina ang kakayahan ko at na wala akong kakayahang magsagawa ng gawain, at sa pamumuhay sa gayong kalagayan, nabigo akong gampanan ang papel na dapat sana ay ginampanan ko, at sa paggampan sa tungkulin ko, hindi ako nakagawa ng pagbabago, parang nagsasayang lang ako ng espasyo. Bukod sa hindi ko pinagsisihan ang mga kawalang idinulot ko sa tungkulin ko, nagreklamo pa ako na hindi ako binigyan ng Diyos ng mahusay na kakayahan. Hinarap ko ang tungkulin ko nang may pagkanegatibo at katamaran. Tunay akong mapaghimagsik! Sa katunayan, sapat ang kakayahang ibinigay sa akin ng Diyos. Hindi na ako puwedeng patuloy na mamuhay sa isang kalagayan ng pagiging mas mababa. Kailangan kong magsisi sa Diyos, tumuon sa paghahanap ng mga prinsipyo sa aking tungkulin, at makipagtulungan nang maayos sa aking mga kapatid. Kapag kinakailangan na ibahagi ko ang mga pananaw ko, dapat akong magbahagi sa abot ng nauunawaan ko. Kailangan kong ilabas kung ano ang ibinigay sa akin ng Diyos. Kahit na may mga pagkukulang sa pagbabahagi ko, puwede kong ibuod ang mga isyu pagkatapos. Hindi ako dapat maging negatibo o magpakatamad, na nagdudulot ng dismaya sa Diyos. Pagkatapos, isinaayos ng iglesia na tulungan ko ang mga lider sa gawain ng pag-aalis ng iglesia. Bagama’t marami akong pagkukulang, hindi na ako nalilimitahan ng aking mahinang kakayahan.

Kalaunan, pinagnilayan ko kung bakit ako nakakaramdam ng pagiging mas mababa kapag nakikita ko ang iba na mas mahusay magsalita at mayroong mas mahusay na kapabilidad sa gawain kaysa sa akin. Anong mga tiwaling disposisyon ang sangkot dito? Isang araw, nabasa ko ang mga salitang ito ng Diyos: “Para sa mga anticristo, ang reputasyon at katayuan ang kanilang buhay, at ang kanilang panghabambuhay na layon. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; iyon ang dahilan kaya isinasaalang-alang nila ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga layon, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, naunawaan ko na labis na pinahahalagahan ng mga anticristo ang sarili nilang reputasyon at katayuan. Ang kanilang mga pang-araw-araw na kalagayan ng pamumuhay at paghahangad ay pawang nauugnay sa reputasyon at katayuan. Kahit kailan o kahit saan, hinding-hindi sila sumusuko sa paghahangad ng reputasyon at katayuan. Nagnilay ako kung paanong ganoon din ako noon. Simula nang tanggapin ko ang tungkulin ko, sa tuwing nakikita ko ang iba na gumagawa nang may pagkadesidido at mahusay na nakikipagbahaginan, naramdaman kong mas mababa ako sa kanila. Kaya, namuhay ako nang may mga damdamin ng pagiging mas mababa, negatibong nililimitahan ang aking sarili. Natakot akong ilantad ang mga kakulangan ko at mapahiya, at wala talaga akong maagap na saloobin sa pakikipagtulungan ko sa mga tungkulin. Namumuhay ako ayon sa mga satanikong lason ng “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” at “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” lubos na nag-aalala sa mga opinyon ng iba. Sa pakikipagtulungan kay Chen Yi, nang makita ko na mas mahusay siya kaysa sa akin sa lahat ng paraan, natakot ako na mamaliitin ako. Sa mga pagtitipon, sinusubukan kong magbahagi nang kaunti hangga’t maaari, o hindi talaga ako nagbabahagi. Kahit noong may napansin akong mga paglihis o isyu sa gawain na nangangailangan ng agarang paglutas, iniwasan kong magbahagi tungkol sa mga ito, natatakot na hindi magiging kasinghusay ng kay Chen Yi ang pagbabahagi ko at na magmumukha akong hindi magaling. Bilang isang lider ng iglesia, inalala ko lang kung masisira ang sarili kong pride, sa halip na tumuon ako sa mismong gawain ng iglesia. Nang matuklasan ko ang mga problema, isinantabi at hindi ko agarang nilutas ang mga ito, na humantong sa mga pagkaantala sa gawain. Tunay akong naging makasarili! Itinaas ako ng Diyos para gawin ang tungkulin ng isang lider upang mahangad ko ang katotohanan, lubusang magampanan ang parte ko at maitaguyod ang gawain ng iglesia. Gayumpaman, sa halip na pagnilayan kung paano tuparin ang mga responsabilidad ko bilang lider, naging abala ang isip ko sa kung paano maiwasan ang pagkapahiya sa bawat sitwasyon. Tuwing nanganganib ang pride ko, nagiging negatibo ako at negatibo ko ring nililimitahan ang sarili ko, nagrereklamo na hindi ako binigyan ng Diyos ng mahusay na kakayahan. Nawalan pa nga ako ng motibasyon na gawin ang mga tungkulin ko. Nakita ko kung paanong wala akong konsensiya at katwiran noon. Sa katunayan, ang mga hindi magandang resulta na mayroon ako sa paggawa ng mga tungkulin ko noon ay hindi ganap na dahil sa isyu ng kakayahan. Ang pangunahing isyu ay na namumuhay ako sa ilalim ng tiwaling disposisyon, palaging pinoprotektahan ang sarili kong reputasyon at katayuan. Poprotektahan ko ang pride ko kahit na nangangahulugan iyon ng pagkaantala sa gawain ng iglesia. Wala talaga akong may-takot-sa-Diyos na puso, itinuturing na parang buhay ko ang aking reputasyon at katayuan. Tinatahak ko ang landas ng mga anticristo. Kung hindi ako magsisisi at magbabago, tiyak na kapopootan at ititiwalag ako ng Diyos.

Nabasa ko ang isa pang sipi ng mga salita ng Diyos at nakahanap ako ng landas ng pagsasagawa. Sabi ng Makapangyarihang Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyonal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling pagnanais o kagustuhan. Sa halip, palagi mong isinasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, naunawaan ko na sa paggawa ng ating tungkulin, dapat nating gawin ang lahat sa harap ng Diyos at tanggapin ang Kanyang pagsisiyasat. Kapag lumitaw ang mga bagay, dapat nating unahin ang pangangalaga sa gawain ng iglesia, isantabi ang sarili nating pride, at gawin ang lahat ng ating makakaya para tuparin ang dapat nating gawin. Saka lang tayo makakaayon sa mga layunin ng Diyos. Kapag nakakatrabaho ko ang mga kapatid na mahusay magsalita at desidido sa kanilang gawain, dapat akong makipagtulungan sa kanila nang maayos, matuto mula sa kanilang mga kalakasan para mapunan ang mga kahinaan ko, at magkasamang gumawa para gawin nang maayos ang aming mga tungkulin. Nang mapagtanto ko ito, sumigla ang puso ko. Pagkatapos, sa paggawa ng tungkulin ko, nagtuon ako sa tamang pagtatakda ng mga layunin ko. Nagbahagi ako sa abot ng aking nauunawaan, hindi na nalilimitahan ng mga alalahanin tungkol sa aking pride o limitadong kakayahan, at unti-unting napapabuti ang gawain ng iglesia sa pag-aalis. Hindi nagtagal, muli akong nahalal bilang isang lider ng iglesia.

Pagkaraan ng ilang panahon, nagdaos kami ng nakatataas na lider ng isang pagpupulong kasama ang mga lider ng pangkat, at hiniling niya sa akin na pangunahan ito. Naisip ko kung paanong ang lider ay mahusay magsalita, desidido, at madaling nakahahanap ng mga angkop na salita ng Diyos para lutasin ang mga kalagayan ng mga kapatid, samantalang nahihirapan ako na gawin ito. Mahina ang mga kasanayan ko sa wika at hindi ako magaling na tagapagsalita, kaya nag-aalala ako kung ano ang magiging tingin sa akin ng iba kung hindi ko mapangangasiwaan nang maayos ang pagpupulong. Mabilis kong napagtanto na muli akong naiipit sa mga damdamin ng pagiging mas mababa, nag-aalala tungkol sa pride ko. Kaya nagdasal ako sa Diyos, “O Diyos, nakikita ko na nahulog na naman ako sa mga damdamin ng pagiging mas mababa dahil mas mahusay magsalita kaysa sa akin ang iba. Nawa ay gabayan Mo po ako. Ayaw kong malimitahan ng banidad at pride. Handa akong ituon ang puso ko sa aking tungkulin at gawin ang lahat ng aking makakaya para makipagtulungan.” Pagkatapos magdasal, naisip ko ang mga salita ng Diyos: “Hindi magkapareho ang mga tungkulin. May isang katawan. Bawat isa’y ginagawa ang kanyang tungkulin, bawat isa’y nasa kanyang lugar at ginagawa ang kanyang buong makakaya—para sa bawat siklab may isang kislap ng liwanag—at naghahangad na lumago sa buhay. Sa gayon Ako ay masisiyahan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 21). Binigyan ng Diyos ang bawat tao ng iba’t ibang kaloob at kalakasan. Bagama’t wala akong mahusay na kakayahan, kapag taos-puso akong nakikipagtulungan sa Diyos, matatanggap ko ang patnubay Niya. Ngayon, habang nagtatrabaho ako kasama ang lider, dapat akong matuto mula sa kanyang mga kalakasan, at hindi malimitahan ng pride o katayuan ko. Dapat kong ibuhos ang buong pagsisikap ko para gawin ang parte ko ayon sa nauunawaan ko, at sa ganitong paraan, magagawa ko nang maayos ang tungkulin ko. Nang mapagtanto ko ito, hindi na ako nalilimitahan ng pride ko, at mas higit akong nakaramdam ng pagpapalaya. Natagpuan ko ang isang sipi ng mga salita ng Diyos na partikular na angkop sa kalagayan ng mga lider ng pangkat, at ibinahagi ko ang sarili kong pagkaunawang batay sa karanasan. Nagbago ang negatibong kalagayan ng mga lider ng pangkat. Pagkatapos niyon, sa mga pagtitipon, nagbahagi ako sa abot ng nauunawaan ko, hindi nag-aalala kung ano ang tingin sa akin ng iba, kundi aktibo akong nakikilahok. Kaya ko nang tratuhin nang tama ang sarili kong mga kakulangan at hindi limitahan ang sarili ko. Ngayon, ang pagiging malaya ko mula sa pagkaalipin ng mga damdamin ng pagiging mas mababa ay ang resulta ng patnubay ng mga salita ng Diyos.


20. Pagharap sa Pagsalungat ng Aking mga Magulang sa Aking Pananalig

Ni Yang Mei, Tsina

Noong 2012, inaresto ako ng mga pulis habang nag-eebanghelyo. Marahas akong inimbestigahan ng mga pulis, itinatanong kung sino-sino ang mga lider ng iglesia at kung saan idinaraos ang mga pagtitipon, at nang hindi ako sumagot, ginulpi nila ako at ikinulong ako para interogahin sa loob ng mahabang oras. Sa huli, nang makita nilang hindi nila kayang makuha ang impormasyong gusto nila, hinayaan nilang iuwi ako ng mga magulang ko, at tinakot ang mga ito, sinasabing, “Pakakawalan namin siya ngayon, pero kailangan ninyong mahigpit siyang bantayan at huwag na siyang hayaan pang manampalataya sa Diyos. Kung mananampalataya siya, at mahuli namin siya, mahahatulan siyang makulong, at sisiguruhin naming mawawala sa inyo ang lahat at masisira ang pamilya ninyo!” Pagkatapos niyon, nagsimulang humadlang ang mga magulang ko sa aking pananampalataya sa Diyos. Natakot silang babasahin ko ang mga salita ng Diyos, kaya binantayan nila ako kahit saan, at sa gabi ay natutulog pa nga sila sa kuwarto ko, wala na akong kalayaan. Hindi rin ako nauunawaan ng iba kong mga kamag-anak. Nagpunta sa bahay namin ang may-edad kong lola, umiiyak at nagmamakaawa sa akin na huwag nang manampalataya sa Diyos, natatakot na maaresto ako at makulong. Ang lolo ko rin, sa madilim na ekspresyon, ay dinuro ako at nagsabing, “Bakit ka nananampalataya sa Diyos sa ganyang kabatang edad! Naaresto ka dahil sa pananampalataya sa Diyos at may rekord ka nang kriminal, na hindi lamang nagdadala ng kahihiyan sa atin, kundi nadadamay pa ang buong pamilya natin! Dapat mong isuko ang pananalig mo!” Nang makita ko ang mabagsik na mukha ng lolo ko, pakiramdam ko ay aping-api ako. Sa isipan ko ay sumasagot ako pabalik ng, “Ang sumampalataya at sumamba sa Diyos ay ganap na natural at makatwiran at ito ay pagtahak sa tamang landas. Nananampalataya sa Diyos ang mabubuting tao sa lahat ng bansa. Bakit hindi ninyo ako nauunawaan? Gaano man kayo humadlang sa landas ko, hindi ko isusuko ang pananampalataya ko sa Diyos!”

Isang gabi, pumasok sa kuwarto ko ang aking nanay, lumuhod siya sa harap ko, at umiiyak na nagsabing, “Pakiusap, huwag ka nang manampalataya sa Diyos! Ikaw ang nag-iisang anak naming babae, kapag naaresto ka uli at nasentensiyahan, hindi lang sasamsamin ng mga pulis ang ating pera, kundi pahihirapan ka rin nila. Kung may teribleng bagay na mangyari sa iyo, mawawasak ang pamilyang ito!” Gimbal na gimbal ako rito at nagmadali akong tulungan na itayo ang nanay ko. Napaiyak ako nang makita kong sobrang naghinagpis ang nanay ko. Hindi ko alam kung paano tutugon sa kanya. Buong buhay ko ay nagtatrabaho sa malayo ang tatay ko, at ang nanay ko ang dumaan sa hirap sa pagpapalaki sa akin. Ngayong malaki na ako, hindi ko pa siya nasusuklian sa pagpapalaki sa akin, pero heto siya ngayon, lumuluhod at nagmamakaawa sa akin. Nadama kong napakasuwail ko. Medyo pinanghina ako ng kaisipang ito, “Sa pagluhod at pagmamakaawa ng nanay ko, kung hindi ko man lang isasaalang-alang ang mga damdamin niya, hindi ba’t talagang masasaktan siya nito?” Lungkot na lungkot ako, kaya tahimik akong nanalangin sa Diyos, hinihiling sa Diyos na panatilihin akong naninindigan. Pagkatapos manalangin, naisip ko ang mga salita ng Diyos: “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga kamag-anak na hindi naniniwala. Gayunman, para sa Aking kapakanan, hindi ka rin dapat na sumuko sa kahit anong mga puwersa ng kadiliman. Manalig ka sa Aking karunungan upang makalakad sa perpektong daan; huwag hayaan ang mga pakikipagsabwatan ni Satanas na makapangyari. Ibuhos ang lahat ng iyong pagsisikap sa paglalagay ng iyong puso sa Aking harapan, at pagiginhawahin kita at bibigyan ka ng kapayapaan at kaligayahan. Huwag magsikap na maging isang bagay sa harap ng ibang mga tao; hindi ba’t mas mahalaga at matimbang ang bigyan Ako ng kasiyahan? Sa pagbibigay ng kasiyahan sa Akin, hindi ka ba higit na magkakaroon ng walang-hanggan at panghabambuhay na kapayapaan at kaligayahan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Nalinawan ang isipan ko dahil sa mga salita ng Diyos. Sa panlabas, parang lumuluhod at nagmamakaawa sa akin ang nanay ko, pero pakana ni Satanas ang nasa likod nito. Ayaw ni Satanas na sumunod ako sa Diyos at maligtas at ginagamit niya ang nanay ko para tuksuhin at salakayin ako, sinusubukang ipagkanulo ko ang Diyos at bumaba kasama ni Satanas sa impiyerno. Hindi ako puwedeng mahulog sa pakana ni Satanas; kailangan kong manindigan sa patotoo ko para ipahiya si Satanas! Mas pinatatag ako ng kaisipang ito. Sa mga pang-araw-araw na usapin, maaari akong makinig sa nanay ko, pero sa mga usapin ng pananalig, hindi maaari. Naging determinado akong manampalataya sa Diyos!

Kalaunan, dahil nakita nila ang matatag kong saloobin sa pananampalataya sa Diyos, hinigpitan ng mga magulang ko ang pagbabantay sa akin. Madalas akong nananalangin sa Diyos, hinihingi sa Kanyang magbukas ng isang landas para sa akin. Kalaunan, inalok ako ng trabaho ng isang sister sa kanyang tindahan, bibigyan ako nito ng pagkakataong makapagbasa ng mga salita ng Diyos at makipagtipon sa mga kapatid, kaya masaya ko itong tinanggap. Gayumpaman, laking gulat ko, sekreto akong sinundan ng tatay ko. Isang araw, habang nasa isang pagtitipon ako, bigla akong nakatanggap ng tawag mula sa tatay ko na tinatanong kung nasaan ako. Gumamit ako ng karunungan at sinabi ko sa kanyang nasa trabaho ako, pero hindi siya naniwala sa akin at nagmamadali siyang pumunta sa tindahan. Mabuti na lang, naunahan ko siyang makabalik sa tindahan, at umalis lang siya nang makita na ako. Sa isa pang pagkakataon, noong papunta ako sa isang pagtitipon, habang papalapit ako sa tutuluyang bahay, lumingon ako at nakita ko ang tatay ko na nakasunod sa likuran ko, kaya hindi ako nangahas na dumalo sa pagtitipon at kinailangan kong umuwi. Hindi lang ako sinusundan at minamanmanan ng tatay ko kapag lumalabas ako, kundi paminsan-minsan din ay pumapasok siya sa kuwarto ko sa bahay para tingnan kung nagbabasa ako ng mga salita ng Diyos. Isang gabi, ikinandado ko ang pintuan ng kuwarto ko at palihim na nagkulong sa loob para magbasa ng mga salita ng Diyos, nang bigla akong makarinig ng “tok tok tok” na kumakatok sa pinto, at lubha akong natakot. Bago ko maitago ang mga aklat ng mga salita ng Diyos at mabuksan ang pintuan, binasag ng tatay ko ang salamin sa balkonahe at marahas na pumasok. Dumampot siya ng bote mula sa kabinet at tuloy-tuloy akong hinampas nito, minumura ako habang hinahampas, “Sinabi ko na sa iyong huwag kang manampalataya sa Diyos! Hinding-hindi kita hahayaang ipagpatuloy ang pananalig na ito!” Sumigaw din siya ng mga kalapastanganan laban sa Diyos. Pagkatapos, pinagsabihan din ako ng nanay ko, “Kung patuloy kang mananampalataya sa Diyos, itatakwil ka namin ng tatay mo. Tingnan natin kung paano mo kakayanin!” Talagang takot na takot ako, sa takot ko na baka saktan ako ng tatay ko at na baka talagang palayasin nila ako sa bahay, tumawag ako sa Diyos, “O Diyos, napakaliit ng tayog ko para mapagtagumpayan ang sitwasyong ito, pakiusap, gabayan at protektahan Mo ako, at bigyan Mo ako ng pananalig at lakas.” Pagkatapos ay naisip ko ang mga salita ng Diyos: “Hindi ka dapat matakot sa ganito at ganyan; gaano man karaming hirap at panganib ang maaari mong harapin, kaya mong manatiling hindi natitinag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin…. Huwag matakot; sa suporta Ko, sino ang makakahadlang sa daan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Totoo nga, ang Diyos ang aking suporta, nasa mga kamay ng Diyos ang lahat ng bagay at pangyayari, at nasa kontrol din ng Diyos ang mga magulang ko. Kung wala ang pahintulot ng Diyos, wala silang magagawang anuman sa akin. Nang makita ng mga magulang ko na anuman ang sabihin nila, determinado akong manatiling nananampalataya sa Diyos, nagalit sila nang sobra kaya tumalikod sila at padabog na umalis.

Pagkaalis ng mga magulang ko, inisip ko kung paano ako hinampas ng tatay ko, at sobra akong nalungkot. Sa buong buhay ko, hindi ako kailanman pinalo ng tatay ko, pero dahil lamang sa nanampalataya ako sa Diyos, ang mga magulang ko, na palagi akong minamahal, ay tinatrato ako bilang kanilang kaaway. Hinampas ako ng tatay ko gamit ang bote, at sinabi pa ng nanay ko na ayaw na niya sa akin. Kung talagang palalayasin nila ako sa bahay, wala akong magiging tahanan at magiging ako na lang mag-isa, kung gayon ay saan ako puwedeng pumunta? Medyo nanghina ako, at naisip ko kung gaano talaga kahirap na manampalataya sa Diyos dito sa China. Iniisip ko kung dapat bang manampalataya na lang ako sa aking puso at huwag nang pumunta sa mga pagtitipon, nang sa gayon ay puwedeng magkasundo-sundong muli ang buong pamilya ko, at mamahalin nila ako gaya ng dati. Pero sobra akong nalungkot nang maisip ko ang hindi pakikipagtipon, dahil tinulungan ako ng pakikipagtipon sa mga kapatid at ng pagbabasa ng mga salita ng Diyos na maunawaan ang ilang katotohanan, at tinulutan akong malaman na ang pananampalataya sa Diyos ay ang pagtahak sa tamang landas sa buhay at na galing sa Diyos ang lahat ng bagay sa buhay. Ang pananampalataya sa Diyos ay nagdala sa akin ng kapayapaan, kagalakan, at ng pakiramdam ng pagkakaroon ng isa na mapagkakatiwalaan, at sobra ako nitong pinasaya. Pero napakasakit at nakasasakal ang usigin ng mga magulang ko, kaya nanalangin ako sa Diyos, hinihingi sa Kanyang gabayan ako para maunawaan ang layunin Niya, at para bigyan ako ng pananalig upang malampasan ang sitwasyong ito. Kalaunan, nabasa ko na sinasabi ng mga salita ng Diyos na: “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng buong buhay mo para sa pansamantalang kasiyahan. Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Nagdala ng kalinawan sa puso ko ang pagbabasa ng mga salita ng Diyos. Sa China, ang bansang pinakalumalaban sa Diyos, hindi maiiwasang mausig dahil sa pananampalataya sa Diyos. Para sumunod sa Diyos, dapat magkaroon ng pananalig at tibay ng kaloobang magtiis ng mga paghihirap ang isang tao. Pero pagkatapos magdusa ng ilang paghihirap dahil madalas akong ginugulpi, pinagagalitan, at inuusig ng mga magulang ko, naligalig ang puso ko, at nagreklamo ako na talagang napakasakit manampalataya sa Diyos, at isinaalang-alang ko pa na huwag nang makipagtipon. Napakahina ko at wala akong gulugod! Ganap na likas at makatwiran na manampalataya sa Diyos at sumamba sa Kanya, at ang kawalan ng pang-unawa ng mga magulang ko at ang pang-uusig nila sa akin ay dinulot lahat ng Partido Komunista, na lumalaban sa Diyos, umaaresto sa mga Kristiyano kung saan-saan, nagpapakalat ng walang basehang usap-usapan, at kinokondena ang Diyos. Nagawa nitong mailigaw ang pamilya kong walang pananampalataya, at sundan ito sa pang-uusig at paghadlang sa akin sa pananalig ko. Pero nagkamali akong maniwala na dulot ng pananalig ko sa Diyos ang pagdurusang ito. Ganap akong walang kakayahang makilala ang tama sa mali, at naging bulag at hangal ako! Inisip ko kung paanong nagkatawang tao ang Diyos at naparito sa China, ang bansang pinakalumalaban sa Kanya, nagdurusa ng mga pang-aaresto at pang-uusig mula sa ateistang rehimen nito at ng paglaban at kondenasyon mula sa mundo ng relihiyon, pero palaging tahimik na ipinapahayag ng Diyos ang katotohanan at tinitiis ang lahat ng uri ng pagdurusa upang iligtas ang sangkatauhan. Sa kabila nito ay nagrereklamo ako sa Diyos dahil lamang dumadaan ako sa kaunting pagdurusa, hinihiling lang na mamuhay ng isang komportable at magaan na buhay, hindi ako handang magdusa o humarap sa pang-uusig para makamit ang katotohanan sa aking pananampalataya sa Diyos. Tunay na wala akong konsensiya. Naisip ko rin kung paanong nagkatawang-tao ang Diyos sa mga huling araw para ipahayag ang katotohanan at iligtas ang sangkatauhan. Ito ay isang pagkakataon na minsan lang sa buong buhay ng tao, at ito lang ang magiging tsansa ko para magkamit ng katotohanan at maligtas ng Diyos. Kung tatalikuran ko ang pananalig ko sa Diyos para matamasa ang pansamantalang katiwasayan ng pamilya at pinalampas ang pagkakataon ko sa pagliligtas ng Diyos, magiging habambuhay na panghihinayang iyon! Gaano man ako mahalin ng mga magulang ko, hindi nila ako kayang iligtas mula sa sakuna. Ang Diyos lang ang nag-iisang suporta ko. Kung hindi ako nanampalataya sa Diyos o naghangad ng katotohanan, tinamasa lang ang kaginhawahan at matiwasay na pamilya at namuhay ng isang hungkag na buhay sa paggawa niyon, anong magiging saysay niyon? Sa huli, nauwi lang ako sa pagsunod sa landas ng kabulukan at kasamaan na tinatahak ng mga makasanlibutang tao, na unti-unting ginagawang tiwali ni Satanas, at sa dulo ay malilipol kasama ni Satanas. Sa pag-iisip ko nito, lalo akong kumalma at nagpasyang gaano man ako usigin o hadlangan ng mga magulang ko, susunod ako sa Diyos hanggang sa dulo!

Nang sumunod na araw, pumunta na naman sa kuwarto ko ang aking tatay. Hindi na siya kasinglupit gaya ng nagdaang araw at sinabi niya nang nakakunot ang noo, “May ilang bagay na hindi ko sinabi sa iyo dati. Natakot ako na sasama ang loob mo. Magmula noong maaresto ka at makalaya, sinasabi na ng mga taga-nayon na may isang batang kriminal na lumitaw sa ating nayon, at hindi kami makalabas ng taas-noo kapag umaalis kami ng nanay mo. Hindi madali sa amin na palakihin ka, pero kahit na huwag mo na kaming intindihin, dapat isipin mo ang sarili mo! Kung maaaresto ka na naman dahil sa pananalig mo, katapusan na ng buhay mo!” Pagkatapos niyang sabihin ito, umalis na siya. Nang panoorin kong umalis ang tatay ko na may mukha na nasasaktan, nalungkot din ako. Nakikita ako dati ng lahat bilang isang mapagmahal at maunawaing bata, pero ngayon, pagkatapos na maaresto ng mga pulis, ang mga taong hindi nauunawaan ang mga katunayan ay nag-akalang may ginawa akong mali sa labas. Siguradong nagdusa sa masasamang tingin at magagaspang na salita ang mga magulang ko sa panahong ito. Naisip ko kung paano ako pinalaki ng mga magulang ko pero hindi nila ako maipagmalaki, at sa halip, naging dahilan ako para husgahan at hamakin sila. Nadama kong nabigo ko talaga sila. Kalaunan, nabasa ko ang isang sipi ng mga salita ng Diyos: “Marahil ay naaalala ninyong lahat ang mga salitang ito: ‘Sapagkat ang aming magaang na kapighatian, na sa isang sandali lamang, ay siyang gumagawa sa amin ng mas higit at walang hanggang bigat ng kaluwalhatian.’ Narinig na ninyong lahat dati ang mga salitang ito, subalit walang sinuman sa inyo ang nakaunawa sa tunay na kahulugan nito. Ngayon, alam na alam ninyo ang tunay na kabuluhan ng mga ito. Ang mga salitang ito ay isasakatuparan ng Diyos sa mga huling araw, at matutupad doon sa mga malupit na pinahirapan ng malaking pulang dragon sa lupain kung saan ito nakahimlay na nakapulupot. Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, ang mga tao ay sumasailalim sa pamamahiya at pang-aapi dahil sa pananampalataya nila sa Diyos, at natutupad ang mga salitang ito sa inyo, ang grupong ito ng mga tao, dahil dito” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Mula sa mga salita ng Diyos, naunawaan ko na hindi mali ang paglakad sa tamang landas sa buhay sa pamamagitan ng pananampalataya sa Diyos, pero dahil matinding lumalaban sa Diyos ang Partido Komunista, inaaresto, at inuusig ang mga mananampalataya, nagdulot ito sa mga mananampalataya na nasa China, isang ateistikong bansa, ng pagdurusa mula sa labis na kahihiyan at pang-uusig. Hindi ito dahil sa mali ang pagsampalataya sa Diyos, kundi dahil lubos na masama ang Partido Komunista, na nagdadala ng walang katapusang pinsala at pagdurusa sa mga mananampalataya at kanilang mga pamilya. Ang Partido Komunista ang pangunahing may kasalanan sa likod ng lahat ng pagdurusang ito, at wala akong kahit anong pagkakautang sa mga magulang ko. Sa pag-iisip ko nito, nakadama ako ng kaunting kaluwagan. Sa pamamagitan ng pagninilay-nilay sa mga salita ng Diyos, naunawaan ko rin na bagamat ipinapahiya at inuusig tayo dahil sa pananampalataya sa Diyos ngayon, pansamantala ang pagdurusang ito. Ginamit ng Diyos ang pagdurusang ito para maperpekto ang pananalig ko, kaya may kabuluhan ang pagdurusang ito, at kailangan akong umasa sa Diyos at matatag na magpatuloy. Dahil sa ganitong kaisipan, nagkaroon ako ng pananalig at hindi na nakadama ng anumang kirot o pagkabahala.

Noong tag-init ng 2013, pagkauwing-pagkauwi ko mula sa aking mga tungkulin, balisang sinabi ng nanay ko, “Tumawag ang himpilan ng pulisya at sinabing gusto ka nilang makita.” Takot na takot ako nang marinig ko ito, dahil hindi ko alam kung anong kailangan ng mga pulis sa akin, kaya tahimik akong nanalangin sa Diyos, hinihingi sa Kanyang pagkalooban ako ng karunungan, para makilatis ko ang mga pakana ni Satanas at makapanindigan sa aking patotoo. Sa himpilan ng pulisya, tinanong ako ng mga pulis ng ilang katanungan tungkol sa iglesia, at hiningi rin nila sa akin na magsulat ng mga kalapastanganan laban sa Diyos. Alam kong isang walang kapatawarang kasalanan sa buhay na ito at sa darating na mundo ang paglapastangan sa Diyos, at ang pagsusulat nito ay pagkakanulo sa Diyos, kaya matibay akong tumangging gawin ito. Ang tatay ko, nang makita niyang tumanggi akong isulat ang hinihiling nila, ay galit na galit hanggang sa namumula na ang mukha niya, at sinabi sa mga pulis, “Kung patuloy siyang kakapit sa pananalig niya, dakpin ninyo siya!” Halos hindi ako makapaniwala sa mga narinig ko. Hindi ko inasahang makikipagsabwatan ang tatay ko sa mga pulis para pilitin akong isuko ang pananalig ko, inuudyukan pa nga niya ang mga pulis na arestuhin ako. Hindi na ito ang tatay na nakilala ko! Kalaunan, dahil nakita ng mga pulis na tumatanggi akong sumulat, hinayaan nila akong umuwi at sinabihan akong magbigay ng garantiya ng pagtalikod sa loob ng tatlong araw. Pagkauwi ko, nanlamig ang kalooban ko nang maisip kung paanong gusto ng tatay ko na isuko ako sa mga pulis. Naisip ko ang dalawang sipi ng mga salita ng Diyos: “Kapag nanggagalaiti ang isang tao at nagwawala kapag nababanggit ang Diyos, nakita na ba niya ang Diyos? Kilala ba niya kung sino ang Diyos? Hindi niya alam kung sino ang Diyos, hindi siya naniniwala sa Kanya, at hindi pa nakikipag-usap ang Diyos sa kanya. Hindi siya kailanman ginambala ng Diyos, kaya bakit siya magagalit? Maaari ba nating sabihin na ang taong ito ay buktot? Ang mga makamundong kalakaran, pagkain, pag-inom, at paghahanap ng kasiyahan at paghabol sa mga sikat na tao—wala sa mga bagay na ito ang makagagambala sa ganitong tao. Gayunpaman, isang pagbigkas lang ng salitang ‘Diyos’ o ng katotohanan ng mga salita ng Diyos, agad siyang nagwawala. Hindi ba ito ang bumubuo sa pagkakaroon ng buktot na kalikasan? Ito ay sapat na upang patunayan na ito ang buktot na kalikasan ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). “Walang ugnayan sa pagitan ng isang naniniwalang esposo at ng isang walang pananampalatayang esposa, at walang ugnayan sa pagitan ng mga naniniwalang anak at mga walang pananampalatayang magulang; ganap na hindi magkaayon ang dalawang uring ito ng mga tao. Bago pumasok sa pamamahinga, may pisikal na mga kamag-anak ang isang tao, ngunit sa sandaling pumasok sa pamamahinga ang isang tao, wala na siyang anumang pisikal na mga kamag-anak na masasabi” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Inilalantad ng mga salita ng Diyos na kung hindi kilala ng isang tao ang Diyos o hindi kailanman nanampalataya sa Kanya, pero kapag nabanggit ang salitang “Diyos,” ay nagagalit at namumuhi siya, ipinahihiwatig nito na masama ang kalikasan ng taong ito at sinasalungat niya ang Diyos. Pinagnilayan ko kung paanong palaging may namumuhing saloobin ang tatay ko sa aking pananalig, at sa tuwing nakikita niya akong nakikipagtipon o nagbabasa ng mga salita ng Diyos, nagtatagis ang mga ngipin niya sa pagkamuhi, namumula ang mga mata niya sa poot, at nilalapastangan pa niya ang Diyos. Para hadlangan ang pananampalataya ko, madalas niya akong binabantayan na para bang isa akong kriminal, sinusundan at minamanmanan ako, na hindi nagbibigay ng kalayaan sa akin, at noong malaman niyang nagbabasa ako ng mga salita ng Diyos sa aking kuwarto, para siyang nabaliw, binasag ang bintana para pumasok at hinampas ako. Para pilitin akong ipagkanulo ang Diyos, aktibo pa niyang iminungkahi sa mga pulis na arestuhin ako, hindi nagpapakita ng pag-aalala kung mabuhay o mamatay man ako, o ng kahit anong pagmamahal ng isang ama sa anak. Ipinaunawa nito sa akin na ang kalikasang diwa niya ay sa isa na lumalaban at namumuhi sa Diyos. Sinasabi ng Diyos na ang mga mananampalataya at walang pananampalataya ay dalawang magkaibang uri ng mga tao, at totoo talaga ito! Sumusunod ako sa Diyos at hinahangad ang katotohanan, tinatahak ang tamang landas sa buhay, samantalang hindi nananampalataya sa Diyos ang mga magulang ko at sinusunod ang Partido Komunista para usigin ako. Bagamat may relasyon kami sa dugo, wala kami sa parehong landas at pangunahing di-magkaayon. Sa pagdaranas sa mga bagay na ito, nagkamit ako ng kaunting pagkilatis sa diwa ng mga magulang ko, at nagawa kong bitiwan ang ilang mga emosyonal na ugnayan ko sa kanila. Kalaunan, dahil patuloy na iginigiit ng himpilan ng pulisya na pirmahan ko ang garantiya ng pagtalikod, umalis ako ng bahay at nagtago.

Pagkatapos ay may isang bagay na nangyari, na mas malinaw na nagpakita sa akin ng mga diwa ng mga magulang ko. Isang gabi, nang dumaan ako sa aming nayon habang ginagawa ang mga tungkulin ko, umuwi ako sa bahay para kumuha ng ilang gamit, at nang makita ng mga magulang ko na umuwi ako, inudyukan na naman nila akong huwag nang manampalataya sa Diyos. Sinabi ng tatay ko, “Pinalaki ka namin na umaasang susuportahan mo kami pagtanda namin, pero ngayon, araw-araw kang pumupunta sa mga pagtitipon, mukhang hindi na kami makaaasa sa iyo.” Noong una, hindi ako sumagot sa kanila, pero nagulat ako, biglang pinagsasampal ng tatay ko ang kanyang mukha, sinasaktan ang sarili niya habang hinihiling na tumigil ako sa pananampalataya sa Diyos, na nagpadugo ng ilong niya. Natigilan ako. Hindi ko kailanman inasahan na gagamitin ng tatay ko ang gayong mga pamamaraan para pilitin akong isuko ang pananalig ko sa Diyos. Umiiyak din ang nanay ko at hinihimok ako. Lubha akong nalungkot, at hindi ko mapigilan ang mga luha ko, iniisip na, “Lubha bang mapipinsala ng tatay ko ang kanyang sarili kung patuloy niyang hahampasin ang sarili niya? Kung tutuusin, tatay ko siya, at hindi puwedeng tingnan ko lamang siya habang sinasaktan niya ang kanyang sarili, pero hindi rin ako makasang-ayon na tumigil sa pananampalataya sa Diyos. Ano ang dapat kong gawin?” Nang sandaling iyon, naisip ko ang isang sipi ng mga salita ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas, na pinangangalagaan ang pasukan ng Aking sambahayan para sa Akin; dapat nilang matulungan ang isa’t isa at tustusan ang isa’t isa, upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Tinulungan ako ng mga salita ng Diyos na maunawaan na ang pananakit ng tatay ko sa sarili niya ay sinadya para pigilan ako sa pananampalataya sa Diyos, na isang pakana ni Satanas. Kaya hindi ako nakipagkompromiso sa kanila. Dahil nakita nilang nanatili akong matatag, sa huli ay tumigil magsalita ang mga magulang ko.

Kalaunan, nabasa ko ang isa pang sipi ng mga salita ng Diyos: “Bakit masunurin ang mga anak sa kanilang mga magulang? Bakit mahal na mahal ng mga magulang ang kanilang mga anak? Anong uring mga layon ang tunay na kinikimkim ng mga tao? Ang layon ba nila ay hindi upang matugunan ang sarili nilang mga plano at mga makasariling pagnanasa? Tunay bang ibig nilang kumilos alang-alang sa plano ng pamamahala ng Diyos? Tunay nga bang kumikilos sila alang-alang sa gawain ng Diyos? Ang layon ba nila ay tuparin ang tungkulin ng isang nilikhang nilalang?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Mula sa mga salita ng Diyos, naunawaan ko na ang pagmamahal ng mga magulang para sa kanilang mga anak ay itinutulak ng kanilang mga makasariling pagnanais. Pagkatapos akong maaresto dahil sa pananampalataya sa Diyos, nadama ng mga magulang ko na nagdala ako ng kahihiyan sa kanila at natakot sila sa mga pulis na magdudulot ng gulo sa kanila. Kaya, gumamit sila ng iba’t ibang pamamaraan para hadlangan ang pananampalataya ko sa Diyos, umabot pa nga sa pananakit sa sarili nila para pilitin ako. Napagtanto kong hindi tunay ang kanilang pagmamahal para sa akin. Hindi dalisay ang pagmamahal ng mga magulang, at para ito sa mga personal nilang interes. Kung nakinig ako sa kanila at isinuko ang pananampalataya ko sa Diyos, paano ako maliligtas? Hindi nila ako minamahal; sinasaktan nila ako! Hindi na ako puwedeng mapigilan ng pagmamahal. Gaano man ako subukang hadlangan o usigin ng mga magulang ko, nagpasya akong sumunod sa Diyos hanggang sa dulo.

Kalaunan, nang maisip ko ang pananakit ng tatay ko sa sarili niya, nakadama pa rin ako ng kaunting pagkabalisa at panghihina. Nabasa ko na sinasabi ng mga salita ng Diyos: “Dapat magkaroon ang mga kabataan ng pagtitiyaga para magpatuloy sa daan ng katotohanan na pinili na nila ngayon—upang matupad ang kanilang naising gugulin ang kanilang buong buhay para sa Akin. Hindi sila dapat mawalan ng katotohanan, ni hindi sila dapat maging mapagpaimbabaw at makasalanan—dapat silang maging matatag sa wastong paninindigan. Hindi sila dapat magpatangay na lamang, kundi dapat silang magkaroon ng espiritung may tapang na magsakripisyo at makibaka para sa katarungan at katotohanan. Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral” (Ang Salita, Vol. I. Ang Pagpapakita at Gawain ng Diyos. Mga Salita para sa mga Kabataan at Matatanda). Mula sa mga salita ng Diyos, napagtanto ko na bilang isang nilikha, kailangan kong manampalataya at sumunod sa Diyos, at gawin ang tungkulin ko. Sa ganitong paraan, may halaga at kabuluhan ang buhay. Kung hinanap ko ang pansamantalang kaginhawahan alang-alang sa katiwasayan ng pamilya, at nawala ang pagkakataon kong hangarin ang katotohanan at mailigtas ng Diyos, hindi ba’t mabubuhay ako para sa wala? Dahil pinili kong manampalataya sa Diyos, hindi ako dapat mapigilan ng sinuman o anuman, at dapat akong matatag na magpatuloy. Ito ang pagpapasya at pagtitiyagang dapat mayroon ang isang kabataan. Naisip ko si Pedro, na hinadlangan ng mga magulang niya sa kanyang pananampalataya sa Diyos, pero si Pedro ay may pagpapahalaga sa katarungan at may isang malinaw na pagkakakilala sa pagitan ng kung ano ang minahal at kinamuhian niya. Hindi siya napigilan ng kanyang mga hindi nananampalatayang magulang at matatag na sumunod sa Panginoong Jesus. Sa pagsunod sa Panginoon, naranasan niya ang paghatol, pagkastigo, mga pagsubok, at pagpipino ng Diyos, nagbago ang buhay disposisyon niya, at sa huli, pabaligtad siyang ipinako sa krus bilang isang patotoo sa Diyos. Tunay na pinakamakabuluhan ang buhay ni Pedro. Bagamat malayo ako sa halimbawa ni Pedro, handa akong tularan siya nang hindi napipigilan ng sinuman o anuman, hinahangad ang katotohanan, at namumuhay ng isang makabuluhang buhay. Pagkatapos kong maunawaan ang layunin ng Diyos, nakadama ng ganap na kalayaan ang puso ko. Hindi na ako nababagabag dahil sa saloobin sa akin ng mga magulang ko, at gusto ko lang gawin nang maayos ang tungkulin ko para mapalugod ang Diyos. Kalaunan, nang makita ng mga magulang ko na determinado akong nananampalataya sa Diyos, at na tunay na wala silang paraan para hadlangan ako, tumigil sila sa panggugulo sa akin. Ngayon, palagi akong nakikipagtipon sa iglesia at ginagawa ang tungkulin ko, at tunay na panatag at payapa ang puso ko!


22. Nabunyag ng Isang Maliit na Bagay ang Aking Tunay na Sarili

Ni Tian Tian, Tsina

Noong Abril 2021, nagtrabaho ako bilang isang superbisor sa gawaing nakabatay sa teksto sa iglesia. Isang araw, nakatanggap ako ng isang liham mula sa mas nakatataas na pamunuan, hinihiling sa aking sumulat ng isang pagsusuri kay Liu Li, isang lider ng iglesia. Kailangan nila itong matapos at maipasa sa loob ng tatlong araw. Hindi ko maiwasang mag-isip, “Bakit bigla akong sinabihan ng mas nakatataas na pamunuan na suriin si Liu Li? Dahil ba ito sa mahina ang mga kakayahan niya sa gawain, at nangangalap sila ng mga pagsusuri para pag-isipan kung tatanggalin siya? O baka naman nakita nilang may pagpapahalaga siya sa pasanin at gumagawa siya ng tunay na gawain, kaya gusto nilang itaas ang posisyon niya? Kung itataas ang posisyon ni Liu Li at binigyang-diin ko ang mga pagkukulang niya, sasabihin ba ng pamunuan na hindi ako patas sa pagtrato ko sa mga tao? Sasabihin ba nilang may kakulangan ang lahat ng tao, at na ang paglalarawan ko sa isang tao na may potensyal na linangin sa gayong kanegatibong paraan ay nagpapakita ng kawalan ko ng pagkilatis? Pero kung tatanggalin si Liu Li sa tungkulin at binigyang-diin ko ang mga kalakasan niya, sasabihin ba ng pamunuan na talagang kulang ang aking kakayahan? Kukuwestiyunin ba nila kung paanong ako, isang superbisor ng gawaing nakabatay sa teksto, na madalas na nakikipagbahaginan sa mga kapatid tungkol sa mga prinsipyo ng pagkilatis sa mga tao, pero kapag sinusuri ang isang tao, inilalarawan ang tatanggaling tao sa gayong kapositibong paraan, na nagpapakita ng kawalan ng pagkilatis, ay makagagawa ng gayong kahalagang tungkulin nang maayos nang may gayong kakayahan? Kung mangyayari iyon, siguradong magkakaroon ng pangit na impresyon ang pamunuan sa akin.” Nang nasasaisip ito, pinaalalahanan ko ang sarili ko na pangasiwaan ito nang may pag-iingat, at dapat na tumpak na maisulat ang pagsusuri ni Liu Li bago ko ito ipasa. Dahil alam kong darating si Wang Ying, ang katuwang ni Liu Li, kinabukasan para makipagkita sa akin, nagkaroon ako ng ideya. Naisip ko, “Bakit hindi ko subukang kumuha ng ilang pahiwatig mula kay Wang Ying at subukan munang alamin ang sitwasyon nang kaunti para malaman kung itataas ba ang posisyon ni Liu Li o tatanggalin siya. Kung malalaman ko kung sa aling direksiyon patutungo si Liu Li, magiging mas madali para sa akin na magsulat ng pagsusuri. Kung itataas ang posisyon niya, bibigyang-diin ko ang mga kalakasan niya, at kung tatanggalin siya, bibigyang-diin ko ang mga kakulangan niya. Magsusulat ako ng pagsusuri alinsunod sa mga layunin ng mas nakatataas na pamunuan. Sa ganitong paraan, siguradong sasabihin ng pamunuan na mayroon akong kaunting pagkilatis bilang isang superbisor, at hindi ko mapagmumukhang hangal ang sarili ko sa huli.”

Nang sumunod na araw, may isa pang lider ng iglesia, si Wang Ying, ang dumating para talakayin ang mga usapin ng gawain sa akin, pero hindi ako nakatuon sa pag-uulat ng gawain sa kanya, sa halip, patuloy akong nag-isip, “Ano ang puwede kong sabihin para mahikayat si Wang Ying na sabihin sa akin kung ano ang mangyayari kay Liu Li, nang hindi niya napapansin?” Sa sandaling matapos magsalita si Wang Ying, sadya akong nagsimulang magtanong ng mga mapagsiyasat na mga tanong, “Nitong mga nakaraan ay ikaw lang ang pumupunta rito para makipagtalakayan ng gawain sa amin. Bakit hindi pumupunta si Liu Li? Abala ba siya?” Mahinang sumagot si Wang Ying, “Abala siya sa ibang gawain.” Sa hula ko ay baka tatanggalin si Liu Li, pero hindi ako makasisigurado. Hindi ako naglakas-loob na direktang magtanong, dahil nag-alala akong baka sabihin ni Wang Ying na hindi ako nakatuon sa gawain, kaya patuloy ako sa hindi lantarang pag-uusisa, “Kayong dalawa lang ang mga lider dito, kaya paano ninyo napangangasiwaan ang bigat ng gawain?” Pagkatapos magtanong, masusi kong pinagmasdan ang bawat tingin at ekspresyon ni Wang Ying habang nagsasalita siya, sinusubukang humanap ng kahit katiting na palatandaan na magagamit ko para matukoy kung ano ang nangyayari kay Lui Li. Pero sa gulat ko, simpleng sumagot si Wang Ying, “Napakaabala ng gawain nitong nakaraan.” Hindi pa rin ako nakakuha ng anumang malinaw na impormasyon mula sa kanyang sagot, kaya sobra akong nabalisa. Ano ang gagawin ko? Hindi ko pa rin alam kong itataas ng posisyon o tatanggalin si Lui Li. Malapit na ang taning para sa pagsusumite ng pagsusuri, pero hindi ko pa ring magawang isulat ito, dahil hindi ako sigurado kung paano ito maayos na gagawin. Naisip ko, “Paano kung isulat ko na lang ang nalalaman ko, at pagkatapos ay ipaliwanag sa pamunuan na ilang beses ko pa lang nakita si Lui Li at hindi ko pa siya gaanong kilala, kaya maaaring hindi tumpak ang pagsusuri ko?” Pero muli akong nag-isip, “Hindi kaya sabihin ng nakatataas na pamunuan na bilang isang superbisor, kung hindi ko pa rin kayang makilatis ang isang tao matapos silang makita ng ilang beses, may mahina akong kakayahan at hindi ko magawang makilatis ang mga bagay-bagay? Magiging labis na kahiya-hiya iyon! Bahala na nga. Mas mabuting huwag ko na lang isulat ang pagsusuri, para hindi makita ng nakatataas na pamunuan kung wala akong pagkilatis.” Kaya, hindi ko isinulat ang pagsusuri. Pero nang naisip ko ang tungkol dito kalaunan, nakaramdam ako ng matinding pagkakonsensiya. Napagtanto ko na hinihingi sa atin ng sambahayan ng Diyos na suriin ang mga tao nang patas at obhetibo, unang-una, para maunawaan kung naaayon ba ang isang tao sa mga prinsipyo para sa paglilinang o pagpili, o para mapangasiwaan at masubaybayan kung ang isang tao ay gumaganap ng aktuwal na gawain at kalipikado para sa trabaho niya. Ang pagpili ng tamang tao para sa isang trabaho ay napakahalaga, dahil direktang naaapektuhan nito ang pagiging epektibo ng gawain at may kinalaman ito sa pagprotekta sa gawain ng sambahayan ng Diyos, at gayundin, ang pagsusulat ng pagsusuri ay maaaring magbigay sa akin ng pagpasok sa katotohanan ng pagiging isang matapat na tao. Kung ganoon, bakit nag-aalangan akong isulat ito? Bakit labis akong nababahala? Nanalangin ako sa Diyos, “O Diyos ko, ang gampanin ng pagsusulat ng pagsusuri kay Liu Li ay nagdulot sa akin ng matinding pagkalito. Nagdalawang-isip ako at naging masyadong maingat sa bagay na ito, at natakot ako na kung kulang ang pagkilatis ko at hindi tumpak ang pagsusuri ko, magiging mababa ang tingin sa akin ng pamunuan, kaya ayaw kong isulat ito. O Diyos ko, pakiusap, gabayan Mo ako para makilala ko ang aking tiwaling disposisyon.”

Sa aking mga debosyonal, nabasa ko ang mga salitang ito ng Diyos: “Ang mga anticristo ay bulag sa Diyos, wala Siyang puwang sa kanilang puso. Kapag nakakaharap nila si Cristo, itinuturing lang nila Siya bilang ordinaryong tao, palagi silang nakikiramdam sa Kanyang mga ekspresyon at tono, iniaangkop ang kanilang sarili batay sa hinihingi ng sitwasyon, hindi kailanman sinasabi kung ano talaga ang nangyayari, hindi kailanman nagsasalita ng anumang taos sa puso, nagsasalita lamang ng mga hungkag na salita at doktrina, at sinusubukang linlangin at lansihin ang praktikal na Diyos na nakatayo sa harapan ng kanilang mga mata. Wala talaga silang may-takot-sa-Diyos na puso. Ni hindi nila kayang makipag-usap sa Diyos nang mula sa puso, na magsabi ng anumang totoo. Nagsasalita sila na parang isang gumagapang na ahas, ang galaw ay paliko-liko at hindi tuwiran. Ang paraan at direksiyon ng mga salita nila ay tulad ng isang baging ng melon na umaakyat sa isang poste. Halimbawa, kapag sinasabi mong ang isang tao ay may mahusay na kakayahan at maaaring iangat, kaagad silang nagsasalita tungkol sa kung gaano kahusay ang taong ito, at kung ano ang naipapamalas at naibubunyag sa kanya; at kung sasabihin mong ang isang tao ay masama, mabilis sila sa pagsasalita kung gaano ito kasama at kamakasalanan, kung paano siya nagdudulot ng mga kaguluhan at pagkagambala sa iglesia. Kapag nagtatanong ka tungkol sa mga aktuwal na sitwasyon, wala silang masasabi; nagpapaligoy-ligoy sila, naghihintay na gumawa ka ng kongklusyon, nakikinig para sa kahulugan ng mga salita mo, upang maiayon nila ang kanilang mga salita sa iyong mga iniisip. Ang lahat ng sinasabi nila ay mga salitang masarap pakinggan, pambobola, at labis na pagpupuri na may kasamang pagpapakababa; walang sinserong salita ang lumalabas sa kanilang mga bibig. Ganito sila makipag-ugnayan sa mga tao at kung paano nila tratuhin ang Diyos—ganyan talaga sila kamapanlinlang. Ito ang disposisyon ng isang anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikalawang Bahagi)). “Mayroong partikular na katangian ang mga salita ni Satanas: Ang sinasabi ni Satanas ay iiwanan kang napapakamot sa iyong ulo at hindi maunawaan ang pinagmumulan ng mga salita nito. Kung minsan, may mga motibo si Satanas at sinasadya ang sinasabi, at kung minsan pinangingibabawan ng kalikasan nito, na ang gayong mga salita ay kusang lumalabas, at namumutawi mismo sa bibig ni Satanas. Hindi gumugugol si Satanas nang mahabang panahon sa pagsasaalang-alang sa gayong mga salita; bagkus, inihahayag ang mga ito nang hindi pinag-iisipan. Nang tanungin ng Diyos kung saan ito nanggaling, sumagot si Satanas gamit ang ilang hindi malinaw na salita. Makakaramdam ka ng sobrang pagkalito na hindi mo kailanman malalaman nang eksakto kung saan nagmula si Satanas. Mayroon ba sa inyo na nangungusap ng tulad nito? Anong uri ng paraan ng pagsasalita ang ganito? (Ito ay hindi maliwanag at hindi nagbibigay ng isang tiyak na sagot.) Anong uri ng mga salita ang dapat nating gamitin upang ilarawan ang ganitong paraan ng pananalita? Ito ay nakapagliligaw at nakapanlilihis. Ipagpalagay na ayaw ipaalam sa iba ng isang tao kung ano ang ginawa niya kahapon. Tinatanong mo siya: ‘Nakita kita kahapon. Saan ang punta mo?’ Hindi niya sinabi sa iyo nang diretso kung saan siya nagpunta. Bagkus ay sinabi niya: ‘Maraming nangyari kahapon. Nakakapagod!’ Sinagot ba niya ang tanong mo? Oo sinagot niya, ngunit hindi iyon ang sagot na nais mo. Ito ang ‘pagkadalubhasa’ sa panlilinlang na nasa pananalita ng tao. Hindi mo kailanman matutuklasan kung ano ang ibig niyang sabihin o maiintindihan ang pinagmulan o intensyon sa likod ng kanyang mga salita. Hindi mo alam kung ano ang kanyang sinusubukang iwasan sapagkat may sarili siyang kuwento sa puso niya—ito ay panlilinlang. Mayroon ba sa inyo na madalas ding magsalita sa ganitong paraan? (Oo.) Ano kung gayon ang inyong layunin? Kung minsan ba ay upang protektahan ang inyong sariling mga kapakanan, minsan upang panatilihin ang inyong pagpapahalaga sa sarili, katayuan, at imahe, upang protektahan ang mga lihim ng inyong pribadong buhay? Anuman ang layon, hindi ito maihihiwalay sa inyong mga pakinabang at may kinalaman sa inyong mga kapakanan. Hindi ba ito ang kalikasan ng tao? Ang lahat ng may gayong kalikasan ay may malapit na ugnayan kay Satanas, kung hindi nama’y pamilya nito. Maaari natin itong sabihin na ganito nga, hindi ba? Sa pangkalahatan, ang ganitong pagpapamalas ay kamuhi-muhi at kasuklam-suklam” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Inilalantad ng Diyos na ang mga anticristo, sa mga pakikitungo nila sa Diyos, ay palaging kumikilos nang mapanlinlang, kumukuha sila ng mga senyales mula sa Kanyang mga ekpresyon bago magpasya kung paano kumilos. Hindi sila matapat na nagsasalita sa harap ni Cristo, at ginagamit nila ang makitid na pag-iisip ng tao para linlangin ang Diyos. Tunay na mapanlinlang at buktot ang disposisyon nila, kaya’t kinamumuhian sila ng Diyos. Nang pagnilayan ko ito, napagtanto kong umasal din ako sa parehong paraan. Sinabihan ako ng nakatataas na pamunuan na sumulat ng pagsusuri ni Liu Li, at maitataas man ang posisyon o matatanggal si Liu Li, dapat na isinulat ko ang aking pagsusuri batay sa pagkakaunawa ko sa kanya, nang obhetibo at ayon sa katunayan, dahil ito ang pakay para sa pagtataguyod ng gawain ng iglesia. Pero sa halip na pag-isipan kung paano ako magsasalita nang matapat, kung paano ko maisusulat ang nalalaman ko nang patas at obhetibo para magampanan ko ang aking responsabilidad, Inuna ko munang maghaka-haka tungkol sa kung ano ang ibig sabihin ng kahilingan ng pagsusuri at kung paano ko ito maisusulat nang makikinabang ako. Natakot akong kung hindi tumpak ang aking pagsusuri, makikita ng nakatataas na pamunuan ang aking mga kakulangan at iisipin nilang wala akong pagkilatis, at magkakaroon sila ng masamang impresyon sa akin. Para protektahan ang aking imahe at katayuan sa paningin ng pamunuan, ginusto kong alamin ang kanilang intensyon at kunin ang hudyat ko mula roon. Nang dumalaw si Wang Ying para tingnan ang aking gawain, hindi ako nakatuon sa pagbibigay ng tamang ulat, pero sa halip, piniga ko ang utak ko, iniisip kung paano ko mapagagawa kay Wang Ying na sabihin sa akin ang tungkol sa kung ano ang nagyayari kay Liu Li. Kung itataas ang posisyon ni Liu Li, kukunin ko ang hudyat mula roon at bobolahin siya, bibigyang-diin ang kanyang mga kalakasan, at paliliitin ang kanyang mga kakulangan, pero kung tatanggalin siya, bibigyang-diin ko ang kanyang mga kahinaan. Inakala ko na ang pagsusumite ng ganoong pagsusuri ang magpapaisip sa nakatataas na pamunuan na ako ay isang superbisor na may mahusay na kakayahan at na tumpak ang pagtingin sa mga tao, at hindi ako masyadong nagkukulang. Kapag sinusuri ko ang isang tao bilang mabuti o masama, hindi ito batay sa mga katunayan o katotohanang prinsipyo, kundi sa halip kung itataas ba siya ng posisyon o tatanggalin. Sumasabay lang ako sa agos, hindi ginagawang obhetibo o totoo ang aking pagsusuri. Ang bawat tao ay may parehong mga kalakasan at kahinaan, kaya dapat kong isulat ang pagsusuri nang patas, obhetibo, at totoo. Kung hindi mabuti ang isang tao at sumulat ako ng isang positibong pagsusuri, nagsasagawa ako ng panlilinlang, at kung ililihis nito ang iba at magdadala ng masasamang kahihinatnan at magagambala at magugulo ang gawain ng iglesia, sa gayon ay gumagawa ako ng kasamaan at tumututol sa Diyos. Pero kung ang tao ay naghahangad ng katotohanan at sumulat ako ng negatibong pagsusuri, hindi ako nagiging patas sa kanya, pinipinsala siya at ipinagkakait sa kanya ang oportunidad na magsanay. Ang kahilingan ng pamunuan sa akin na suriin ang isang tao ay dahil gusto nilang masuri ang taong ito at komprehensibo itong matasa nang ayon sa pagsusuri ng nakararami, dahil tinitiyak nito ang pagiging tumpak at pagiging obhetibo. Samakatwid, mahalaga ang bawat pagsusuri. Pero dahil inudyukan ako ng aking tiwaling disposisyon, sinubukang palakihin o paliitin ang mga kalakasan at kahinaan ng isang tao para sa kapakanan ng sarili kong kapakinabangan, na isang bagay na malamang maglilihis sa mga tao at magpapahirap sa pamunuan na magkaroon ng tumpak at obhetibong pagkaunawa sa isang tao. Hindi ko namamalayang hinahadlangan at ginagambala ko ang gawain ng sambahayan ng Diyos sa pagpili at paglinang ng mga tao. Nakita ko na ang disposisyon ko ay katulad ng sa isang anticristo, at sinisikap kong magsalita at makinig para sa kapakanan ng sarili kong interes, sinusubukang unawain ang nakatagong kahulugan sa mga salita at ginagawa ang iba’t ibang paraan para makahanap ng impormasyon. Napakamapanlinlang ko at namumuhay nang walang dangal o integridad. Naisip ko ang mga salita ng Diyos: “Ang pagkamatapat ay nangangahulugang pagbibigay ng puso ninyo sa Diyos, hindi pagiging huwad sa Diyos sa anumang bagay, pagiging bukas sa Kanya sa lahat ng bagay, hindi pagtatago kailanman ng mga katunayan, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay na mga pagtatangka lang upang makuha ang pabor ng Diyos. Sa madaling salita, ang pagiging matapat ay pagiging dalisay sa inyong mga kilos at salita, at hindi panlilinlang sa Diyos o sa tao” (Ang Salita, Vol. I. Ang Pagpapakita at Gawain ng Diyos. Tatlong Paalaala). Hindi mataas ang mga hinihingi sa atin ng Diyos. Hangad lang Niya na magsalita at kumilos tayo nang may katapatan, na ipahayag ang katotohanan nang walang panlilinlang, at maging isang matapat na tao na praktikal at bukas, iniiwasan ang pagsisinungaling, panlilinlang, at pagtatago. Hindi ko lubos na kilala si Liu Li at hindi ko siya kayang kilatisin nang tumpak, kaya’t dapat isinulat ko ang aking pagsusuri batay sa aking nalalaman at sinabi ang katotohanan. Kailangan lang na wala akong ibang natatagong motibo at hindi ako magsagawa ng panlilinlang, at maging praktikal at patas lang sa pagtrato ko sa iba. Pero hindi wasto ang aking mga layunin, at hinangad kong gamitin ang pagsusuring ito para magkamit ng pabor mula sa nakatataas na pamunuan, at kaya sinubukan kong tantiyahin ang kanilang kagustuhan at layunin, at magpasya kung paano isusulat ang pagsusuri batay sa mga kagustuhan nila. Ginusto ng pamunuan na kilalanin ang isang tao sa pamamagitan ng aking pagsusuri, pero hindi sila nakakuha ni isang matapat na salita mula sa akin. Ang gayong saloobin ay malayo sa pagsasagawa ng pagiging isang matapat na tao! Nang mapagtanto ito, nakadama ako ng matinding pagkasuklam sa aking mapanlinlang na disposisyon.

Kalaunan, nabasa ko ang mga salitang ito ng Diyos: “At ano ang pagkakaroon ng takot sa Diyos at pag-iwas sa kasamaan? Kapag sinusuri mo ang isang tao, halimbawa—nauugnay ito sa pagkakaroon ng takot sa Diyos at pag-iwas sa kasamaan. Paano mo sila kinikilatis? (Dapat tayong maging matapat, makatarungan, at patas, at hindi dapat nakabatay sa ating mga damdamin ang ating mga salita.) Kapag sinasabi mo kung ano mismo ang iniisip mo, at kung ano mismo ang nakita mo, nagiging matapat ka. Una sa lahat, ang pagiging matapat ay tugma sa pagsunod sa daan ng Diyos. Ito ang itinuturo ng Diyos sa mga tao; ito ang daan ng Diyos. Ano ang daan ng Diyos? Pagkakaroon ng takot sa Diyos at pag-iwas sa kasamaan. Ang pagiging matapat ba ay hindi bahagi ng pagkatakot sa Diyos at pag-iwas sa kasamaan? At hindi ba ito pagsunod sa daan ng Diyos? (Oo, pagsunod ito.) Kung hindi ka matapat, ang nakikita mo at ang iniisip mo ay hindi tugma sa lumalabas sa bibig mo. May magtatanong sa iyo, ‘Ano ang opinyon mo sa taong iyon? Responsable ba siya sa gawain ng iglesia?’ at sasagot ka, ‘Magaling siya. Mas responsable siya kaysa sa akin, mas mahusay ang kakayahan niya kaysa sa akin, at mabuti rin ang pagkatao niya. Nasa kahustuhan siya at matatag siya.’ Pero ito ba talaga ang iniisip mo sa puso mo? Ang talagang nakikita mo ay bagama’t may kakayahan nga ang taong ito, siya ay hindi maaasahan, medyo mapanlinlang, at napakamapagpakana. Ito talaga ang iniisip mo, pero noong oras nang magsalita, naisip mo na, ‘Hindi ko puwedeng sabihin ang katotohanan, hindi ko dapat mapasama ang loob ng sinuman,’ kaya mabilis kang nagsabi ng ibang bagay, at pinili mong magsalita ng mabubuting bagay tungkol sa kanya, pero wala ni isa sa sinabi mo ang talagang nasa isip mo; ang lahat ng ito ay kasinungalingan at lahat ay pandaraya. Ipinapakita ba nito na sinusunod mo ang daan ng Diyos? Hindi. Ang tinatahak mo ay ang daan ni Satanas, ang daan ng mga demonyo. Ano ang daan ng Diyos? Ito ang katotohanan, ito ang batayan kung saan dapat ibagay ng mga tao ang kanilang pag-uugali, ito ang daan ng pagkakaroon ng takot sa Diyos at paglayo sa kasamaan. Bagama’t nakikipag-usap ka sa ibang tao, nakikinig din ang Diyos; pinagmamasdan Niya ang iyong puso at sinisiyasat ito. Nakikinig ang mga tao sa sinasabi mo, pero sinisiyasat ng Diyos ang puso mo. Kaya ba ng mga tao na siyasatin ang puso ng tao? Ang pinakamagagawa nila ay ang makita na hindi ka nagsasabi ng katotohanan; nakikita nila kung ano ang nasa panlabas, pero tanging Diyos lamang ang nakakikita ng nasa pinakakaibuturan ng puso mo. Ang Diyos lamang ang nakakikita ng iniisip mo, ng pinaplano mo, at ng maliliit na pakana, mga mapandayang paraan, at aktibong mga iniisip na mayroon ka sa puso mo. Kapag nakikita ng Diyos na hindi ka nagsasabi ng totoo, ano ang opinyon at ebalwasyon Niya sa iyo? Na hindi mo sinunod ang daan ng Diyos sa bagay na ito dahil hindi ka nagsabi ng totoo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, malinaw na gusto ng Diyos ang matatapat na tao. Ang matatapat na tao ay mayroong may-takot-sa-Diyos na puso at dinarangal Siya bilang dakila anuman ang kinahaharap nila. Hindi ko kailanman naisip na ang pagsusulat ng mga pagsusuri ay may kinalaman sa katotohanan ng pagkatakot sa Diyos, kaya hindi ko sineryoso ang pagsusuri. Ngayon, sa pagninilay sa usapin ng pagsusuri kay Liu Li, nakita kong may ilang pagkukulang at kahinaan si Liu Li sa kanyang tungkulin, pero mayroon din siyang mga kalakasan, at kung hindi ko siya makikilatis nang tumpak, dapat kong iulat ang napagmasdan ko nang direkta, tanggapin ang pagsisiyasat ng Diyos, at maging matapat at hindi mapanlilinlang. Ito ang ibig sabihin ng magsalita ng katotohanan at maging isang matapat na tao. Pero para protektahan ang aking dangal at katayuan, natakot ako na kung hindi tumpak ang aking pagsusuri, maaari akong makilatis ng nakatataas na pamunuan, at natakot akong mapahiya at maliitin, kaya gumamit ako ng panloloko at hindi nagsabi ng katotohanan. Pinili kong hindi isulat ang pagsusuri sa halip na ipagsapalaran ang aking reputasyon. Napakamapanlinlang at kaduda-duda ko! Ayaw kong maging matapat at magsabi ng katotohanan, na nagpakitang wala talaga akong may-takot-sa-Diyos na puso! Ang mga taong may-takot-sa-Diyos na puso ay mabusisi at maingat kapag sinusuri ang iba, at praktikal nilang naipapahayag ang pagkaunawa at mga pananaw nila sa isang tao. Nagagawa nila ito nang walang mga personal na motibo at sinasabi ang lahat ng nalalaman nila, nang hindi pinalalaki o itinatago ang mga bagay-bagay. Ito ang pag-uugali ng isang matapat na tao. Gayumpaman, kapag ang mga tao na walang may-takot-sa-Diyos na puso ang nagsusuri sa iba, hindi nila isinasaalang-alang kung ang mga salita nila ay batay sa mga katunayan o kung nasasalungat nila ang Diyos, at sinasabi lang nila ang anumang kapaki-pakinabang sa kanila, at walang ni isang katotohanan ang lumalabas sa bibig nila. Ang ganoong mga tao ay may napakamapanlinlang na mga disposisyon. Sa pagkakataong ito, sa pamamagitan ng pagsulat ng pagsusuri, nabunyag ako, at nakita kong hindi ko matanggap ang pagsisiyasat ng Diyos sa aking tungkulin, na wala akong may-takot-sa-Diyos na puso, at na kumilos ako batay sa kung ano ang kapaki-pakinabang sa aking sarili, inuuna ang aking mga sariling interes kaysa sa pagsasagawa ng katotohanan. Ibig sabihin nito ay tinatahak ko ang landas ng pagsalungat sa Diyos. Hindi ko inasahan na matapos ang maraming taon ng pananampalataya sa Diyos, nananatiling hindi nagbabago ang aking satanikong disposisyon, at na kaya ko pa ring maging mapanlinlang pagdating sa aking mga interes. Magiging napakamapanganib na magpatuloy nang ganito! Sa puso ko, nanalangin ako sa Diyos para magsisi, hinihiling sa Kanya na gabayan ako sa mas malalim na pagkaunawa ng aking satanikong disposisyon.

Isang araw, sa aking mga debosyonal, nabasa ko ang mga salitang ito ng Diyos: “Pinakamahirap makita ang kasamaan, sapagkat ito ay naging kalikasan na ng tao at nagsimula na silang luwalhatiin ito, at maging ang higit pang kasamaan ay hindi na masama sa paningin nila. Kaya, mas mahirap makita ang masamang disposisyon kaysa sa mapagmatigas na disposisyon. May mga taong nagsasabi: ‘Paanong hindi ito madaling makita? Ang lahat ng tao ay may masasamang pagnanasa. Hindi ba’t iyon ay kasamaan?’ Mababaw na pananaw iyon. Ano ang tunay na kasamaan? Aling mga kalagayan ang masama kapag namamalas ang mga iyon? Masamang disposisyon ba kapag gumagamit ang mga tao ng tila mahahalagang pahayag para itago ang masasama at kahiya-hiyang layon na nasa kaibuturan ng kanilang puso, at pagkatapos ay paniwalain ang iba na napakabuti, walang kapintasan, at lehitimo ang mga pahayag na ito, at sa huli ay makamtan ang kanilang mga lihim na motibo? Bakit ito tinatawag na pagiging masama at hindi pagiging mapanlinlang? Pagdating sa disposisyon at diwa, hindi ganoon kasama ang pagkamapanlinlang. Ang pagiging masama ay mas mabigat kaysa pagiging mapanlinlang, ito ay isang pag-uugaling mas tuso at masama kaysa pagiging mapanlinlang, at mahirap para sa karaniwang tao na mahalata ito. Halimbawa, anong klaseng mga salita ang ginamit ng ahas para akitin si Eba? Paimbabaw na mga salita, na tama sa pandinig at tila sinambit para sa kabutihan mo. Wala kang malay na may anumang mali sa mga salitang ito o anumang masamang layon sa likod ng mga ito, at kasabay nito, hindi mo malimutan ang mga mungkahing ito ni Satanas. Ito ay tukso. Kapag natutukso ka at nakikinig sa ganitong klaseng mga salita, hindi mo mapipigilang maakit at malamang na mahulog ka sa bitag, sa gayon ay makakamtan ni Satanas ang kanyang mithiin. Ang tawag dito ay kasamaan. Ginamit ng ahas ang pamamaraang ito para akitin si Eba. Ito ba ay isang uri ng disposisyon? (Oo.) Saan nanggagaling ang ganitong uri ng disposisyon? Nanggagaling ito sa ahas, kay Satanas. Ang uring ito ng masamang disposisyon ay umiiral sa kalikasan ng tao” (Ang Salita, Vol. III. Ang mga Diskurso ni Cristo ng mga Huling Araw. Tanging ang Pagkakilala sa Sarili ang Makakatulong sa Paghahangad ng Katotohanan). Inilalantad ng Diyos na kapag nakikisalamuha ang mga tao sa isa’t isa, madalas silang gumagamit ng matatayog na pahayag at tila nagsasagawa ng lehitimong pakikipag-usap, pero sa realidad, puno ito ng panloloko. Gumagamit sila ng mga pahayag na mukhang mabuti at tama para itago ang kanilang mga layunin at makamit ang kanilang mga layon. Ito ay isang buktot na disposisyon, at pinakakinasusuklaman at kinamumuhian ng Diyos ang ganitong mga tao. Sa puntong ito, napagtanto ko kung gaano kalubha ang buktot na disposisyon ko. Nang dumating si Wan Ying para tingnan ang gawain ko, gamit ang dahilan ng pag-aalala kay Liu Li, gumawa ako ng paraan para maitanong kung abala ba si Liu Li sa gawain, binanggit na matagal ko na siyang hindi nakikita. Ang tanong na ito ay tila nagpapakita ng tunay na malasakit para kay Liu Li, pero sa katunayan, ginamit ko lang ito para makuha ang impormasyong nais kong makuha mula kay Wang Ying at udyukan siyang ibunyag kung ano ang mangyayari kay Liu Li. Pero nang hindi sinakyan ni Wang Ying ang aking mga tanong, binago ko ang aking estratehiya at sinimulan kong usisain ang tungkol sa impormasyon kaugnay kay Liu Li sa pamamagitan ng pagkukunwaring nagmamalasakit sa gawain ng iglesia. Nakita ko na patuloy akong nagpapakana sa aking mga salita at kilos para makamit ang aking mga layon, gumagawa ng patibong para kay Wang Ying nang hindi niya nalalaman, gumagawa ng paraan para gumamit ng tila mga pangkaraniwang usapan para mahimok siyang sabihin ang gusto kong marinig, para makamit ang impormasyong hinahanap ko. Nagpanatili ako ng kalmadong panlabas at mukhang maayos ang lahat, pero sa loob-loob ko, nagpaplano ako at nagpapakana. Wala akong pagiging taos-puso kapag nakikipag-usap o nakisasalamuha sa iba, at sa halip ay umasa ako sa aking satanikong disposisyon at nagpakana at nagmanipula sa iba. Nakita kong tunay ngang buktot ang aking kalikasan! Tulad lang ng ahas na tinukso si Eba para kainin ang bunga ng puno ng kaalaman ng mabuti at masama, mukhang tama ang mga salita nito, pero tuso at patago nitong iniligaw ang mga tao, at itinago ang tunay nitong mga layunin. Ito ang buktot na disposisyon ni Satanas. Hindi ba’t ang kalikasan ng aking mga salita at kilos ay kapareho lang nang sa ahas? Napakamapanlinlang at tusong paraan ito ng pamumuhay! Usapin lang ito ng simpleng pagsusulat ng isang pagsusuri at walang kinalaman sa malalaking interes, pero gumamit ako ng gayong kasuklam-sulam at ubod ng samang pamamaraan para maging mapanlinlang at tuso. Kung hindi magbabago ang disposisyon kong ito, kung gayon ay pagdating sa mga usaping may kinalaman sa malalaking interes, tiyak na lilinlangin ko ang mga tao at dadayain ang Diyos gamit ang aking buktot at mapanlinlang na disposisyon, at gagawa ako ng mas malalaki pang kasamaan na sasalungat sa saloobin ng Diyos. Nakita ko kung gaano kamapanganib para sa akin kung hindi mababago ang aking buktot at mapanlinlang na disposisyon.

Pagkatapos, nabasa ko ang mga salitang ito ng Diyos: “Hinihingi ng Aking kaharian ang mga matapat, ang mga hindi mapagkunwari o mapanlinlang. Hindi ba’t ang mga tunay at tapat na tao ay hindi sikat sa mundo? Mismong kabaligtaran Ako. Katanggap-tanggap na lumapit sa Akin ang matatapat na tao; nalulugod Ako sa ganitong uri ng tao, at kailangan Ko rin ang ganitong uri ng tao. Ito mismo ang Aking pagiging matuwid” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 33). “Sa loob ng panahon kung saan isinasagawa ng isang tao ang pagiging matapat na tao, hindi maiiwasan na maharap sa maraming kabiguan at mga sandali kung saan nabubunyag ang katiwalian ng isang tao. Maaaring may mga pagkakataon kung kailan hindi tumutugma ang mga salita at kaisipan ng isang tao, o ang mga sandali ng pagkukunwari at panlilinlang. Gayunman, ano pa man ang mangyari sa iyo, kung nais mong sabihin ang katotohanan at maging isang matapat na tao, dapat ay kaya mong bitiwan ang iyong pride at banidad. Kapag hindi mo nauunawaan ang isang bagay, sabihin mong hindi mo nauunawaan; kapag hindi malinaw sa iyo ang isang bagay, sabihin mong hindi ito malinaw. Huwag kang matakot na hamakin ka ng iba o na maliitin ka ng iba. Sa pamamagitan ng palagiang pagsasalita mula sa puso at pagsasabi ng katotohanan sa ganitong paraan, matatagpuan mo ang kagalakan, kapayapaan, at ang pakiramdam ng paglaya at napalaya sa puso mo, at hindi ka na mapipigilan ng banidad at pride. Kanino ka man nakikipag-ugnayan, kung maipapahayag mo kung ano talaga ang iniisip mo, masasabi sa iba ang nilalaman ng puso mo, at hindi ka magpapanggap na alam mo ang mga bagay na hindi mo naman alam, iyan ay isang matapat na saloobin. Minsan, maaaring hamakin ka ng mga tao at tawagin kang hangal dahil palagi mong sinasabi ang katotohanan. Ano ang dapat mong gawin sa gayong sitwasyon? Dapat mong sabihin, ‘Kahit na tawagin akong hangal ng lahat, maninindigan ako na maging isang matapat na tao, at hindi isang mapanlinlang na tao. Magsasalita ako nang tapat at alinsunod sa mga katunayan. Bagama’t ako ay marumi, tiwali, at walang halaga sa harapan ng Diyos, sasabihin ko pa rin ang katotohanan nang walang pagkukunwari o pagbabalat-kayo.’ Kung magsasalita ka sa ganitong paraan, magiging matatag at payapa ang puso mo. Upang maging isang matapat na tao, dapat mong bitiwan ang iyong banidad at pride, at upang masabi mo ang katotohanan at maipahayag ang mga tunay mong damdamin, hindi mo dapat katakutan ang pangungutya at pang-aalipusta ng iba. Kahit na tratuhin ka ng iba na parang isang hangal, hindi ka dapat makipagtalo o hindi mo dapat ipagtanggol ang sarili mo. Kung maisasagawa mo ang katotohanan sa ganitong paraan, ikaw ay magiging isang matapat na tao” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Ginagawang malinaw ng Diyos kung sino ang gusto Niya at kung sino ang kinamumuhian Niya. Ang matatapat na tao lang ang tinatanggap at pinagpapala ng Diyos. Ang Diyos ay banal, at walang pagbubulaan o panlilinlang sa Kanya. Ang mga salita ng Diyos ay palaging tuwiran at malinaw. Tulad nang malinaw na itinagubilin ng Diyos kay Adan at Eba sa Halamanan ng Eden, sinasabi sa kanila kung aling bunga mula sa aling puno ang maaari nilang kainin, at kung alin ang magdudulot ng kamatayan. Ang mga tagubilin ng Diyos ay malinaw at walang anumang pagtatago. Hinihiling din ng Diyos na tayo ay maging dalisay at matapat na mga tao, dahil ito ang tunay na wangis ng tao. Nabubuhay sa mundo ni Satanas, nakikisalamuha ang mga tao gamit ang mga kasinungalingan, panlilinlang, at panloloko, palaging may suot na maskara, at namumuhay sa nakapapagod na paraan. Sa bandang huli, palalim nang palalim ang paggawang tiwali sa kanila ni Satanas, at mahaharap sa matuwid na pagpaparusa ng Diyos. Nakita ko na ang ilang kapatid na nakapaligid sa akin ay kayang magsagawa bilang mga matapat na tao, na kapag nakita nilang may problema ang iba, kaya nilang direktang tukuyin ito para matulungan ang mga ito, at kapag nakita nila ang isang tao na gumagawa ng mga bagay na hindi naaayon sa katotohanan, kaya nilang pungusan ito nang hayagan, at maaari silang maging taos-puso at magbigay ng tulong at suporta sa isa’t isa. Dalisay ang mga taong ito, at nadama nilang pinalaya at malaya sila, at hinahangad nila na maging matatapat na tao at tinatahak ang landas ng kaligtasan. Naunawaan ko ang kahulugan ng pagiging isang matapat na tao, at binigyan ako ng mga salita ng Diyos ng isang landas ng pagsasagawa. Hindi na ako makapagpapakana at makapanlilinlang para sa dangal at katayuan. Ang gayong pag-uugali ay tunay na kasuklam-suklam! Dapat kong abutin ang pamantayan ng pagiging isang matapat na tao ayon sa hinihingi ng Diyos, at isulat ang totoong nalalaman ko tungkol kay Liu Li. Kahit pa mapahiya ako kung hindi ito tumpak, basta’t matapat ako at napalulugod ang Diyos, sapat na iyon para sa akin.

Bukod dito, mayroon akong nakalilinlang na pananaw tungkol sa pagsusulat ng mga pagsusuri, inakala na bilang isang superbisor ng gawaing nakabatay sa teksto, dapat na magawa kong makilatis ang mga tao at makapagsulat ng tumpak na mga pagsusuri para maituring na mahusay, kaya, nag-atubili ako na maging matapat sa takot na hindi makasulat ng maayos na pagsusuri at mapahiya. Kalaunan, nabasa ko ang mga salita ng Diyos na ito: “Kapag ang isang tao ay nahalal ng mga kapatid na maging lider, o iniangat ng sambahayan ng Diyos para gawin ang isang tiyak na gawain o gampanan ang isang tiyak na tungkulin, hindi ito nangangahulugan na mayroon siyang espesyal na katayuan o posisyon, o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay kayang magpasakop sa Diyos, at hindi Siya ipagkakanulo. Tiyak na hindi rin ito nangangahulugan na kilala niya ang Diyos, at isa siyang taong may takot sa Diyos. Sa katunayan, hindi niya natamo ang anuman dito. Ang pag-aangat at paglilinang ay pag-aangat at paglilinang lamang sa prangkang salita, at hindi katumbas nito na pauna na siyang itinalaga at sinang-ayunan ng Diyos. Ang pag-aangat at paglilinang sa kanya ay nangangahulugan lamang na iniangat na siya, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan. Samakatwid, kapag iniaangat at nilinang ang isang tao sa iglesia para maging lider, iniaangat at nililinang lamang siya sa literal na paraan; hindi ito nangangahulugan na pasok na siya sa pamantayan at mahusay bilang isang lider, na kaya na niyang gampanan ang gawain ng pamumuno, at kayang gawin ang tunay na gawain—hindi ganoon. Hindi malinaw na nakikilatis ng karamihan sa mga tao ang mga bagay na ito, at batay sa sarili nilang mga imahinasyon ay tinitingala nila ang mga iniangat. Isa itong pagkakamali. Kahit ilang taon na silang nananampalataya sa Diyos, taglay nga ba talaga ng mga iniangat ang katotohanang realidad? Maaaring hindi. Nagagawa ba nilang ipatupad ang mga pagsasaayos ng gawain ng sambahayan ng Diyos? Maaaring hindi. Mayroon ba silang pagpapahalaga sa responsabilidad? Tapat ba sila? Kaya ba nilang magpasakop? Kapag may nakakaharap silang isang isyu, nagagawa ba nilang hanapin ang katotohanan? Walang nakakaalam sa lahat ng ito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Mula sa mga salita ng Diyos, nakita ko na sa sambahayan ng Diyos, maging lider man o superbisor, hindi ibig sabihin nito na nauunawaan niya ang lahat ng aspekto ng katotohanan, o na taglay niya ang lahat ng aspekto ng mga katotohanang realidad. Ang pagsasaayos ng iglesia sa akin na maging superbisor ay isang oportunidad lang para sa akin na magsanay, at hindi ibig sabihin nito na naunawaan ko ang mas maraming katotohanan kaysa sa iba o na kaya kong kumilatis ng iba’t ibang uri ng tao. Naging malinaw sa akin na maraming katotohanan pa ang hindi ko nauunawaan, at na kailangan kong maranasan ang iba’t ibang kapaligiran para makamit ang mga ito. Napagtanto ko na kung pahahalagahan ko ang pagkakataong ito, at mas maghahanap sa pamamagitan ng panalangin at pagkilos nang naaayon sa katotohanan kapag nahaharap sa mga bagay-bagay, mabilis na lalago ang aking buhay. Gayumpaman, sa halip ay itinuring kong mataas ang sarili ko sa posisyon ng isang superbisor, iniisip na bilang isang superbisor, dapat mayroon akong pagkilatis at makasulat ng mga tumpak na pagsusuri. Para makakuha ng papuri at paghanga mula sa mas nakatataas na pamunuan, nauwi ako sa pagsasagawa ng panlilinlang at pagiging baliko para maitago ang aking sarili, sa halip na makita ang aking kawalan ng pagkilatis at maghanap ng mas maraming katotohanan sa larangang ito. Kung magpapatuloy ako sa ganitong paraan, hindi lang nito ako mahahadlangan sa pag-unawa sa katotohanan, kundi gagawin din nitong mas mapanlinlang ang aking disposisyon, at sa huli, wala akong mapapala. Nang mapagtanto ito, natuto akong tanggapin nang tama ang aking mga kakulangan.

Hindi nagtagal, nakatanggap ako ng liham mula sa mas nakatataas na pamunuan, hinihiling sa akin na sumulat ng pagsusuri tungkol kay Sister Sun Lan. Naisip ko, “Dalawang araw ko pa lang na nakilala si Sister Sun Lan, kaya limitado pa ang pagkaunawa ko sa kanya. Kung hindi magiging tumpak ang aking pagsusuri, iisipin ba ng mga lider na wala akong pagkilatis at mamaliitin nila ako?” Pero pagkatapos ay naisip ko, “Narinig kong si Sun Lan ay may potensyal na linangin, kaya marahil ay dapat kong bigyang-diin ang kanyang mga kalakasan. Sa gayong pagsusuri, tiyak na sasabihin ng mga lider na dahil nagawa kong tumpak na tasahin ang isang tao sa loob lang ng dalawang araw, may pagkilatis ako. Talagang pagmumukhain akong mahusay niyon.” Sa sandaling iyon, napagtanto ko na sinusubukan ko muling magsagawa ng panlilinlang. Pinamatnugutan ng Diyos ang kapaligirang ito para subukin kung kaya kong maging matapat na tao. Ang pagsusulat ng mga pagsusuri ay may kinalaman sa pagtataas ng posisyon o pagtatanggal sa isang tao—hindi ito isang maliit na bagay. Hindi ko mapagpasyahan kung paano magsusulat ng pagsusuri batay sa sarili kong interes. Pagkatapos ay nabasa ko ang mga salitang ito ng Diyos: “Kapag nagsasalita ka, napakarami mong pasikot-sikot, masyado kang nag-iisip, at namumuhay nang nakakapagod, lahat ng ito ay para protektahan ang sarili mong reputasyon at pagpapahalaga sa sarili! Nalulugod ba ang Diyos sa pag-asal mo nang ganito? Pinakakinasusuklaman ng Diyos ang mga taong mapanlinlang. Kung gusto mong maging malaya sa impluwensiya ni Satanas at makamit ang kaligtasan, kailangan mong tanggapin ang katotohanan. Una ay kailangan mong magsimula sa pagiging isang matapat na tao. Maging prangka, sabihin ang totoo, huwag magpapigil sa iyong mga damdamin, iwaksi ang iyong pagkukunwari at panlalansi, at magsalita at pangasiwaan ang mga bagay nang may prinsipyo—isa itong madali at masayang paraan ng pamumuhay, at makapamumuhay ka sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Maiwawaksi ng Isang Tao ang mga Gapos ng Isang Tiwaling Disposisyon). Hindi ko na kayang pagtakpan o ikubli ang aking sarili para sa kapakanan ng banidad at katayuan ko. Kailangan kong maging matapat na tao at maging praktikal. Kailangan kong isulat kung ano ang alam ko, nang hindi iniintindi kung paano ako makikita ng iba. Ang pag-asal sa ganitong paraan ay makapagpapanatag sa akin. Kaya sumulat ako ng isang obhetibo at patas na pagsusuri kay Sun Lan at isinumite ito. Nakaramdam ako ng matinding kaluwagan at paglaya sa aking puso. Hindi ko na naramdaman tulad ng naramdaman ko dati, nang gumugugol ako ng matinding pag-iisip sa panlilinlang. Matapos maranasan ang tamis ng pagsasalita ng totoo at pagsasagawa ng katotohanan, sinabi ko sa sarili ko na sa hinaharap, kapag naharap sa mga bagay na may kinalaman sa aking dangal, gaano pa man maging kahiya-hiya ang mga bagay-bagay, kailangan kong maging bukas at hayag. Salamat sa Diyos!


23. Ang Labis na Pagiging Mapagkompetensiya ay Nakapipinsala sa Lahat ng Kasangkot

Ni Liu Xing, Tsina

Noong 2016, nahalal ako bilang lider ng iglesia. Talagang may motibasyon ako, at nagpasya akong gawin nang tama ang tungkuling ito at gawin ang lahat ng makakaya ko para pangasiwaan nang maayos ang gawain ng iglesia, para makita ng mga kapatid na pinili nila ang tamang tao. Pero hindi nagtagal, natuklasan ko na si Sister Li Xin, na nakikipagtulungan sa akin, ay mas matagal nang gumagawa sa kanyang tungkulin kaysa sa akin, may mas mahusay siyang kakayahan, at kaya niyang magbahagi ng katotohanan nang mas malinaw. Kapag dumadalo kami sa mga pagtitipon nang magkasama, nagagawa niyang sagutin ang karamihan sa mga katanungan ng mga kapatid, at nasisiyahan ang mga kapatid na makinig sa kanyang pagbabahagi. Nang makita ko ang lahat ng ito, medyo nabalisa ako, iniisip na, “Talaga ngang malinaw ang pagbabahagi ni Li Xin tungkol sa katotohanan, pero kung magpapatuloy ito, siya na ang titingalain ng lahat. Kapag nagkagayon, sino pa ang papansin sa akin? Hindi maaari, kailangan kong maghanap ng paraan para patunayan ang sarili ko.” Pagkatapos niyon, madalas akong magpuyat para kumain at uminom ng marami pang salita ng Diyos at sangkapan ang sarili ko ng katotohanan. Sa mga pagtitipon, sa tuwing nagtatanglaw ang pagbabahagi ng isang tao tungkol sa mga salita ng Diyos, nagmamadali akong magtala para maibahagi ko ito sa mga pagtitipon sa ibang mga grupo, ipinapakita sa mga kapatid na napakarami rin ng nauunawaan ko. Kalaunan, dahil nakatira si Li Xin sa medyo liblib na lugar, naging mahirap para sa mga kapatid na ikonsulta sa kanya ang mga katanungan nila, kaya sinamantala ko ang pagkakataong ito para akuin ang lahat ng gawain sa iglesia, at minsan, gumagawa ako ng mga pagsasaayos nang hindi tinatalakay ang mga ito kay Li Xin. Sa paglipas ng panahon, naramdaman ni Li Xin na wala siyang ginagampanang mahalagang papel, at nagsimulang humina ang motibasyon niya sa kanyang mga tungkulin. Dagdag pa rito, lalo pang naging negatibo ang kalagayan niya dahil sa mabibigat na pasanin ng kanyang pamilya, at ilang beses, kapag nakikita niya ako, napapabuntong-hininga pa siya, at sinabi niya na hindi niya kayang gawin ang tungkuling ito. Bagama’t mukha akong nakipagbahaginan sa kanya, sa loob-loob ko, umasa akong mananatili siyang negatibo, iniisip na bibigyan ako nito ng pagkakataon na mas higit pang mamukod-tangi. Kalaunan, dahil nagpatuloy ang kanyang masamang kalagayan, si Li Xin ay tinanggal, at naghalal ng bagong lider ang iglesia, si Sister Wang Ling. Nang makita kong mahusay ang kakayahan ni Wang Ling, nangamba ako, at pakiramdam ko na, pagkatapos ng ilang pagsasanay, baka mahigitan niya ako, kaya ayaw kong mamukod-tangi siya. Nagkataon lang na si Wang Ling, na bagong halal, ay hindi pamilyar sa gawain, kaya ginamit ko ito bilang dahilan para ganap na mangasiwa sa gawain ng iglesia, ipinagkakait sa kanya ang mga pagkakataon na magamit ang kanyang mga talento. Isang beses, nangailangan ng apurahang pagbabahagi at pagpapatupad ang gampanin ng iglesia, pero dahil hindi taga-roon si Wang Ling, hindi siya pamilyar sa ilan sa mga lugar ng pagtitipon. Hindi ko siya isinama para maging pamilyar siya sa lugar o para magkasama naming ipatupad ang gawain, sa halip, ibinukod ko siya, at ipinatupad ko ang gawain sa mga lugar na dapat sana ay nasa loob ng kanyang saklaw ng responsibilidad. Kalaunan, binanggit ko pa sa mga kapatid na si Wang Ling ay walang pagpapahalaga sa pasanin para sa gawain, at ibinahagi ko kung paanong mag-isa akong nagpapakaabala sa pagpapatupad ng gawain. Dahil dito, nagkaroon ng pagkiling laban kay Wang Ling ang ilang kapatid at ayaw na nilang makinig sa pagbabahagi niya. Dahil dito, naging negatibo si Wang Ling. Medyo nakonsenisya ako, pero hindi ako nagnilay sa sarili ko. Sa halip, patuloy akong nagpakitang-gilas sa mga kapatid kung gaano ako nagsakripisyo at nagtiis sa aking tungkulin. Madalas akong pinupuri ng mga kapatid dahil sa aking pagpapahalaga sa pasanin at responsabilidad sa gawain, sinasabi na hindi kakayanin ng iglesia kung wala ako. Talagang nasiyahan ako sa sarili ko nang marinig ko ito. Kalaunan, napansin ko na hindi na ako nakakatanggap ng anumang kaliwanagan o pagtanglaw mula sa mga salita ng Diyos, at na wala na akong masabi kapag nagdarasal. Ginugol ko ang mga araw ko nang naguguluhan at walang patutunguhan, at nagsimula ring bumaba ang mga resulta ng gawain ng iglesia. Noon ko napagtanto sa wakas na hindi tama ang kalagayan ko, kaya lumapit ako sa Diyos para magdasal at maghanap, hinihiling sa Kanya na bigyan ako ng kaliwanagan at gabayan akong makilala ang sarili ko.

Binasa ko ang salita ng Diyos: “Anumang tungkulin ang ginagawa ng mga anticristo, sisikapin nilang ilagay ang sarili nila sa mataas na posisyon, sa isang nakalalamang na posisyon. Hindi sila kailanman makokontento sa kanilang posisyon bilang isang ordinaryong tagasunod. … Palagi silang may personal na mga layunin sa pagganap sa kanilang tungkulin, at gusto nila na palagi mamukod-tangi bilang isang pamamaraan para matugunan ang kanilang pangangailangan na talunin ang iba, at matugunan ang kanilang mga pagnanais at ambisyon. Habang ginagawa ang kanilang tungkulin, dagdag pa sa pagiging masyadong mapagkompetensiya—nakikipagkompetensiya, sa lahat ng bagay, para mamukod-tangi, manguna, mangibabaw sa iba—iniisip din nila kung paano mapanatili ang kanilang kasalukuyang katayuan, reputasyon at katanyagan. Kung may sinumang nagbabanta sa kanilang katayuan o katanyagan, walang nakakapigil sa kanila, at walang awa, sa pagpapabagsak at pag-aalis sa taong ito. Gumagamit pa nga sila ng kasuklam-suklam na mga kaparaanan para supilin iyong mga nagagawang hangarin ang katotohanan, na gumagawa sa kanilang tungkulin nang may katapatan at pagpapahalaga sa responsibilidad. Puno rin sila ng inggit at pagkamuhi sa mga kapatid na gumaganap nang mahusay sa kanilang tungkulin. Namumuhi sila lalo na sa mga ineendorso at inaaprubahan ng iba pang mga kapatid; naniniwala sila na malaking banta ang gayong mga tao sa pinagsisikapan nilang matamo, sa kanilang reputasyon at katayuan, at isinusumpa nila sa kanilang puso na ‘Ikaw o ako, ako o ikaw, walang puwang para sa ating dalawa, at kung hindi kita ibabagsak at tatanggalin, hindi ko matatanggap iyon!’ Sa mga kapatid na nagpapahayag ng ibang opinyon, na naglalantad sa kanila, o nagbabanta sa kanilang katayuan, wala silang habag: Iniisip nila ang anumang maiisip nila para may makalap sila tungkol sa mga ito para husgahan at kondenahin ang mga ito, para siraan at pabagsakin ang mga ito, at hindi sila titigil hangga’t hindi nila nagagawa iyon” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). “Kung sabihin ng isang tao na mahal niya ang katotohanan at hinahangad niya ang katotohanan, subalit sa diwa, ang layong hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang magpasakop o bigyang-kaluguran ang Diyos, at sa halip ay upang magtamo ng kasikatan, pakinabang, at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanyang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang kasikatan, pakinabang, at katayuan, inaasikaso ang sarili nilang usapin, bumubuo ng sarili nilang maliit na grupo, ng sarili nilang munting kaharian—ginagawa ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Ang inilantad ng salita ng Diyos ay ang mismong kalagayan ko. Simula nang maging lider ako, palagi kong pinagtutuunan kung ano ang tingin sa akin ng iba. Nang malaman ko na mas mahusay kaysa sa akin ang sister na katuwang ko, hindi ko ito matanggap, at gusto kong makipagkompetensiya sa kanya at ikumpara ang sarili ko sa kanya. Kinailangan ko lang lampasan ang iba, at hikayatin silang maging mataas ang tingin nila sa akin. Noong nakikipagtulungan ako kay Li Xin, nakita ko na mahusay ang kakayahan niya, na mayroon siyang mahusay na kapabilidad sa gawain, na malinaw ang pakikipagbahaginan niya sa katotohanan, at na nagagawa niyang lutasin ang mga problema ng mga kapatid. Nainggit ako at hindi ko ito matanggap, at natakot ako na magiging mataas ang tingin ng lahat ng kapatid sa kanya at ako naman ay mamaliitin nila. Kaya aktibo kong pinag-aaralan ang liwanag na nakapaloob sa pagbabahagi ng iba para magmukha akong magaling, umaaasa na magiging mataas ang tingin ng iba sa akin sa ginagawa kong ito. Umabot pa nga ito sa punto na, para ipakita na mas magaling ako kay Li Xin, inako ko mismo ang lahat ng gawain ng iglesia at hindi ako pumayag na makialam si Li Xin, palihim siyang isinasantabi. Wala rin akong pakialam nang makita kong hindi maganda ang kalagayan ni Li Xin, dahil natakot ako na kung bubuti ang kalagayan niya, mahihigitan ng kanyang mga resulta sa gawain ang sa akin. Noong nakikipagtulungan ako kay Wang Ling, lubos din akong mapagkompetensiya. Alam na alam kong kasisimula pa lang ni Wang Ling na magsanay bilang lider at dapat ko siyang tulungan at suportahan, pero nang makita kong mahusay ang kakayahan niya, natakot ako na sa sandaling makabisado niya ang gawain, malalampasan niya ako at maaapektuhan ang katayuan ko. Kaya, mag-isa akong gumawa para ipangalandakan ang aking sariling kapabilidad sa gawain, at hindi ko siya binigyan ng anumang pagkakataon na gamitin nang husto ang kanyang mga talento. Sinisiraan ko pa nga siya nang lingid sa kaalaman niya habang itinataas ko ang sarili ko, kaya nagkaroon ng pagkiling laban sa kanya ang mga kapatid at ibinubukod nila siya, hanggang sa huli ay nalugmok siya sa pagkanegatibo. Kapag naiisip ko ang tungkol sa mga nagawa kong ito, talagang nararamdaman ko na wala akong pagkatao at talagang kasuklam-suklam ako. Pinili ako ng mga kapatid na maging lider, at dapat ay pinahalagahan ko ang pagkakataong ito. Dapat nakipagtulungan ako sa mga kapatid sa paggawa nang maayos sa gawain ng iglesia. Pero hindi ko inisip kung paano makipagtulungan nang maayos sa iba sa aking mga tungkulin at maging tapat. Sa halip, palagi akong nakikipagkompetensiya para sa kasikatan at pakinabang, nang sa gayon ay maging mataas ang tingin sa akin ng mga tao. Bukod sa pinigilan ng pag-uugali ko ang dalawang sister, naapektuhan din nito ang gawain ng iglesia. Ngayon, nasadlak ako sa kadiliman, at ito ang pagtutuwid at pagdidisiplina ng Diyos sa akin, at napagtanto ko na kung hindi ako magninilay-nilay at magsisisi, itataboy ako ng Diyos. Natakot talaga ako sa kaisipang ito, kaya agad akong nagdasal sa Diyos, “Diyos ko! Gusto kong magsisi sa Iyo. Hindi ko na ako muling makikipagkompetensiya sa mga kapatid ko.” Noong ginawa ko ang mga tungkulin ko pagkatapos niyon, sinimulan kong sadyang isantabi ang aking sarili at tumigil sa pakikipagkompetensiya kay Wang Ling. Sa halip, natuto akong makipagtulungan sa kanya sa paggawa ng gawain ng iglesia at sinimulan ko siyang tulungan na makabisado ang kanyang mga tungkulin sa lalong madaling panahon. Bumuti ang kalagayan ni Wang Ling, nagsimula siyang gawin nang aktibo ang kanyang mga tungkulin, at nagawa niyang lumutas ng mga aktuwal na problema. Nakaramdam ako ng hiya nang makita ko ito. Alam ko na ang lahat ng ito ay dahil palagi akong nakikipagkompetensiya kay Wang Ling at hindi ko siya kailanman binigyan ng pagkakataong magsanay kaya siya nasiraan ng loob. Ngayong nagtutulungan na kami, nagamit ni Wang Ling nang lubos ang kanyang mga talento, at bumuti rin ang mga nagbungang resulta sa buhay iglesia. Tuwang-tuwa ako tungkol dito, at pakiramdam ko ay nagkaroon ako ng kaunting pagpasok sa aspektong ito, pero dahil malalim na nakaugat sa akin ang aking tiwaling disposisyon, hindi nagtagal bago ako bumalik sa isang kalagayan ng muling pakikipagkompetensiya para sa kasikatan at pakinabang.

Noong Setyembre 2018, sumanib ang iglesia namin sa isa pang kalapit na iglesia, at muli akong napili na maging lider. Tuwang-tuwa ako, dahil inisip ko na ang makapagpatuloy na maging lider pagkatapos ng pagsasanib ng iglesia ay nagpatunay na may kakayahan ako. Pero naisip ko ang dalawang sister na makakatuwang ko. Ang isa ay si Sister Pang Jing, na maraming taon nang naglingkod bilang lider. Nakakaunawa siya ng maraming prinsipyo, marami siyang karanasan at madalas ay kaya niyang makipagbahaginan sa katotohanan at lutasin ang mga problema ng mga kapatid. Ang isa pa ay si Sister Chen Min, na may parehong mahusay na kakayahan at kapabilidad sa gawain. Kaya nakaramdam ako ng matinding presyur, at nag-alala ako na mamaliitin ako ng mga kapatid dahil pareho silang mas magaling sa akin at ako ang pinakamahina sa amin. Dahil dito, lihim kong sinimulang doblehin ang aking mga pagsisikap, at gumugugol ako ng mas maraming oras bawat araw para pumunta sa mga pagtitipon ng grupo, dahil inisip ko na malalampasan ko sila sa pamamagitan ng paggawa ng mas maraming gawain, pagdurusa nang mas higit, at pagbabayad ng mas malaking halaga kaysa sa kanila. Gumawa ako ng mga karagdagang pagsisikap para magkaroon ng oras na makasama ang mga kapatid sa partikular na saklaw ng responsabilidad ni Pang Jing. Dumalo ako sa kada pagtitipon ng grupo, umaasang makamit ang pagsang-ayon ng mga kapatid na responsabilidad nina Sister Pang Jing at Chen Min. Isang beses, narinig kong sinabi ni Pang Jing na may isang grupo sa lugar niya kung saan hindi kailanman makapagtrabaho nang magkakasundo ang mga kapatid, at kahit na ilang beses na siyang nakipagbahaginan sa kanila, hindi niya nagawang lutasin ang isyu. Naisip ko, “Kailangan kong samantalahin ang pagkakataong ito para makipagbahaginan at lutasin ang problemang ito. Ipapakita niyon na mas mahusay ako kaysa sa kanya.” Kaya agad akong naglaan ng oras para bisitahin ang grupong ito. Sa pamamagitan ng aking matiyagang pakikipagbahaginan, sa wakas ay nalutas ko ang mga kalagayan ng mga kapatid. Pinuri pa nga ng sister mula sa bahay na tinutuluyan ang abilidad kong lumutas ng mga problema sa harap ni Pang Jing. Talagang nasiyahan ako sa sarili ko nang marinig ko ito at inisip kong talagang may kakayahan ako. Kalaunan, para magtatag ng magandang imahe ng sarili ko, madalas kong iginugugol ang mga araw ko sa pagdalo sa mga pagtitipon ng iba’t ibang grupo, at nagpupuyat ako hanggang ala-una ng umaga, nagbabasa ng mga salita ng Diyos at mga materyal ng pagsasaliksik, para matugunan ko kaagad ang mga isyu. Bago ang bawat pagtitipon, naghahanda ako na para bang isa akong guro na nagpaplano ng mga aralin, umaasa na makita ng mga kapatid na magaling akong makipagbahaginan tungkol sa katotohanan. Isang beses, dahil dumalo ako sa isang pagtitipon sa ibang lugar, hindi ako nakadalo sa isang pagtitipon ng grupo. Para isipin ng mga kapatid na responsable ako, pagbalik ko kinabukasan, nagmadali akong maglaan ng oras para bumawi sa pagtitipong hindi ko nadaluhan. Pero sa hindi inaasahan, habang papunta ako sa pagtitipon, biglang na-flat ang likurang gulong ng aking electric bike. Na-stranded ako sa lugar na walang katao-tao, habang umuulan at bumabagsak ang niyebe, at sa loob ng ilang sandali, hindi ko alam ang gagawin. Nang halos hindi na ako makapag-isip, bigla kong naalala na ang lahat ng tao, pangyayari, at bagay na nangyayari sa atin bawat araw ay pinahihintulutan ng Diyos, at na marahil ay may aral para sa akin na matututunan sa sitwasyong ito. Sa pagninilay-nilay, napagtanto ko na hindi tama ang layunin ko sa pagdalo sa pagtitipon. Hindi ako dumadalo sa pagtitipon para makipagbahaginan tungkol sa mga salita ng Diyos at maunawaan ang katotohanan kasama ng mga kapatid, sa halip, ginagamit ko ang pagtitipong ito bilang isang pagkakataon para ipakita sa kanila na mayroon akong pagpapahalaga sa pasanin at responsabilidad, para tingalain nila ako. Kumikilos pa rin ako alang-alang sa kasikatan, pakinabang, at katayuan.

Kalaunan, nabasa ko ang siping ito ng salita ng Diyos: “Upang magkamit ng kapangyarihan at katayuan, ang unang ginagawa ng mga anticristo sa iglesia ay ang subukang kunin ang tiwala at pagpapahalaga ng ibang tao, para makakumbinsi sila ng mas maraming tao, at mahikayat ang mas maraming tao na tingalain at sambahin sila, sa gayon ay makamit ang kanilang layon na magkaroon ng huling salita sa iglesia, at humawak ng kapangyarihan. Pagdating sa pagkakaroon ng kapangyarihan, pinakabihasa sila sa pakikipagkompetensiya at pakikipaglaban sa ibang tao. Ang mga taong naghahangad sa katotohanan, na may katanyagan sa iglesia, at minamahal ng mga kapatid, ay ang kanilang pangunahing kakompetensiya. Ang sinumang tao na nagbabanta sa kanilang katayuan ay ang kanilang kakompetensiya. Nakikipagkompetensiya sila sa mga mas malakas sa kanila nang hindi natitinag; at nakikipagkompetensiya sila sa mga mas mahina sa kanila, nang walang anumang nararamdaman na awa. Ang puso nila ay puno ng mga pilosopiya ng labanan. Naniniwala sila na kung ang mga tao ay hindi nakikipagkompetensiya at nakikipaglaban, hindi sila makakakuha ng anumang pakinabang, at na makukuha lamang nila ang mga bagay na gusto nila sa pamamagitan ng pakikipagkompetensiya at pakikipaglaban. Upang magtamo ng katayuan, at makakuha ng nangungunang posisyon sa isang grupo ng mga tao, gagawin nila ang lahat para makipagkompetensiya sa iba, at hindi nila pinapalampas ang kahit isang tao na nagsisilbing banta sa kanilang katayuan. Kahit sino ang kanilang nakakasalamuha, puno sila ng pagnanais na makipaglaban, at kahit habang tumatanda na sila, lumalaban pa rin sila. Madalas nilang sinasabi na: ‘Kaya ko bang talunin ang taong iyon kung makikipagkompetensiya ako sa kanila?’ Ang sinumang mahusay magsalita, at kayang magsalita sa isang lohikal, nakabalangkas, at sistematikong paraan, ay nagiging puntirya ng kanilang inggit at panggagaya. Dagdag pa rito, nagiging kakompetensiya nila ito. Ang sinumang naghahangad sa katotohanan at nagtataglay ng pananalig, at kayang tumulong at sumuporta sa mga kapatid nang madalas, at nakapagpapaahon sa kanila mula sa pagiging negatibo at mahina, ay nagiging kakompetensiya rin nila, pati na rin ang sinumang eksperto sa isang partikular na propesyon, at medyo pinahahalagahan ng mga kapatid. Ang sinumang nakakakuha ng mga resulta sa kanilang gawain, at nagtatamo ng pagkilala ng Itaas, ay natural na nagiging mas malaking kakompetensiya para sa kanila. Ano ang mga kasabihan ng mga anticristo, kahit saang grupo man sila naroroon? Ibahagi ang inyong mga kaisipan. (Ang pakikipaglaban sa ibang tao at sa Langit ay isang walang katapusang kasiyahan.) Hindi ba’t kabaliwan ito? Kabaliwan ito. May iba pa ba? (Diyos, hindi kaya iniisip nila na: ‘Ako ang sarili kong panginoon sa buong langit at lupa’? Ibig sabihin, gusto nila na maging sila ang pinakamataas, at kahit sino pa ang kasama nila, palagi nilang gustong higitan ang mga ito.) Isa ito sa kanilang mga ideya. May iba pa ba? (Diyos, naisip ko ang apat na salita: ‘Ang panalo ay hari.’ Sa tingin ko, gusto nila palagi silang nakalalamang kaysa sa iba at mamukod-tangi, saan man sila naroroon, at nagsisikap sila na maging pinakamataas.) Karamihan sa sinabi ninyo ay mga uri ng ideya; subukan ninyong gumamit ng isang uri ng pag-uugali para ilarawan sila. Hindi kinakailangang naisin ng mga anticristo na mag-okupa ng pinakamataas na posisyon saan man sila naroroon. Sa tuwing pumupunta sila sa isang lugar, mayroon silang disposisyon at mentalidad na pumupuwersa sa kanila na kumilos. Ano ang pag-iisip na ito? Ito ay ‘Kailangan kong makipagkompetensiya! Makipagkompetensiya! Makipagkompetensiya!’ Bakit tatlong ‘makipagkompetensiya,’ bakit hindi iisang ‘makipagkompetensiya’? (Kompetisyon na ang naging buhay nila, namumuhay sila ayon dito.) Ito ang kanilang disposisyon. Isinilang sila na may disposisyon na napakayabang at mahirap pigilan, iyon ay ang pagturing nila sa kanilang sarili bilang pinakamagaling sa lahat, at pagiging lubhang mapagmataas. Walang makapipigil sa kanilang napakayabang na disposisyon; sila rin mismo ay hindi ito makontrol. Kaya ang buhay nila ay tungkol lamang sa pakikipaglaban at pakikipagkompetensiya. Ano ang ipinaglalaban at pinagkokompetensiyahan nila? Karaniwan, nakikipagkompetensiya sila para sa kasikatan, pakinabang, katayuan, dangal, at sarili nilang mga interes. Anumang mga pamamaraan ang kailangan nilang gamitin, basta’t nagpapasakop ang lahat sa kanila, at basta’t natatamo nila ang mga pakinabang at katayuan para sa kanilang sarili, nakamit na nila ang kanilang layon. Ang kagustuhan nilang makipagkompetensiya ay hindi isang pansamantalang libangan; ito ay isang uri ng disposisyon na nagmumula sa satanikong kalikasan. Katulad ito ng disposisyon ng malaking pulang dragon na nakikipaglaban sa Langit, nakikipaglaban sa lupa, at nakikipaglaban sa mga tao. Ngayon, kapag nakikipaglaban at nakikipagkompetensiya ang mga anticristo sa iba sa iglesia, ano ang gusto nila? Walang duda, nakikipagkompetensiya sila para sa reputasyon at katayuan. Ngunit kung magkamit sila ng katayuan, ano ang silbi nito sa kanila? Anong buti ang idudulot sa kanila kung pakinggan, hangaan, at sambahin sila ng iba? Ni hindi nga ito maipaliwanag ng mga anticristo mismo. Ang totoo, gusto nilang magtamasa ng reputasyon at katayuan, na ngitian sila ng lahat ng tao, at batiin sila nang may pambobola at papuri” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng mga salita ng Diyos na talagang mahal ng mga anticristo ang kasikatan, pakinabang, at katayuan, at kahit sino pa ang kasama nila, gusto nilang makipagkompetensiya at ikumpara ang kanilang sarili sa iba. Palagi nilang gustong higitan ang iba para tingalain at sambahin sila ng mga tao, at handa pa nga silang gumamit ng mga walang prinsipyong paraan para makipagkompetensiya at makipaglaban sa iba para sa kasikatan, pakinabang, at katayuan. Walang kasuklam-suklam na bagay na hindi nila gagawin. Sa pagninilay-nilay sa sarili ko batay sa mga salita ng Diyos, nakita ko na ang disposisyong ibinunyag ko ay kapareho ng sa isang anticristo. Mula pagkabata hanggang sa pagtanda, namuhay ako ayon sa mga satanikong lason gaya ng “Nagsusumikap ang tao na umangat; dumadaloy ang tubig pababa” at “Isa lang ang lalaking maaaring manguna.” Anuman ang gawin ko, gusto ko palaging maging mas mahusay kaysa sa iba, at saan man ako pumunta, gusto kong makuha ang paghanga at papuri ng iba. Kahit matapos kong matagpuan ang Diyos, gusto ko pa ring palaging magpakitang-gilas at maging mas mahusay kaysa sa iba sa lahat ng ginagawa ko, at patuloy akong nagsusumikap at nakikipagkompetensiya para sa reputasyon at katayuan. Hindi ko magawang makipagtulungan nang maayos sa iba, at ibinukod at minaliit ko pa nga ang mga nakatuwang kong sister para itaas ang sarili ko. Kahit sa mga pagtitipon kung saan nakipagbahaginan ako para lutasin ang mga isyu, ang pakay ko ay palaging para lang mahigitan ang mga nakatuwang kong sister. Napagtanto ko na ang pamumuhay ayon sa mga satanikong lason na ito ay naging dahilan para lalo akong maging mayabang at mapaminsala. Inalala ko lang ang reputasyon at katayuan ko, at hindi ko inisip ang mga layunin ng Diyos o ang mga interes ng iglesia. Bilang resulta, nasaktan ko ang mga kapatid ko at nagambala at nagulo ko ang gawain ng iglesia. Naisip ko ang mga anticristong napatalsik, na umabot hanggang sa pagbukod at pagsupil sa mga tumututol para lang mapatatag ang kanilang posisyon. Ginambala at ginulo nila ang gawain ng iglesia, at sa huli, itiniwalag sila dahil sa pagsalungat sa disposisyon ng Diyos sa kanilang maraming masamang gawa. Napagtanto ko na tinatahak ko ang landas na pareho sa mga anticristong iyon. Patuloy kong hinahangad ang reputasyon at katayuan, at kung hindi ako magsisisi, tiyak na masasalungat ko ang disposisyon ng Diyos at parurusahan Niya ako. Talagang natakot ako, at napuno ako ng pagsisisi at pagkakonsensiya. Nagpasya ako, “Dapat akong maghimagsik laban sa laman, magsagawa sa katotohanan, at makipagtulungan nang maayos sa mga sister ko para magawa nang maayos ang tungkulin ko.”

Kalaunan, nabasa ko ang siping ito ng salita ng Diyos: “Kailangan mong matutunang bitiwan at isantabi ang mga bagay na ito, na irekomenda ang iba, at tulutan silang mamukod-tangi. Huwag kang magpumilit o magmadaling samantalahin ang mga pagkakataong mamukod-tangi at mapansin. Kailangan mong maisantabi ang mga bagay na ito, ngunit kailangan mo ring hindi maantala ang pagganap ng iyong tungkulin. Maging isa kang taong gumagawa nang hindi napapansin, at hindi nagpapasikat sa iba habang tapat mong ginagampanan ang iyong tungkulin. Habang lalo mong binibitiwan ang iyong pagpapahalaga sa sarili at katayuan, at habang lalo mong binibitiwan ang sarili mong mga interes, lalo kang makadarama ng kapayapaan, lalong magkakaroon ng liwanag sa puso mo, at lalong bubuti ang kalagayan mo. Kapag lalo kang nagpupumilit at nakikipagkompetensiya, lalong didilim ang kalagayan mo. Kung hindi ka naniniwala sa Akin, subukan mo nang makita mo! Kung gusto mong mabago ang ganitong klase ng tiwaling kalagayan, at hindi ka makontrol ng mga bagay na ito, kailangan mong hanapin ang katotohanan, at malinaw na maunawaan ang diwa ng mga bagay na ito, at pagkatapos ay isantabi ang mga ito at isuko ang mga ito” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pride, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagbubulay-bulay kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Binigyan ako ng mga salita ng Diyos ng landas ng pagsasagawa. Sa pangangasiwa ng mga bagay-bagay, dapat kong matutunang isantabi ang aking mga personal na interes, reputasyon, at katayuan, at unahin ang mga interes ng iglesia. Saka ko lang magagawa nang maayos ang tungkulin ko. Sa pagninilay-nilay kung paanong mas mahusay ang kakayahan ng mga sister na nakatuwang ko kaysa sa akin at kung paanong kaya nilang lumutas ng mga aktuwal na problema, nakita ko na nakakakabuti ito sa gawain ng iglesia at sa buhay pagpasok ng mga kapatid, at na dapat akong higit na makipagtulungan sa kanila, matuto mula sa kanilang mga kalakasan habang pinupunan namin ang isa’t isa. Sa ganitong paraan maaaring magtamo ng mas magagandang resulta ang gawain ng iglesia at mapupunan ang sarili kong mga pagkukulang, at sa ganitong paraan ko magagawa ang tungkulin ko ayon sa layunin ng Diyos. Pagkatapos nito, nagsagawa ako ayon sa mga salita ng Diyos, hindi ko na iniisip kung ang mga nakatuwang kong kapatid ay mas mahusay kaysa sa akin, at tumutuon na lang ako sa paggampan ng papel ko sa aking tungkulin. Nagtapat din ako sa mga nakatuwang ko na sister sa pakikipagbahaginan tungkol sa katiwaliang ibinunyag ko sa panahong ito at tungkol sa mga pagninilay-nilay at pagkaunawang natamo ko. Matapos makinig sa akin, hindi ako minaliit ng mga sister, at sa halip, nakipagbahaginan sila sa akin at tinulungan nila ako. Mula noon, magkakasama kaming nagtatalakayan tungkol sa gawain at nagtutulungan nang maayos. Pagkaraan ng ilang panahon, umusad ang gawain ng iglesia.

Isang araw, nagpadala ng liham ang mga nakatataas na lider, sinasabing maghahalal sila ng isang tagapangaral mula sa pamunuan ng iglesia. Nakaramdam ako ng pagkasabik dahil gusto kong mapili, pero naisip ko, “Mas mahusay ang pagkaunawa ni Chen Min sa katotohanan kaysa sa akin, at mahusay rin ang kakayahan niya at may kapabilidad siya sa gawain, kaya, batay sa mga prinsipyo, mas nababagay siya.” Pero medyo hindi pa rin ako mapalagay, iniisip ko, “Kung talagang magiging tagapangaral si Chen Min, ano ang iisipin ng mga kapatid tungkol sa akin? Sasabihin ba nila na hindi ako kasinghusay niya?” Labis na nagtatalo ang kalooban ko. Noong sandaling iyon, malinaw na sumagi sa isipan ko ang isang sipi ng mga salita ng Diyos: “Kailangan mong matutunang bitiwan at isantabi ang mga bagay na ito, na irekomenda ang iba, at tulutan silang mamukod-tangi. Huwag kang magpumilit o magmadaling samantalahin ang mga pagkakataong mamukod-tangi at mapansin. Kailangan mong maisantabi ang mga bagay na ito, ngunit kailangan mo ring hindi maantala ang pagganap ng iyong tungkulin. Maging isa kang taong gumagawa nang hindi napapansin, at hindi nagpapasikat sa iba habang tapat mong ginagampanan ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ang kaliwanagan at patnubay ng mga salita ng Diyos ay nagbigay-liwanag sa puso ko. Naisip ko kung paanong madalas akong malugmok sa isang tiwaling disposisyon noon, nagiging lubos na mapagkompetensiya at sinusubukang higitan ang iba, at sa tuwing may nangyayari na nagbibigay-daan sa akin na makagawa ng pangalan para sa aking sarili, nakikipagkompetensiya ako at sinusubukan kong higitan ang iba. Bukod sa napigilan nito ang mga tao, nakaapekto rin ito sa gawain ng iglesia. Nang maisip ko ang mga bagay na ito, napuno ako ng pagsisisi. Ngayon, kailangan kong maghimagsik laban sa aking satanikong disposisyon, isantabi ang reputasyon at katayuan, at unahin ang gawain ng iglesia. Mas matagal nang gumagawa ng mga tungkulin si Chen Min kaysa sa akin, at mas praktikal niyang ibinabahagi ang katotohanan, kaya, mas makakabuti para sa gawain ng iglesia ang pagiging tagapangaral niya. Nang maisip ko ito, binoto ko si Chen Min. Pagkatapos magsagawa nang ganito, nakaramdam ako ng kapayapaan at kapanatagan sa puso ko. Ang mga salita ng Diyos ang nagdulot ng pagbabagong ito sa akin. Salamat sa Diyos!


24. Natagpuan Ko Ang Tunay Na Kaligayahan

Ni Chongsheng, Tsina

Mula sa murang edad, hilig ko na talaga ang panonood ng mga romantikong drama, at palagi akong naiinggit sa mapagmahal na relasyon sa pagitan ng mga bida. Kaya naniwala ako na wala nang mas makakapagpasaya sa akin maliban sa pagkakaroon ng asawang nagmamahal at nag-aalaga sa akin. Noong labing pitong taong gulang ako, nakilala ko ang aking magiging asawa. Tamang-tama ang ang hitsura niya sa gusto ko, medyo inosente siya at sa aming mga pag-uusap, nakita ko na talagang maalaga at maasikaso siya sa akin, kaya nagpagkasal kami nang ganoon-ganoon lang. Pagkatapos magpakasal, patuloy na naging napakabuti at sobrang maasikaso sa akin ng asawa ko. Ginagawa niya ang mga gawaing-bahay at binibili ang kahit anong gusto ko. Minsan kapag malungkot ako, pinapasaya niya ako at tinitiis ang aking masamang ugali. Inisip ko na napakasuwerte ko na may asawang nag-aalaga at nagmamahal sa akin tulad ng ginawa niya, at kaya napagpasyahan kong pahalagahan ang aming kasal.

Noong 2019 sa panahon ng pandemya na ipinalaganap sa akin ng aking ina ang ebanghelyo ng gawain ng Diyos sa mga huling araw. Pagkatapos noon, sinimulan kong gawin ang isang tungkulin sa abot ng aking makakaya. Isang araw habang ang mga kapatid ay nagtitipon sa aming tahanan, biglang bumalik ang aking asawa. Nang makita niya ang lahat ng kapatid na naroon, sobra siyang nagalit at malupit siyang nagbanta, “Kung nangyari ulit ito, tatawag ako ng mga pulis!” Pagkatapos noon, padabog siyang lumabas, at pabalibag na isinara ang pinto. Hindi ko pa nakita ang aking asawa na galit na galit, para siyang naging ganap na ibang tao. Talagang natakot ako nang makita ko kung gaano lumalaban ang aking asawa sa aking pananampalataya at naisip ko, “Ano ang dapat kong gawin? Kapag nahuli niya ulit kami, tatawag ba talaga siya ng pulis? Hihiwalayan niya ba ako ngayong gabi kapag nakauwi na siya? Paano ko ito ipapaliwanag sa kanya nang hindi manganganib ang relasyon namin?” Noong panahong iyon, ikinuwento sa akin ng isang lider ng iglesia ang kanyang personal na karanasan sa pamamagitan ng pagbabahaginan at binasa niya ang sumusunod na sipi ng mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Matapos mabasa ang mga salita ng Diyos ay napagtanto ko na sa panlabas ay parang ang aking asawa ang humahadlang sa akin, pero sa totoo lang, si Satanas ang gumagawa sa pamamagitan ng pananakot ng asawa ko para mag-alala at matakot ako at mapalayo ako at ipagkanulo ang Diyos at abandonahin ang aking pananampalataya at tungkulin para mapanatili ang aming relasyon. Nahuli kami ng asawa ko na nagtitipon nang may pahintulot ng Diyos. Umasa ang Diyos na maninindigan ako sa aking patotoo sa sitwasyong iyon, at dapat akong tumayo sa panig ng Diyos at hindi sumuko kay Satanas. Nang naunawaan ko ang mga layunin ng Diyos, sumigla ang aking pananampalataya. Talagang galit na galit ang asawa ko pag-uwi niya. Maglalagay daw siya ng mga CCTV at kapag nahuli niya ulit ako ay tatawag na siya ng pulis at hihiwalayan ako. Nang marinig ko ang lahat ng iyon, nakaramdam ako ng labis na kalungkutan, at tumulo ang mga luha sa aking mukha. Sa pagkakataon na iyon, naalala ko ang mga salita ng Diyos: “Lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Gumagawa si Satanas sa pamamagitan ng aking asawa para pahintuin ako sa pananampalataya sa Diyos. Kailangan kong makita ang masamang balak ni Satanas. Kaya buong tatag kong sinabi, “Kung nag-aalala ka na magdudulot ng problema sa iyo ang aking pananampalataya, hindi kita mapipilit na manatili sa piling ko. Kung gusto mo ng diborsiyo, sige, hindi ko kayang talikuran ang aking pananampalataya.” Namula ang mga mata niya sa sobrang galit at pinagsusuntok niya ang kama. Hindi man ako sumuko sa aking asawa noon, pero natatakot pa rin akong makipaghiwalay, at ayokong humadlang ang pananampalataya ko sa relasyon namin.

Mula noon, hindi na ako pinakitunguhan nang maganda ng aking asawa at palagi siyang nagagalit sa akin at pinupuna ang mga pagkakamali ko. “Ano ang ginagawa mo sa bahay buong araw? Paanong ang isang kaedad mo ay naniniwala sa Diyos?” Isang beses, hinawakan niya ako sa leeg at sinabing, “Sasakalin kita at tingnan natin kung darating ang Diyos mo upang iligtas ka!” Noong gabing iyon, habang iniisip ko kung gaano kamaalaga sa akin noon ang asawa ko at kung paanong araw-araw niya akong pinupuna ngayon sa mga pagkakamali ko dahil nananampalataya ako sa Diyos, labis akong nasaktan at napaiyak ako. Kinaumagahan, namumugto pa rin ang aking mga mata sa pag-iyak, pero walang reaksyon ang asawa ko nang makita niya ako. Nang naisip ko na kung hindi ako nanampalataya sa Diyos, hindi ako tatratuhin ng asawa ko sa paraang iyon kaya medyo nag-alinlangan ako, pero naisip ko kung paanong naparito ang Diyos para gawin ang Kanyang gawain at iligtas ang sangkatauhan at na kailangan kong isagawa nang mabuti ang pananampalataya at tahakin ang tamang landas, kaya alam kong hindi ko kayang talikuran ang aking pananampalataya para sa aking asawa. Pero hindi ko rin ginustong masira ang aming pagsasama. Pagkatapos noon, maingat kong pinanatili ang aming relasyon at nag-isip ng mga paraan para mapalugod ang aking asawa. Dahil alam ko nang nagagalit ang asawa ko sa aking pananampalataya, sinubukan kong itago sa kanya ang aking mga aklat ng mga salita ng Diyos, at nililinis ko ang silid pagkatapos ng mga pagtitipon at hindi ako nag-iiwan ng kahit katiting na bakas ng pulong. Kahit gaano ako kapagod sa pag-aalaga ng aking anak, palagi akong naglalaan ng oras para maglinis ng bahay at magluto ng pagkain. Gagawin ko lang ang aking mga debosyon kapag wala ang aking asawa sa bahay sa takot na makitaan niya ako ng mali. Minsan, kapag nag-o-overtime ang asawa ko, sinasamantala ko ang pagkakataong basahin ang mga salita ng Diyos, pero hindi ako makatuon dahil nag-aalala akong baka umuwi siya nang maaga. Palagi kong pinapakinggan ang pinto, at pagkabukas na pagkabukas nito, dali-dali kong papatayin ang computer at ililigpit ang aking mga libro. Pagkatapos noon, hindi na ako ulit nahuli ng aking asawa na nagsasagawa ng pananampalataya o nagbabasa ng mga salita ng Diyos, at unti-unting bumuti ang pakikitungo niya sa akin. Noong 2021, noong medyo malaki na ang anak ko, sinimulan na itong alagaan ng aking biyenan, at nakapagsimula na akong magdilig sa mga baguhan. Pagkaraan ng ilang panahon, ako ay napili bilang isang diyakono sa pagdidilig. Dahil dinadala ko ang ilang pasanin sa aking tungkulin, napili ako bilang lider ng iglesia noong Marso ng 2023. Bilang isang lider, kailangan kong magsagawa ng mga pagtitipon at nadagdagan ang aking trabaho. Minsan ay kailangan kong tumugon sa mga tanong sa mga liham sa gabi, pero hindi talaga ako nangahas na asikasuhin ang mga ito sa gabi. Naisip ko, “Hindi niya alam na isinasagawa ko pa rin ang pananampalataya at ginagawa ang aking tungkulin. Nagsisimula pa lang bumuti ang relasyon namin, pero kapag nalaman niyang nanampalataya pa rin ako at ginagawa ko ang aking tungkulin, hindi ba siya babalik sa paghahanap ng mali sa akin buong araw tulad ng dati? Kung hindi ako makapagtrabaho sa gabi ay ayos lang, magtatrabaho na lang ako sa araw.” Dahil hindi ako nangahas tumugon sa mga liham sa gabi at nagdaos ng mga pagtitipon araw-araw, nagsimulang dumami ang mga hindi nababasang liham. Patuloy na naantala ang gawain ng paglilinis at ang gawain ng pagpapatalsik ng iglesia at bumagal din ang pag-usad ng aming gawain sa ebanghelyo. Ako mismo ay sobrang nag-aalala sa lahat ng ito, pero naisip ko, “Dahil nakatira sa amin ang aking mga biyenan, kapag nalaman nila ang tungkol sa aking pananampalataya at makipagtulungan sila sa aking asawa upang guluhin ako o hikayatin ang aking asawa na hiwalayan ako, ano ang dapat kong gawin?” Ayaw kong masira ang pagsasama naming iyon, kaya naramdaman kong nalilimitahan ako habang ginagawa ko ang aking tungkulin.

Isang beses sa isang pagtitipon, narinig ko ang siping ito ng mga salita ng Diyos: “Kapag nag-asawa na sila, ang ilang tao ay handang ialay ang lahat ng kanilang magagawa para sa kanilang buhay may-asawa, at naghahanda silang magsikap, makibaka, at magtrabaho nang mabuti para sa kanilang buhay may-asawa. Ang ilan ay desperadong kumikita ng pera at nagdurusa, at siyempre, higit pa nilang ipinagkakatiwala sa kanilang kabiyak ang kanilang kaligayahan sa buhay. Naniniwala sila na kung sila ay natutuwa o nagagalak sa buhay ay nakasalalay sa kung ano ang katangian ng kanilang kabiyak, kung ito ba ay isang mabuting tao; kung magkatugma ba ang kanilang personalidad at mga hilig; kung ito ba ay isang taong may kakayahang maghanapbuhay at pamahalaan ang isang pamilya; kung ito ba ay isang taong kayang tiyakin ang kanilang mga pangunahing pangangailangan sa hinaharap, at makakapagbigay sa kanila ng isang masaya, matatag, at magandang pamilya; at kung ito ba ay isang taong kaya silang bigyang-ginhawa kapag sila ay may dinaranas na anumang pasakit, kapighatian, kabiguan o problema. Upang kumpirmahin ang mga bagay na ito, binibigyan nila ng espesyal na atensiyon ang kanilang kabiyak habang namumuhay sila nang magkasama. Maingat nilang inoobserbahan at itinatala ang mga iniisip, pananaw, pananalita at kilos, bawat galaw ng kanilang kabiyak, pati na rin ang anumang kalakasan at kahinaan nito. Detalyado nilang tinatandaan ang lahat ng iniisip, pananaw, salita, at pag-uugali sa buhay na ipinapakita ng kanilang kabiyak, upang mas maunawaan nila nang mabuti ang kanilang kabiyak. Kasabay nito, umaasa rin sila na mas mauunawaan sila nang mabuti ng kanilang kabiyak, binibigyan nila ng puwang ang kanilang kabiyak sa kanilang puso, at binibigyan nila ang kanilang sarili ng puwang sa puso ng kanilang kabiyak, upang mas mahusay nilang mapigilan ang isa’t isa, o upang sila ang unang taong lilitaw sa harap ng kanilang kabiyak sa tuwing may mangyayari, ang unang taong tutulong dito, ang unang taong titindig at susuporta rito, magpapalakas ng loob nito, at magiging matibay na tagasuporta nito. Sa ganitong kalagayan ng pamumuhay, hindi bihirang subukan ng mag-asawa na kilatisin kung anong uri ng tao ang kanilang kabiyak, ganap silang namumuhay sa kanilang damdamin para sa kanilang kabiyak, at ginagamit nila ang kanilang damdamin upang alagaan ang kanilang kabiyak, pagtiisan ito, pangasiwaan ang lahat ng kasalanan, kapintasan, at hinahangad nito, maging sa punto ng pagtugon sa bawat hinihingi nito. Halimbawa, sinasabi ng mister ng isang babae, ‘Sobrang haba ng mga pagtitipon ninyo. Dapat ay manatili ka lang doon nang kalahating oras at pagkatapos ay umuwi ka na.’ Sumasagot naman ang babae, ‘Gagawin ko ang aking makakaya.’ Totoo nga, sa sunod na pagpunta niya sa pagtitipon ay kalahating oras lamang siya roon at pagkatapos ay umuuwi na siya agad, at sinasabi na ngayon ng kanyang mister, ‘Mas mainam ang ganyan. Sa susunod, magpakita ka lang doon at pagkatapos ay umuwi ka na agad.’ Sinasabi niya, ‘Ah, ganoon pala katindi ang pangungulila mo sa akin! Sige, gagawin ko ang aking makakaya.’ Totoo nga, hindi niya binibigo ang kanyang asawa sa sunod niyang pagpunta sa pagtitipon, at umuuwi na siya pagkatapos lamang ng mga sampung minuto. Labis na nasisiyahan at natutuwa ang kanyang asawa, at sinasabi nito, ‘Mas mainam iyan!’ Kung gusto nito na pumunta siya sa silangan, hindi siya mangangahas na magpunta sa kanluran; kung gusto nitong makita na tumatawa siya, hindi siya mangangahas na umiyak. Nakikita nito na nagbabasa siya ng mga salita ng Diyos at nakikinig sa mga himno at napopoot ito rito at nasusuklam, at sinasabi ng mister niya, ‘Ano ba ang silbi ng pagbabasa ng mga salitang iyan at pagkanta ng mga awit na iyan palagi? Hindi ba pwedeng huwag mong basahin ang mga salitang iyan o kantahin ang mga awit na iyan habang nasa bahay ako?’ Sumasagot siya, ‘Sige na, sige na, hindi ko na babasahin ang mga ito.’ Hindi na siya naglalakas-loob na magbasa ng mga salita ng Diyos o makinig sa mga himno. Dahil sa mga iginigiit ng kanyang mister, sa wakas ay nauunawaan niya na hindi nito gusto na siya ay manampalataya sa Diyos o magbasa ng mga salita ng Diyos, kaya sinasamahan na lang niya ito kapag ito ay nasa bahay, magkasama silang nanonood ng telebisyon, kumakain, nag-uusap, at pinakikinggan pa nga niya ang mga hinaing nito. Gagawin niya ang kahit ano para dito, basta’t ikasisiya ito ng kanyang mister. Naniniwala siya na ito ang mga responsabilidad na dapat tuparin ng isang asawa. Kaya, kailan niya binabasa ang mga salita ng Diyos? Hinihintay niyang makalabas ang kanyang mister, pagkatapos ay kinakandado niya ang pinto at nagmamadali siyang magsimulang magbasa. Kapag naririnig niyang may tao sa pinto, agad niyang itinatago ang libro at labis siyang natatakot kaya hindi na siya nagbabasa pa. At kapag binuksan niya ang pinto ay nakikita niyang hindi pa naman bumabalik ang kanyang asawa—nagkamali siya ng akala, kaya ipinagpapatuloy niya ang pagbabasa. Habang patuloy siyang nagbabasa, hindi siya mapakali, ninenerbiyos siya at natatakot, iniisip na, ‘Paano kung umuwi nga talaga siya? Mas mabuting itigil ko na muna ang pagbabasa sa ngayon. Tatawagan ko siya at tatanungin kung nasaan siya at kailan siya uuwi.’ Kaya, tinatawagan niya ito at sinasabi nito sa kanya, ‘Medyo maraming ginagawa sa trabaho ngayon, kaya baka hindi ako makauwi bago mag-alas-tres o alas-kuwatro.’ Kumalma siya dahil dito, ngunit mapapanatag pa rin ba ang kanyang isip para makapagbasa siya ng mga salita ng Diyos? Hindi; nagulo na ang kanyang isipan. Nagmamadali siyang humarap sa Diyos para manalangin, at ano ang sinasabi niya? Sinasabi ba niya na walang pananalig ang kanyang pananampalataya sa Diyos, na takot siya sa kanyang mister, at hindi niya mapatahimik ang kanyang isipan para makapagbasa siya ng mga salita ng Diyos? Pakiramdam niya ay hindi niya masasabi ang mga bagay na ito, kaya wala siyang masabi sa Diyos. Ngunit pagkatapos ay ipinipikit niya ang kanyang mga mata at ipinagsasalikop ang kanyang mga kamay. Kumakalma siya at hindi na gaanong nababalisa, kaya binabasa na niya ang mga salita ng Diyos, ngunit hindi niya nauunawaan ang mga salita. Iniisip niya, ‘Nasaan na ang binabasa ko kanina? Saan na ako nakarating sa aking pagninilay-nilay? Tuluyan ko nang nalimutan ang iniisip ko.’ Habang mas pinag-iisipan niya ito, mas lalo siyang nayayamot at nababagabag: ‘Hindi na lang ako magbabasa ngayong araw. Hindi naman malaking problema kung makakaligtaan ko ang aking espirituwal na debosyon, ngayon lang naman.’ Ano sa palagay mo? Maganda ba ang takbo ng buhay niya? (Hindi.) Ito ba ay pagkabagabag sa pag-aasawa o kaligayahan sa pag-aasawa? (Pagkabagabag.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 11). Inilantad ng mga salita ng Diyos ang eksaktong kalagayan ko. Ganap na natural at makatwiran para sa mga tao na isagawa ang pananampalataya at gampanan ang kanilang mga tungkulin. Ngunit nang hadlangan ako ng aking asawa, upang mapanatili ang aming relasyon, patuloy na tamasahin ang kanyang pangangalaga at pag-aasikaso, at hindi masira ang aming pagsasama, ayos lang sa akin na isantabi ang tungkulin ko at gawin ang lahat ng aking makakaya upang makuha ang loob niya. Dahil ayaw ng asawa ko na isagawa ko ang aking pananampalataya, hindi ako nangahas kumain at uminom ng mga salita ng Diyos habang nasa bahay siya, at kapag narinig kong nakauwi na siya, matatakot ako at agad-agad kong itatago ang mga libro ko. Kung hindi dahil sa aking asawa, pag-uwi ko sa gabi, maaari sana akong regular na magsagawa ng mga debosyonal, suriin ang mga pagkakamali sa aking gawain, kumain at uminom ng mga salita ng Diyos upang malutas ang aking tiwaling disposisyon, at baka mas mabilis na lumago ang aking buhay. Ito ay magiging kapaki-pakinabang din sa aking tungkulin. Pero, para mapanatiling maligaya ang aking buhay may-asawa, isinantabi ko ang aking tungkulin at ang paghahangad ko sa katotohanan at halos wala akong nagawang mga debosyonal sa bahay. Dahil hindi ko mapaglabanan ang ilang masamang makamundong uso, madalas akong nahuhumaling sa panonood ng mga video at pelikula ng mga walang pananampalataya, naging malayo ang relasyon ko sa Diyos at nasira ang buhay pagpasok ko. Higit pa rito, hindi ko nasasagot ang mga liham sa tamang oras sa gabi at napakarami sa aming gawain ang naantala at hindi kami matatapos kung hindi darating ang lider para tingnan at madaliin kami. Nakita ko na sarili ko lang ang inaalala ko. Wala akong pakialam kung makompromiso ang ikabubuti ng iglesia basta’t mapanatili ko ang aking buhay may-asawa, at, bilang resulta, maraming proyekto ang naantala. Talagang wala akong konsensiya at katwiran at napakamakasarili ko at kasuklam-suklam.

Pagkatapos nito, nakita ko ang sumusunod na sipi: “Inorden ng Diyos ang pag-aasawa sa iyo para lamang matuto kang tuparin ang iyong mga responsabilidad, matutong mamuhay nang payapa kasama ang isa pang tao at mamuhay kayo nang magkasama, at maranasan mo kung paano ang buhay na kasama ang iyong kabiyak at kung paano ninyo haharapin nang magkasama ang lahat ng bagay na inyong pinagdadaanan, at dahil dito ay nagiging mas makulay at naiiba ang iyong buhay. Gayunpaman, hindi ka ipinagkakanulo ng Diyos sa pag-aasawa, at siyempre, hindi ka Niya ipinagkakanulo sa iyong kabiyak upang maging alipin nito. Hindi ka alipin ng iyong kabiyak, at hindi rin siya ang amo mo. Magkapantay kayo. May mga responsabilidad ka lang bilang misis o mister sa iyong kabiyak, at kapag tinutupad mo ang mga responsabilidad na ito, itinuturing ka ng Diyos na isang mabuting misis o mister. Walang anumang taglay ang iyong kabiyak na wala sa iyo, at hindi ka mas masahol kaysa sa iyong kabiyak. Kung ikaw ay nananampalataya sa Diyos at naghahangad sa katotohanan, kayang gumampan sa iyong tungkulin, madalas na dumadalo sa mga pagtitipon, nagdarasal-nagbabasa ng mga salita ng Diyos, at humaharap sa Diyos, kung gayon, ito ay ang mga bagay na tinatanggap ng Diyos at ang mga ito ang dapat na gawin ng isang nilikha at ang mga ito ang normal na buhay na dapat ipamuhay ng isang nilikha. Walang kahiya-hiya rito, ni hindi mo dapat maramdaman na may pagkakautang ka sa iyong kabiyak dahil ganito ang uri ng buhay mo—wala kang pagkakautang sa kanila. … Pagdating sa mga ugnayan sa laman, bukod sa iyong mga magulang, ang taong pinakamalapit sa iyo sa mundong ito ay ang iyong asawa. Ngunit dahil nananampalataya ka sa Diyos, itinuturing ka niyang kaaway at inaatake at inuusig ka niya. Tinututulan niya ang pagdalo mo sa mga pagtitipon, kapag nakakarinig siya ng anumang tsismis, umuuwi siya para pagalitan at maltratuhin ka. Kahit na nagdadasal o nagbabasa ka ng mga salita ng Diyos sa bahay at hindi ka naman nakakaapekto sa pagiging normal ng kanyang buhay, papagalitan at tututulan ka pa rin niya, at maaari ka pa nga niyang saktan. Sabihin mo sa Akin, anong uri ng bagay ito? Hindi ba’t isa siyang demonyo? Ito ba ang taong pinakamalapit sa iyo? Karapat-dapat ba ang ganitong tao sa pagtupad mo ng anumang responsabilidad para sa kanya? (Hindi.) Hindi, hindi siya karapat-dapat! At kaya, ang ilang taong nasa ganitong uri ng buhay may-asawa ay sumusunod pa rin sa bawat hihiningi ng kanilang asawa, handang isakripisyo ang lahat, isakripisyo ang oras na dapat ay igugol nila sa pagtupad ng kanilang tungkulin, ang pagkakataon na gampanan ang kanilang tungkulin, at maging ang kanilang pagkakataon na makamit ang kaligtasan. Hindi nila dapat gawin ang mga bagay na ito, at sa pinakamababa, dapat nilang iwaksi ang gayong mga ideya” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 11). Sa pamamagitan ng pagbabasa ng mga salita ng Diyos, natutuhan ko na itinalaga ng Diyos ang buhay may-asawa upang matulungan ang mga tao na matutong mamuhay nang mapayapa nang magkasama, samahan at alagaan ang isa’t isa at matutong gampanan ang mga responsabilidad. Ang punto ay ang magkaroon ng isang tao na sasanggunian kapag nakakaranas ng mga paghihirap, isang taong mag-aasikaso ng mga isyu sa ilalim ng balangkas ng pag-aasawa. Hindi ako ikinulong ng Diyos sa buhay may-asawa, at hindi ako alipin ng asawa ko. Lahat tayo ay mga nilikha, tayo ay pantay-pantay. Pagkatapos manampalataya sa Diyos, ginawa ko pa rin ang lahat ng aking makakaya para pangalagaan ang aking asawa. Kapag nahihirapan siya, nanatili ako sa tabi niya, noong nagkasakit siya, inalagaan ko siya, at ginampanan ko nang buo ang responsabilidad ko sa buhay may-asawa namin, wala akong utang sa kanya. Sa katunayan, siya ang patuloy na pumupuna sa aking mga pagkakamali at nagbanta ng diborsyo, hindi niya pinahahalagahan ang aming kasal at gayon pa man ay buong kamangmangan akong nagsumikap na mapanatili ito at napigilan pa nga niya ako at hindi ako nangahas na magsagawa ng pananalig at maghangad ng katotohanan. Napakamangmang ko! Mas naging malinaw ang pakiramdam ko pagkatapos kong mabasa ang mga salita ng Diyos. Hindi ko siya ginugulo kapag dumadalo ako ng mga pagtitipon sa labas o kumakain at umiinom ng mga salita ng Diyos sa bahay, gayunpaman, hindi lamang sa nabigo ang aking asawa na suportahan ako, pinipilit at hinahadlangan pa niya ako palagi, pinagbabantaan ako ng diborsyo at na tatawag ng pulis. Ipinakita nito na ang aking asawa ay may masamang pagkatao at, sa diwa, ay isang demonyo. Hindi siya karapatdapat sa kabaitan ko sa kanya, at tiyak na hindi ko dapat talikuran ang pagkain at pag-inom ng mga salita ng Diyos, paghahangad ng katotohanan, paggawa ng aking tungkulin at maging ang pagkakaroon ng pagkakataong maligtas, para lamang sa kanya. Nang makauwi ako sa bahay, naisip ko, “Hindi na ako dapat mapigilan ng asawa ko.” Kinabukasan mismo, sinimulan kong gawin ang aking tungkulin sa bahay. Nang magsimula akong makipagtulungan, tumigil sa pagpoprotesta ang aking asawa. Oo, nagbibigay siya ng kung anu-anong puna dito at doon, ngunit hindi na ako napipigilan at magagawa ko na nang normal ang aking tungkulin.

Kalaunan, pinagbulayan ko kung bakit ko binibigyang diin ang isang masayang pagsasama, at tiningnan pa ito bilang aking pangunahing hangarin sa buhay. Nakita ko ang dalawang sipi ng mga salita ng Diyos: “Una, ang ilang opinyon tungkol sa pag-aasawa ay nagiging popular sa lipunan, at pagkatapos, iba’t ibang akda ng literatura ang naglalaman ng mga ideya at opinyon ng mga may-akda tungkol sa pag-aasawa; habang ang mga akdang ito ay ginagawang mga palabas sa telebisyon at mga pelikula, mas malinaw na naipaliliwanag ng mga ito ang iba’t ibang opinyon ng mga tao tungkol sa pag-aasawa, at ang kanilang iba’t ibang paghahangad, mithiin, at hangarin tungkol dito. Mas marami man o mas kaunti, nakikita man o hindi, patuloy na itinatanim ang mga bagay na ito sa inyo. Bago kayo magkaroon ng anumang tumpak na konsepto sa pag-aasawa, ang mga opinyon at mensaheng ito ng lipunan tungkol sa pag-aasawa ay lumilikha ng mga paunang konsepto sa inyo at tinatanggap ninyo ang mga ito; pagkatapos, nagsisimula kayong magpantasya kung ano ang mangyayari sa sarili ninyong buhay may-asawa, at kung ano ang mga katangian ng inyong magiging kabiyak. Tinatanggap mo man ang mga mensaheng ito sa mga palabas sa telebisyon, pelikula, at nobela, o sa pamamagitan ng iyong mga kaibigan at mga tao sa iyong buhay—anuman ang pinanggalingan, ang mga mensaheng ito ay pawang galing sa mga tao, lipunan, at mundo, o sa mas tumpak na pananalita, umuusbong at umuunlad ang mga ito mula sa mga buktot na kalakaran. Siyempre, sa mas tumpak pang pananalita, ang mga ito ay galing kay Satanas. Hindi ba’t totoo ito? (Oo.) … Ang mga opinyong ito ng lipunan tungkol sa pag-aasawa—ang mga bagay na ito na pinapasok ang isipan ng mga tao at ang kaibuturan ng kanilang kaluluwa—ay pangunahing tungkol sa romantikong pag-ibig. Ang mga opinyong ito ay itinatanim sa mga tao, na nagdudulot sa kanila na magkaroon ng iba’t ibang pantasya tungkol sa pag-aasawa. Halimbawa, nagpapantasya sila tungkol sa kung sino ang taong iibigin nila, kung anong klaseng tao ito, at kung ano ang mga pamantayan nila sa kanilang magiging asawa. Partikular na may iba’t ibang mensaheng mula sa lipunan na nagsasabing kinakailangan nilang ibigin ang taong iyon at na kailangan ding ibigin sila ng taong iyon, na ito lamang ang tunay na romantikong pag-ibig, na tanging ang romantikong pag-ibig ang hahantong sa pag-aasawa, na tanging ang pag-aasawa na batay sa romantikong pag-ibig ang mabuti at masaya, at na ang pag-aasawa nang walang romantikong pag-ibig ay imoral” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 10). “Iniaasa ng maraming tao ang kanilang kaligayahan sa buhay sa pag-aasawa, at ang kanilang layon sa paghahangad ng kaligayahan ay ang paghahangad ng kaligayahan at pagiging perpekto ng buhay may-asawa. Naniniwala sila na kung masaya ang kanilang buhay may-asawa at kung masaya sila sa kanilang kabiyak, mamumuhay sila nang masaya. Kaya, itinuturing nila ang kaligayahan ng kanilang buhay may-asawa bilang isang panghabambuhay na misyon na dapat makamit sa pamamagitan ng walang humpay na pagsusumikap. … Kaya, kapag hinihingi ng sambahayan ng Diyos sa mga taong lubos na naghahangad ng kaligayahan sa pag-aasawa na lisanin ng mga ito ang kanilang tahanan at pumunta sa malayong lugar upang ipalaganap ang ebanghelyo at gampanan ang kanilang tungkulin, madalas ay nadidismaya ang mga ito, pakiramdam ng mga ito ay wala silang magawa, at nababagabag ang mga ito sa katunayan na maaaring malapit nang mawala sa kanila ang kanilang kaligayahan sa pag-aasawa. May ilang tao na tumatalikod o tumatangging gampanan ang kanilang mga tungkulin upang mapanatili nila ang kanilang kaligayahan sa pag-aasawa, at may ilan pa nga na tumatanggi sa mahahalagang pagsasaayos ng sambahayan ng Diyos. Mayroon ding ilan na madalas na inaalam ang damdamin ng kanilang asawa upang mapanatili ang kanilang kaligayahan sa pag-aasawa. Kapag nakakaramdam ng bahagyang pagkainis ang kanilang asawa sa kanilang pananampalataya o kahit bahagya lang nitong ipinapakita na hindi ito natutuwa o nasisiyahan sa kanilang pananampalataya, sa landas ng pananampalataya sa Diyos na kanilang tinatahak, at sa kanilang pagganap ng tungkulin, agad silang nagbabago ng direksiyon at nakikipagkompromiso. Para mapanatili ang kanilang kaligayahan sa pag-aasawa, madalas silang nakikipagkompromiso sa kanilang asawa, kahit pa mangahulugan ito ng pagsuko sa mga oportunidad na magampanan ang kanilang tungkulin, at pagsuko sa oras na para sa mga pagtitipon, sa pagbabasa ng mga salita ng Diyos, at sa pagsasakatuparan ng mga espirituwal na debosyon, para lang maipakita sa kanilang asawa na sinasamahan nila ito, para hindi maramdaman ng kanilang asawa na nag-iisa ito at nalulumbay, at para maipadama nila sa kanilang asawa ang kanilang pagmamahal; mas gugustuhin pa nilang gawin ito kaysa mawala ang pagmamahal ng kanilang asawa o mawalay sa pagmamahal nito. Ito ay dahil nararamdaman nila na, kung isusuko nila ang pag-ibig ng kanilang asawa alang-alang sa kanilang pananampalataya o sa landas ng pananampalataya sa Diyos na kanilang tinatahak, ibig sabihin nito ay tinalikdan na nila ang kanilang kaligayahan sa pag-aasawa at hindi na nila ito mararamdaman, at sila ay magiging isang taong nag-iisa, kaawa-awa, at kahabag-habag. Ano ang ibig sabihin ng pagiging kaawa-awa at kahabag-habag? Ang ibig sabihin nito ay isang taong walang pag-ibig o pagmamahal ng iba. Bagaman nauunawan ng mga taong ito ang ilang doktrina at ang kahalagahan ng pagsasagawa ng Diyos sa Kanyang gawain ng pagliligtas, at siyempre, nauunawaan nila na bilang isang nilikha ay dapat nilang gampanan ang tungkulin ng isang nilikha, dahil ipinagkakatiwala nila sa kanilang asawa ang kanilang sariling kaligayahan at siyempre, iniaasa rin nila ang kanilang sariling kaligayahan sa kanilang kaligayahan sa pag-aasawa, bagaman nauunawaan at alam nila ang kanilang dapat gawin, hindi pa rin nila kayang bitiwan ang kanilang paghahangad ng kaligayahan sa pag-aasawa. Mali nilang itinuturing ang paghahangad ng kaligayahan sa pag-aasawa bilang ang misyon na dapat nilang hangarin sa buhay na ito, at mali nilang itinuturing ang paghahangad ng kaligayahan sa pag-aasawa bilang ang misyon na dapat hangarin at isakatuparan ng isang nilikha. Hindi ba’t ito ay isang pagkakamali? (Oo, ito ay isang pagkakamali.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 11). Isiniwalat ng mga salita ng Diyos kung paano inilabas ni Satanas ang mga maling pananaw ng mga tao tungkol sa pag-aasawa. Naalala ko noong bata pa ako, maririnig mo ang mga romantikong kanta na pinapatugtog sa buong pamayanan. Sa tuwing naririnig ko ang mga kantang iyon, palagi akong umaasa at nangangarap na magkaroon ng masayang pag-aasawa. Mga ideya at pananaw tulad ng “kamatayan lang ang makapaghihiwalay sa atin” at “magkahawak kamay at tatanda nang magkasama” ay unti-unting itinanim sa aking sistema ng paniniwala. Naniwala ako na sasamahan ako ng asawa ko sa buong buhay ko at wala nang mas mahalaga pa sa pagkakaroon ng asawang magmamahal at mag-aalaga sa akin. Pagkatapos manampalataya sa Diyos, nabasa ko ang marami sa mga salita ng Diyos tungkol sa pagganap ng mga tungkulin, at alam kong sa prinsipyo ay mapalad ako na isinilang sa mga huling araw, na ang pagtupad sa aking tungkulin bilang isang nilikha ay siyang dapat na pangunahing hangarin ko sa buhay at ang pinakamakahulugan sa lahat ng bagay. Ngunit ako ay iginapos at itinali ng mga makamundong ideya at pananaw na ito. Inakala ko na dapat akong samahan ng aking asawa sa buong buhay ko at na ang isang buhay may-asawa na walang pag-ibig ay magiging kaawa-awa at malungkot. Kaya nang tumigil ang aking asawa sa pag-aalaga at pagmamahal sa akin dahil sa aking pananalig, hindi ko ito matanggap lang basta. Natakot ako na kung masira ang aming pagsasama, mauuwi ako sa kaawa-awang kalagayan na walang nagmamahal at nag-aalaga sa akin. Kaya ginawa ko ang lahat para mabawi ang pagmamahal ng asawa ko. Nang makitang laban siya sa aking pananalig, sumuko ako sa kanya at handa akong gumugol ng mas maikling oras sa pagkain at pag-inom ng mga salita ng Diyos at antalahin ang gawain ng iglesia upang mapanatili ang aking buhay may-asawa. Tunay na makasarili at kasuklam-suklam ako! Naisip ko kung paanong mula noong nagsimula akong manalig sa Diyos, ganap na nagbago ang asawa ko at sinimulan niyang punahin ang aking mga pagkakamali sa lahat ng oras. Nakita ko na ang pakikitungo sa akin ng aking asawa ay hindi tunay na pag-ibig, isa lang itong pagkukunwari na nakabatay lahat sa kakayahan kong bigyan siya ng anak at panatilihing maayos ang bahay. Nang ang maging banta ang aking pananalig sa kanyang mga interes, natanggal ang maskara niya at ibinunyag niya ang kanyang sarili bilang isang demonyo. Ang romantikong pag-ibig at ang isang masayang pagsasama ay mga panloloko lamang na nilikha ni Satanas upang linlangin at bitagin ang mga tao. Kung palagi kong binabalewala ang aking tungkulin dahil sinisikap kong mapanatili ang kaligayahan sa pagsasama namin, hindi ko kailanman makakamit ang katotohanan at sa kalaunan ay ititiwalag ako ng Diyos.

Noong Hunyo ng 2023, napili ako bilang lider ng distrito. Alam kong ito ay pagtataas ng Diyos, pero pagkatapos ng isang buwan ng pagganap ng tungkulin, napansin ko na madalas ay may kahina-hinalang tao na sumusunod sa akin. Sa ganoong uri ng sitwasyon, ang tanging paraan para magawa ko nang ligtas ang aking tungkulin ay ang pag-alis sa bahay. Gayunpaman, alam ko na kapag umalis ako sa bahay, maaaring hiwalayan ako ng aking asawa, at sa gayon ay malulubog ako sa pag-aalala at pag-aalinlangan. Sa pamamagitan ng paghahanap, natagpuan ko ang dalawang sipi ng mga salita ng Diyos: “Anuman ang iyong papel sa pamilya o sa lipunan—ito man ay bilang asawa, anak, magulang, empleyado, o ano pa man—at mahalaga man o hindi ang iyong papel sa buhay may-asawa, iisa lamang ang iyong pagkakakilanlan sa harap ng Diyos at iyon ay bilang isang nilikha. Wala kang pangalawang pagkakakilanlan sa harap ng Diyos. Kaya, kapag tinatawag ka ng sambahayan ng Diyos, iyon ang oras na dapat mong gampanan ang iyong tungkulin. Ibig sabihin, bilang isang nilikha, hindi mo dapat tuparin lang ang iyong tungkulin kapag natutupad na ang kondisyon ng pagpapanatili ng kaligayahan at integridad sa iyong buhay may-asawa, sa halip, hangga’t ikaw ay isang nilikha, ang misyon na ibinibigay sa iyo at ipinagkakatiwala sa iyo ng Diyos ay dapat na tuparin nang walang kondisyon; anuman ang sitwasyon, obligasyon mo na gawing priyoridad ang misyon na ipinagkatiwala sa iyo ng Diyos, habang ang misyon at responsabilidad na ibinigay sa iyo ng pag-aasawa ay hindi priyoridad. Bilang isang nilikha, ang misyon na dapat mong gampanan at na ibinigay sa iyo ng Diyos ang dapat palagi mong unang priyoridad sa ilalim ng anumang kalagayan at anumang sitwasyon. Kaya, gaano mo man ninanais na mapanatili ang kaligayahan ng iyong buhay may-asawa, o ano man ang sitwasyon ng iyong buhay may-asawa, o gaano man kalaki ang halagang ibinabayad ng iyong kabiyak para sa inyong buhay mag-asawa, wala sa mga ito ang dahilan upang tanggihan ang misyong ipinagkatiwala sa iyo ng Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 10). “Kung ang iyong paghahangad sa kaligayahan sa pag-aasawa ay nakakaapekto, nakahahadlang, o nakakasira pa nga sa paggampan mo ng tungkulin bilang isang nilikha, kung gayon, dapat mong talikdan hindi lang ang iyong paghahangad ng kaligayahan sa pag-aasawa, kundi pati na ang iyong buong buhay may-asawa. Ano ang pinakalayon at kahulugan ng pagbabahaginan tungkol sa mga isyung ito? Ito ay upang ang kaligayahan sa buhay may-asawa ay hindi humadlang sa iyong mga hakbang, gumapos sa iyong mga kamay, bumulag sa iyong mga mata, magpalabo sa iyong paningin, gumulo at umokupa sa iyong isip; ito ay upang hindi ang paghahangad ng kaligayahan sa pag-aasawa ang pumupuno sa landas ng iyong buhay at pumupuno sa iyong buhay, at upang tama ang iyong pagharap sa mga responsabilidad at obligasyon na dapat mong tuparin sa buhay may-asawa at upang tama ang iyong maging mga pasya tungkol sa mga responsabilidad at obligasyon na dapat mong tuparin. Ang mas mabuting paraan ng pagsasagawa ay ang maglaan ng mas maraming oras at lakas sa iyong tungkulin, gampanan ang tungkulin na dapat mong gampanan, at isakatuparan ang misyon na ipinagkatiwala sa iyo ng Diyos. Huwag mong kalimutan kailanman na ikaw ay isang nilikha, na ang Diyos ang nag-akay sa iyo sa buhay patungo sa sandaling ito, na ang Diyos ang nagbigay sa iyo ng buhay may-asawa, ang nagbigay sa iyo ng pamilya, at na ang Diyos ang nagkaloob sa iyo ng mga responsabilidad na dapat mong tuparin sa loob ng balangkas ng buhay may-asawa, at na hindi ikaw ang pumili ng buhay may-asawa, hindi ka nag-asawa nang bigla-bigla na lang, o na hindi mo kayang panatilihin ang iyong kaligayahan sa buhay may-asawa sa pamamagitan ng sarili mong mga kakayahan at lakas” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 10). Sa pamamagitan ng pagbabasa ng mga salita ng Diyos, napagtanto ko na bagaman sa aking sariling bahay ako ay isang asawa at ina, isa rin akong nilikha, nilalang ng Diyos, at kapag naatasan ng isang tungkulin, kailangan kong tanggapin ito nang walang kondisyon at gawin itong aking numero unong prayoridad. Ang pagtupad sa aking tungkulin bilang isang nilikha ay ang aking nag-iisang misyon sa buhay. Binigyan ako ng Diyos ng buhay, hindi Niya lamang nilikha ang langit at lupa at ang lahat ng bagay, nagbibigay sa sangkatauhan ng lahat ng kailangan nila, ipinapahayag din Niya ang lahat ng katotohanan upang iligtas ang sangkatauhan, nagtuturo sa atin kung paano umasal, at kung paano takasan ang mga pinsala ng katiwalian ni Satanas at kung paano isabuhay ang isang tunay na wangis ng tao. Kung tatanggihan ko ang aking tungkulin upang mapanatili ang aking buhay may-asawa, ito ay magiging lubhang kawalan ng konsensiya at katwiran. Kung hindi nito naantala ang aking tungkulin bilang isang nilikha, kaya kong gampanan ang aking mga responsabilidad sa ilalim ng balangkas ng buhay may-asawa, ngunit dahil ang paghahangad ko ng isang masayang pagsasama ay nakaapekto sa aking tungkulin, kinailangan kong isantabi ang aking kasal, maglaan ng mas maraming lakas at oras sa pagganap ng aking tungkulin bilang isang nilikha at huwag mapigilan ng aking kasal. Noon ko malinaw na naintindihan na dapat kong ihinto ang pagsasakripisyo ng pag-unlad sa aking tungkulin upang mapanatili ang aking kasal. Kaya nagpasya akong umalis ng bahay para gawin ang aking tungkulin. Noong sinabi ko sa aking asawa na kailangan kong umalis sa bahay upang magtago sandali, agad-agad ay gusto na niya ng diborsyo. Sinabi niya, “Kaya kitang hintayin kung maaresto ka at makulong nang ilang taon, pero kapag umalis ka sa bahay, tapos na tayo.” Labis akong nadismaya nang marinig iyon. Hindi ako makapaniwala na mas gugustuhin ng aking asawa na ako ay maaresto at makulong kaysa hayaan akong magtago. Nakita ko na may diwang namumuhi sa Diyos ang asawa ko. Pinunasan ko ang aking mga luha at determinadong tumugon, “Ang tao ay nilikha ng Diyos kaya dapat natin Siyang sambahin. Kahit na maaresto ako, patuloy akong mananampalataya pagkatapos kong makalaya. Kung matatanggap mo ito, mananatili tayong magkasama, kung hindi, magkakanya-kanya na lang tayo ng landas.” Kinabukasan, pinirmahan namin ang aming papeles sa diborsyo.

Ngayong wala na ako sa bahay at hindi na ako napipigilan ng aking asawa, mas marami pa akong oras para basahin ang mga salita ng Diyos at gawin ang aking tungkulin. Sa tuwing may mga isyu ako, maaari kong hanapin ang aking mga kapatid upang makipagbahaginan at maghanap kaagad. Kapag nagbubunyag ako ng tiwaling disposisyon sa aking tungkulin at itinuturo ito ng aking mga kapatid, mayroon na akong mas maraming oras ngayon upang tumahimik at magnilay-nilay. Mayroon din akong mas maraming oras para suriin ang gawain at agad na itama ang anumang mga problemang makikita ko. Bilang resulta, nagsimula kaming makakuha ng mas magagandang resulta sa aming gawain. Nakikita ko ngayon na namumuhay ako noon sa mga pananaw at ideyang itinanim sa akin ni Satanas, nawalan ako ng maraming pagkakataon para matamo ang katotohanan at hindi ko nagawa nang maayos ang tungkulin ko. Dahil lamang lahat sa patnubay ng mga salita ng Diyos kaya nakawala ako sa mga gapos at pamimigil ng buhay may-asawa. Salamat sa Diyos!


25. Pagpapalaganap ng Ebanghelyo sa Panahon ng Pandemya

Ni Lu Ming, Tsina

Isang araw noong Mayo 2023, inanyayahan ako ni Sister Zhao Fei na ipalaganap ang ebanghelyo ng Diyos sa mga huling araw sa isang mananampalataya ng Panginoon kasama niya. Ang mananampalataya ay nagngangalang Li Hao. Pinangunahan niya dati ang mga pagtitipon ng kabataan sa iglesia, pero mababa ang pagdalo sa iglesia sa nakaraang mga taon, at naaakit ang mga kabataan sa karikitan ng material na mga bagay at pera, sumusunod sila sa mga makamundong uso. Tanging ang mga matatanda ang nanatili bilang mga mananampalataya sa iglesia. Nagsimulang humina ang pananalig ni Li Hao; tumigil siya sa pagdalo sa mga pagtitipon at nagbasa na lamang ng Bibliya sa bahay. Alam niya na ang patuloy na pagdami ng mga sakuna ay isang malinaw na senyales na malapit nang dumating ang Panginoon at patuloy niyang hinintay ang Kanyang pagbabalik. Nang mapagtanto ko na isang tunay na mananampalataya si Li Hao at hinahangad niya ang pagbabalik ng Panginoon, lalo akong naging masigasig na ipalaganap ang ebanghelyo sa kanya.

Nang magkita kami, tinalakay namin ang mga karanasan namin sa pananalig at ang mga pag-asa namin sa aming pananampalataya. Tinalakay din namin ang iba’t ibang masasama at madidilim na kababalaghan sa kasalukuyang mundo, ang katiwalian at kalaswaan ng sangkatauhan, kung ano ang kahihinatnan ng tao kung wala ang pagliligtas ng Diyos, at iba pa. Sumang-ayon si Li Hao, sinabi niya na, “Tunay nga na napakatiwali ng mga tao ngayon at gagawin nila ang lahat para sa benepisyo at pakinabang. Kung hindi darating ang Diyos para iligtas ang sangkatauhan, sila ay malilipol.” Pagkatapos noon, nagpatotoo ako sa kanya tungkol sa tatlong yugto ng gawain ng Diyos. Tinalakay ko kung paanong sa mga huling araw ng Kapanahunan ng Kautusan, mas naging madalas ang paggawa ng kasalanan ng mga tao, wala silang maibigay na sapat na handog para sa kasalanan, at lahat sila ay nasa ilalim ng banta ng paghatol at pag-usig ng batas. Pagkatapos, nagkatawang tao ang Diyos para gampanan ang gawain ng pagtubos sa Kapanahunan ng Biyaya. Ipinako sa krus ang Panginoong Jesus bilang handog para sa kasalanan ng sangkatauhan, tinubos niya ang tao mula sa kamay ni Satanas, at tiniyak Niya ang pagpapatuloy ng kanilang buhay. Tinalakay rin namin kung paanong kahit pinatawad na ang mga tao sa kanilang mga kasalanan bilang mananampalataya, at tinatamasa na nila ang mga pagpapala at biyaya, hindi maipagkakaila na hindi pa sila nakakawala sa tanikala ng kasalanan at ang lahat ay nabubuhay sa tuloy-tuloy na siklo ng pagkakasala at pangungumpisal, na hindi nila kayang isagawa ang mga salita ng Panginoon. Ang kawalan nila ng pasensya at pagpaparaya sa iba, ang kanilang pagsisinungaling, panloloko, pagkamakasarili, kabuktutan at kasakiman—hindi nila kayang iwaksi ang katiwaliang ito. Ang mga kapatid ay naiinggit at nakikipagkumpetensya sa isa’t isa, bumubuo ng mga paksyon, at pagdating sa personal na pakinabang, patalikod nilang hinuhusgahan at inaatake ang isa’t isa. Sabi ng Diyos: “Kayo nga’y magpakabanal, sapagkat Ako’y banal” (Levitico 11:45). “Maaari bang makapasok sa kaharian ng langit ang mga taong puno ng katiwalian?” tinanong ko. Sinabi ni Li Hao na, “Hindi makakapasok sa kaharian ng langit ang maruruming tao, pero paano tayo magiging dalisay?” Sumagot ako, sinabi ko na, “Hindi natin maaaring dalisayin ang sarili natin, kailangan tayong iligtas ng Diyos. Kung hindi darating ang Diyos para iligtas tayo, hindi tayo makakawala sa kasalanan nang mag-isa. Sa pamamagitan ng pananampalataya sa Panginoon, napatawad ang mga kasalanan natin, ngunit ang makasalanang kalikasan natin ay nakatanim pa rin sa kalooban natin. Kung hindi natin lulutasin ang ugat na problema, patuloy tayong magkakasala, tulad ng isang damo na muling tumutubo pagkatapos putulin. Ipinapakita nito na namumuhay pa rin tayo sa ilalim ng kapangyarihan ni Satanas at hindi pa tayo tunay na nakakamit ng Diyos. Para lubusang maligtas ang sangkatauhan mula sa kasalanan, maagaw sila mula sa kamay ng madilim na impluwensya ni Satanas, at hayaang maligtas at makapasok sa kaharian ng langit, bumalik ang Panginoong Jesus sa mga huling araw para gampanan ang gawain ng paghatol at pagdadalisay sa pamamagitan ng mga salita sa pundasyon ng gawain ng pagtubos. Ipinahayag Niya ang katotohanan para isiwalat at hatulan ang ugat na sanhi ng mga kasalanan ng tao—ang tiwaling disposisyon at kalikasan ng tao. Tanging sa pamamagitan ng paghatol ng Kanyang mga salita napagtatanto natin na tayo ay labis na nagawang tiwali ni Satanas at wala nang taglay na wangis ng tao, at doon lamang tayo nagsisimulang mamuhi at maghimagsik laban sa ating mga sarili, at nagiging handang hangarin ang katotohanan, hanaping isabuhay ang tunay na wangis ng tao, at maligtas. Isinasakatuparan nito ang mga salita ng Panginoon: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13).” Pagkatapos, sinabi ni Li Hao na, “Nauunawaan ko, hindi pa natin naiwawaksi ang kasalanan sa pananampalataya lamang sa Panginoon, at hindi pa tayo karapat-dapat na makapasok sa kaharian ng langit. Kailangan pa rin nating tanggapin ang paghatol at pagligtas ng Diyos upang madalisay.” Sinabi ko sa kanya, “Oo, para maligtas ang sangkatauhan, nagsagawa ang Diyos ng tatlong yugto ng gawain sa Kapanahunan ng Kautusan, Kapanahunan ng Biyaya at Kapanahunan ng Kaharian. Tulad sa pagsasaka, kung saan kailangang mag-araro, magtanim at mag-ani, makukumpleto lamang ang gawain pagkatapos ng tatlong yugto at wala ni isa ang maaaring maiwan. Hindi sapat na matubos lang tayo ng Panginoong Jesus. Tanging sa pagtanggap lamang ng gawain ng paghatol sa mga huling araw maaaring malinis ang mga tiwaling disposisyon natin, na magpapahintulot sa atin para mabuhay at makapasok sa kaharian ng Diyos.” Nagpatotoo rin kami sa kanya kung paano isinagawa ng iisang Diyos ang lahat ng tatlong yugto ng gawain, bawat isa ay nagpatuloy at nagpalalim sa gawain ng naunang yugto, at lahat ay may layong iligtas ang tao at gabayan siyang makapasok sa kaharian ng Diyos. Naunawaan lahat ito ni Li Hao at masigla niyang sinabi na, “Nagbalik ang Panginoong Jesus para iligtas tayo? Napakagandang balita!”

Isang gabi, makalipas ang ilang araw, muli naming binisita si Li Hao sa kanyang bahay. Pero pagkapasok pa lang namin, para siyang nataranta at sinabi niya sa amin na, “Kailangan na ninyong umalis agad. Hindi ko kayo maaaring patuluyin dito!” Naguluhan ako kaya tinanong ko siya kung ano ang nangyayari. Balisa siyang sumagot na, “Mayroon akong COVID, hindi tinatanggap ng sikmura ko ang anumang pagkain, mayroon akong diarrhea at nakakaramdam ako ng panghihina. Pakiramdam ko ay hindi na ako magtatagal. Kailangan na niyong umalis agad, ayaw kong mahawa kayo.” Nang makita ko kung gaano na siya kapayat at kahina, nais kong manatili upang samahan siya at makipagbahaginan sa kanya kung paano mararanasan ang sitwasyong ito, pero nag-alala rin ako na kung mananatili ako, baka mahawa ako. Marami na ang namatay dahil sa COVID kamakailan at natakot akong mahawa kung makikisalamuha ako sa kanya nang malapitan. Mananatili ba ako o aalis? Hindi ako makapagpasya. Tahimik akong nagdasal sa Diyos at naalala ko ang isang sipi ng mga salita Niya: “Nilikha ng Diyos ang lahat, at dahil nilikha Niya ang mga ito, may kapamahalaan Siya sa lahat ng bagay. Bukod sa pagkakaroon ng kapamahalaan sa lahat ng bagay, Siya ang may kontrol sa lahat ng bagay. Ano ang ibig sabihin nito, ang ideya na ‘ang Diyos ang may kontrol sa lahat ng bagay’? Paano ito maipaliliwanag? Paano ito magagamit sa tunay na buhay? Paano mauuwi sa pagkaunawa sa Kanyang awtoridad ang pagkaunawa sa katunayan na ang Diyos ang may kontrol sa lahat ng bagay? Mula sa mismong pariralang ‘ang Diyos ang may kontrol sa lahat ng bagay,’ dapat nating makita na ang kinokontrol ng Diyos ay hindi lamang isang bahagi ng mga planeta, o isang bahagi ng sangnilikha, lalong hindi ang isang bahagi ng sangkatauhan, kundi lahat ng bagay: mula sa pagkalaki-laki hanggang sa pagkaliit-liit, mula sa nakikita hanggang sa di-nakikita, mula sa mga bituin sa kosmos hanggang sa mga nabubuhay na bagay sa mundo, gayundin ang mga mikroorganismo na hindi nakikita ng mata lamang o mga nilalang na umiiral sa iba pang mga anyo. Ito ang tumpak na kahulugan ng ‘lahat ng bagay’ na ang Diyos ‘ang may kontrol’; ito ang abot ng Kanyang awtoridad, ang saklaw ng Kanyang kataas-taasang kapangyarihan at pamumuno” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). May kapamahalaan ang Diyos sa lahat ng bagay, at kabilang dito ang mga salot at virus. Dahil isang tunay na mananampalataya si Li Hao at mayroon siyang dalisay na pagkaunawa, kinailangan kong magpatotoo sa mga salita ng Diyos para sa kanya habang hianaharap niya ang COVID. Ang mga salita ng Diyos ay ang katotohanan, ang daan at ang buhay. Sa mga salita ng Diyos lamang natin matatagpuan ang tamang suporta. Kung wala ang mga iyon, hindi niya malalaman kung paano ito mararanasan at maliligaw siya sa gitna ng mga sakuna. Kung mahahawa man ako o hindi, nasa Diyos na iyon. Kahit na mahawa pa ako, hindi ako mamamatay nang walang pahintulot ng Diyos. Nasa mga kamay ng Diyos ang buhay ko, at kung kailangan kong magkaroon ng COVID para matanggap ng sister ang tunay na daan, magpapasakop ako. Sinabi ko kay Li Hao na, “Huwag kang mag-alala, may kataas-taasang kapangyarihan ang Diyos sa lahat ng bagay. Ang pinakamahalagang bagay para sa atin ngayon ay ang magtiwala sa Diyos at magbasa ng Kanyang mga salita. Wala nang sinumang makakapagligtas sa atin kundi ang Diyos.” Nakipagbahaginan ako sa kanya tungkol sa awtoridad ng Diyos at kung paanong maging ang pandemya at mga mikrobyo ay nasa ilalim lahat ng kapamahalaan ng Diyos, at kung paanong hindi mapipinsala ni Satanas ang mga buhay natin nang walang pahintulot ng Diyos. Sabi ng Diyos: “Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Pagkatapos marinig ang pagbabahagi ko, inanyayahan kami ni Li Hao na pumasok.

Nagpatuloy kaming makipagbahaginan sa kanya, sinabi namin na, “Nagpropesiya ang Panginoong Jesus sa Bibliya na magkakaroon ng matitinding sakuna sa Kanyang pagdating. Nagpropesiya rin ang Aklat ng Pahayag na magkakaroon ng matitinding sakuna sa katapusan ng mundo. Ngayong patindi nang patindi na ang mga sakuna, ano ba ang layunin ng Diyos?” Sumagot si Li Hao, sinabi niya na, “Paparating na ang apokalipsis at lilipulin ng Diyos ang sangkatauhan.” Sinabi ko na, “Ang tanging layunin ba ng mga sakuna ay para lipulin ang sangkatauhan? Tingnan natin kung ano ang sinasabi ng mga salita ng Diyos tungkol dito. Sabi ng Diyos: ‘Ginagamit ng Diyos ang mga kasalukuyang kaganapan sa buong mundo bilang mga pagkakataon upang maging dahilan para mataranta ang mga tao, na magtutulak sa kanila na hanapin ang Diyos upang bumalik sila sa Kanyang harapan. Sa gayon, sinasabi ng Diyos, “Isa ito sa mga paraan ng Aking paggawa, at walang dudang isang gawa ng pagliligtas para sa sangkatauhan, at ang ipinaaabot Ko sa kanila ay isang uri pa rin ng pagmamahal”’ (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 10). Mula rito makikita natin na ginagamit ng Diyos ang mga sakuna upang hikayatin ang mga taong hanapin ang tunay na daan at ipakita sa kanila na dumating na ang Diyos para gumising sila at mabilis na salubungin ang Panginoon. Para sa mga taong gumagawa ng masama, ang sakuna ay parusa at paglipol, pero para sa mga tunay na mananampalataya na handang maghanap, ito ay isang babala at kaligtasan.” Sumagot si Li Hao, “Nauunawaan ko. Naghahangad lamang sa Diyos ang mga tao kapag nahaharap sila sa mga paghihirap. Sumasalamin sa lahat ng ito ang mabuting layunin ng Diyos!” Sinabi ko na, “Oo, pero nang marinig ng marami sa mundo ng relihiyon ang pagbabalik ng Panginoon, hindi sila nagtuon sa paghangad, iniisip nila na kahit dumating man ang matitinding sakuna, poprotektahan sila ng Diyos at sila ay maliligtas. Iniisip nila na pagdating ng Panginoon, agad silang dadalhin patungo sa kaharian ng langit. Mga kuru-kuro at imahinasyon nila ang lahat ng ito. Isinagawa ng Diyos ang gawain ng paghatol na nagsisimula sa sambahayan ng Diyos. Maaari ba talagang salubungin ng isang tao ang Panginoon kung maghihintay lamang siya sa iglesia? Ito ay katulad noong dumating ang Panginoong Jesus, marami ang nanatili lamang sa templo, sumamba kay Jehova at hindi pumunta para makinig sa mga sermon ng Panginoong Jesus. Paano nga ba nila makakamit ang daan ng pagsisisi at ang biyaya ng Panginoon? Noong panahong iyon, ang Panginoong Jesus ay hindi nagsasagawa ng Kanyang gawain sa templo. Nagbibigay Siya ng Kanyang sermon sa mga tagasunod sa mga kabundukan at sa mga disyerto. Maliban kina Pedro, Juan at ilang iba pa na sumunod sa Panginoon noong panahong iyon, ang karamihan ng mga tao sa templo ay sumunod sa mga punong pari at mga Pariseo sa paglaban at pagkondena sa Panginoong Jesus. Inabandona at itiniwalag silang lahat ng Diyos at sa huli ay hinarap nila ang Kanyang pagpaparusa at mga sumpa. Ganito rin ang nangyayari ngayon. Habang isinasagawa ng Makapangyarihang Diyos ang Kanyang gawain ng paghatol sa mga huling araw, marami sa mundo ng relihiyon ang nakakarinig ng mga salita ng Makapangyarihang Diyos ngunit hindi naghahangad o sumasalubong sa Panginoon. Ang ilan ay nagsisikap pa ngang labanan at kondenahin ang Makapangyarihang Diyos. Nananampalataya sila sa Diyos pero hindi sila nakikinig sa tinig ng Diyos ni tumatanggap sa katotohanan, subalit gusto pa rin nilang makarating sa langit. Baka nananaginip lang sila. Ang mga sakuna ay patindi nang patindi, at kung hindi tayo magsisisi sa tamang panahon, malilipol tayo ng mga sakuna tulad ng mga walang pananampalataya. Malapit nang magsara ang pintuan ng biyaya, pero binigyan pa rin tayo ng Diyos ng pagkakataong magsisi. Lahat ng mga sumalubong sa Panginoon at tumanggap sa gawain ng Diyos sa mga huling araw at nalinis mula sa kanilang mga tiwaling disposisyon ay poprotektahan ng Diyos sa gitna ng mga sakuna.” Pagkatapos, nanood kami ng ilang video ng patotoo ng ebanghelyo na nagpapakita kung paano naghangad at nakinig sa tinig ng Diyos at sumalubong sa Panginoon ang mga kapatid. Sa kabila ng kanyang labis na kahinaan at karamdaman, nakapako ang tingin ni Li Hao sa telebisyon at handa siyang magpatuloy sa pag-iimbestiga. Pagkatapos makipagbahaginan sa kanya noong araw na iyon, naramdaman ko na sulit ang anumang halaga na binayaran ko para maipalaganap ang ebanghelyo sa kanya.

Makalipas ang ilang araw, nang dumating muli ang oras para makipagbahaginan kay Li Hao, Sinabi sa akin ni Zhao Fei na si Li Hao at ang kanyang asawa ay kapwa labis na may sakit at kinabitan sila ng mga suwero, at nalaman ng asawa ni Li Hao na nagpapalaganap kami ng gawain ng Makapangyarihang Diyos sa mga huling araw at pinagbawalan niya si Li Hao na tanggapin ito. Lumabas rin sa publiko ang asawa ni Li Hao at sinabi niya sa ilang kapitbahay na kami ang nagkalat ng COVID sa kanila. Nang marinig ko iyon, naisip ko na, “Paano niya nasabi ito? Wala akong COVID, paano ko kaya ito naikalat sa kanila? Malubha ang sakit ni Li Hao ngunit hindi naman niya ako nahawaan at ngayon ito pa ang sinasabi ng asawa niya. Anong hayagang kasinungalingan ito, isang akusasyon na walang basehan!” Naisip ko rin na, “Ngayong sinabi ng asawa ni Li Hao na ako ang nagkalat ng COVID sa kanila, magpapatawag kaya ng mga pulis ang mga taganayon at ipapaaresto ako kapag ako ay kanilang nakita? Minsan na akong naaresto sa pagpapalaganap ng ebanghelyo, magiging maluwag kaya sa akin ang CCP kapag naaresto akong muli?” Dahil sa lahat ng iyon, nawalan ako ng lakas ng loob na magpalaganap ng ebanghelyo kay Li Hao at sinabi ko kay Zhao Fei na susubaybayan ko ang sitwasyon at pupunta ako kapag puwede na. Gayunpaman, pagkatapos noon, nakonsensiya ako, naisip ko na, “Hindi pa gaanong nababasa ni Li Hao ang mga salita ng Diyos. Ano ang mangyayari kung mailihis siya at mapaniwala sa mga tsismis? Dahil hindi pa siya magaling, kailangan niya ng pakikipagbahaginan, suporta at higit kailanman, kailangan niyang kumain at uminon ng mga salita ng Diyos. Hindi tama na hindi ako pumunta, pero paano ko ito gagawin?” Kalaunan, natagpuan ko ang siping ito ng mga salita ng Diyos: “Habang ipinalalaganap ang ebanghelyo, madalas na kahaharapin ng isang tao ang gayong mga pangungutya, panlilibak, panunuya, at paninirang-puri, o nalalagay pa nga siya sa mga mapanganib na sitwasyon. Ang ilang kapatid, halimbawa, ay tinutuligsa o dinudukot ng masasamang tao, at ang iba ay isinusumbong sa mga pulis, na siya namang ipinapasa sa pamahalaan. Ang ilan ay maaaring arestuhin at ikulong, samantalang ang iba naman ay maaari pa ngang bugbugin hanggang sa mamatay. Nangyayari ang lahat ng bagay na ito. Ngunit ngayong alam na natin ang mga bagay na ito, dapat ba nating baguhin ang ating saloobin tungkol sa gawain ng pagpapalaganap ng ebanghelyo? (Hindi.) Ang pagpapalaganap sa ebanghelyo ay responsabilidad at obligasyon ng lahat. Anumang oras, anuman ang ating marinig, o makita, o anumang klase ang pagtrato sa atin, kailangang palagi nating panindigan ang responsabilidad na ito ng pagpapalaganap ng ebanghelyo. Anuman ang sitwasyon, hindi natin dapat isuko ang tungkuling ito dahil sa pagiging negatibo o sa kahinaan. Ang tungkuling ipalaganap ang ebanghelyo ay hindi mapayapang paglalayag, kundi puno ng panganib. Kapag nagpalaganap ka ng ebanghelyo, hindi ka haharap sa mga anghel, o mga taga-ibang planeta, o mga robot. Haharap ka lamang sa masama at tiwaling sangkatauhan, sa buhay na mga demonyo, sa mga halimaw—lahat sila ay mga taong nabubuhay sa masamang lugar na ito, sa masamang mundong ito, sila ay lubhang nagawang tiwali ni Satanas, at lumalaban sa Diyos. Samakatwid, sa proseso ng pagpapalaganap ng ebanghelyo, tiyak na naroon ang lahat ng uri ng panganib, maliban pa sa walang-katuturang paninirang-puri, panunuya, at mga di-pagkakaunawaan, na madalas nang mangyari. Kung talagang itinuturing mo ang pagpapalaganap ng ebanghelyo na isang responsabilidad, isang obligasyon, at bilang tungkulin mo, magagawa mong ituring nang tama ang mga bagay na ito at mapamahalaan pa nang tama ang mga ito. Hindi mo susukuan ang iyong responsabilidad at ang iyong obligasyon, ni hindi ka lilihis mula sa iyong orihinal na layunin na ipalaganap ang ebanghelyo at magpatotoo sa Diyos dahil sa mga bagay na ito, at hinding-hindi mo isasantabi ang responsabilidad na ito, sapagkat ito ang tungkulin mo. Paano dapat unawain ang tungkuling ito? Ito ang halaga at pangunahing obligasyon ng buhay ng tao. Ang pagpapalaganap ng mabuting balita ng gawain ng Diyos sa mga huling araw at ang ebanghelyo ng gawain ng Diyos ay ang halaga ng buhay ng tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Sa pamamagitan ng mga salita ng Diyos, napagtanto ko na palaging inuusig ang tunay na daan. Palaging may mga panganib at paghihirap sa pagpapalaganap ng ebanghelyo. Nang ipalaganap ng mga disipulo ng Panginoong Jesus ang Kanyang ebanghelyo, ang ilan ay binato hanggang mamatay, at ang ilan ay pinagpira-piraso gamit ang lagari, ang ilan ay pinakaladkad sa kabayo hanggang magkaputol-putol habang ang iba naman ay ipinako sa krus. Lahat sila ay nakaranas ng iba’t ibang uri ng malagim na kamatayan, pero nagpatotoo sila sa Diyos at ipinahiya nila si Satanas. Sa mga huling araw, muling nagkatawang tao ang Diyos at pumarito sa gitna ng mga tao para iligtas ang sangkatauhan, ipinahayag Niya ang katotohanan upang hatulan at dalisayin ang mga tao. Hindi nakuntento si Satanas na makita ang lahat ng sumusunod sa Diyos at naliligtas, kaya nagsikap itong hadlangan at guluhin ang gawain ng Diyos. Hindi lamang ang gobyerno, kundi pati na rin ang buong mundo ng relihiyon ay nagsumikap na labanan ang gawain ng Diyos, at gumawa sila ng iba’t ibang uri ng tsismis para siraan at kondenahin ang Diyos. Higit pa rito, ang mga pamilya at kapitbahay namin, na nailihis ng mga maladiyablong salita ng rehimen ni Satanas, ay itinanggi at nilabanan ang Diyos, pinagtawanan at siniraan nila kami, at isinumbong pa kami at ipinaaresto ng ilan sa kanila. Lahat ng ito ay isang malaking hadlang sa pagpapalaganap ng ebanghelyo. Tingnan mo na lang ang asawa ni Li Hao, nakarinig siya ng mga tsismis na ipinakalat ng CCP at hindi niya kami pinayagang ipalaganap ang ebanghelyo kay Li Hao. Nangangambang baka masumbong at maaresto ako, hindi ko na sinubukang ipalaganap ang ebanghelyo kay Li Hao. Nakita ko na naduwag ako sa harap ng kahirapan at hindi ko isinaalang-alang ang mga layunin ng Diyos. Ang inalala ko lang ay ang pagprotekta sa sarili ko, hindi ako nagpakita ng responsabilidad para sa buhay ni Li Hao at hindi ko inako nang seryoso ang tungkulin ko. Hindi ba’t nawalan ako ng silbi bilang isang nilikha? Ang pagpapalaganap ng ebanghelyo ay obligasyon at misyon ko. Pinakamakabuluhang hangarin ang mabuhay para magpatotoo sa Lumikha. Gaano man ito kahirap, hindi ko maaaring talikuran ang tungkulin ko. Kailangan kong sumandig sa Diyos para makahanap ng paraan na mabasa ni Li Hao ang mga salita ng Diyos. Nagdasal ako sa Diyos, hiniling na gabayan Niya ako at bigyan ng talino at karunungan, para magampanan ko nang maayos ang tungkulin ko. Pagkatapos magdasal, napagtanto ko na habang hindi pa ako maaaring pumunta sa bahay ni Li Hao, maaari kong isulat ang mga salita ng Diyos at ipasuyo sa iba na iabot ang mga iyon sa kanya.

Makalipas ang ilang sandali, sinabi ko na nais kong bisitahin si Li Hao, pero sa pagkataranta ay sinabi sa akin ni Zhao Fei, “Talagang malala ang COVID ngayon, apat na tao mula sa pamilya ni Li Hao ang sunod-sunod na namatay at pati ang kanyang ina ay pumanaw rin. Ayaw niyang makipagkita sa kahit sinuman ngayon.” Hindi ko alam ang gagawin noong oras na iyon. Hindi lang ang asawa ni Li Hao ang may ayaw na pumunta ako sa kanilang bahay, maging si Li Hao mismo ay ayaw akong makita. Ano ba ang dapat kong gawin? Dagdag pa rito, dahil malubha ang COVID, natakot akong masumbong ng mga taganayon, kaya isinuko ko na ang ideya ng pagpunta. Makalipas ang ilang araw, nakakita ako ng isang artikulo ng patotoo sa karanasan na pinamagatang “Ang mga Araw ng Pangangaral Ko sa Unang Hanay” na nagkaroon ng malalim na epekto sa akin. Hindi nagtagal matapos tanggapin ng brother, ang may-akda ng artikulo, ang gawain ng Diyos sa mga huling araw, inilagay niya sa panganib ang buhay niya para makapagpalaganap ng ebanghelyo sa unang hanay ng digmaan sa isang nayon. Sa kabila ng pagpapakita ng ilang kahinaan kapag nahaharap sa panganib, sumandig ang brother sa Diyos para ipagpatuloy ang pagpapalaganap ng ebanghelyo. Sa pamamagitan ng karanasang iyon, nagpatotoo siya sa proteksyon ng Diyos at sa Kanyang mga gawa sa pagpapabalik ng maraming tao sa harap ng Diyos. Nakaramdam ako ng pagkahiya nang ikumpara ko ang karanasan ko sa karanasan ng brother. Sa kabila ng ilang taon kong pananampalataya sa Diyos at sa pagkain at pag-inom ko ng napakaraming salita ng Diyos, hindi ko pa rin natupad ang tungkulin ko na magpalaganap ng ebanghelyo. Pagkatapos kong marinig na hindi maganda ang sinabi ng asawa ni Li Hao at na pinagbawalan niya akong pumunta sa kanilang bahay, at pagkatapos kong malaman na ayaw rin akong makita ni Li Hao, ayaw ko nang ipalaganap ang ebanghelyo sa kanya. Nakita ko na napakahina ng pananalig ko.

Natagpuan ko ang isa pang sipi ng mga salita ng Diyos: “Paano ba dapat pakitunguhan ang isang taong nagsisiyasat sa tunay na daan? Hangga’t umaayon siya sa mga prinsipyo ng sambahayan ng Diyos para sa pagpapalaganap ng ebanghelyo, may obligasyon tayong ipangaral ito sa kanya; at kahit pa ang kasalukuyan niyang saloobin ay hindi mabuti at hindi tumatanggap, dapat tayong maging matiyaga. Gaano katagal at hanggang saan tayo dapat magtiyaga? Hanggang sa tanggihan ka niya at hindi ka niya papasukin sa bahay niya, at kahit anong pakikipag-usap ay hindi umuubra, ni ang tawagan siya, o ang ipaimbita siya sa ibang tao, at hindi ka niya pinapansin. Kung magkaganito ay wala nang paraan para ipalaganap pa ang ebanghelyo sa kanya. Natupad mo na ang iyong responsabilidad sa kanya kung magkagayon. Iyon ang ibig sabihin ng pagganap sa iyong tungkulin. Gayumpaman, hangga’t may kaunting pag-asa, dapat isipin mo ang lahat ng paraan at gawin ang lahat ng makakaya mo para basahin ang mga salita ng Diyos at patotohanan ang gawain ng Diyos sa kanya. Halimbawa, sabihin nang dalawa o tatlong taon mo nang nakakaugnayan ang isang tao. Maraming beses mo nang sinubukan na ipalaganap ang ebanghelyo at patotohanan ang Diyos sa kanya, pero wala siyang intensiyong tanggapin ito. Pero medyo maganda ang pagkaunawa niya, at talagang isa siyang potensyal na tatanggap ng ebanghelyo. Ano ang dapat mong gawin? Una sa lahat, hinding-hindi mo siya dapat sukuan, sa halip, panatilihin mo ang normal na pakikipag-ugnayan sa kanya, at patuloy siyang basahan ng mga salita ng Diyos at patotohanan ang gawain ng Diyos. Huwag mo siyang sukuan; maging matiyaga ka hanggang sa huli. Balang araw, magigising siya at mararamdamang panahon na para siyasatin niya ang tunay na daan. Kaya ang pagtitiyaga at pagpupursigi ay isang napakahalagang aspekto sa pagpapalaganap ng ebanghelyo. At bakit dapat gawin ito? Dahil ito ang tungkulin ng isang nilikha. Dahil nakikipag-ugnayan ka sa kanya, may obligasyon at responsabilidad kang ipangaral ang ebanghelyo ng Diyos sa kanya. Maraming proseso mula nang una niyang marinig ang mga salita ng Diyos at ang ebanghelyo hanggang sa oras na magbago na siya, at matagal ito. Ang yugtong ito ay nangangailangan na ikaw ay maging matiyaga at maghintay, hanggang sa araw na iyon na magbago na siya at madala mo siya sa harap ng Diyos, pabalik sa sambahayan ng Diyos. Ito ang obligasyon mo” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Sa pamamagitan ng mga salita ng Diyos ay naunawaan ko na basta’t ang isang tao ay tumutugon sa mga prinsipyo sa pagtanggap ng ebanghelyo at kayang umunawa ng katotohanan, anuman ang mga paghihirap na kanyang harapin, o anuman ang saloobin niya sa atin, hindi natin siya dapat talikuran nang basta-basta. Kailangan nating gawin ang lahat ng ating makakaya para maipalaganap ang ebanghelyo sa kanya nang may pagmamahal. Ito ang layunin ng Diyos at ito ang ating responsabilidad. Tunay na nananampalataya sa Diyos si Li Hao, nauunawaan niya ang katotohanan at mayroon siyang mabuting pagkatao, lahat ng ito ay nagpakalipikado sa kanya bilang isang potensyal na tatanggap ng ebanghelyo. Dahil lamang sa paghadlang ng asawa niya, mga kamatayan sa pamilya niya at mga tsismis na ipinakalat ng CCP, kaya siya naging mahina sa kanyang puso. Kailangan kong gawin ang lahat ng makakaya ko para makipagbahaginan at masuportahan siya. Pero ayaw kong ipalaganap ang ebanghelyo sa kanya sa takot na isumbong ako ng asawa niya. Nasaan ang pagpapahalaga ko sa responsabilidad? Naisip ko ang mga salita ng Diyos: “Napakasimple nito ngayon: Tumingin ka sa Akin gamit ang iyong puso at kaagad na magiging malakas ang iyong espiritu. Magkakaroon ka ng landas sa pagsasagawa, at gagabayan Ko ang bawat hakbang mo. Mabubunyag sa iyo ang Aking salita sa lahat ng sandali at sa lahat ng dako. Saanman o kailanman, o gaano man kasama ang kapaligiran, bibigyan Kita ng malinaw na pagtingin, at mabubunyag sa iyo ang Aking puso kung titingin ka sa Akin gamit ang iyong puso; sa ganitong paraan ay tatakbo ka sa iyong patutunguhan at hindi kailanman maliligaw” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Ang mga salita ng Diyos ang nagbigay sa akin ng isang landas ng pagsasagawa. Kailangan kong magdasal at sumandig sa Diyos sa tungkulin ko. May malubhang sakit si Li Hao, pero hindi pa rin naman ako nahawa ng COVID mula sa kanya. At tungkol naman sa kanyang asawa, hindi ba’t nasa kamay rin ng Diyos ang mga saloobin niya? Wala siyang anumang magagawa sa akin nang walang pahintulot ng Diyos. Kailangan kong sumandig sa Diyos para maipalaganap ko ang ebanghelyo kay Li Hao at matupad ang responsabilidad ko. Nang mapagtanto ko ito, bumalik sa akin ang pananalig at lakas para gampanan ang tungkulin ko.

Sa aking pagkabigla, hindi nagsalita ang asawa ni Li Hao nang makita niya kami, at masaya kaming tinanggap ni Li Hao. Dahil dito, naisip ko ang mga salita ng Diyos: “Ang puso’t espiritu ng tao ay hawak ng Diyos, at lahat ng tungkol sa buhay niya ay namamasdan ng mga mata ng Diyos. Naniniwala ka man sa lahat ng ito o hindi, ang anuman at ang lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito may kataas-taasang kapangyarihan ang Diyos sa lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Sinasabi rin sa Bibliya na: “Ang puso ng hari ay nasa kamay ni Jehova na parang mga batis ng tubig: ikinikiling Niya ito saanman Niya ibigin” (Kawikaan 21:1). Wala nang mas tama pa rito! Nasa ilalim ng kataas-taasang kapangyarihan ng Diyos ang lahat ng bagay, at ang lahat, buhay man o patay, ay nasa Kanyang mga kamay. Noong handa na akong makipagtulungan, nabago ang buong sitwasyon. Napakasaya ko at tinanong ko siya, “Binasa mo ba ang mga salita ng Diyos na kinopya ko para sa iyo?” Sumagot siya, sinabi niya na, “Oo, binasa ko. Akala ko talaga hindi na ako makakabangon. Pero binasa ko ang mga salita ng Diyos: ‘Ang salita ng Diyos ay mabisang gamot!’ ‘Ang Makapangyarihang Diyos ay isang manggagamot na makapangyarihan sa lahat!’ (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Ito ang nagbigay sa akin ng pananalig at lakas. Iniligtas ako ng mga salita ng Diyos.” Sa pagpupulong na iyon, tinalakay ko ang tungkol sa espirituwal na laban sa konteksto ng mga tsismis na ipinakalat ng malaking pulang dragon at ng mundo ng relihiyon. Sinusundan ng panggugulo at pag-uusig ni Satanas ang gawain ng Diyos saanman ito magtungo. Nang isagawa ng Panginoong Jesus ang Kanyang gawain, ipinakalat rin ng mga tao ang mga tsismis tungkol sa Kanya, kinondena Siya at ipinako pa nga Siya sa krus. Mas malala pa ang pag-uusig na ipinataw sa Diyos habang gumagawa siya sa mga huling araw. Isinasakatuparan nito ang propesiya ng Panginoong Jesus: “Datapuwat kailangan muna Siyang magbata ng maraming bagay at itakwil ng lahing ito” (Lucas 17:25). Sa pagbabalik Niya sa mga huling araw para ipahayag ang Kanyang mga salita at isagawa ang gawain ng paghatol, patuloy na inuusig ang Panginoon ng mundo ng relihiyon at ng satanikong gobyerno ng CCP, pero naipamalas ang karunungan ng Diyos batay sa mga pakana ni Satanas, at ginagamit Niya ang pag-uusig ni Satanas upang maglingkod sa Kanyang gawain. Ibinunyag Niya ang mga huwad na mananampalataya mula sa mga tunay na mananampalataya, at ibinunyag din Niya ang mga duwag at iyong mga nais lamang na makinabang hangga’t nais nila. Ang mga may tunay na pananalig na talagang nagmamahal sa katotohanan ay malapit na nakasunod sa Makapangyarihang Diyos, kumakain at umiinom sila ng Kanyang mga salita at naghahangad ng katotohanan, hindi nila kailanman tatalikuran ang tunay na daan, anuman ang paghihirap at pag-uusig na kanilang harapin, at sa pamamagitan ng pagdanas ng paghatol, pagkastigo, pagsubok at mga pagpipino ng mga salita ng Diyos, tuluyan nilang naiwawaksi ang mga tiwaling disposisyon nila at sila ay napeperpekto at nakakamit ng Diyos. Inilalarawan sila sa Aklat ng Pahayag bilang: “Ang mga ito’y ang nanggaling sa malaking kapighatian, at nangaghugas ng kanilang mga damit, at pinaputi sa dugo ng Kordero” (Pahayag 7:14). Ang mga duwag, takot at huwad na mananampalataya ay isiniwalat at ibinunyag. Kung walang pag-uusig at paghihirap, imposibleng mahiwalay ang mga tunay na mananampalataya mula sa mga huwad. Sinabi ni Li Hao na, “Tunay na matalino ang Diyos! Hindi ko naisip na noong bumalik ang Panginoon para isagawa ang Kanyang gawain, paghihiwalayin Niya ang bawat isa ayon sa kanilang uri sa ganitong paraan.”

Pagkatapos, magkasama kaming nagbasa ng ilang sipi na may kaugnayan sa gawain ng paghatol ng Diyos sa mga huling araw. Ito ang isa sa mga sipi: “Sa pagsasakatuparan ng Kanyang gawain ng paghatol, hindi lamang basta nililinaw ng Diyos ang kalikasan ng tao sa iilang salita lamang; inilalantad at pinupungusan Niya nang pangmatagalan. Ang lahat ng ganitong mga pamamaraan ng paglalantad at pagpupungos ay hindi maaaring mahalinhan ng mga ordinaryong salita, kundi ng katotohanang hindi man lang taglay ng tao. Ang ganitong klaseng mga pamamaraan lamang ang matatawag na paghatol; sa pamamagitan lamang ng ganitong uri ng paghatol masusupil ang tao at makukumbinsi nang husto tungkol sa Diyos, at bukod pa riyan ay makamtan ang tunay na pagkakilala sa Diyos. Ang idinudulot ng gawain ng paghatol ay ang pagkaunawa ng tao sa tunay na mukha ng Diyos at sa katotohanan tungkol sa kanyang sariling paghihimagsik. Ang gawain ng paghatol ay nagbibigay-daan sa tao na magkamit ng malawak na pagkaunawa sa mga layunin ng Diyos, sa layunin ng gawain ng Diyos, at sa mga hiwagang hindi niya maunawaan. Tinutulutan din nito ang tao na makilala at malaman ang kanyang tiwaling diwa at ang mga ugat ng kanyang katiwalian, gayundin para matuklasan ang kapangitan ng tao. Ang mga epektong ito ay bunga lahat ng gawain ng paghatol, sapagkat ang diwa ng gawaing ito ay ang mismong gawain ng pagbubukas ng katotohanan, ng daan, at ng buhay ng Diyos sa lahat ng may pananalig sa Kanya. Ang gawaing ito ay ang gawain ng paghatol na ginagawa ng Diyos” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). Pagkatapos basahin ang mga salita ng Diyos, naghandog pa ako ng pakikipagbahaginan, “Sa mga huling araw, ipinahayag ng Makapangyarihang Diyos ang maraming katotohanan para isagawa ang gawain ng paghatol. Malinaw Niyang ipinaliwanag ang misteryo ng plano ng pamamahala ng Diyos, ang kwento sa likod ng tatlong yugto ng gawain, ang misteryo ng pagkakatawang lupa, ang kahulugan ng karangalan ng Diyos, at iba pa. Malinaw rin Niyang ipinaliwanag kung paano ginawang tiwali ni Satanas ang mga tao, kung paano iniligtas ng Diyos ang sangkatauhan, at kung paano dapat maghangad ang tao para makalaya sa tanikala ng kasalanan, maligtas at makapasok sa kaharian ng langit. Inilantad din ng Makapangyarihang Diyos ang ugat ng pagiging makasalanan ng tao, ang mga aspeto ng kalikasan ng tao na lumalaban sa Diyos, ang mga tiwaling disposisyon ng tao, at ang lahat ng mga satanikong lason. Kung hindi dumating ang Diyos para ipahayag ang katotohanan, hindi natin kailanman malalaman ang ugat ng katiwalian natin. Hindi tayo kailanman madadalisay kahit na habang buhay pa nating isagawa ang pananalig sa mundo ng relihiyon. Ang gawain ng paghatol ay ang huling yugto ng gawain sa plano ng pamamahala ng Diyos, ang huling gawain sa pagliligtas ng Diyos sa sangkatauhan, kaya ang pagtanggap sa paghatol ng Diyos sa mga huling araw ay ang tanging paraan para makamit ng sangkatauhan ang pagdadalisay at pagliligtas at para makapasok sa kaharian ng Diyos. Ang mga hindi tumatanggap sa katotohanan na ipinahayag ng Diyos sa mga huling araw at nilabanan pa at kinondena ang gawain ng Diyos, kabilang na ang mga nananampalataya sa Panginoon sa loob ng maraming taon pero nabubuhay pa rin sa kasalanan, at mayroong tiwaling disposisyon na hindi pa nalilinis at nababago ay hindi maliligtas at lahat sila ay malilipol sa malalaking sakuna ng mga huling araw. Malapit nang magsara ang anim na libong taon na plano ng pamamahala ng Diyos at nagaganap na ang lahat ng uri ng mga sakuna. Ang mga hindi sumasalubong sa Panginoon at tumatanggap sa Kanyang paghatol at pagdadalisay sa mga huling araw ay walang pagkakataon na makapasok sa kaharian ng Diyos. Malapit nang magsara ang pintuan ng biyaya. Napakapalad natin na nakaabot tayo sa gawain ng Diyos sa mga huling araw. Ito ang biyaya ng Diyos.” Masayang sumagot si Li Hao, “Salamat sa Diyos dahil hindi Niya ako inabandona at kumilos Siya sa pamamagitan mo para ipalaganap ang ebanghelyo ng mga huling araw sa akin para matanggap ko ang Panginoon. Napakapalad ko na nakaabot ako sa gawain ng Diyos. Talagang kailangan kong basahin nang masigasig ang mga salita ng Diyos!”

Habang nagbabahagi ng ebanghelyo kay Li Hao, nakita ko ang pagkamakapangyarihan-sa-lahat at kataas-taasang kapangyarihan ng Diyos, maging ang Kanyang kahanga-hangang proteksyon. Hindi ako tinamaan ng COVID kahit na nakipag-usap ako kay Li Hao nang harapan sa loob ng dalawang oras. Mas ipinakita nito sa akin na nasa mga kamay ng Diyos ang lahat at binigyan ako nito ng higit pang pananalig sa pagpapalaganap ko ng ebanghelyo!


26. Nang Ako Ay Ma-diagnose Na May Kanser

Ni Li Yuan, Tsina

Noong Abril 2023, isinaayos ng iglesia na gawin ko ang aking mga tungkulin sa ibang lugar. Nakaramdam ako ng labis na pagkasabik at mabilis akong nag-empake, hinihintay ang aking pag-alis. Subalit, naalala ko na mayroon akong problema sa gynecological na bahagi ng katawan ko, at dahil maaaring maging mahirap ang paghahanap ng medikal na pangangalaga sa isang hindi pamilyar na lugar, nagpunta ako sa ospital upang masuri ako bago umalis. Pagkatapos kong malaman ang aking mga sintomas, inirekomenda ng doktor ang uterine curettage para sa isang biopsy, nagpahayag siya ng pag-aalala na ang anumang pagkaantala ay maaaring magdulot ng paglala ng sakit at tuluyan itong maging kanser. Habang naghihintay ng mga resulta, hindi ako mapakali, hindi ko alam kung ano ang mabubunyag sa pagsusuri. Makalipas ang ilang araw, bumalik ang mga resulta, nakasaad sa ulat ang “Suspected endometrial cancer.” Natigilan ako. Matapos kong pakalmahin ang sarili ko, nagtanong ako, “Sinasabi nitong ‘suspected cancer,’ ibig bang sabihin ay maaaring hindi ito kanser?” Sumagot ang doktor, “Bihirang magsabi ang mga doktor nang diretso na ito ay kanser; nag-iiwan sila ng espasyo para sa interpretasyon. Kinakailangan pa ng karagdagang mga pagsusuri upang matukoy ang uri nito, at pagkatapos, ang gamutan ay magiging base sa partikular na kondisyon.” Pagkatapos kong marinig ito, nablanko ang isip ko, at hindi ko na naintindihan ang iba pang sinabi ng doktor. Nahaharap sa biglaan at hindi inaasahang sakit, natagpuan ko ang aking sariling ganap na hindi handa. Naisip ko, “Paano ito naging kanser? Paano ako nagkaroon ng kanser?” Bagamat hindi ako nagpahayag ng anumang hinanakit sa Diyos, sa loob-loob ko ay hindi ako handang tanggapin ang realidad na ito. Nagtaka ako, “Ang kanser ba na ito ang pamamaraan ng Diyos upang ibunyag at itiwalag ako, o ito ba ay pagpipino? Ano ang layunin ng Diyos?”

Nang makauwi ako, nakaramdam ako ng kahungkagan sa loob, at napuno ang isip ko ng mga pag-aalala na ilang araw na lamang ang nalalabi sa aking buhay. Nang lumabas ako kasama ang isang sister upang gawin ang aking mga tungkulin sa hapong iyon, wala akong gana, at nakaramdam ako ng kalituhan at kawalan ng motibasyon. Sa daan pauwi, tumingin ako sa asul na kalangitan at naisip ko, “Napakaganda nito! Ilang araw na lang ba ang nalalabi sa buhay ko? Gaano katagal ko pang mapagmamasdan ang magandang kalangitan na ito? Kapag namatay ako, hindi ko na masasaksihan ang walang kapantay na kadakilaan ng pagpapalaganap ng ebanghelyo.” Pagkatapos noon, naghanap ako ng impormasyon tungkol sa uterine cancer sa aking telepono. Nakita ko online na ang ilang tao na nagkaroon ng endometrial cancer sa kanilang ikalimampung taon ay maaari pang magamot, habang ang iba naman ay hindi na. Nakasaad dito na ang mga pasyenteng nasa huling yugto na ng sakit ay nabubuhay lamang ng tatlo hanggang limang taon, at sa mga malulubhang kaso, maaaring mabuhay lamang sila ng isang taon. Habang patuloy akong nagbabasa, mas lalo akong natatakot, iniisip kung anong yugto na ng kanser ang mayroon ako at kung gaano na lang katagal akong mabubuhay. Noong gabing iyon, habang nakahiga sa kama, sari-sari ang mga kaisipan ko, iniisip ko na, “Sana ang pananampalataya sa Diyos ay nangangahulugan na ako ay maliligtas at hindi ko na kailangang harapin ang kamatayan, ngunit hindi ba’t mamamatay na ako ngayon na mayroon akong kanser? Balewala ba ang lahat ng mga taong ito ng pananampalataya ko? Mabuti pang hindi na lang ako nanampalataya sa Diyos!” Nang maisip ko ang mga ito, napagtanto ko na hindi ito tama, at ang mga ito ay pagkakanulo sa Diyos. Inisip ko kung paanong pati ang mga hindi nananampalataya sa Diyos ay nagkakasakit, at bilang isang nananampalataya sa Diyos, kailangan ko ring harapin ang karamdaman. Mayroon bang tao sa mundong ito na hindi nagkakasakit? Bukod dito, bilang isang tiwaling tao, hindi ba’t normal lang na magkasakit ako? Dahil ako ay may sakit, kailangan kong magpasakop sa mga pamamatnugot at pagsasaayos ng Diyos. Ngunit ang pag-iisip ng kamatayan ay nagdulot sa akin ng kalungkutan. “O Diyos, ayaw kong mamatay. Tinalikuran ko ang aking pamilya at propesyon at ginampanan ko ang aking tungkulin sa nakalipas na mga taon, subalit ngayon nagkaroon ako ng kanser. Ang ibig bang sabihin nito ay tinatalikuran at tinitiwalag mo na ako?” Namumuhay sa pagdurusa at pag-aalala, tumulo ang luha sa aking mukha. Sa puso ko sinabi ko sa Diyos, “O Diyos, ano ang dapat kong gawin?” Sa sandaling iyon, naalala ko ang mga salita ng Diyos: “Paano mo dapat danasin ang karamdaman kapag dumarating ito? Dapat kang lumapit sa Diyos at manalangin, hanapin at arukin ang layunin ng Diyos…. Karaniwan, kapag humaharap ka sa isang malubhang karamdaman o kakaibang sakit na nagdudulot sa iyo ng matinding pagdurusa, hindi ito nagkataon lang. May karamdaman ka man o nasa mabuting kalusugan, naroon ang layunin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pananampalataya sa Diyos, Pinakamahalagang Bagay ang Pagkakamit ng Katotohanan). Ang mga salita ng Diyos ay nagpaalala sa akin na hindi nagkakasakit nang malubha ang mga tao nang walang dahilan; palaging may layunin ang Diyos sa mga bagay na ito. Kaya, nagdasal ako sa Diyos sa aking puso, “O Diyos, alam ko na may layunin Ka sa pagkakaroon ko ng kanser, at may mga aral akong dapat matutunan mula rito, ngunit hindi ko nauunawaan kung ano ang Iyong layunin. Pakiusap, bigyang-liwanag at gabayan Mo ako.”

Pagkatapos, ang aking mga kapatid ay nagpadala sa akin ng isang sipi ng mga salita ng Diyos: “Kapag dumadapo ang karamdaman, anong landas ang dapat sundan ng mga tao? Paano sila dapat pumili? Hindi dapat malubog ang mga tao sa pagkabagabag, pagkabalisa, at pag-aalala, at hindi nila dapat pag-isipan ang mga posibilidad at mga landas para sa kanila sa hinaharap. Sa halip, habang mas nalalagay sa ganitong mga panahon at ganitong mga espesyal na sitwasyon at konteksto ang mga tao, at habang mas nalalagay sila sa ganitong mga biglaang paghihirap, mas higit nilang dapat hanapin at hangarin ang katotohanan. Sa ganitong paraan lamang na hindi masasayang at na magkakabisa ang mga sermon na iyo nang narinig noon at ang mga katotohanan na iyo nang nauunawaan. Habang mas nalalagay ka sa ganitong mga paghihirap, mas lalong dapat mong bitiwan ang sarili mong mga ninanasa at magpasakop ka sa mga pangangasiwa ng Diyos. Ang layunin ng Diyos sa pagsasaayos ng ganitong uri ng sitwasyon at pagsasaayos ng mga kondisyon na ito para sa iyo ay hindi para malubog ka sa mga emosyon ng pagkabagabag, pagkabalisa, at pag-aalala, at hindi ito upang masubok mo ang Diyos kung pagagalingin ka ba Niya kapag ikaw ay nagkasakit, nang sa gayon ay malaman ang katotohanan ng usapin; isinasaayos ng Diyos ang mga espesyal na sitwasyon at kondisyong ito para sa iyo upang matutunan mo ang mga praktikal na aral sa gayong mga sitwasyon at kondisyon, makamit mo ang mas malalim na pagpasok sa katotohanan at sa pagpapasakop sa Diyos, at upang mas malinaw at tumpak mong malaman kung paano pinangangasiwaan ng Diyos ang lahat ng tao, pangyayari, at bagay. Ang kapalaran ng tao ay nasa mga kamay ng Diyos, at nararamdaman man ito ng mga tao o hindi, tunay man nila itong namamalayan o hindi, dapat silang magpasakop at huwag lumaban, huwag tumanggi, at lalong huwag subukin ang Diyos. Maaari kang mamatay anu’t anuman, at kung lalabanan, tatanggihan, at susubukin mo ang Diyos, malinaw na agad kung ano ang iyong kalalabasan. Sa kabaligtaran, kung sa kaparehong mga sitwasyon at kondisyon ay magawa mong hanapin kung paano dapat magpasakop ang isang nilalang sa mga pangangasiwa ng Lumikha, hanapin kung anong mga aral ang dapat mong matutunan at kung anong mga tiwaling disposisyon ang dapat mong malaman sa mga sitwasyon na ibinibigay ng Diyos sa iyo, at maunawaan ang mga layunin ng Diyos sa gayong mga sitwasyon, at maayos kang makapagpatotoo upang matugunan ang mga hinihingi ng Diyos, ito ang dapat mong gawin. Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi para iparanas sa iyo ang lahat ng aspekto ng pagkakasakit, ang pinsalang idinudulot ng sakit sa iyo, ang mga abala at paghihirap na idinudulot ng sakit sa iyo, at ang samu’t saring damdaming ipinararamdam sa iyo ng sakit—hindi layunin ng Diyos na maunawaan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto kung paano maarok ang mga layunin ng Diyos, malaman ang mga tiwaling disposisyon na iyong nahahayag at ang mga maling saloobing mayroon ka tungkol sa Diyos kapag ikaw ay may sakit, at matutuhan mong magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagpapasakop sa Diyos at magawa mong manindigan sa iyong patotoo—ito ay lubhang mahalaga. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga pagnanais at hinihingi sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na pagnanais sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, na malaman mo ang iyong sariling saloobin sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok. Kaya nga, kapag dumadapo ang karamdaman, hindi mo dapat palaging isipin kung paano mo ito maiiwasan o matatakasan o matatanggihan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Sa pamamagitan ng mga salita ng Diyos, naunawaan ko na ang layunin ng Diyos sa pagdadala ng karamdaman sa akin ay hindi upang mamuhay ako sa pagdurusa at pagkabalisa, ni hindi upang maintindihan ko ang bawat detalye ng karamdaman ko sa pamamagitan ng karanasan na ito. Sa halip, ito ay upang matuto ako ng mga aral sa pamamagitan ng karamdamang ito, upang malaman ko ang mga karumihan sa aking pananampalataya at ang aking maluhong mga pagnanais patungkol sa Diyos. Nais ng Diyos na gamitin ang karamdamang ito upang dalisayin, baguhin, at iligtas ako. Ngunit hindi ko naunawaan ang layunin ng Diyos. Noong nalaman ko na may kanser ako, namuhay ako sa pagdurusa at pagkabalisa, palaging nag-aalala na ang karamdaman ko ay walang lunas, at natatakot na kung ako ay mamatay, hindi ko na muling mababasa ang mga salita ng Diyos o magagampanan ang aking mga tungkulin, at kung gayon ay maaaring hindi ko na makamit ang kaligtasan. Sinubukan ko pa nga na mangatwiran sa Diyos, iniisip ko na tinalikuran ko ang aking pamilya at propesyon upang magampanan ang aking tungkulin sa pananampalataya sa Diyos sa loob ng maraming taon, at hindi ko ipinagkanulo ang Diyos nang ako ay humarap sa pag-uusig mula sa aking pamilya, hindi dapat hinayaan ng Diyos na magkaroon ako ng kanser. Namuhay akong takot sa kamatayan, wala akong pananampalataya sa Diyos at wala akong motibasyon sa aking mga tungkulin. Sa pagbubunyag ng mga katunayan, nakita ko na wala akong konsensiya, katwiran at pagkatao, at na wala talaga sa puso ko ang Diyos. Nang maunawaan ko ang mga bagay na ito, kaya ko nang harapin nang tama ang karamdaman ko.

Makalipas ang dalawang araw, tumawag ang doktor upang sabihin na nakuha na niya ang mga resulta ng aking pagsusuri, at ito nga ay unang yugto ng kanser. Sinabi niya na maswerte ako dahil natuklasan namin ito nang maaga at inutusan niya akong pumunta sa ospital para sa operasyon sa lalong madaling panahon. Noong gabi bago ang operasyon, nakahiga ako sa kama, paikot-ikot, hindi makatulog, at nakaramdam ako ng kaunting kaba at takot. Hindi ko alam kung magtatagumpay o magiging maayos ba ang operasyon, o kung mamamatay na ba ako habang inooperahan. Tahimik akong nagdasal sa Diyos, “O Diyos, may operasyon ako bukas. Kung magtatagumpay man ito o hindi, o kung mamamatay man ako habang inooperahan, ipinagkakatiwala ko ang lahat sa Iyong mga kamay at magpapasakop ako sa Iyong mga pamamatnugot at pagsasaayos.” Pagkatapos, nagbasa pa ako ng mga salita ng Diyos: “Ikaw man ay maharap sa malala o simpleng karamdaman, sa sandaling ang iyong sakit ay maging malubha o ikaw ay maharap sa kamatayan, tandaan mo lamang ang isang bagay: Huwag mong katakutan ang kamatayan. Kahit pa ikaw ay nasa mga huling yugto na ng kanser, kahit pa napakalaki ng posibilidad na mamatay sa iyong partikular na karamdaman, huwag mong katakutan ang kamatayan. Gaano man katindi ang iyong pagdurusa, kung ikaw ay natatakot sa kamatayan, hindi ka magpapasakop. May mga taong nagsasabi, ‘Nang marinig kong sinabi Mo ito, nakadama ako ng inspirasyon at may mas magandang ideya pa ako. Bukod sa hindi ako matatakot sa kamatayan, magmamakaawa pa akong makamit iyon. Hindi ba’t mas magiging madali kapag ganoon?’ Bakit ka magmamakaawang mamatay? Ang pagmamakaawang mamatay ay isang sukdulang ideya, samantalang ang hindi katakutan ang kamatayan ay isang makatwirang saloobin na dapat taglayin. Tama ba iyon? (Tama.) Ano ang tamang saloobin na dapat mong taglayin upang hindi mo katakutan ang kamatayan? Kung ang iyong karamdaman ay lumala nang husto na maaari mo na itong ikamatay, at malaki ang posibilidad na mamatay rito anuman ang edad ng tao na tinamaan ng sakit, at ang panahon mula sa pagkakasakit ng tao hanggang sa mamatay siya ay labis na maikli, ano ang dapat mong isipin sa iyong puso? ‘Hindi ko dapat katakutan ang kamatayan, ang lahat naman ay namamatay sa huli. Gayumpaman, ang magpasakop sa Diyos ay isang bagay na hindi magawa ng karamihan sa mga tao, at magagamit ko ang karamdamang ito upang maisagawa ang pagpapasakop sa Diyos. Dapat akong magkaroon ng kaisipan at saloobing nagpapasakop sa mga pamamatnugot at pagsasaayos ng Diyos, at hindi ko dapat katakutan ang kamatayan.’ Ang mamatay ay madali, higit na mas madali kaysa mabuhay. Maaaring ikaw ay labis na nasasaktan at hindi mo ito namamalayan, at sa sandaling pumikit ang iyong mga mata, humihinto ang iyong paghinga, lumilisan ang iyong kaluluwa mula sa katawan, at ang iyong buhay ay nagwawakas. Ganito mamatay; ganito ito kasimple. Ang hindi katakutan ang kamatayan ay isang saloobing dapat taglayin. Bukod dito, hindi mo dapat alalahanin kung lalala ba ang iyong sakit o hindi, o kung mamamatay ka ba kapag hindi ka magagamot, o kung gaano pa katagal bago ka mamatay, o kung anong kirot ang mararanasan mo kapag dumating na ang oras ng kamatayan. Hindi mo dapat alalahanin ang mga bagay na ito; ito ay mga bagay na hindi mo dapat alalahanin. Ito ay sapagkat darating ang araw na iyon, at darating iyon sa partikular na taon, buwan, at araw. Hindi mo ito mapagtataguan at hindi mo ito matatakasan—ito ang iyong kapalaran. Ang iyong diumano’y kapalaran ay pauna nang itinakda ng Diyos at isinaayos na Niya. Ang haba ng iyong mga taon at ang edad mo at ang oras kung kailan ka mamamatay ay naitakda na ng Diyos, kaya ano ang inaalala mo? Maaari mo itong alalahanin, pero wala itong mababago; maaari mo itong alalahanin, ngunit hindi mo ito mapipigilang mangyari; maaari mo itong alalahanin, ngunit hindi mo mapipigilan ang pagdating ng araw na iyon. Samakatwid, ang iyong pag-aalala ay walang kabuluhan, at ang idinudulot lamang nito ay ang pabigatin pa lalo ang pasanin mo sa iyong karamdaman” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). “Ang usapin ng kamatayan ay may kalikasang katulad ng sa iba pang mga bagay. Hindi ang mga tao ang magdedesisyon para sa kanilang sarili, at lalong hindi ito mababago ng kalooban ng tao. Ang kamatayan ay katulad ng anumang mahalagang pangyayari sa buhay: Ito ay ganap na nasa ilalim ng paunang pagtatakda at kataas-taasang kapangyarihan ng Lumikha. Kung ang isang tao ay magmamakaawang mamatay, maaaring hindi siya mamatay; kung magmamakaawa siyang mabuhay, maaaring hindi siya mabuhay. Lahat ito ay nasa ilalim ng kataas-taasang kapangyarihan at paunang pagtatakda ng Diyos, at ito ay binabago at pinagpapasyahan ng awtoridad ng Diyos, ng matuwid na disposisyon ng Diyos, at ng kataas-taasang kapangyarihan at mga pagsasaayos ng Diyos. Kaya nga, kung sakaling ikaw ay magkasakit nang malubha, ng nakamamatay na sakit, hindi tiyak na ikaw ay mamamatay—sino ang nagdedesisyon kung mamamatay ka ba o hindi? (Ang Diyos.) Ang Diyos ang nagdedesisyon. At dahil ang Diyos ang nagdedesisyon at hindi kayang pagdesisyonan ng tao ang gayong bagay, ano ang ikinababalisa at ikinababagabag ng mga tao? Parang kung sino ang mga magulang mo, at kung kailan at saan ka ipinapanganak—hindi mo rin mapipili ang mga bagay na ito. Ang pinakamatalinong gawin sa mga bagay na ito ay ang hayaan itong umagos sa natural nitong daloy, ang magpasakop, at huwag pumili, huwag gumugol ng anumang kaisipan o lakas sa bagay na ito, at huwag mabagabag, mabalisa, o mag-alala tungkol dito. Dahil hindi kayang pumili ng mga tao para sa kanilang sarili, ang paggugol ng maraming lakas at kaisipan sa bagay na ito ay kahangalan at kawalan ng karunungan. Ang dapat gawin ng mga tao kapag nahaharap sa napakahalagang usapin ng kamatayan ay ang hindi mabagabag, o maligalig, o mangamba dahil dito, kundi ano? Ang mga tao ay dapat maghintay, tama ba? (Oo.) Tama? Ang paghihintay ba ay nangangahulugan ng paghihintay sa kamatayan? Paghihintay na mamatay habang nahaharap sa kamatayan? Tama ba iyon? (Hindi, dapat positibo itong harapin ng mga tao at sila ay magpasakop.) Tama, hindi ito nangangahulugan ng paghihintay sa kamatayan. Huwag kang matakot sa kamatayan, at huwag mong gamitin ang iyong buong lakas sa pag-iisip ng kamatayan. Huwag mong isipin buong araw, ‘Mamamatay ba ako? Kailan ako mamamatay? Ano ang gagawin ko pagkatapos kong mamatay?’ Huwag mo na itong isipin pa. May ilang nagsasabi, ‘Bakit hindi ko ito pag-iisipan? Bakit hindi ko ito pag-iisipan kapag malapit na akong mamatay?’ Dahil hindi alam kung mamamatay ka ba o hindi, at hindi alam kung pahihintulutan ka ba ng Diyos na mamatay—ang mga bagay na ito ay hindi batid. Partikular na hindi batid kung kailan ka mamamatay, saan ka mamamatay, anong oras ka mamamatay, o kung ano ang mararamdaman ng iyong katawan kapag ikaw ay namatay. Sa pagpiga sa iyong utak sa pag-iisip at pagninilay-nilay tungkol sa mga bagay na hindi mo alam at pagkabalisa at pag-aalala tungkol sa mga ito, hindi ba’t nagiging hangal ka? Dahil nagiging hangal ka, hindi mo dapat pigain ang iyong utak tungkol sa mga bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). Mula sa mga salita ng Diyos, naunawaan ko na ang buhay at kamatayan ng isang tao ay naitakda na ng Diyos. Kahit na magkaroon ng kanser ang isang tao, hindi siya mamamatay kung hindi pa niya panahon. At kapag dumating na ang takdang oras ng isang tao, mamamatay siya kahit na wala siyang karamdaman. Walang sinuman ang maaaring mamatay o mabuhay nang mas matagal ayon lang sa kanyang kagustuhan; ang lahat ay pinagpasyahan ng Diyos, at ang Diyos ang may kataas-taasang kapangyarihan sa lahat at nagsasaayos ng lahat. Sa pagbabalik-tanaw ko sa panahon mula nang nalaman kong ako ay may kanser, Nag-alala ako kung ang sakit ko ba ay magagamot, o kung mamamatay ba ako, at kung mamamatay ba ako habang inooperahan. Namuhay ako bawat araw sa isang tuloy-tuloy na kalagayan ng pagdurusa at pagkabalisa. Kadalasan, palagi kong sinasabi na ang Diyos ang may kataas-taasang kapangyarihan sa lahat at ang buhay at kamatayan ng isang tao ay nasa Kanyang mga kamay, subalit nang ako ay magkasakit, nabunyag na wala talaga akong pang-unawa sa pagkamakapangyarihan-sa-lahat at sa kataas-taasang kapangyarihan ng Diyos, wala akong tunay na pananalig sa Diyos, at lalong walang pagpapasakop. Sa pagkaunawa ko dito, labis akong nahiya. Napagtanto ko na kailangan kong harapin nang positibo ang operasyon. Nasa kamay ng Diyos kung ito man ay magtatagumpay o mabibigo, at kahit na nangangahulugan ito na mamamatay ako sa araw na iyon, magpapasakop ako sa Kanyang pamamatnugot at pagsasaayos. Ang mga salita ng Diyos ay nagbigay sa akin ng matinding pananalig at lakas ng loob. Nang ipasok nila ako sa operating room, hindi na ako nakaramdam ng takot. Tumagal ng anim na oras ang operasyon. Nang magising ako at mapagtantong buhay pa ako, labis akong natuwa. Kinabukasan, nang dumaan ang doktor upang tingnan ako, sinabi niya na, “Isang malaking tagumpay ang operasyon. Kung walang lilitaw na mga pambihirang sitwasyon, hindi na kakailanganin pa ng karagdagang gamutan. Magkakaroon tayo ng kasunod na pagsusuri sa loob ng ilang araw, at titingnan natin kung ano ang magiging resulta nito. Kung kailangan ng radiotherapy, gagawin natin ito, ngunit hindi naman malala ang iyong kondisyon.” Nang marinig ko ito, alam ko sa kaibuturan ng aking puso na hindi ito dahil sa kasanayan ng doktor, sa halip ito ay dahil sa kataas-taasang kapangyarihan at mga pagsasaayos ng Diyos.

Kalaunan, lihim akong nagbasa ng mga salita ng Diyos sa aking silid sa ospital at natagpuan ko ang dalawang sipi: “Sa kanilang pananampalataya sa Diyos, ang hinahanap ng mga tao ay makakuha ng mga pagpapala para sa hinaharap; ito ang kanilang layon sa kanilang pananalig. Lahat ng tao ay may ganitong intensyon at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang aspekto na hindi ka nadalisay at nagpakita ka ng katiwalian, ito ang mga aspekto kung saan dapat kang mapino—ito ang pagsasaayos ng Diyos. Lumilikha ang Diyos ng isang kapaligiran para sa iyo, pinipilit kang maging pino roon nang sa gayon ay malaman mo ang iyong sariling katiwalian. Sa huli, umaabot ka sa punto kung saan mas gugustuhin mong mamatay para maisuko ang iyong mga intensyon at mga ninanais at magpasakop sa kataas-taasang kapangyarihan at pagsasaayos ng Diyos. Samakatwid, kung ang mga tao ay walang ilang taon ng pagpipino at kung hindi sila nagtitiis ng itinakdang dami ng pagdurusa, hindi nila maaalis sa sarili nila ang paglilimita ng katiwalian ng laman sa kanilang mga saloobin at sa kanilang mga puso. Sa alinmang aspekto, ang mga tao ay napipigilan pa rin ng kanilang satanikong kalikasan, at sa alinmang aspekto na mayroon pa rin silang sarili nilang mga ninanais at hinihingi, ito ang mga aspekto kung saan dapat silang magdusa. Sa pagdurusa lamang natututunan ang mga aral, ibig sabihin ay nakakamit ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng pagdurusa at pagsubok. Walang nakakaunawa sa mga layunin ng Diyos, walang nakakakilala sa pagkamakapangyarihan-sa-lahat at sa karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Iyon ay imposible!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking kapangyarihan upang itaboy ang maruruming espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming nananampalataya sa Akin para maiwasan ang pagdurusa ng impiyerno at para matanggap ang mga pagpapala ng langit. Napakaraming nananampalataya sa Akin para lang sa pansamantalang kaginhawahan, ngunit hindi naghahangad magkamit ng anuman sa mundong darating. Kapag ibinuhos Ko ang Aking matinding galit sa mga tao at binabawi Ko ang lahat ng kaligayahan at kapayapaan na dati nilang taglay, napupuno sila ng pagdududa. Kapag ibinigay Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at namuhi Ako sa kanila; nililisan nila Ako upang sa halip ay hanapin ang paraan ng panggagaway at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Tinukoy ng mga salita ng Diyos ang motibo at layon ng aking pananalig sa lahat ng mga taong iyon. Nagdusa ako, nagbayad ng halaga, tinalikuran ang mga bagay, at ginugol ang sarili sa aking mga tungkulin para sa pagpapala, at upang makatiyak ng isang kalalabasan na malaya sa kamatayan. Naalala ko noong nagsimula akong manampalataya sa Diyos. Natutunan ko na maaaring makamit ng mga mananampalataya ang kaligtasan at buhay na walang hanggan, kaya masigasig kong binasa ang mga salita ng Diyos at ginawa ko ang mga tungkulin ko. Kahit na sinubukan akong usigin at hadlangan ng aking pamilya at hiwalayan ng aking asawa, hindi ko pa rin ipinagkanulo ang Diyos. Masigasig akong nakipagtulungan sa anumang tungkulin na isinaayos ng iglesia para sa akin, at hindi ko kailanman sinubukang takasan ito. Ngunit nang ma-diagnose ako na may kanser at naisip ko kung paanong mamamatay pa rin ako pagkatapos kong talikdan ang mga bagay-bagay at gugulin ang sarili ko nang maraming taon sa pananampalataya sa Diyos. nagsimula akong mangatwiran sa Diyos. Naisip ko na ang kanser ay hindi isang bagay na nararapat mangyari sa akin, at pinagsisihan ko pa ang aking pananalig, walang ibang ibinunyag kundi pagrerebelde at pagkakanulo! Nakita ko na hindi ko tunay na ginugol ang aking sarili para sa Diyos sa pamamagitan ng pagtalikod sa aking pamilya at propesyon upang magampanan ang aking tungkulin, kundi sa halip ay nahikayat ako ng aking napakababang layon na makamit ang mga pagpapala. Nais kong ipagpalit ang mga pagsusumikap at paggugol ko para sa biyaya ng pagpasok sa kaharian, at sinubukan kong makipagtawaran sa Diyos. Ganap na likas at may katwiran para sa isang nilikha na gawin ang isang tungkulin; responsabilidad ito ng tao, at hindi dapat magpumilit humingi ang tao sa Diyos. Subalit, nang dumating ang aking karamdaman, hindi lang ako nangatwiran sa Diyos at nagreklamo tungkol sa kanya, nagpumilit din akong humingi sa Diyos, humihiling na alisin Niya ang karamdaman ko, Nakita ko na wala talaga akong may-takot-sa-Diyos na puso. Naisip ko kung paanong nawala kay Job ang lahat ng kanyang mga alagang hayop at mga anak, at kung paano napuno ng mga sugat ang kanyang katawan. Dumanas siya ng matinding sakit, ngunit bukod sa hindi siya nagreklamo tungkol sa Diyos, hindi rin niya nais na makita ng Diyos ang kanyang paghihirap, at hindi niya nais na magdulot ng kalungkutan sa Diyos. Mas pinili ni Job na isumpa ang kanyang sarili kaysa abandonahin ang Diyos, nagawa pa rin niyang purihin ang pangalan ng Diyos, at sa huli nakapagbigay pa siya ng isang magandang patotoo para sa Diyos. Nakita ko na si Job ay may matapat at mabuting pagkatao, at na siya ay nagpasakop at may takot sa Diyos. Naririyan din si Pedro. Mayroon siyang tunay na kaalaman sa Diyos, nakatanggap ng parehong pagpipino at pagdurusa, hindi siya nagkamali sa pag-unawa o nagreklamo tungkol sa Diyos o nagpumilit humiling ng anuman mula sa Kanya, at nagpasakop siya sa mga pagsasaayos ng Diyos, at sa huli, ipinako siya nang pabaligtad sa krus para sa Diyos. Sa kabaligtaran, ang sarili kong asal ay tunay na nakakahiya. Hindi ako nanampalataya sa Diyos at hindi ko ginampanan ang mga tungkulin ko upang makilala ang Diyos, o upang maghangad ng katotohanan para mabago aking buhay disposisyon, sa halip, ginawa ko ito upang makatanggap ng mga pagpapala at kinalabasan na walang kamatayan. Katulad ako ni Pablo, na naniwalang natapos niya ang kanyang takbuhin, lumaban ng mabuting laban, at na may nakahandang korona ng pagiging matuwid para sa kanya. Nagsikap siya at ginugol ang kanyang sarili upang makipagtawaran sa Diyos, upang ipapalit ito para sa mga gantimpala at isang korona, at sumalungat siya sa disposisyon ng Diyos at nakaranas ng kaparusahan ng Diyos. Ang pananaw ko sa pananampalataya sa Diyos ay katulad ng kay Pablo. Kung hindi ako ibinunyag ng Diyos sa pamamagitan ng karamdamang ito, hindi ko ito kailanman mapagtatanto. Maaaring nagpatuloy pa rin ako sa maling landas na ito, at tuluyan nang naitiwalag ng Diyos. Sa puntong iyon napagtanto ko na, sa katunayan, ang karamdamang ito ay ang pagliligtas ng Diyos sa akin.

Kalaunan, nagbasa pa ako ng mga salita ng Diyos: “Sabihin mo sa Akin, sino sa bilyon-bilyong tao sa mundo ang labis na pinagpala na makarinig ng napakaraming salita ng Diyos, na makaunawa ng napakaraming katotohanan ng buhay, at makaunawa ng napakaraming misteryo? Sino sa kanila ang personal na nakakatanggap ng patnubay ng Diyos, ng panustos ng Diyos, ng Kanyang pag-aalaga at proteksyon? Sino ang lubos na pinagpala? Iilan-ilan lamang. Kaya naman, dahil kayong kakaunti ay nakakapamuhay sa sambahayan ng Diyos ngayon, nakakatanggap ng Kanyang kaligtasan, at nakakatanggap ng Kanyang panustos, nagiging sulit ang lahat kahit pa mamatay kayo ngayon din. Kayo ay labis na pinagpala, hindi ba? (Oo.) Kung titingnan ito mula sa perspektibang ito, hindi dapat matakot nang sobra ang mga tao sa usapin ng kamatayan, at hindi rin sila dapat malimitahan nito. Kahit na hindi mo pa natatamasa ang anuman sa kaluwalhatian at kayamanan ng mundo, natanggap mo naman ang habag ng Lumikha at narinig ang napakaraming salita ng Diyos—hindi ba’t kasiya-siya ito? (Oo.) Ilang taon ka mang mabuhay sa buhay na ito, lahat ito ay sulit at wala kang pagsisisihan, dahil palagi mong ginagampanan ang iyong tungkulin sa gawain ng Diyos, naunawaan mo ang katotohanan, naunawaan mo ang mga misteryo ng buhay, at naunawaan mo ang landas at mga layunin na dapat mong hangarin sa buhay—napakarami mo nang natamo! Namuhay ka nang makabuluhan! Kahit pa hindi mo ito maipaliwanag nang napakalinaw, nakapagsasagawa ka ng ilang katotohanan at nagtataglay ka ng kaunting realidad, at iyon ay nagpapatunay na mayroon ka nang natamong ilang panustos sa buhay at naunawaang ilang katotohanan mula sa gawain ng Diyos. Napakarami mo nang natamo—napakasagana nito—at iyon ay isang napakalaking pagpapala! Sa buong kasaysayan ng tao, walang sinuman sa lahat ng kapanahunan ang nakatamasa ng pagpapalang ito, ngunit natatamasa ninyo ito. Handa na ba kayong mamatay ngayon? Kung may gayong kahandaan, ang inyong saloobin sa kamatayan ay magiging tunay na mapagpasakop, tama ba? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). Pagkatapos basahin ang mga salita ng Diyos, ako ay napaluha. Sa buktot na panahong ito, sa hanay ng bilyon-bilyong tao, ako ay mapalad na nakapasok sa sambahayan ng Diyos, kung saan ko natanggap ang Kanyang pagdidilig at pagtustos, na nagbigay-daan sa akin upang maunawaan ang maraming mga katotohanan at misteryo. Natutunan ko na nagmula ang tao sa Diyos, at ang buhay ng bawat tao ay bigay ng Diyos. Natutunan ko kung paano dapat sambahin ng isang tao ang Diyos at kung paano dapat mamuhay, kung paano maging isang matapat na tao, kung ano ang mabuti at ano ang masama, at marami pang iba. Ito ang nagbigay sa akin ng layon para sa aking paghahangad at nagdala sa akin sa tamang landas ng buhay. Napakarami kong nakamit sa pagsunod sa Diyos sa maraming taon na iyon; tunay akong pinagpala, kaya kung namatay man ako noon, sulit pa rin ang lahat. Habang iniisip ko ang mga salita ng Diyos, labis akong natuwa kaya ako ay napaluha. Pagkaraan, nagkaroon ulit ako ng isa pang pagsusuri, at sinabi ng doktor na walang senyales na kumalat ang kanser, kaya hindi na kailangan ng radiotherapy. Kailangan ko na lamang magkaroon ng kasunod na pagsusuri tuwing ikatlong buwan, at maaari na akong lumabas at umuwi. Nang marinig ko ang balitang ito, labis akong natuwa kaya patuloy akong nagpasalamat sa Diyos. Pagkaraan, nagkaroon muli ako ng pagsusuri, at nakita sa resulta na lahat ay normal.

Sa pamamagitan ng karanasang ito ng karamdaman, nakamit ko ang ilang kaalaman tungkol sa maling papanaw ko ukol sa kung ano ang hinahangad ko sa aking pananalig, at nakamit ko rin ang kaunting pagkaunawa sa pagkamakapangyarihan-sa-lahat at kataas-taasang kapangyarihan ng Diyos. Hindi maaaring piliin ng isang tao ang mga bagay na nararanasan niya sa kanyang buhay, ang kanyang kapanganakan, pagtanda, karamdaman, at kamatayan, at lahat ng ito ay itinakda ng Diyos. Mabubuhay man ako o mamamatay sa hinaharap, nais ko lamang magpasakop ang mga pamamatnugot at pagsasaayos ng Diyos, hangarin ang katotohanan at tuparin ang aking mga tungkulin.


27. Hindi na ako Naghahangad ng Suwerte

Ni Chenxiao, Tsina

Noong katapusan ng Abril 2023, nakatanggap ako ng isang liham mula sa aking nakatataas na lider na nagsasabi na tinanggal ang isang lider ng partikular na iglesia dahil hindi siya gumagawa ng tunay na gawain. Dahil hindi pa nakahanap ng angkop na kapalit, pansamantala nilang isinaayos na ako muna ang umako sa gawain ng iglesia. Matapos basahin ang liham, wala na akong masyadong oras para mag-isip at dali-dali akong pumunta sa iglesia. Napag-alaman ko na ang ilang tagadilig ay tamad at pabaya sa kanilang mga tungkulin at kailangan nang palitan, at maraming baguhan ang negatibo, mahina, at hindi regular na nagtitipon, na nangangailangan ng agarang pagdidilig at suporta. Hindi rin epektibo ang gawain ng ebanghelyo ng iglesia. Naisip ko, “Bakit ako ipinadala ng pamunuan sa iglesiang ito na may hindi magagandang resulta sa gawain? Kung mananatili ako rito nang matagal at mabibigo akong mapabuti ang gawain, ano ang iisipin ng pamunuan ko tungkol sa akin? Sasabihin ba nila na hindi ako angkop para sa tungkuling ito? Dahil nandito na ako, aasa ako sa Diyos at gagawin ko ang makakaya ko para makipagtulungan.” Sa pag-iisip na kailangan ko munang italaga sa ibang tungkulin ang mga tauhan para magawa nang maayos ang gawain, nagtrabaho ako mula madaling araw hanggang gabi, abala sa mga gampaning ito araw-araw.

Pagkaraan ng ilang panahon, natapos na ang mga pag-aayos sa mga tauhan, at unti-unting nagpakita ng ilang resulta ang gawain ng pagdidilig. Kalaunan, napili si Sister Li Ming, isang manggagawa ng ebanghelyo, bilang lider ng iglesia. Tuwang-tuwa ako, dahil may pagpapahalaga sa pasanin ang sister na ito sa kanyang mga tungkulin at nakatuon sa buhay pagpasok, at napakagandang makipagtulungan sa kanya sa paggawa ng gawain ng iglesia. Pero sa hindi inaasahan, hindi nagtagal matapos mapili si Sister Li, bigla kaming nakatanggap ng liham mula sa nakatataas na pamunuan na nagsasabing tinutugis ng CCP si Li Ming at na hindi na ligtas para sa kanya na gawin ang tungkulin niya sa lokal na lugar, at na kailangan niyang mailipat. Nang mabasa ko ang liham na ito, naisip ko, “Kakatapos lang naming makapili ng isang lider ng iglesia, at ngayon, kailangan na niyang umalis. Umasa pa naman ako na sa pangangasiwa ni Li Ming sa gawain ng ebanghelyo, mababawasan nang kaunti ang pasanin ko, pero ngayon, bukod sa hindi nabawasan ang pasanin ko, ililipat pa nila ang isang bihasang manggagawa sa ebanghelyo. Kung mananatiling di-epektibo ang gawain, ano na lang ang iisipin ng nakatataas na pamunuan sa akin?” Bagaman nag-aatubili, wala akong ibang magawa kundi magpasakop. Kalaunan, nakahanap ako ng dalawang manggagawa ng ebanghelyo na makakatuwang sa gawain ng ebanghelyo, pero pagkatapos, sinira ng isang malawakang pang-aaresto ang mga plano ko. Sa mga sumunod na araw, paulit-ulit kong naririnig ang balita tungkol sa mga kapatid na sunod-sunod na inaaresto, kasama na ang mga manggagawa ng ebanghelyo na bago ko lang nahanap. Dahil dito, para akong naparalisa at naisip ko, “Bakit ba napakamalas ko? Ang dami ko nang naharap na mga balakid sa loob ng dalawang buwan simula nang dumating ako sa iglesiang ito, at sa wakas ay nagawa kong ayusin ang mga tauhan, pero tingnan ninyo kung ano ang nangyayari ngayon. Bukod sa hindi bumuti ang mga resulta ng gawain, naaresto pa ang mga tauhan na maaari sanang makipagtulungan. Para bang malas lang talaga ako! Maayos at matatag ang kalagayan ng dating lider sa panahon ng kanyang tungkulin. Bakit napakamalas ko na nangyayari sa akin ang lahat ng masamang bagay na ito? Nasayang lang ang lahat ng pinagsikapan ko kamakailan! Tiyak na iisipin ng nakatataas na pamunuan na wala akong mga kayayahan sa gawain.” Habang iniisip ko ito, hindi ko napigilang umiyak at lubos akong nasiraan ng loob. Dahil walang mga resulta sa gawain, nawalan ako ng motibasyon na subaybayan ang mga isyu at ginusto ko pa ngang lisanin ang lugar na ito. Habang namumuhay ako sa ganitong kalagayan, natagpuan ko na lang na lalo pang nasasadlak sa kadiliman at kawalan ng pag-asa ang espiritu ko.

Kalaunan, kumain at uminom ako ng isang sipi ng mga salita ng Diyos na kaugnay sa kalagayan ko. Binasa ko ang mga salita ng Diyos: “Ano ang problema sa mga taong palaging iniisip na malas sila? Palagi nilang ginagamit ang pamantayan ng suwerte upang sukatin kung tama o mali ang kanilang mga ikinikilos, at upang timbangin kung aling landas ang dapat nilang tahakin, ang mga bagay na dapat nilang maranasan, at ang anumang problema na kanilang hinaharap. Tama ba iyon o mali? (Mali.) Nilalarawan nila ang masasamang bagay bilang malas at ang mabubuting bagay bilang suwerte o kapaki-pakinabang. Tama ba o mali ang perspektibang ito? (Mali.) Ang pagsukat ng mga bagay mula sa ganitong uri ng perspektiba ay mali. Ito ay isang sagad-sagaran at maling paraan at pamantayan ng pagsukat ng mga bagay-bagay. Dahil sa ganitong uri ng pamamaraan, madalas na nalulugmok ang mga tao sa pagkalumbay, at madalas silang hindi napapalagay, at pakiramdam nila ay hindi kailanman nangyayari ang mga gusto nila, at na kailanman ay hindi nila nakukuha ang gusto nila, at sa huli, dahil dito ay palagi silang balisa, iritable, at hindi mapalagay. Kapag hindi nalulutas ang mga negatibong emosyon na ito, patuloy na nalulugmok ang mga taong ito sa pagkasira ng loob at nararamdaman nilang hindi sila pinapaboran ng Diyos. Iniisip nila na mabait ang Diyos sa iba ngunit hindi sa kanila, at na inaalagaan ng Diyos ang iba ngunit sila ay hindi. ‘Bakit lagi akong hindi mapalagay at balisa? Bakit palaging nangyayari sa akin ang masasamang bagay? Bakit hindi kailanman nangyayari sa akin ang mabubuting bagay? Kahit isang beses lang, iyon lang ang hinihiling ko!’ Kapag tinitingnan mo ang mga bagay-bagay gamit ang ganitong maling paraan ng pag-iisip at perspektiba, ikaw ay mahuhulog sa bitag ng suwerte at malas. Kapag ikaw ay patuloy na nahuhulog sa bitag na ito, patuloy kang makadarama ng pagkasira ng loob. Sa gitna ng pagkasira ng loob na ito, lalo kang magiging sensitibo sa kung ang mga bagay na nagaganap sa iyo ay suwerte ba o malas. Kapag ito ay nangyari, pinapatunayan nito na kontrolado ka na ng perspektiba at ideya ng suwerte at malas. Kapag ikaw ay kontrolado ng ganitong uri ng perspektiba, ang iyong mga pananaw at saloobin sa mga tao, pangyayari, at bagay ay wala na sa saklaw ng konsensiya at katwiran ng normal na pagkatao, at sa halip ay naging sagad-sagaran na. Kapag ikaw ay naging sagad-sagaran na, hindi ka makakaahon sa iyong pagkasira ng loob. Paulit-ulit kang masisiraan ng loob, at kahit na ikaw ay karaniwang hindi nakakaramdam ng pagkasira ng loob, sa sandaling may mangyaring hindi kanais-nais, sa sandaling madama mo na may nangyaring kamalasan, agad kang malulugmok sa pagkasira ng loob. Ang pagkasira ng loob na ito ay makakaapekto sa iyong normal na paghusga at pagpapasya, at maging sa iyong kaligayahan, galit, lungkot, at kasiyahan. Kapag ito ay nakaapekto sa iyong kaligayahan, galit, lungkot, at kasiyahan, guguluhin at sisirain nito ang pagganap mo sa iyong tungkulin, pati na rin ang iyong kalooban at pagnanais na sumunod sa Diyos. Kapag ang mga positibong bagay na ito ay nasira, ang ilang katotohanan na iyong naunawaan ay mawawala na parang bula at hindi talaga makakatulong sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (2)). Sinasabi ng Diyos na ang paglalarawan sa anumang bagay na masama bilang “malas” at anumang bagay na mabuti bilang “masuwerte” o “kapaki-pakinabang” ay ang pananaw ng isang taong umaasal nang sobra-sobra, isang taong may mga maling perspektiba. Ganitong-ganito ako noon. Nang dumating ako sa iglesiang ito para gawin ang mga tungkulin ko at natuklasang mahina ang resulta ng iba’t ibang aytem ng gawain ng iglesia, na walang pagpapahalaga sa kanilang mga pasanin ang mga tagadilig, na maraming baguhan ang negatibo at mahina, at na hindi nagkakaroon ng magagandang resulta ang gawain ng ebanghelyo, pakiramdam ko ay malas ako. Para magawa nang maayos ang gawain, nagpakaabala ako mula madaling araw hanggang dapit-hapon, nakipagtipon at nakipagbahaginan, at nagtalaga sa ibang mga tauhan. Makalipas ang ilang panahon, nang makita kong unti-unting umuusad sa positibong direksiyon ang gawain ng pagdidilig, natuwa ako at nagkaroon ng motibasyong gawin ang tungkulin ko. Pero kalaunan nang mailipat ang isang bihasang manggagawa ng ebanghelyo, at hindi nagtagal, nangyari ang isang malawakang pang-aaresto pagkatapos nito at hinuhuli ang mga manggagawa ng ebanghelyo, at walang maaaring makipagtulungan sa gawain ng ebanghelyo, nasadlak ako sa mga emosyon ng pagkasira ng loob at hindi ako makaipon ng lakas para gumawa ng anumang bagay. Ang ganitong mga pag-uugali ko ay nag-ugat mula sa mali kong perspektiba. Kapag nagbubunga ng magagandang resulta ang gawain at maayos ang takbo ng lahat, pakiramdam ko ay nakamit ko ang paghanga ng nakatataas na pamunuan, at masaya ako dahil dito. Pero kapag hindi nagbubunga ng magagandang resulta ang gawain at hindi nangyayari ang mga bagay-bagay ayon sa gusto ko, negatibo at mahina ang pakiramdam ko, sinisi ko ang kamalasan ko, at ginusto ko pa ngang isuko ang tungkulin ko. Naisip ko kung paanong hindi kailanman tinatanggap ng mga hindi mananampalataya bilang mula sa Diyos ang anumang bagay na nangyayari sa kanila, at kapag lumilitaw ang mga hindi kanais-nais na sitwasyon, nagrereklamo sila at nagkakamali ng pag-unawa sa Diyos, at ipinagkakanulo pa nga Siya. Naunawaan ko na kung hindi mababago ang kalagayan ko, talagang nasa panganib din ako. Kaya, nagdasal ako sa Diyos, umaasang gagabayan Niya ako upang makaalis sa maling kalagayan kong ito.

Kalaunan, higit pa akong nagbasa ng mga salita ng Diyos: “Ang mga taong ito na laging nag-aalala kung sila ay suwerte o malas—tama ba ang paraan ng kanilang pagtingin sa mga bagay? Mayroon bang suwerte o malas? (Wala.) Ano ang batayan para sabihin na hindi umiiral ang mga ito? (Ang mga tao na ating nakakasalamuha at ang mga bagay na nangyayari sa atin araw-araw ay itinatakda ng kataas-taasang kapangyarihan at mga pagsasaayos ng Diyos. Wala talagang suwerte o malas; lahat ng bagay ay nangyayari dahil sa pangangailangan at may kabuluhan sa likod nito.) Tama ba ito? (Oo, ito ay tama.) Ang pananaw na ito ay tama, at ito ang teoretikal na batayan para sabihing hindi umiiral ang suwerte. Anuman ang mangyari sa iyo, maging ito man ay maganda o masama, lahat ng ito ay normal lamang, tulad lang ng panahon sa apat na season—hindi puwedeng araw-araw ay maaraw. Hindi mo maaaring sabihing ang mga araw na masikat ang araw ay isinaayos ng Diyos, samantalang ang mga araw na maulap, ang ulan, hangin, at mga bagyo ay hindi. Ang lahat ay itinatakda ng kataas-taasang kapangyarihan at mga pagsasaayos ng Diyos, at ito ay nagmumula sa natural na kalikasan. Ang natural na kalikasan na ito ay umuusbong ayon sa mga batas at tuntunin na isinaayos at itinakda ng Diyos. Lahat ng ito ay kinakailangan at mahalaga, kaya anuman ang lagay ng panahon, ito ay nagmula sa mga batas ng kalikasan at idinulot ng mga ito. Walang maganda o masama rito—ang mga damdamin lang ng mga tao tungkol dito ang maganda o masama. Hindi maganda ang pakiramdam ng mga tao kapag umuulan, mahangin, o maulap, o kapag umuulan ng yelo. Lalong ayaw ng mga tao kapag maulan at basa ang paligid, sumasakit ang mga kasu-kasuan nila at nanghihina sila. Maaaring hindi mo gusto ang mga araw na maulan, pero masasabi mo bang malas ang mga araw na maulan? Ito ay pakiramdam lamang na idinudulot ng panahon sa mga tao—walang kinalaman ang suwerte sa katunayan na umuulan sa araw na iyon. Maaaring sabihin mo na mainam kapag maaraw. Kung maaraw sa loob ng tatlong buwan, nang walang kahit isang patak ng ulan, maganda ang pakiramdam ng mga tao. Araw-araw nilang nakikita ang araw, at tuyo ang paligid at hindi maginaw at paminsan-minsan ay humahangin, at nakakalabas sila ng bahay kailanman nila gustuhin. Pero hindi ito nakakayanan ng mga halaman, at ang mga pananim ay namamatay dahil sa tagtuyot, kaya’t walang ani sa taon na iyon. Kaya, talaga bang maganda ito dahil lang sa pakiramdam mong maganda ito? Kapag dumating ang taglagas, at wala kang makain, sasabihin mo, ‘Naku po, hindi rin maganda na masyadong mahaba ang tag-araw. Kung hindi uulan, magdurusa ang mga pananim, walang maaaning pagkain, at magugutom ang mga tao.’ Sa puntong ito, mapagtatanto mo na hindi rin maganda ang walang katapusang tag-araw. Ang totoo, ang pagkagusto o hindi ng isang tao sa isang bagay ay batay sa kanyang sariling mga motibo, ninanais, at pansariling interes, sa halip na sa diwa ng bagay na iyon mismo. Kaya naman, ang batayan ng mga tao sa pagsukat kung ang isang bagay ay maganda ba o masama ay hindi tumpak. Dahil ang batayan ay hindi tumpak, ang pangwakas na mga kongklusyon na kanilang nabubuo ay hindi rin tumpak. Bumalik tayo sa paksa ng suwerte o malas, ngayon ay alam na ng lahat na ang kasabihang ito tungkol sa suwerte ay walang saysay, at na ito ay hindi maganda at hindi rin masama. Ang mga tao, pangyayari, at bagay na nakakaharap mo, maging ang mga ito man ay maganda o masama, ay pawang itinatakda ng kataas-taasang kapangyarihan at mga pagsasaayos ng Diyos, kaya dapat harapin mo nang wasto ang mga ito. Tanggapin mo ang magandang bagay mula sa Diyos, at tanggapin mo rin ang masamang bagay mula sa Diyos. Huwag mong sabihing suwerte ka kapag mabubuting bagay ang nangyayari, at na malas ka kapag masasamang bagay ang nangyayari. Masasabi lamang na mayroong mga aral na dapat matutunan ang mga tao sa lahat ng bagay na ito, at hindi nila ito dapat tanggihan o iwasan. Pasalamatan ang Diyos para sa mabubuting bagay, ngunit pasalamatan din ang Diyos para sa masasamang bagay, sapagkat ang lahat ng ito ay isinaayos Niya. Ang mabubuting tao, mga pangyayari, bagay, at kapaligiran ay nagbibigay ng mga aral na dapat matutunan nila, ngunit may mas higit pa na matututunan sa masasamang tao, mga pangyayari, bagay, at kapaligiran. Lahat ng ito ay mga karanasan at senaryo na dapat maging bahagi ng buhay ng isang tao. Hindi dapat gamitin ng mga tao ang ideya ng suwerte para sukatin ang mga ito. Kaya, ano ang mga iniisip at perspektiba ng mga taong gumagamit ng suwerte para sukatin kung ang mga bagay ay mabuti ba o masama? Ano ang diwa ng gayong mga tao? Bakit masyado nilang binibigyang-pansin ang suwerte at malas? Ang mga taong masyadong nakatuon sa suwerte ay umaasa ba na suwerte sila, o umaasa ba silang malas sila? (Umaasa silang suwerte sila.) Tama iyan. Sa katunayan, hinahangad nila ang suwerte at na mangyari sa kanila ang mabubuting bagay, at sinasamantala lang nila ang mga ito at pinakikinabangan ang mga ito. Wala silang pakialam kung gaano man magdusa ang iba, o kung gaano karaming paghihirap o suliranin ang kailangang tiisin ng iba. Ayaw nilang mangyari sa kanila ang anumang bagay na sa tingin nila ay malas. Sa madaling salita, ayaw nilang mangyari sa kanila ang anumang masama: walang mga dagok, pagkabigo o pagkapahiya, walang pagpupungos, walang kawalan, pagkatalo, o pagkalinlang. Kapag nangyari ang anuman sa mga iyon, iniisip nilang malas ito. Sinuman ang nagsaayos nito, kung mangyari ang masasamang bagay, malas ito. Umaasa sila na ang lahat ng mabubuting bagay—mula sa maiangat, mamukod-tangi, at ang masamantala ang iba, hanggang sa pakikinabang mula sa ibang bagay, kumita nang malaki, o maging opisyal na mataas ang ranggo—ay mangyayari sa kanila, at iniisip nila na suwerte iyon. Palagi nilang sinusukat batay sa suwerte ang mga tao, pangyayari, at bagay na nakahaharap nila. Hinahangad nila ang suwerte, hindi ang malas. Sa sandaling magkaroon ng aberya sa kaliit-liitang bagay, sila ay nagagalit, nayayamot, at hindi nasisiyahan. Sa mas prangkang pananalita, makasarili ang ganitong uri ng mga tao. Hinahangad nilang masamantala ang iba, makinabang, manguna, at mamukod-tangi. Masisiyahan sila kung sa kanila lang mangyayari ang lahat ng mabubuting bagay. Ito ang kanilang kalikasang diwa; ito ang tunay nilang mukha” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (2)). Mula sa mga salita ng Diyos, Nakita ko na madalas hinuhusgahan ng mga tao ang kanilang suwerte batay sa personal nilang pakinabang. Kung kapaki-pakinabang sa kanila ang sitwasyon, tinatawag nila itong “suwerte,” at kung hindi, tinatawag nila itong “kamalasan.” Ang mga taong may ganitong pag-iisip ay gusto lang ng mga pakinabang para sa kanilang sarili, at lubha silang makasarili. Sa realidad, mabuti ang bawat sitwasyon na isinasaayos ng Diyos, at walang gayong bagay na “suwerte” o “kamalasan.” Ang mga sitwasyong mukhang paborable o hindi paborable sa mga tao ay lahat naglalayong matuto ang mga tao ng mga aral at pawang nakakabuti sa kanilang buhay pagpasok. Katulad na lang ng panahon, ang mga tag-araw at tag-ulan na mga araw ay mahalaga sa sangkatauhan. Ang palagiang tag-araw ay madaling makatutuyo ng mga pananim, at ang matagal na pag-ulan ay makalulunod sa mga ito. Kaya, maaraw man o maulaw, lahat ng ito ay parte ng kataas-taasang kapangyarihan at mga pagsasaayos ng Diyos, at nakakabuti para sa sangkatauhan. Dati kapag nahaharap ako sa mga bagay na hindi naaayon sa mga kahilingan ko, palagi kong iniisip na malas lang ako, pero ito ay dahil mayroon akong mga ambisyon at pagnanais sa loob ko at palagi kong hinahangad ang paghanga ng iba, at kapag hindi ko nakukuha ang gusto ko, nakararamdam ako ng lungkot at kamalasan, nagmamaktol at nagrereklamo ako tungkol sa Diyos, at namumuhay sa isang kalagayan ng pagkasira ng loob. Sa pagninilay-nilay ko sa sarili ko, matapos akong dumating sa iglesiang ito, noong una ay ninais kong gawin nang maayos ang tungkulin ko para makamit ang paghanga ng iba, kaya nagtrabaho ako mula madaling araw hanggang takipsilim nang walang reklamo. Pero nang hindi umayon sa gusto ko ang mga bagay-bagay at naaresto ang mga manggagawa ng ebanghelyo, nag-alala ako na kung walang mga tao na nakikipagtulungan sa gawain, imposibleng magkakamit ng magagandang resulta, at nang hindi matugunan ang pagnanais ko para sa reputasyon at katayuan, pakiramdam ko ay malas ako, at mabilis na naglaho ang dati kong sigasig. Naantala na ang iba’t ibang aytem ng gawain ng iglesiang ito dahil sa kawalan ng tunay na gawain ng dating huwad na lider, at lalo pang nakahadlang sa normal na pag-usad ng marami sa mga gawain ang mga pag-aresto sa mga kapatid. Itinalaga ako ng nakatataas na pamunuan dito sa pag-asang maipapakita ko ang pagsasaalang-alang sa mga layunin ng Diyos, maisusulong ang iba’t ibang aytem ng gawain, at mapoprotektahan ang mga interes ng iglesia. Pero nang makita ko ang malalaking suliraning kinakaharap ko, nasiraan ako ng loob, nawalan ng motibasyon para sa aking tungkulin, at nagreklamo tungkol sa aking “kamalasan.” Tunay na nasuklam ang Diyos dahil sa pag-uugali kong ito. Ang isang tao na tunay na tapat sa Diyos, kapag nakikita ang iglesia na nahaharap sa matinding pang-aaresto sa lahat ng mga kapatid na ito na hinuhuli, ay magbubuhos ng kanyang buong pagsisikap sa paggawa ng lahat ng kanyang makakaya, itinatalaga ang ibang mga tauhan, at binabawasan ang mga kawalan. Pero sa isang kritikal na panahon na gaya nito, nag-alala lang ako tungkol sa sarili kong reputasyon at katayuan. Tunay akong naging makasarili at walang konsensiya at pagkatao! Nauunawaan ko na ngayon na pinahintulutan ng Diyos na mangyari sa akin ang sitwasyong ito para mabago ang aking tiwaling disposisyon, dahil masyadong malaki ang pagpapahalaga ko sa reputasyon at katayuan, at kailangan ko ang sitwasyong ito para makatulong sa pagbunyag at pagbago sa akin.

Isang umaga, habang nagdedebosyonal ako, higit pa akong nagbasa ng mga salita ng Diyos: “Kapag binitiwan mo ang iyong mga ambisyon at ninanais, kapag hindi mo na tinututulan o iniiwasan ang anumang kasawian na iyong nararanasan, at hindi mo na sinusukat ang gayong mga bagay batay sa kung gaano ka kasuwerte o kamalas, marami sa mga bagay na dati mong itinuturing na kasawian at masama, ay iisipin mo na ngayon na mabuti—ang masasamang bagay ay magiging mabubuti. Ang iyong mentalidad at kung paano mo tingnan ang mga bagay-bagay ay magbabago, na magbibigay-daan sa iyo na magbago ng damdamin tungkol sa iyong mga karanasan sa buhay, at kasabay nito ay magkakamit ka ng iba’t ibang gantimpala. Ito ay isang kakaibang karanasan, isang bagay na magdadala sa iyo ng mga di-inaasahang gantimpala. Ito ay isang mabuting bagay, hindi masama. … Huwag mong hangarin ang diumano’y ‘suwerte’ at huwag mong tanggihan ang diumano’y ‘malas.’ Ibigay mo ang iyong puso at buong pagkatao sa Diyos, hayaan mong Siya ang kumilos at mamatnugot, at magpasakop ka sa Kanyang mga pamamatnugot at pagsasaayos. Ibibigay sa iyo ng Diyos ang kailangan mo sa tamang sukat kapag kailangan mo na ito. Pamamatnugutan Niya ang mga kapaligiran, tao, pangyayari, at bagay na kinakailangan mo, ayon sa iyong mga pangangailangan at kakulangan, upang matuto ka ng mga aral na dapat mong matutunan mula sa mga tao, pangyayari, at bagay na iyong pagdaraanan. Siyempre, ang pangunahing kondisyon para sa lahat ng ito ay dapat may mentalidad ka ng pagpapasakop sa mga pamamatnugot at pagsasaayos ng Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (2)). Sinasabi ng Diyos na kapag huminto tayo sa pagtingin sa mga pangyayari bilang “suwerte” o “kamalasan,” maaari tayong makakuha ng di-inaasahang kabatiran sa mga sitwasyong isinasaayos ng Diyos para sa atin at makita ang mga gawa at kataas-taasang kapangyarihan ng Diyos sa pamamagitan ng ating mga karanasan. Samakatwid, kapag nahaharap sa masasamang sitwasyon, dapat nating tanggapin ang mga ito mula sa Diyos sa halip na subukang takasan o iwasan ang mga ito. Sa likod ng mga pangyayaring itinuturing ng mga tao na “masama,” palaging naroroon ang layunin ng Diyos at ang mga karanasang kailangan nating pagdaanan. Ginagamit ng Diyos ang gayong mga sitwasyon para sanayin tayo, pinahihintulutan ang buhay natin na lumago—ito ang Kanyang mabuting layunin. Napagtanto ko na kailangan kong itama ang aking maling perspektiba at gawin ang makakaya ko sa pamamagitan ng pag-asa sa Diyos. Naniniwala ako na ihahanda ng Diyos ang tamang mga tao para makipagtulungan sa gawain ng iglesia. Nang mag-isip ako nang ganito, bumuti nang husto ang kalagayan ko. Kaya, nagsimula akong maghanap ng mga taong tutulong sa gawain ng ebanghelyo. Noong panahong iyon, may isang sister na nakararamdam ng panghihina at pagkadismaya dahil sa mga pasanin sa pamilya. Nakipag-ugnayan kami sa kanya at nag-alok ng pakikipagbahaginan at suporta. Pagkatapos ng ilang panahon ng pagkikipagbahaginan, bumuti ang kalagayan niya at naging handa siyang akuin ang tungkulin niya. Naging handa rin ang isa pang sister na akuin ang mga tungkulin niya pagkatapos ng aming pakikipagbahaginan. Napagtanto ko na isinaayos ng Diyos ang kapaligirang ito para turuan akong gumawa ng tunay na gawain, tulad ng pakikipagbahaginan para lutasin ang mga isyu ng mga kapatid. Sa sandaling maunawaan nila ang layunin ng Diyos, aktibo silang makikipagtulungan. Higit pa rito, nakatulong sa atin ang kapaligirang ito na linangin ang mas maraming tao para simulang gawin ang kanilang mga tungkulin. Nagpapasalamat ako sa Diyos!

Noong Setyembre, bigla akong nakatanggap ng liham na nagsasabing naaresto ang diyakono ng ebanghelyo. Sa sumunod na mga araw, nagkaroon pa ng mas maraming balita ng pagkakaaresto sa mga kapatid. Naisip ko, “Kung kailan naayos na namin sa wakas ang pangkat at nakakita kami ng ilang resulta, inaaresto na naman ngayon ang mga manggagawa ng ebanghelyo. Bakit ba napakamalas ko? Paulit-ulit na lang na nangyayari sa akin ang mga kasawiang ito!” Pero napagtanto ko na hindi tama ang kalagayan ko, kaya dali-dali akong nagdasal sa Diyos nang tahimik, hinihiling sa Kanya na gabayan ako sa sitwasyong ito. Naalala ko ang mga salita ng Diyos: “Ang totoo, ang pagkagusto o hindi ng isang tao sa isang bagay ay batay sa kanyang sariling mga motibo, ninanais, at pansariling interes, sa halip na sa diwa ng bagay na iyon mismo. Kaya naman, ang batayan ng mga tao sa pagsukat kung ang isang bagay ay maganda ba o masama ay hindi tumpak. Dahil ang batayan ay hindi tumpak, ang pangwakas na mga kongklusyon na kanilang nabubuo ay hindi rin tumpak. Bumalik tayo sa paksa ng suwerte o malas, ngayon ay alam na ng lahat na ang kasabihang ito tungkol sa suwerte ay walang saysay, at na ito ay hindi maganda at hindi rin masama. Ang mga tao, pangyayari, at bagay na nakakaharap mo, maging ang mga ito man ay maganda o masama, ay pawang itinatakda ng kataas-taasang kapangyarihan at mga pagsasaayos ng Diyos, kaya dapat harapin mo nang wasto ang mga ito. Tanggapin mo ang magandang bagay mula sa Diyos, at tanggapin mo rin ang masamang bagay mula sa Diyos. Huwag mong sabihing suwerte ka kapag mabubuting bagay ang nangyayari, at na malas ka kapag masasamang bagay ang nangyayari. Masasabi lamang na mayroong mga aral na dapat matutunan ang mga tao sa lahat ng bagay na ito, at hindi nila ito dapat tanggihan o iwasan. Pasalamatan ang Diyos para sa mabubuting bagay, ngunit pasalamatan din ang Diyos para sa masasamang bagay, sapagkat ang lahat ng ito ay isinaayos Niya. Ang mabubuting tao, mga pangyayari, bagay, at kapaligiran ay nagbibigay ng mga aral na dapat matutunan nila, ngunit may mas higit pa na matututunan sa masasamang tao, mga pangyayari, bagay, at kapaligiran. Lahat ng ito ay mga karanasan at senaryo na dapat maging bahagi ng buhay ng isang tao. Hindi dapat gamitin ng mga tao ang ideya ng suwerte para sukatin ang mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (2)). Mula sa mga salita ng Diyos, naunawaan ko na madalas hinuhusgahan ng mga tao kung mabuti ba o masama ng isang sitwasyon batay sa kanilang mga personal na pagnanais at mga interes, hindi batay sa katotohanan. May pahintulot ng Diyos ang nangyaring pag-aresto sa diyakono ng ebanghelyo; isinasaayos ng Diyos kung sino ang huhulihin ayon sa Kanyang kataas-taasang kapangyarihan at mga pamamatnugot, at ang mga ito ay mga karanasang kailangang pagdaanan ng mga tao. Dapat akong magpasakop, asikasuhin ang kalalabasan, at gawin ang aking makakaya para makipagtulungan. Pagkatapos nito, sinimulan kong pangasiwaan ang kinalabasan. Kalaunan, nalaman ko na ang lider ng pangkat ng ebanghelyo ay nagpatuloy sa pagtitipon at pangangaral ng ebanghelyo kasama ang tatlong baguhan. Hindi sila natakot sa malaking pulang dragon, at naging mas epektibo pa nga kaysa dati ang kanilang gawain ng ebanghelyo. Higit pa roon, may ilang sister na nagkusang gumawa sa kanilang mga tungkulin, dahil sa kanilang pag-aalala tungkol sa epekto sa gawain sa iglesia. Nang makita ko ang lahat ng ito, labis akong naantig. Napagtanto ko na may layunin ang bawat sitwasyong isinasaayos ng Diyos. Ang mga naaresto ay may mga karanasang kailangan nilang pagdaanan, at ang mga hindi naaresto ay may mga patotoong kailangang ibigay. Ginagamit ng Diyos ang pag-uusig ng malaking pulang dragon para magserbisyo sa pagpeperpekto sa mga tao.

Sa pamamagitan ng karanasang ito, naunawaan ko na ang mga sitwasyong ito ay hindi nangyari dahil lang sa “kamalasan” o dahil matataas ang mga hinihingi ng Diyos sa akin. Sa halip, ginagamit ng Diyos ang mga ito para dalisayin at baguhin ako. Nang ayusin ko ang aking pag-iisip at tunay na nakipagtulungan, nakita ko ang paggawa ng Diyos. Hangga’t taos-puso akong nagdarasal at buong-pusong ginagawa ang mga tungkulin ko, magbubukas ang Diyos ng landas para sa akin. Sa hinaharap, handa akong patuloy na umasa sa Diyos para tuparin ang mga tungkulin ko.


28. Humahantong ba sa Isang Masayang Buhay ang Paghahangad sa Kasikatan at Pakinabang?

Ni Liang Zhi, Tsina

Noong 1998, nalugi ang kompanyang pinagtatrabahuhan namin ng asawa ko, at pareho kaming nawalan ng trabaho. Noong panahong iyon, napakahirap ng pinansiyal na sitwasyon sa tahanan namin. May sakit ang nanay ko at may mga gastusin sa pagpapagamot, at kailangan din naming magbayad ng matrikula para sa anak namin. Sinubukan kong mangutang sa mga kaibigan at kamag-anak ko, pero walang may gustong sumagot sa akin. Nakita ko kung gaano maaaring maging kawalang-pakialam ang mga tao sa isa’t isa. Naisip ko, “Kailangan kong kumita ng mas malaki at magtagumpay para wala na ulit mangmamaliit sa akin!” Pagkatapos niyon, nagsimula ako ng isang babuyan at nakipagsosyo sa ilang tao para magtayo ng isang kompanya. Pero nabulilyaso ang lahat ng iyon, at nauwi ako sa pagkabaon sa utang. Kalaunan, may nagmungkahi na magtrabaho ako bilang accountant sa isang logistics company. Talagang pinahalagahan ko ang trabahong ito, dahil ito ay sa isa sa mga pinakamaimpluwensiyang kompanya sa bansa, at naisip ko na basta’t magtatrabaho ako nang husto, malaki ang potensyal ng pag-asenso. Para mapabuti ang pinansiyal na sitwasyon ng pamilya ko, madalas akong mag-overtime. Mataas ang tingin sa akin ng amo ko, at sinimulan niyang ipagkatiwala sa akin ang ilan sa pinakamahahalagang pinansiyal na gampanin ng kompanya. Maingat kong pinangasiwaan ang bawat gampanin, at masipag at responsable ako sa bawat trabahong ibinibigay sa akin, kaya napalagay ang amo ko. Talagang natutuwa sa akin ang amo ko, kaya unti-unti, patuloy na tumataas ang ranggo ko, mula sa accountancy ay umangat ang posisyon ko bilang isang tagapamahala ng departamento, at kasabay nito, lumaki nang lumaki ang saklaw ng mga responsabilidad ko. Ang mga kamag-anak, kaibigan, at katrabahong minsang nanghamak sa akin ay nagsimulang mambola sa akin. Talagang natuwa ako at naisip kong sa wakas ay may pagsisikapan na ako sa buhay ko. Nang pag-isipan ko ito, kahit na isa lang akong tagapamahala ng departamento noong panahong iyon, pakiramdam ko, kung maitataas pa ang ranggo ko, bukod sa lalaki na ang kita ko, patuloy ring gaganda ang reputasyon ko, at pagdating sa puntong iyon ay talagang magtatagumpay na ako, at makakakuha ako kapwa ng kasikatan at pakinabang.

Makalipas ang ilang panahon, ipinangaral sa akin ng isang kamag-anak ang ebanghelyo ng Diyos ng mga huling araw. Pagkatapos pumunta sa mga pagtitipon nang ilang panahon, naunawaan ko na ang mga katotohanang ipinapahayag ng Diyos sa mga huling araw ay para iligtas ang sangkatauhan, at na basta’t hinahangad ng isang tao ang katotohanan at nagbabago ang disposisyon niya, puwede siyang maprotektahan ng Diyos sa panahon ng malalaking sakuna at makapasok sa isang magandang destinasyon. Magmula noon, kasabay ng regular na trabaho ko, dumadalo ako sa mga pagtitipon kasama ng mga kapatid, kumakain at umiinom ng mga salita ng Diyos, at umaawit ng mga himno para purihin ang Diyos. Hindi nagtagal, sinimulan kong gumawa ng tungkulin ko. Noong una, hindi masyadong sumasabay ang tungkulin ko sa trabaho ko. Pero sa paglipas ng panahon, lalong nagiging abala ang tungkulin ko, at kung minsan ay kinakailangan kong lumiban sa trabaho nang ilang sunod-sunod na araw. Nagsimula akong mag-alala, nag-aalalang maaapektuhan ng tungkulin ko ang trabaho ko. Dahil may kinalaman sa pera ang pinansiyal na trabahong pinamamahalaan ko, sa isang maliit na pagkakamali ay puwede akong mawalan ng trabaho, at kung sa huli ay masisisante ako ng amo ko, mabibigo ang lahat ng pag-asa ko. Napaisip ako, “Kung mangyayari iyon, magiging mataas pa rin kaya ang tingin sa akin ng mga kamag-anak, kaibigan, at katrabaho ko?” Higit pa rito, nagsisimula pa lang gumanda ang pamumuhay ng pamilya ko, at kung magkakamali ako at mawawalan ng trabahong ito, babalik kami sa kahirapan. Pagkatapos ng matinding pag-iisip-isip, napagpasyahan kong bawasan ang pagliban ko sa trabaho at umako ng mas maraming trabaho. Pagkatapos niyon, kahit kapag lumiliban ako sa trabaho para gawin ang tungkulin ko, tumatawag ako para kumustahin ang trabaho ng assistant ko, binibigyan siya ng napakaraming paalala at panghihikayat para masigurong walang magiging problema. Lalo pa akong nagsipag sa mga regular na oras ng trabaho, at inaalala ko pa nga ang tungkol sa trabaho sa panahon ng mga debosyonal ko. Kahit halos oras na ng paglabas sa trabaho, kung makakatanggap ako ng isang gampanin, agad akong magtatrabaho. Habang umuuwi ang iba para magpahinga pagkatapos lumabas ng trabaho, naiiwan ako sa opisina, patuloy na nag-o-overtime. Minsan, nag-o-overtime ako hanggang dis-oras ng gabi, at napapagod ako hanggang sa puntong sumasakit na ang likod ko at wala nang natitirang lakas sa katawan ko. Pinaplano kong magbasa ng mga salita ng Diyos pagkauwi ko, pero pagkatapos lang ng ilang linya ay nagsisimula nang mablangko ang utak ko, at masyado na akong inaantok para magpatuloy. Pinapagaan ko pa ang kalooban ko sa pagsasabing, “Magbabasa ako mamaya kapag mas marami na akong oras,” at pagkatapos ay matutulog lang naman ako. Kung minsan, gusto kong payapain ang puso ko para masusing pagnilayan ang mga salita ng Diyos, pero wala lang talaga akong lakas. Sa sandaling tumunog ang telepono ko tungkol sa isang usapin sa kompanya, isasara ko ang aklat ko ng mga salita ng Diyos at aasikasuhin iyon. Kahit na nakakasabay ako sa tungkulin ko, bilang isang mananampalataya, ni hindi ako makapagpanatili ng regular na pagdedebosyonal o nagkakaroon ng normal na ugnayan sa Diyos. Talagang hindi ako mapalagay at naisip kong hindi ito ang uri ng buhay na gusto ko. Pero kapag iniisip ko ang katanyagang dinadala sa akin ng trabahong ito, pakiramdam ko ay wala akong lakas na bitiwan ito. Talagang isa itong mahirap na sitwasyon.

Pagkatapos makita kung gaano ako kadedikado at karesponsable, itinaas ng amo ko ang ranggo ko sa posisyon ng Tagapamahala ng Pinansiyal na Pagsasaayos sa punong-tanggapan, na responsable sa mga pagsasaayos ng serbisyong pangkargamento sa buong organisasyon. Ito ang pinakapangunahing departamento ng kompanya, at ang pagkakamit ng titulong ito ay nangangahulugang palapit na ako nang palapit sa layon kong magkaroon ng kotse at bahay, at wala pa nga roon ang mga karagdagang benepisyong kasama ng pagtataas ng ranggo sa posisyong ito. Mula sa mga kompanya hanggang sa mga indibiduwal, aktibong naghahangad na sumipsip sa akin ang lahat ng taong gusto ng mas maagang mga paunang bayad at kita sa serbisyong pangkargamento. Higit pa rito, may karapatan akong magrekomenda ng mga pagtataas sa sweldo, pagtatalaga sa trabaho, at pagbabago sa posisyon ng mga tauhan ng departamento, kaya parami nang paraming tao ang naghahangad na magpalakas sa akin. Minsan, kapag nagpo-post ako ng mensahe sa grupo ng trabaho, maraming taong tumutugon, at kailanman ay hindi ko pa natamasa noon ang ganitong uri ng napakasigasig na pagtugon. Sa pagtataas ng ranggo na ito, tumaas din ang sweldo ko kasabay nito, at nakatanggap din ako ng maraming karagdagang kita. Paminsan-minsan ay dinadalhan ako ng mga amo na aktibong nanghihingi ng tulong sa akin ng mga lokal na espesyal na pagkain, mamahaling sigarilyo at alak, gift card, at iba pang bagay na katulad niyon, at kada pista ay parang panahon ng anihan para sa akin. Minsan, iniisip ko na bilang isang mananampalataya, dapat akong maging isang matapat na tao, at hindi ko dapat gamitin ang kapangyarihan ko para maghangad ng personal na pakinabang gaya ng ginagawa ng mga walang pananampalataya, pero hindi ko malabanan ang tukso ng pakinabang. Alam na alam ko ang mga hinihingi ng Diyos pero hindi ko kayang isagawa ang mga iyon. Higit pa rito, dahil matagal nang napapagod ang mga mata ko, unti-unting lumabo ang paningin ko, at ang masyadong madalas na pagpupuyat ay nagdulot ng pagtaas ng presyon ng dugo ko at pamamaga ng mga binti ko, nagdudulot sa akin na mapagod ang katawan at isip ko pagkatapos ng isang araw na pagtatrabaho. Alam kong mapipinsala ang kalusugan ko sa pagkilos nang ganito, pero hindi ako puwedeng tumigil. Kung wala ang trabahong ito, mawawala sa akin ang lahat ng materyal na pakinabang na ito at ang paghanga ng lahat. Minsan sa mga pagtitipon, tatalakayin ng mga kapatid kung paano nila naranasan ang mga bagay-bagay, kung paano nila natukoy ang mga aspekto ng katiwalian nila, at kung paano sila bumawi pagkatapos basahin ang mga salita ng Diyos. Nakadama ako ng matinding inggit, iniisip ko, “Lahat ng kapatid na ito ay naghahangad ng pagbabago sa disposisyon, pero nahihirapan pa rin ako sa suliranin ng pera, kasikatan, at pakinabang, lalong hindi ko maiwaksi ang tiwaling disposisyon ko; ni hindi ko pa nga naisasabuhay ang wangis ng isang Kristiyano. Naging ganap na akong alipin ng pera!” Alam kong talagang nakabagal sa akin ang trabahong ito sa paghahangad ko sa katotohanan at sa pananalig ko sa Diyos, pero hindi ko pa rin makayanang bitiwan ang kasikatan at pakinabang na dulot nito sa akin. Alam kong sa sandaling bumitiw ako, mawawala ang lahat ng kapurihan at materyal na kasiyahang nakamit ko kapalit ng maraming taon ng pagtatrabaho nang husto. Nagtalo nang husto ang kalooban ko at hindi ko alam kung ano ang gagawin.

Isang araw sa isang pagtitipon, nakabasa ako ng isang sipi ng mga salita ng Diyos: “Dapat hangarin ng tao na isabuhay ang isang makabuluhang buhay, at hindi dapat masiyahan sa kanyang kasalukuyang mga kalagayan. Upang maisabuhay ang imahe ni Pedro, dapat niyang taglayin ang kaalaman at mga karanasan ni Pedro. Dapat hangarin ng tao ang mga bagay na mas matatayog at mas malalalim. Dapat niyang hangarin ang isang mas malalim, mas dalisay na pagmamahal sa Diyos, at isang buhay na may kabuluhan at kahulugan. Ito lamang ang buhay; sa ganito lamang magiging katulad kay Pedro ang tao. Dapat kang tumuon sa maagap na pagpasok sa positibong panig, at huwag pasibong hayaan ang iyong sarili na umurong para lang sa pagkakaroon ng pansamantalang ginhawa habang binabalewala ang mas malalim, mas detalyado, at mas praktikal na mga katotohanan. Dapat kang magtaglay ng praktikal na pagmamahal, at dapat kang humanap ng mga paraan upang mapalaya ang iyong sarili mula sa imoral at walang-pakialam na pamumuhay na walang pinagkaiba sa paraan ng pamumuhay ng isang hayop. Dapat mong isabuhay ang isang buhay na may kabuluhan at halaga, at hindi mo dapat linlangin ang iyong sarili o ituring ang iyong buhay na parang isang laruan na dapat paglaruan” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Talagang binigyang-liwanag ako ng mga salita ng Diyos. Hinihingi ng Diyos sa atin na tularan si Pedro, na isang taong hindi nasangkot sa mga makamundong bagay, at nagawang bumitiw sa kasikatan, pakinabang, katayuan, at mga kasiyahan ng laman para hangarin ang makabuluhang buhay. May mga mahusay na akademikong tagumpay si Pedro, at sa katalinuhan at karunungan niya, talagang puwede siyang maging isang opisyal noong panahong iyon, pero pakiramdam niya ay walang kabuluhan ang paghahangad ng makamundong kasikatan at pakinabang sa pamamagitan ng isang propesyon bilang isang opisyal, at sa halip ay ginusto niyang hangarin ang isang makabuluhang buhay. Kalaunan, tinawag ng Panginoon si Pedro para sumunod sa Kanya, at nagkamit si Pedro ng maraming katotohanan, nagkaroon ng tunay na pagkaunawa sa Diyos, at sa huli ay nagkaroon ng napakataas na pagmamahal sa Diyos at pagpapasakop hanggang kamatayan, at nakatanggap ng pagsang-ayon ng Diyos. Pagkatapos ay tiningnan ko ang sarili ko batay rito. Para magkaroon ng buhay na tinitingala, at umasenso, ibinuhos ko ang lahat ng lakas ko sa trabaho, pero ano ba talaga ang makakamit ko sa paghahangad ko nang ganito sa pera, katayuan, at mga kasiyahan ng laman? Pinag-iisipan ito, kahit na matugunan ang mga pagnanais ng laman ko, at matupad ko ang mga layon ko na magkaroon ng sasakyan, bahay, at katayuan, kung hindi ko makakamit ang katotohanan sa kabila ng pananampalataya ko sa Diyos, ano ang magiging kabuluhan ng ganoong buhay? Hindi ba’t sayang ang ganitong buhay? Ang pamumuhay para lang matugunan ang mga kasiyahan ng laman, ay walang pinagkaiba sa pamumuhay na parang isang hayop, at kahit gaano pa kasarap ang mga kasiyahan ng laman, sa huli ay walang patutunguhan ang mga iyon. Kahit na hindi ko pa rin natatamo ang determinasyon ni Pedro, kailangan kong magsikap tungo roon, at mas tumuon sa pagkain at pag-inom ng mga salita ng Diyos at sa paghahangad sa katotohanan. Kaya nagdasal ako sa Diyos, hinihiling sa Kanya na magbukas ng landas para sa akin, “O Diyos, ayaw kong magpatuloy nang ganito. Gusto kong masipag na hangarin ang katotohanan. Kahit na limitado ang pagkaunawa ko ngayon, handa akong unti-unting bumitiw sa pera, kasikatan, at pakinabang. Hinihingi ko sa Iyong akayin Mo akong makawala sa lusak ng pera, kasikatan, at pakinabang.” Pagkatapos magdasal, naging higit na mas kalmado na ako.

Isang araw, bigla akong tinawag ng amo ko para kausapin. Sinabi niyang sa madaling salita ay lubos nang naperpekto ang mga pagsasaayos ng serbisyong pangkargamento, pero nasa yugto pa ng pagtuklas ang mga pagsasaayos ng serbisyong panghimpapawid, at gusto niyang pasanin ko ang trabahong ito. Di-hamak na mas hindi prestihiyoso ang mga pagsasaayos ng serbisyong panghimpapawid kaysa sa mga pagsasaayos ng serbisyong pangkargamento, pero mas kaunti ang trabaho, at malinaw sa akin na dininig ng Diyos ang dasal ko at na unti-unti Niya akong inaakay para makawala sa mga gapos ng pera, kasikatan, at pakinabang ayon sa tayog ko. Talagang mapagmataas ang mga amo sa sektor ng mga serbisyong pangkargamento, at nang mabalitaan nilang inilipat ako, nilayuan nila akong lahat at ayaw na nilang magkaroon ng kaugnayan sa akin. Minsan, kapag nakikita nila ako, nagkukunwari silang kinukuha ang mga telepono nila at nagpapanggap na sumasagot ng tawag. Kumpara sa dati, noong palaging may mga taong umaaligid sa akin, pakiramdam ko ay bumagsak ako, at natagpuan ko ang sarili kong nangungulila sa mga araw noong hinahangaan at binobola ako ng mga tao. Isang araw sa isang pagtitipon, nakabasa ako ng isang sipi ng mga salita ng Diyos: “Sa lahat ng pakikibaka sa pagitan ng positibo at ng negatibo, ng itim at ng puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, kayamanan at ng kahirapan, ng katayuan at ng pagiging ordinaryo, ng masuportahan at ng maipagtabuyan, at iba pa—tiyak na alam ninyo ang mga ginawa ninyong desisyon. Sa pagitan ng nagkakasundong pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa, at sa Akin, pinili ninyo ang una; at sa pagitan ng kuru-kuro at ng katotohanan, muli ninyong pinili ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo. Talagang manghang-mangha Ako sa kawalan ng kakayahan ng puso ninyo na maging malambot. Ang dugo ng puso na ginugol ko sa loob ng maraming taon ay kagulat-gulat na walang idinulot sa akin kundi ang inyong pang-aabandona at kawalan ng gana, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit patuloy ninyong hinahanap ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? May kaunting pag-aalab pa rin kaya sa puso ninyo? Hindi pa rin kaya ninyo malalaman kung paano aaliwin ang puso Ko?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Bawat tanong ng Diyos ay umantig sa puso ko. Kahit na sumasampalataya ako sa Diyos, hindi ko pa rin makilatis ang pera, kasikatan, at pakinabang, itinuon ko ang kalakhan ng lakas ko sa trabaho at pagkita ng pera, at ni hindi ako makapagpanatili ng mga normal na debosyonal o makapagbasa ng mga salita ng Diyos. Sa pinakabagong pagtatalaga sa ibang trabahong ito, kahit na kaya ko itong tanggapin mula sa Diyos, pagkatapos akuin ang trabaho ng pagsasaayos ng serbisyong panghimpapawid, nakita kong biglang nagbago ang pakikitungo ng mga amo na iyon na dati ay nambobola sa akin, at naantig ang emosyon ko. Pakiramdam ko ay mas mabuting magkaroon ng kapangyarihan, at kung wala ito, walang rerespeto sa iyo, kaya nangulila pa rin ako sa mga araw ng pangangasiwa ko sa mga pagsasaayos ng serbisyong pangkargamento. Talagang ako ang uri ng taong inilantad ng Diyos na tapat lang sa pera, kasikatan, at pakinabang! Ang pagbabago sa posisyong ito ay pagbubukas ng Diyos ng landas para sa akin at dahil mas kaunti ang trabaho ng mga pagsasaayos ng serbisyong panghimpapawid kaysa roon sa mga pagsasaayos ng serbisyong pangkargamento, nagkaroon ako ng libreng oras para mas sangkapan ang sarili ko ng mga salita ng Diyos, at gamitin ang libreng oras ko para ipangaral ang ebanghelyo sa mga katrabaho ko, na kapaki-pakinabang sa paghahangad ko sa katotohanan at paggawa sa mga tungkulin ko. Nang maisip ito, itinigil ko na ang pangungulila sa dati kong trabaho.

Noong Mayo 2013, pinagsama ng amo ko ang mga departamento ng pagsasaayos ng serbisyong pangkargamento at panghimpapawid, gumawa ng bagong departamento at binigay sa akin ang ganap na responsabilidad. Dumoble na ngayon ang trabaho kumpara noong nangangasiwa lang ako ng trabahong iisa lang ang gampanin, at kahit na nagdagdag ng ilang assistant, marami pa ring usaping dapat asikasuhin, at unti-unti, kinain na naman ng trabaho ang oras ko. Hindi ko mapigilang isipin noong nangangasiwa ako sa mga pagsasaayos ng serbisyong panghimpapawid, noong hindi ganoon kagipit sa oras, at bukod sa nakakasabay ako sa mga regular na pagdedebosyonal, nakapaglalaan din ako ng oras para mangaral ng ebanghelyo sa mga katrabaho ko, kung saan ko naunawaan ang maraming katotohanan, natuklasan ang mga pagkukulang ko, at naranasan ang agarang layunin ng Diyos na magligtas ng mga tao. Pero ngayon ay nakatuon ang lahat ng lakas ko sa trabaho, at napagtanto kong ang desisyon ng amo kong gawin akong tagapangasiwa ng bagong pinagsamang departamento ay isang tukso mula kay Satanas. Kaya ginusto kong isuko ang trabaho. Pero nang maisip ko kung paanong ang trabahong ito ang resulta ng lahat ng mga taon ng pagtatrabaho ko nang husto, naging atubili akong bitiwan ito nang gano’n-gano’n lang, kaya nagdasal ako sa Diyos, “O Diyos, nahihirapan ako. Kung magbibitiw ako sa trabahong ito, kakailanganin kong mamuhay nang simple, at lahat ng pangarap ko noon ay magiging mga ilusyon na lang, pero alam kong mas mahalaga ang paghahangad sa katotohanan, kaya pakiusap, akayin Mo ako.” Noong panahong iyon, madalas akong nagdarasal sa Diyos, hinihingi ang patnubay at pamumuno Niya, at sadya akong naghahanap ng mga salita ng Diyos na babasahin. Isang araw, nakarinig ako ng isang himno ng mga salita ng Diyos na pinamagatang “Mundo Ba ang Iyong Pahingahan?”:

1  … Talaga bang ang mundo ang iyong pahingahan? Matatamo mo ba talaga, sa pag-iwas sa Aking pagkastigo, ang pinakabahagyang ngiti ng pasasalamat mula sa mundo? Magagamit mo ba talaga ang iyong panandaliang kasiyahan upang pagtakpan ang kahungkagan sa iyong puso, kahungkagan na hindi maitatago?

2  Maaari mong lokohin ang sinuman sa iyong pamilya, ngunit hinding-hindi mo Ako maloloko. Dahil napakaliit ng iyong pananampalataya, hanggang sa araw na ito, wala ka pa ring kapangyarihang makasumpong ng anuman sa mga katuwaang handog ng buhay. Hinihimok kita: mas mabuti pang taos-puso mong gugulin ang kalahati ng iyong buong buhay para sa Aking kapakanan kaysa gugulin mo ang iyong buong buhay sa walang kabuluhan at kaabalahan para sa laman, na tinitiis ang lahat ng pagdurusang halos hindi makayanan ng isang tao. Ano ang silbi ng pagpapahalaga nang husto sa iyong sarili at pagtakas mula sa Aking pagkastigo? …

—Ang Salita, Vol. I. Ang Pagpapakita at Gawain ng Diyos. Ang Kahulugan ng Maging Isang Tunay na Tao

Naantig ako nang husto sa mga salita ng Diyos. Naisip ko kung paanong araw-araw ay walang-tigil akong nagtatrabaho na parang isang makina sa paghahangad sa pera, katayuan, at isang buhay na may materyal na kayamanan, at kung paano ako humantong sa pagsagad sa katawan at isipan ko, at nagkaroon ng maraming pisikal na karamdaman. Noong ako ang nangangasiwa sa mga pagsasaayos ng serbisyong panghimpapawid, kahit na mas kaunti ang karagdagang kita, mas marami naman akong oras para kumain at uminom ng mga salita ng Diyos, at mas napalapit ang puso ko sa Diyos, na bumago sa espirituwal na pananaw ko. Sa patuloy na paglaki ng mga sakuna, kung patuloy akong kakapit sa pera at katayuan, kapag natapos na ang gawain ng Diyos, kung hindi ko makakamit ang katotohanan at mamamatay ako sa mga sakuna, magiging huli na ang lahat para sa pagsisisi. Naghanda ang Diyos ng napakagandang oportunidad para sa akin, pinahihintulutan akong matanggap ang panustos at pagdidilig ng mga salita Niya, at makipagtipon at makipagbahaginan sa mga kapatid tungkol sa mga salita Niya, binibigyan ako ng espirituwal na panustos. Pero wala akong utang na loob. Hindi ko naunawaan ang agarang layunin ng Diyos na magligtas ng mga tao, hindi ko nagawa ang tungkulin ko bilang isang nilikha, at nagpaplano pa rin lang ako para sa kinabukasan at kabuhayan ko. Hindi ba’t walang saysay ang lahat ng pagtatrabaho nang husto at pagpapakapagod na ito alang-alang sa laman ko? Sa pagiging interesado lang sa maliliit na pakinabang sa harapan ko, nawalan ako ng pagkakataong makamit ang katotohanan at ang buhay. Talagang makitid ang pananaw ko! Ang mga materyal na bagay na hinahangad ko ay walang magiging pakinabang sa mga sakuna, at talagang hindi makapagliligtas sa akin. Nang mapagtanto ko ito, lumuhod ako sa harapan ng Diyos at nagdasal, “O Diyos, talagang may utang na loob ako sa Iyo. Iniligtas Mo ako, pero hindi ko naisip na suklian Ka, at kumakapit pa rin ako sa pera at katayuan. Ang mga bagay na ito ay nagdulot sa akin ng matinding tukso. O Diyos, masyadong mababa ang tayog ko, ayaw kong patuloy na magawang tiwali at maloko ni Satanas sa mundong ito ng karumihan. Pakiusap, bigyan Mo ako ng determinasyong maghimagsik laban sa laman, para magawa ko nang full-time ang tungkulin ko at masuklian ang pagmamahal Mo.”

Kalaunan, nakabasa ako ng isang sipi ng mga salita ng Diyos at nasimulan kong makita nang mas malinaw ang mga kahihinatnan ng paghahangad sa kasikatan at pakinabang. Sabi ng Makapangyarihang Diyos: “Ginagamit ni Satanas ang kasikatan at pakinabang upang kontrolin ang isipan ng mga tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na hindi mabubuhay ang tao kung walang kasikatan at pakinabang. Iniisip ninyo na kung tatalikuran ng mga tao ang kasikatan at pakinabang, hindi na nila makikita ang daan sa kanilang harapan, hindi na nila makikita ang kanilang mga layunin, na magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang ginagamit ni Satanas upang igapos ang tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang ginagamit ni Satanas upang igapos ka. Pagdating ng oras na nais mong iwaksi ang lahat ng bagay na ikinintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka lamang magkakaroon ng tunay na pagmamahal at pananabik sa Diyos ang sangkatauhan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Tumpak na tumpak ang mga salita ng Diyos, inilalantad kung paano ginagamit ni Satanas ang kasikatan at pakinabang para igapos at kontrolin ang mga tao. Matagal na akong naimpluwensiyahan ng mga ideya ni Satanas, tulad ng “Hindi kalahatan ang pera, ngunit kapag wala ito, wala kang magagawa,” “Pera ang nagpapaikot sa mundo,” at “Nagsusumikap ang tao na umangat; dumadaloy ang tubig pababa,” at nakontrol ako ng mga ideyang ito. Sa loob ng maraming taon, nag-overtime ako at napinsala nang husto ang kalusugan ko sa paghahangad sa pera, kasikatan at pakinabang, at mas madalang akong nakakapagdasal sa Diyos at mas kaunti ang nababasa sa mga salita Niya, napapalayo nang napapalayo sa Kanya. Nakita ko na ginugugol ng ilang kapatid ang panahon nila sa paghahangad sa katotohanan, at na mabilis silang umuusad sa buhay nila, pero ako naman, sa paghahangad sa pera, kasikatan, at pakinabang, halos wala akong naging pag-usad sa buhay ko. Napakalaking kawalan nito! Sa paglipas ng mga taon, isinubsob ko ang sarili ko sa trabaho at tiniis ang kahihiyan, at sa huli, kahit na natupad ang mga pangarap ko, lalo akong nagiging baliko at mapanlinlang, ginugugol ko ang mga araw ko sa pakikisalamuha sa mga taong walang sinseridad, bagkus ay may saloobin ng pananamantala sa isa’t isa, nawawalan ng dignidad ko bilang tao at integridad para sa kasikatan at pakinabang, at namumuhay sa matinding pagdurusa at paghihirap. Naisip ko ang isang negosyanteng minsang naging tanyag, isang lalaking naging bilyonaryo habang bata pa siya, na noong nasa rurok ng kasikatan at kayamanan niya ay nagpaparoo’t parito sa iba’t ibang handaan araw-araw. Ayaw niyang magpahinga sa kabila ng matinding pagod, at ang resulta, nagkasakit at namatay siya bago mag-apatnapung taong gulang. Ito ang panghuling resulta ng paggamit ni Satanas sa kasikatan at pakinabang para maminsala ng mga tao. Minsang sinabi ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Sa mga huling araw, malayang ipinagkaloob sa atin ng Makapangyarihang Diyos ang lahat ng katotohanan para sa pagliligtas sa sangkatauhan. Kung kakapit pa rin ako sa kasikatan at pakinabang, maaaring patuloy na tataas ang posisyon ko, pero mawawalan naman ako ng pagkakataong makamit ang katotohanan at maligtas. Ayaw ko nang pagsikapan ang mga diumano’y mithiin ko, at nagpasya akong maghanap ng pagkakataon para magbitiw sa trabaho ko at full-time na igugol ang sarili ko para sa Diyos. Nagsimula akong maghanda para sa paglilipat ng responsabilidad, at nilapitan ko ang pangkalahatang tagapamahala ko na si G. Xu para talakayin ang pagbibitiw ko. Sinabi ni G. Xu, “Para iproseso ang pagbibitiw mo, kailangan ng papalit sa iyo at aabutin ito ng mahabang panahon, pero kung hihingi ka ng mas mahabang bakasyon, puwede akong magsaayos ng isang tagapamahala na aako sa trabaho mo, at puwede mong ilipat ang mga responsabilidad mo at pagkatapos ay umalis ka na.” Pagkatapos itong pag-isipan, sumang-ayon ako sa mungkahing ito, at habang naghihintay ng balita, sinimulan ko nang paghandaan ang paglilipat ng responsabilidad.

Isang araw sa umpisa ng Oktubre, sinabi sa akin ng amo ko, “Nabalitaan kong kailangan mong lumiban nang anim na buwad dahil sa mga usapin sa pamilya. Hindi pa ito nangyayari sa mga tauhan ng pananalapi sa kompanya natin, lalo na sa ganyan kahalagang posisyon tulad ng sa iyo, pero ngayon lang, espesyal ko itong inaprubahan para sa iyo, at sa anim na buwang pagliban mo, mananatiling hindi nagbabago ang suweldo mo. Pagbalik mo, sabay-sabay mong matatanggap ang mga sweldo mo, at irereserba ko para sa iyo ang posisyon mo ng pamamahala.” Pagkatapos pasalamatan ang amo ko, umalis na ako sa opisina. Naantig ako nang husto sa mga salita ng amo ko. Tatanggap ako ng suweldo nang hindi nagtatrabaho nang anim na buwan, at may isang posisyon ng pamamahalang nakareserba para sa akin? Mukhang pinapahalagahan ako nang husto ng kompanya. Naisip ko kung paanong pinlano ng amo ko na ako ang mangasiwa sa pananalapi ng punong-tanggapan. Kung mangyayari iyon, magiging isa akong opisyal ng kompanya, at mangangahulugan iyon na mas maraming taong titingala sa akin. Sa sandaling iyon, nadama kong mali ang mga kaisipan at layunin ko, at naalala ko ang dalawang sipi ng mga salita ng Diyos na nabasa ko sa dating mga pagtitipon: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). “Kapag nakakaranas ang mga tao hanggang sa araw na ang kanilang pananaw sa buhay, at ang kahulugan at batayan ng kanilang pag-iral, ay lubusang nabago na, kapag nabago na sila hanggang sa kanilang pinaka-buto at naging ibang tao na, hindi ba ito magiging hindi kapani-paniwala? Ito ay malaking pagbabago, isang kamangha-manghang pagbabago. Kapag lamang ikaw ay naging hindi na interesado sa katanyagan, pakinabang, katayuan, salapi, kasiyahan, kapangyarihan at karangalan ng mundo, at madaling natatalikdan ang mga ito, magkakaroon ka ng wangis ng isang tao. Ang mga tao na sa huli ay gagawing ganap ng Diyos ay isang grupong katulad nito; nabubuhay sila para sa katotohanan, nabubuhay para sa Diyos, at nabubuhay para sa kung ano ang makatarungan. Ito ang wangis ng isang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan kong kahit na parang natutugunan ng mga salita ng amo ko ang mga pangangailangan ng laman ko, may satanikong pakana sa likod nito. Nilayon ni Satanas na gamitin ang pera, kasikatan, at pakinabang para tuksuhin ako at pilitin akong patuloy na maglingkod dito, para sa huli ay mawala sa akin ang pagkakataon kong maligtas. Umaasa ang Diyos na mamuhay ako para makamit ko ang katotohanan at magawa nang maayos ang tungkulin ko bilang isang nilikha—ito ang layong dapat na hinahangad ko. Pinalakas ng mga salita ng Diyos ang pananalig ko, at agad kong inasikaso ang mga proseso ng paglilipat ng responsabilidad. Naging napakaayos ng proseso ng paglilipat ng responsabilidad, at napagtanto kong ang lahat ng bagay ay nasa mga kamay ng Diyos at pinamamatnugutan ng Diyos. Wala pang isang buwan pagkatapos magbitiw, nagsimula akong gumawa ng mga tungkulin ko sa iglesia, at nagkaroon ako ng oras para magdebosyonal at regular na magkaroon ng buhay iglesia, tinamasa ko ang pang-araw-araw na pagdidilig at panustos mula sa mga salita ng Diyos, at napuno ng kapayapaan at kagalakan ang puso ko. Kapag nahaharap ako sa mga paghihirap sa mga tungkulin ko, nagdarasal ako sa Diyos at kumokonsulta sa mga kapatid na ipinareha sa akin, at naghahanap mula sa mga lider para sa mga problemang hindi ko malutas. Minsan, tinukoy ng mga kapatid ang mga pagkukulang ko sa mga tungkulin ko, at kahit na medyo nakakahiya ito, sa pamamagitan ng pagdarasal at pagkain at pag-inom ng mga salita ng Diyos, nakapagpasakop ako at nakahanap ng landas ng pagsasagawa mula sa mga salita ng Diyos, na nagpabuti sa pagiging epektibo ng mga tungkulin ko. Ang lahat ng ito ay dahil sa patnubay ng Diyos!

Sa pamamagitan ng karanasang ito, malinaw kong nakita na panandaliang kasiyahan lang ang idinudulot ng pera at katayuan, at kahit na magkamit ako ng kayamanan, kasikatan, at pakinabang nang higit pa sa mga pinapangarap ko, panandaliang kaluwalhatian lang ito, na sinusundan ng kahungkagan, at mauuwi ako na isang sakripisyong handog kay Satanas. Ngayon, naalis ko sa sarili ko ang mga tukso ng pera at katayuan, natakasan ang pagpapahirap ni Satanas, at natahak ang tamang landas sa buhay. Ang lahat ng ito ay dahil sa patnubay ng mga salita ng Diyos! Tunay na praktikal ang gawain ng Diyos ng pagliligtas sa sangkatauhan, at taimtim kong pinasasalamatan ang Diyos mula sa kaibuturan ng puso ko!


29. Ang Salita ng Diyos ang Nag-akay sa Akin Upang Bitawan ang Aking mga Pag-aalinlangan

Ni Bai Lu, Tsina

Isang araw sa kalagitnaan ng Nobyembre 2023, nakatanggap ako ng isang liham mula sa nakatataas na pamunuan, na nagsasabing ibinoto ako ng mga kapatid para maging lider ng distrito at nagtatanong kung handa ba akong gampanan ang tungkuling ito. Sa harap ng hindi inaasahang tungkuling ito, biglang nabagabag ang puso ko at naisip ko, “Katamtaman lang ang kakayahan ko at hindi ako mahusay magsalita. Bagaman dati na akong naging lider at manggagawa, medyo may kakulangan ako sa pakikipagbahaginan ng katotohanan para malutas ang mga problema, at hindi ko kaagad tinanggal ang mga huwad na lider noong ako ay tagapangaral, na nagdulot ng kaguluhan sa iglesia at nag-iwan sa akin ng mga pagsalangsang. Ngayon, napili ako bilang lider ng distrito. Alam kong sa tungkuling ito ay kakailanganin ko na makipagbahaginan ng katotohanan para mas malutas pa ang mga isyu, at kakailanganin kong patnubayan ang iba’t ibang aytem ng gawain at magkaroon ng pagkilatis sa mga tao. Makakaya ko ba ito? Kung hindi ko nauunawaan ang mga katotohanang prinsipyo, ginagambala at ginugulo ang gawain, at mauuwi ako sa pagkakatanggal, hindi lang ang tunay kong kakayahan ang mabubunyag, kundi mag-iiwan din ako ng malalaking pagsalangsang, at maaaring hindi ako magkaroon ng mabuting kakalabasan o hantungan.” Patuloy akong nag-aalinlangan at tinatanong ang sarili, “Dapat ko ba itong tanggapin o hindi?” Nang gabing iyon, papalit-palit ako ng puwesto sa kama, hindi makatulog. Ang pag-iisip na tanggapin ang tungkuling ito ay parang isang bundok na dumadagan sa akin, at palagi akong natatakot na kung hindi ko magagampanan nang maayos ang tungkuling ito, mabubunyag at matatanggal ako. Kaya dumulog ako sa Diyos upang manalangin, “Diyos ko! Alam ko na ang tungkuling ito ay pagtataas Mo sa akin, at dapat akong magpasakop nang walang kondisyon, pero patuloy kong iniisip ang hinaharap at ang kinabukasan at landas ko, at kaya hindi ako makapagpasakop. Pakiusap, bigyang-liwanag Mo ako para maunawaan ang Iyong layunin.”

Kinabukasan, sa aking debosyonal, nabasa ko ang isang sipi mula sa Salita ng Diyos: “Ngayon, kung ano ang kinakailangan sa inyo na kamtin ay hindi mga karagdagang hinihingi, kundi ang tungkulin ng tao, at ang kailangang gawin ng lahat ng tao. Kung kayo ay walang kakayahan na gampanan man lamang ang inyong tungkulin, o magawa ito nang mainam, hindi ba’t pinahihirapan ninyo lamang ang inyong mga sarili? Hindi ba’t sinusuyo ninyo ang kamatayan? Paano pa kayo makakaasa na magkaroon ng hinaharap at mga posibilidad? Ang gawain ng Diyos ay ginagawa para sa kapakanan ng sangkatauhan, at ang pakikipagtulungan ng tao ay ibinibigay para sa kapakanan ng pamamahala ng Diyos. Pagkatapos na nagawa ng Diyos ang lahat ng nararapat Niyang gawin, ang tao ay kinakailangang maging pursigido sa kanyang pagsasagawa, at makipagtulungan sa Diyos. Sa gawain ng Diyos, ang tao ay hindi dapat magkulang sa pagsisikap, nararapat mag-alay ng kanyang katapatan, at hindi dapat magpasasa sa napakaraming kuru-kuro, o maupo nang walang-kibo at maghintay ng kamatayan. Kayang isakripisyo ng Diyos ang Kanyang Sarili para sa tao, kaya bakit hindi maibigay ng tao ang kanyang katapatan sa Diyos? May iisang puso at isip ang Diyos tungo sa tao, kaya bakit hindi makapag-alok ng kaunting pakikipagtulungan ang tao? Gumagawa ang Diyos para sa sangkatauhan, kaya bakit hindi magampanan ng tao ang ilan sa mga tungkulin niya para sa kapakanan ng pamamahala ng Diyos? Nakarating na ang gawain ng Diyos nang ganito kalayo, gayunman kayo ay nakakakita pa rin ngunit hindi kumikilos, kayo ay nakakarinig ngunit hindi gumagalaw. Hindi ba’t ang mga taong ganyan ay ang mga layon ng kapahamakan? Nailaan na ng Diyos ang Kanyang lahat para sa tao, kaya bakit, ngayon, hindi pa rin magampanan ng tao nang masigasig ang kanyang tungkulin? Para sa Diyos, ang Kanyang gawain ay ang Kanyang uunahin, at ang gawain ng Kanyang pamamahala ay ang pinakamahalaga. Para sa tao, ang pagsasagawa ng mga salita ng Diyos at pagtupad sa mga kinakailangan Niya ay kanyang unang prayoridad. Ito ay dapat maunawaan ninyong lahat” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Pagkatapos basahin ang mga salita ng Diyos, naunawaan ko na ang tungkuling ito ay isang pagtataas mula sa Diyos at isang responsabilidad na hindi ko dapat takasan. Kung iiwasan o tatanggihan ko ang tungkuling ito para pangalagaan ang aking kinabukasan at hantungan, mawawala ang tunay na kahalagahan ng buhay ko bilang isang nilikha, at kung mangyayari iyon, ang pananampalataya sa Diyos hanggang sa huli ay hindi pa rin hahantong sa Kanyang pagsang-ayon sa kahuli-hulihan. Naalala ko ang aking nakaraan bilang isang mangangaral noong nanggambala at nanggulo ako sa gawain at nagsalangsang, pero hindi ako tinrato ng Diyos ayon sa mga pagsalangsang ko. Ngayon, binibigyan pa rin ako ng iglesia ng pagkakataon na gampanan ang tungkulin ko bilang isang lider, kaya hindi ko na ito maiiwasan pa. Naisip ko, “Medyo kulang ako sa pakikipagbahaginan sa katotohanan para lutasin ang mga problema. Mahaharap ako sa lahat ng uri ng pagsubok at problema sa papel ng isang lider, at magkakaroon ako ng maraming pagkakataon para maisagawa ang paglutas ng mga problema sa pamamagitan ng katotohanan. Hindi ba ito mas mainam na paraan para makapagsanay at makabawi ako sa mga pagkukulang ko? Hindi lang nito mapapabuti ang mga propesyonal na kasanayan ko sa iba’t ibang gampanin, kundi magkakaroon din ako ng pag-unlad sa pagkilatis sa mga tao. Kasabay nito, magbibigay rin ito ng motibasyon sa akin na magtuon sa paghahangad sa katotohanan sa tungkulin ko para maiwaksi ko ang aking tiwaling disposisyon. Hindi ba ito pagbibigay ng pabor sa akin ng Diyos?” Nakita ko kung gaano kadakila ang pagmamahal ng Diyos, at alam ko na kung mananatili akong makasarili at kasuklam-suklam, at susubukang pangalagaan ang sarili sa pamamagitan ng pagtanggi ko sa aking tungkulin, ipagkakanulo ko ang mabubuting layunin ng Diyos. Sa paggawa nito, talagang wala akong pagkatao!

Naisip ko ang isang sipi sa mga salita ng Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang pagdurusa sa kasawian ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi niya nararanasan na magawang perpekto. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang paghihimagsik. Sa pamamagitan ng proseso ng paggawa ng kanyang tungkulin unti-unting nagbabago ang tao, at sa pamamagitan ng prosesong ito niya ipinamamalas ang kanyang katapatan. Sa gayon, kapag mas nagagawa mo ang iyong tungkulin, mas maraming katotohanan kang matatanggap, at magiging mas totoo ang iyong pagpapahayag” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Malinaw na sinasabi ng mga salita ng Diyos na anuman ang tungkulin ng isang tao, wala itong kaugnayan sa kanilang pagtanggap ng mga pagpapala o kasawian. Bilang isang nilikha, ang paggawa ng tungkulin ng isang tao ay ganap na likas at may katiwran, ito ay responsabilidad nati bilang tao, at dapat itong tanggapin at sundin ng mga tao nang walang kondisyon. Nagkamali ako ng inisip na ang mga lider ay mabilis na nabubunyag at itinitiwalag, pero sa realidad, kahit hindi ako naging lider, kung hindi ko hinangad ang katotohanan at tinahak ang maling landas, hindi ba mauuwi rin ako sa pagkakabunyag at pagkakatiwalag? Matagal nang sinabi ng Diyos na ang pagtupad sa tungkulin ay walang kinalaman sa pagtanggap ng mga pagpapala o kasawian; ang mahalaga ay kung hinahangad at iniibig ba ng isang tao ang katotohanan. Ngayon na hinirang ako ng mga kapatid upang maging lider ng distrito, dapat ko muna itong tanggapin at isagawa, at tungkol naman sa mga problema at pagkukulang ko sa tungkulin, maaari akong maghanap ng mga solusyon kasama ang mga katuwang ko na sister, at kung may mga bagay na hindi pa malinaw, maaari rin akong humingi ng gabay mula sa mas nakatataas na pamunuan. Kaya, sumagot ako na handa akong gampanan ang tungkuling ito. Nang isagawa ko ito, naramdaman ko ang kapanatagan at kapayapaan sa aking puso.

Isang umaga, nakapanood ako ng isang video ng patotoong batay sa karanasan na may pamagat na “Ano ang Nasa Likod ng Pagtangging Maging Lider,” at may isang sipi mula sa mga salita ng Diyos sa video na talagang tumugma sa aking kalagayan. Sabi ng Makapangyarihang Diyos: “Kapag may ginawang maliit na pagbabago sa kanilang tungkulin, dapat tumugon ang mga tao nang may saloobin ng pagsunod, gawin ang ipinagagawa sa kanila ng sambahayan ng Diyos, at gawin ang makakaya nila, at, anuman ang gawin nila, gawin ito nang maayos sa abot ng makakaya nila, nang buong puso nila at buong lakas nila. Ang ginawa ng Diyos ay walang pagkakamali. Ang ganoon kasimpleng katotohanan ay maaaring isagawa ng mga tao na may kaunting konsensiya at katwiran, ngunit lampas ito sa mga kakayahan ng mga anticristo. Pagdating sa pag-aakma ng mga tungkulin, agad magbibigay ang mga anticristo ng mga argumento, panlilinlang, at pagtutol, at sa kanilang kaibuturan ay ayaw nilang tanggapin iyon. Ano ba talaga ang nasa puso nila? Paghihinala at pagdududa, pagkatapos ay sinusuri nilang mabuti ang iba gamit ang lahat ng uri ng pamamaraan. … Bakit nila gagawing napakakumplikado ang isang simpleng bagay? Iisa lamang ang dahilan: Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagtamo ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magtamo ng mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng diyos, ang mga kapatid, ang mga lider at manggagawa, at maging ang diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang mag-aasikaso sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako puwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili” (Ang Salita, Vol. IV. Paglalantad sa mga Anticristo. Ikalabindalawang Aytem). Mula sa mga salita ng Diyos, nakita ko na kapag ang isang anticristo ay itinatalaga sa ibang tungkulin, hindi nila isinasaalang-alang kung paano magpapasakop sa Diyos at susundin ang Kanyang layunin, kundi unang iniisip kung ang tungkuling ito ay makakabuti sa kanilang reputasyon o katayuan, o kung ito ay makakaapekto sa kanilang kalalabasan at kahahantungan. Nakita ko na ang mga anticristo ay nananampalataya sa Diyos para sa mga pagpapala at pakinabang, at mas pinahahalagahan nila ang pagtanggap ng mga pagpapala kaysa sa maayos na pagtupad sa kanilang tungkulin. Naisip ko sa aking sarili, “Hindi ba kapareho rin ng sa isang anticristo ang naging pagbubunyag ko sa muling pagtatalaga sa akin sa ibang tungkulin?” Dapat sana’y naging mapagpasalamat ako sa pagtaas ng Diyos sa akin sa pagbibigay ng pagkakataong magsanay bilang isang lider ng distrito, at dapat ay ginawa ko nang maayos ang aking tungkulin upang bigyang-kasiyahan ang Diyos. Ngunit paulit-ulit kong tinatanong ang aking sarili, “Noong ako ay isang mangangaral, sumalangsang ako dahil hindi ko agad tinanggal ang mga huwad na lider. Kung magiging lider ako ng distrito at magkakaroon ng mas maraming responsabilidad, hindi ba’t mas lalo akong magsasalangsang at mabubunyag nang mas mabilis? Kung may mangyayaring hindi maganda, mawawasak ang pag-asa ko na makatanggap ng mga pagpapala sa aking pananalig.” Para maprotektahan ang hinaharap at kahahantungan ko, gusto kong iwasan ang tungkuling ito. Isa lamang itong normal na pagtatalaga sa akin sa ibang tungkulin, pero nagkamali ako ng inakala na gusto akong ibunyag at itiwalag ng Diyos sa pamamagitan ng tungkuling ito. Nagkamali ba ako ng pagkaunawa sa Diyos? Noon, inakala kong dalisay ang aking puso sa pananalig, at anuman ang tungkuling ipagkaloob sa akin ng simbahan, ako ay nagpapasakop, pero iyon ay dahil hindi nito naaapektuhan ang mga interes ko. Ngayon na nararamdaman kong ang tungkuling ito ay sumasakop sa hinaharap at hantungan ko, gusto ko itong tanggihan. Nakita ko na ganap na wala akong pagkatao, at na isa lamang akong kasuklam-suklam at makasariling tao na naghahangad lamang ng pakinabang! Sa realidad, tinanggal ako bilang isang tagapangaral hindi dahil sa posisyon ko, kundi dahil hinangad ko ang reputasyon at katayuan at hindi ako gumawa ng aktuwal na gawain. Gayumpaman, hindi ako itiniwalag ng sambahayan ng Diyos dahil dito, sa halip ay binigyan ako ng pagkakataong magnilay at magsisi, at patuloy akong binigyan ng tungkulin. Naisip ko rin ang mga anticristong pinatalsik mula sa iglesia, na hindi nabunyag at natiwalag dahil lang sa matataas nilang posisyon, kundi dahil tanging reputasyon at katayuan ang kanilang hinangad, bumuo ng mga paksyon, nagpasimuno ng inggitan at alitan, sa gayon ay nagdulot ng pagkagambala at kaguluhan sa gawain. Kahit matapos na makipagbahaginan sa kanila, matigas pa rin ang kanilang pagtanggi na magsisi, at doon lamang sila tuluyang itiniwalag. Mula rito, nakita ko na kung ang isang tao ay hindi naghahangad ng katotohanan, siya ay mabubunyag at matitiwalag anuman ang tungkuling ginagampanan niya.

Kaya tinanong ko ang aking sarili, “Ano pang maling pananaw ang nagiging dahilan ng aking pag-aalinlangan na maging lider ng distrito?” Di naglaon, napagtanto ko na inakala kong ang pagiging isang lider ng distrito ay nangangahulugan ng pagiging responsable sa lahat ng gawain, at na dapat ay kaya kong gabayan ang mga kasanayang propesyonal sa iba’t ibang aytem ng gawain at na marunong akong kumilatis ng tao, kung hindi ay hindi ako magiging karapat-dapat sa tungkuling ito. Gayumpaman, marami akong kakulangan pagdating sa mga teknikal na kasanayan. Dahil dito, palagi kong gustong iwasan ang tungkuling ito. Naaayon ba sa katotohanan ang pananaw na ito? Naalala ko ang mga salita ng Diyos: “Bilang isang lider, matapos isaayos ang gawain, dapat mong subaybayan ang pag-usad ng gawain. Kahit hindi ka pamilyar sa larangang iyon ng gawain—kahit wala kang anumang kaalaman tungkol dito—makakahanap ka ng paraan para magawa ang gawain mo. Makakahanap ka ng isang taong tunay na nakakaarok dito, na nakakaunawa sa naturang propesyon, para magsuri at magbigay ng mga mungkahi. Mula sa kanilang mga mungkahi matutukoy mo ang angkop na mga prinsipyo, kaya magagawa mong subaybayan ang gawain” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). Ang mga salita ng Diyos ay nagbigay sa akin ng landas ng pagsasagawa. Bagaman kulang pa rin ako sa kasanayan sa maraming teknikal na aspeto ng tungkulin ko bilang lider ng distrito, hindi kailanman sinabi ng Diyos na dapat maunawaan ng isang tao ang bawat kasanayan upang magampanan ang tungkuling ito. Ang layunin ng Diyos ay para ituon ko ang aking sarili sa paghahanap sa mga katotohanang prinsipyo habang aktuwal na nagsasanay, para mapunan ang mga kakulangan ko, at unti-unting makapasok sa mga katotohanang realidad. Dahil kulang ako sa mga teknikal na kasanayan, dapat akong makipagtulungan sa mga kapatid na nakakaunawa ng mga ito, at magkakasama naming mahahanap ang mga katotohanang prinsipyo para malutas ang mga paglihis at isyu sa aming gawain, at kung may mga bagay na talagang hindi ko maunawaan, maaari akong humingi ng tulong sa nakatataas na pamunuan. Kung tunay kong gagawin ang aking makakaya upang makipagtulungan, at sa huli ay malaman kong talagang hindi sapat ang tayog at kakayahan ko para sa tungkuling ito, maaari akong magbitiw at hilingin sa mga lider na bigyan ako ng mas angkop na tungkulin. Ang pag-unawa sa layunin ng Diyos ay nagbigay-liwanag sa aking puso, at tuluyan kong binitawan ang aking mga alalahanin at pangamba.

Noong Enero 2024, nalaman ng nakatataas na pamunuan na hindi naging maganda ang resulta ng gawain ng pagdidilig na aking pinangangasiwaan, at na ang mga tagadilig ay hindi umuusad at hindi nakatuon sa paglilinang ng mga bagong mananampalataya, kaya sumulat sila para alamin kung nararanasan ba namin ang mga problemang ito at kung paano namin sinusubaybayan ang gawain ng pagdidilig. Nagulat ako at naisip, “Ako ang pangunahing responsable sa gawain ng pagdidilig, at abala ako araw-araw. Paano ko hindi napansin ang mga problemang ito sa aking gawain? Mukhang talagang kulang ang kakayahan ko sa gawain.” Muli akong nabahala at naisip, “Kung hindi maayos na nadidiligan ng mga tagadilig ang mga baguhan at sila ay lumisan, hindi ba ako sumalangsang Hindi ba nangangahulugan ito na hindi magiging maganda ang kalalabasan ko?” Napagtanto ko na muli ko na namang isinasaalang-alang ang kalalabasan at hantungan ko, kaya inalala ko ang ilang salita ng Diyos: “Dapat ninyong tuparin ang inyong sariling tungkulin nang may bukas at tapat na mga puso, at maging handang magbayad ng anumang kinakailangang halaga. Gaya nga ng sinabi ninyo, pagdating ng araw na iyon, hindi tatratuhin nang masama ng Diyos ang sinuman na nagdusa o nagbayad ng halaga para sa Kanya. Ang ganitong uri ng paniniwala ay karapat-dapat na panghawakan, at nararapat lamang na hindi ninyo ito kailanman kalimutan. Sa ganitong paraan lamang mapapalagay ang isipan Ko ukol sa inyo. Kung hindi, magpakailanman kayong magiging mga taong sanhi ng hindi pagkapalagay ng isipan Ko, at magpakailanman kayong magiging mga pakay ng Aking pag-ayaw. Kung masusunod ninyong lahat ang inyong konsensiya, at ibibigay ang inyong lahat para sa Akin, nang walang hindi pagsusumikapan para sa Aking gawain, at mag-uukol ng buong buhay na pagsusumikap sa Aking gawain ng ebanghelyo, hindi ba’t laging lulukso sa tuwa ang Aking puso dahil sa inyo? Sa ganitong paraan, lubos Kong mapapalagay ang Aking isipan ukol sa inyo, hindi ba?” (Ang Salita, Vol. I. Ang Pagpapakita at Gawain ng Diyos. Tungkol sa Hantungan). Ang layunin ng Diyos ay ang maperpekto tayo para makapasok tayo sa lahat ng aspekto ng katotohanan habang ginagampanan natin ang ating mga tungkulin. Nagnilay ako sa aking kabiguan sa paggawa ng aktuwal na gawain. Hindi ko agad natugunan ang mga paglihis at problema sa gawain ng pagdidilig, na nakaapekto sa pagiging epektibo ng pagdidilig sa mga baguhan. Kailangan kong agad na itama ang mga paglihis na ito at lutasin ang mga isyung ito. Tanging sa ganitong paraan ko tunay na matutupad ang aking mga responsabilidad. Kaya, tapat kong iniulat sa nakatataas na pamunuan ang mga paglihis at problema sa aking gawain, at aktuwal kong hinarap ang kalagayan ng mga tagadilig at ang mga isyu ng mga baguhan. Napagtanto rin ng mga tagadilig ang kahalagahan ng pagkakaroon ng kaalaman sa katotohanan, at natagpuan nila ang landas ng pagsasagawa sa kanilang tungkulin. Naramdaman ko na kung kaya nating bitiwan ang ating pagiging mapagbantay laban sa Diyos, hindi isinasaalang-alang ang ating hinaharap at hantungan, at buong pusong italaga ang ating sarili sa ating tungkulin, sa paggawa natin ng mga tungkulin ay makikita natin ang paggabay ng Diyos.


30. Naglakas-loob Na Ako Ngayong Harapin ang Aking mga Problema

Ni Yuxun, Tsina

Isang araw noong Setyembre 2023, nakatanggap ako ng liham mula sa mga nakatataas na lider, na nagsasabing hindi maganda ang mga resulta ng iba’t ibang aytem ng gawain ng aming iglesia, at tinanong nila kung paano namin sinusubaybayan ang gawain at kung anong mga problema ang natukoy namin sa mga larangan tulad ng gawain ng ebanghelyo, gawain ng pag-aalis, at gawaing nakabatay sa teksto. Tinanong din nila kung paano namin tinugunan ang mga isyung ito at kung ano ang aming mga plano sa hinaharap. Habang binabasa ang mga tanong sa liham, naisip ko, “Pangunahin kong responsabilidad ang pagsubaybay sa ilan sa mga gawaing itinatanong ng mga lider, ngunit namumuhay ako sa isang kalagayan ng pagpapakasasa sa kaginhawahan. Sa tuwing naiisip kong gumawa ng detalyadong gawain o lumutas ng mga aktuwal na problema at kung paanong kakailanganin nito na hanapin ko ang katotohanan at paglaanan ito ng pagsisikap at masusing pagninilay, at kung gaano ito makakaubos ng lakas ng isip, nag-aatubili akong gumugol ng pagsisikap at lakas para lutasin ang mga bagay na ito. Kontento na ako sa pagsubaybay at pag-apura sa pag-usad ng iba’t ibang aytem ng gawain at bihirang sumubaybay sa detalyadong gawain. Ngunit kung sasabihin ko ito sa aking feedback sa mga lider at makita nilang wala akong pagkaunawa sa ganito at ganoong gawain na aking pinangangasiwaan, o na hindi ko naipatupad ang ganito at ganoong gampanin, ano na lang ang iisipin nila sa akin? Tiyak na iisipin nilang kulang ako sa pagpapahalaga sa pasanin para sa aking mga tungkulin at hindi ako gumagawa ng aktuwal na gawain, at baka tanggalin pa nila ako. Kung malalaman ito ng mga kapatid, mapapahiya ako! Hindi, mas marami na lang akong sasabihin tungkol sa gawaing alam ko, para makita ng mga lider na bagama’t hindi maganda ang mga resulta ng aming gawain, may nagawa naman kami. Sa gayon, hindi ko na kailangang mag-alala na matanggal.” Ngunit pagkatapos ay naisip ko, “May ilang gampaning hindi natapos, at iyon na nga ang nangyari. Kung ang mabubuti lang ang babanggitin ko at hindi kailanman ang masama, hindi ba’t nanlilinlang ako? Hindi, hindi ko puwedeng gawin iyan.” Sobrang nagtatalo ang kalooban ko, na para bang may mabigat na batong nakadagan sa akin. Tinanong ko ang sarili ko, “Paano ko sasagutin ang liham na ito?” Kaya nanalangin ako sa Diyos, “Diyos ko, sumulat ang mga lider para magtanong kung kumusta na ang aking gawain. Hindi ako gumawa ng aktuwal na gawain at nag-aalala akong tatanggalin ako ng mga lider kung malalaman nila. Nag-aalala ako sa aking dangal at katayuan, at nag-aatubili akong magsabi ng totoo dahil dito. Hindi ko alam kung paano ako dapat magsagawa. Pakiusap, bigyang-liwanag at gabayan Mo ako.”

Kinaumagahan, naalala ko ang isang sipi ng pagbabahagi ng Diyos tungkol sa mga lider na nangangasiwa at sumusubaybay sa gawain, kaya hinanap ko ito at binasa. Sabi ng Makapangyarihang Diyos: “Isang magandang bagay kung matatanggap mong pangasiwaan, obserbahan, at subukang unawain ka ng sambahayan ng Diyos. Makakatulong ito sa pagtupad mo sa iyong tungkulin, sa pagkakaroon mo ng kakayanang magawa ang iyong tungkulin nang pasok sa pamantayan at para matugunan ang mga layunin ng Diyos. Kapaki-pakinabang at nakakatulong ito sa iyo, nang wala talagang negatibong epekto. Kapag naunawaan mo na ang prinsipyong ito, hindi ba’t hindi ka na makakaramdam ng paglaban o pagbabantay laban sa pangangasiwa ng mga lider, manggagawa, at mga taong hinirang ng Diyos? Bagama’t paminsan-minsan ay sinusubukan kang unawain ng isang tao, inoobserbahan ka, at pinangangasiwaan ang gawain mo, hindi mo ito dapat personalin. Bakit Ko sinasabi ito? Dahil ang mga gampaning nasa iyo ngayon, ang tungkuling ginagampanan mo, at anumang gawaing ginagawa mo ay hindi mga pribadong gawain o personal na trabaho ng sinumang tao; may kinalaman ang mga ito sa gawain ng sambahayan ng Diyos at may kaugnayan sa isang bahagi ng gawain ng Diyos. Samakatwid, kapag may sinumang gumugugol ng kaunting oras para pangasiwaan o obserbahan ka, o umuunawa sa iyo nang malalim, sumusubok na kausapin ka nang masinsinan at tuklasin kung ano ang naging kalagayan mo sa panahong ito, at kapag medyo mabagsik pa kung minsan ang kanilang saloobin, at pinupungusan, dinidisiplina, at pinagsasabihan ka nila nang kaunti, lahat ng ito ay dahil matapat at responsable sila sa gawain ng sambahayan ng Diyos. Hindi ka dapat magkaroon ng anumang negatibong saloobin o emosyon tungkol dito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (7)). Mula sa mga salita ng Diyos, naunawaan ko na kahit ginagawa natin ang ating mga tungkulin, hindi pa nagbabago ang ating mga tiwaling disposisyon. Madalas na pabasta-basta ang pagharap natin sa ating mga tungkulin, at ginagawa ang mga bagay ayon sa sarili nating kalooban. Responsabilidad ng mga lider na pangasiwaan at subaybayan ang gawain, at tuklasin at lutasin ang mga problema sa tamang oras, at ito ay ganap na para sa layuning protektahan ang gawain ng iglesia. Naging pabasta-basta at pabaya ako sa aking mga tungkulin. Pinangasiwaan at sinubaybayan ng mga lider ang aming gawain, at hiniling sa aming ibuod ang aming mga paglihis at gawin ang aming mga tungkulin ayon sa mga katotohanang prinsipyo, na kapaki-pakinabang para sa aming mga tungkulin. Ngunit hindi ko ito itinrato nang tama at nanatili akong mapagbantay. Inakala kong sa pamamagitan ng pag-alam sa aking gawain, layon ng mga lider na hanapin ang aking mga problema at tanggalin ako. Para protektahan ang aking dangal at katayuan, nagpakatuso ako, binabanggit ko lang ang gawaing nagawa ko na at hindi masyadong isinusulat ang tungkol sa hindi ko nagawa sa pagtatangkang mapagtakpan ang katotohanang hindi ako gumawa ng aktuwal na gawain. Talagang naging napakamapanlinlang ko! Hindi ko puwedeng gawin ito. Kinailangan kong linawin kung aling mga aspekto ng aking mga responsabilidad ang kasalukuyan ko nang naaasikaso, at alin ang hindi ko pa natutugunan o nasusubaybayan. Kinailangan kong magbigay ng feedback sa mga lider batay sa aktuwal na sitwasyon, para makapagbigay ang mga lider ng pagbabahagi at paggabay na may kaugnayan sa aming mga paglihis. Makakatulong ito sa akin sa aking mga tungkulin. Kaya iniulat ko nang tapat ang sitwasyon ng aming pagsubaybay sa gawain at ipinaliwanag ko rin ang aming mga plano para sa gawaing hindi namin nasubaybayan. Pagkatapos, pinagtuonan ko ang pag-alam at pagsubaybay sa mga detalye ng gawaing hindi ko pa nasusubaybayan dati. Sa pamamagitan ng komunikasyon, ilang kapatid din ang nagnilay sa kanilang mga paglihis at pagkukulang sa kanilang mga tungkulin at naging handang magbago at magsumikap para sa kanilang pagpasok. Sa pamamagitan ng pagsubaybay at pag-alam ng mga lider sa gawain, natuklasan ko ang ilan sa sarili kong mga problema. Nagkaroon ako ng kaunting direksyon at layunin para sa aking mga tungkulin, at bumuti ang kahusayan ko sa aking mga tungkulin.

Kalaunan, nabasa ko ang mga salita ng Diyos, at nagkaroon ako ng kaunting pagkaunawa tungkol sa aking takot sa mga lider na nangangasiwa sa aking gawain. Sabi ng Makapangyarihang Diyos: “Kung kayo ay isang lider o manggagawa, natatakot ba kayong tanungin at pangasiwaan ng sambahayan ng Diyos ang inyong gawain? Natatakot ba kayong matuklasan ng sambahayan ng Diyos ang mga kapabayaan at kamalian sa inyong gawain at pungusan kayo? Natatakot ba kayo na kapag nalaman na ng Itaas ang inyong tunay na kakayahan at tayog, maiiba ang tingin nila sa inyo at hindi kayo isasaalang-alang na taasan ng ranggo? Kung may ganito kang mga kinatatakutan, pinatutunayan nito na hindi para sa kapakanan ng gawain ng iglesia ang mga motibasyon mo, gumagawa ka alang-alang sa reputasyon at katayuan, na nagpapatunay na may disposisyon ka ng isang anticristo. Kung may disposisyon ka ng isang anticristo, malamang na tahakin mo ang landas ng mga anticristo, at gawin ang lahat ng kasamaang inihasik ng mga anticristo. Kung, sa iyong puso, hindi ka natatakot na pangasiwaan ng sambahayan ng Diyos ang iyong gawain, at nagagawa mong magbigay ng mga tunay na sagot sa mga katanungan at pag-uusisa ng Itaas, nang walang itinatagong anuman, at sinasabi kung ano ang nalalaman mo, kung gayon tama man o mali ang sinasabi mo, kahit ano pang katiwalian ang naibunyag mo—kahit naibunyag mo pa ang disposisyon ng isang anticristo—siguradong hindi ka tutukuyin na isang anticristo. Ang susi ay kung nagagawa mo bang alamin ang sarili mong disposisyon ng isang anticristo, at kung nagagawa mo bang hanapin ang katotohanan upang malutas ang problemang ito. Kung isa kang taong tinatanggap ang katotohanan, maaayos ang iyong anticristong disposisyon. Kung alam na alam mo na mayroon kang disposisyon ng isang anticristo pero hindi mo hinahanap ang katotohanan para lutasin ito, kung sinusubukan mo pang pagtakpan o pagsinungalingan ang mga problemang nagaganap at iwasan ang responsabilidad, at kung hindi mo tinatanggap ang katotohanan kapag isinasailalim ka sa pagpupungos, kung gayon ay isa itong seryosong problema, at wala kang ipinagkaiba sa isang anticristo. Nababatid na may disposisyon ka ng isang anticristo, bakit hindi ka nangangahas na harapin ito? Bakit hindi mo ito maharap nang tapatan at sabihing, ‘Kung magtatanong ang Itaas tungkol sa aking gawain, sasabihin ko ang lahat ng alam ko, at kahit malantad pa ang masasamang bagay na nagawa ko, at hindi na ako gamitin ng Itaas sa sandaling malaman nila, at mawalan ako ng katayuan, sasabihin ko pa rin nang malinaw ang kailangan kong sabihin’? Ang takot mong pangasiwaan at kuwestiyunin ang gawain mo ng sambahayan ng Diyos ay nagpapatunay na mas pinahahalagahan mo ang iyong katayuan kaysa sa katotohanan. Hindi ba ito ang disposisyon ng isang anticristo? Ang pagpapahalaga sa katayuan nang higit sa lahat ay disposisyon ng isang anticristo” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Sinasabi ng Diyos na natatakot ang mga taong mailantad ang kanilang mga pagkukulang at problema kaya tumatanggi silang tumanggap ng pangangasiwa mula sa Itaas, at para sa kapakanan ng kanilang reputasyon at katayuan, inililihim pa nga nila ang mga problema, pinagtatakpan ang kanilang mga pagkukulang, at sinusubukang dayain ang sambahayan ng Diyos. Ibinubunyag nito ang disposisyon ng isang anticristo. Mula sa mga salita ng Diyos, naunawaan kong ang aking pagiging mapagbantay laban sa pangangasiwa at pagsubaybay ng mga lider sa gawain ay dulot ng labis kong pag-aalala sa aking reputasyon at katayuan. Nag-alala akong kung malalaman ng mga lider na hindi ako gumawa ng aktuwal na gawain at kulang ako sa pagpapahalaga sa pasanin sa aking mga tungkulin, tatanggalin nila ako, at nag-alala ako kung ano ang iisipin sa akin ng aking mga kapatid. Para protektahan ang aking reputasyon at katayuan, sinubukan ko ang lahat ng aking makakaya para pagtakpan ang katotohanang hindi ako gumawa ng aktuwal na gawain, at naisip ko pa ngang gumamit ng mga kasinungalingan at panlilinlang para pagtakpan ito, lahat ay para protektahan ang aking imahe sa mga mata ng mga lider. Naisip ko kung paanong ang matatapat na tao ay maaaring maging simple at bukas, at kung paanong nagagawa nilang tapat na ipahayag ang anumang mga paglihis o pagkukulang sa kanilang mga tungkulin at tanggapin ang pangangasiwa ng mga lider, at kahit na malaman ng mga lider ang tungkol sa kanilang mga isyu at pungusan sila, hangga’t maayos na umuusad ang gawain ng iglesia, wala silang problema rito. Ngunit hindi ko iniisip ang gawain ng iglesia. Ang tanging inaalala ko lang ay ang aking reputasyon at katayuan. Talagang naging makasarili at kasuklam-suklam ako! Hindi ko tapat na iniulat ang aking gawain o sinabi ang katotohanan sa mga lider, at kahit na hindi ako natanggal sa ngayon at nagawang linlangin sila, sinisiyasat ng Diyos ang kaibuturan ng puso ng mga tao, at walang sinuman ang makapanlilinlang sa Diyos, at ang mga bagay na ginagawa ng mga tao nang palihim ay hindi maiiwasang mabunyag pagdating ng panahon. Katulad ng mga anticristong iyon na, para protektahan ang kanilang reputasyon at katayuan, ay nag-uulat lamang ng mabubuting balita at hindi kailanman ang masama, hinding-hindi binabanggit ang mga paglihis at problema sa kanilang mga tungkulin, at nagsisinungaling pa nga at nanlilinlang, na nagdudulot ng malubhang pinsala sa gawain. Sa huli, sila ay nabubunyag at naititiwalag. Namumuhay ako sa isang kalagayan ng pagpapakasasa sa kaginhawahan, ayaw magdusa o magbayad ng halaga sa aking mga tungkulin, at gumagawa lamang ng mga bagay para magpakitang-tao, na nagpaantala sa gawain. Dapat sana ay iniulat ko sa mga lider ang aktuwal na sitwasyon ng aking mga tungkulin, ngunit para protektahan ang aking katayuan, gusto kong magsinungaling at manlinlang. Talagang naging mapanlinlang ako! Kung hindi ako magsisisi at magbabago, sa huli ay mabubunyag ako at matitiwalag.

Pagkatapos ay nabasa ko ang isa pang sipi ng mga salita ng Diyos: “Hindi naniniwala ang ilang tao na kayang tratuhin nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagampanan ng isang tao, kung magkakaroon ng problema roon, haharapin kaagad ng sambahayan ng Diyos ang taong iyon, tatanggalin ang kanyang karapatang gampanan ang tungkuling iyon, palalayasin siya, o paaalisin pa nga siya sa iglesia. Ganoon ba talaga iyon? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang kanyang mga intensyon, ang kanyang pag-uugali, at tinitingnan Niya lalo na kung kaya ba ng isang tao na pagnilayan ang sarili nito kapag nagkakamali ito, kung nagsisisi ba ito, at kung kaya ba nitong matarok ang diwa ng problema batay sa Kanyang mga salita, maunawaan ang katotohanan, kamuhian ang sarili nito, at tunay na magsisi. Kung walang ganitong tamang pag-uugali ang isang tao, at ganap na siyang nahaluan ng mga personal na layunin, kung puno siya ng mga tusong pakana at pagbubunyag ng mga tiwaling disposisyon, at kapag may mga dumating na problema, siya ay nagkukunwari, nanlilinlang, at nangangatwiran, at mahigpit na tumatangging akuin ang kanyang mga ginawa, kung gayon, ang ganoong tao ay hindi maliligtas. Hindi talaga niya tinatanggap ang katotohanan at ganap na siyang nabunyag. Iyong mga taong hindi tama, at hindi kayang tanggapin ang katotohanan kahit kaunti, ay kung gayon mga hindi mananampalataya at maaari lamang na itiwalag. … Sabihin mo sa Akin, kung nakagawa ng pagkakamali ang isang tao, ngunit kaya niyang tunay na makaunawa at handa siyang magsisi, hindi ba’t bibigyan siya ng pagkakataon ng sambahayan ng Diyos? Habang papatapos na ang anim-na-libong-taong plano ng pamamahala ng Diyos, napakaraming tungkuling kailangang gampanan. Pero kung wala kang konsensiya o katwiran, at pabaya ka sa iyong nararapat na gawain, kung nagkaroon ka ng pagkakataong gampanan ang isang tungkulin ngunit hindi alam kung paano iyon pahahalagahan, hindi hinahangad ang katotohanan kahit paano, hinahayaan mong makalampas ang pinakamagandang pagkakataon, kung gayon ay malalantad ka. Kung palagi kang pabasta-basta sa pagganap sa iyong tungkulin, at hindi ka man lang nagpapasakop kapag nahaharap ka sa pagpupungos, gagamitin ka pa rin kaya ng sambahayan ng Diyos para gumanap sa isang tungkulin? Sa sambahayan ng Diyos, ang katotohanan ang naghahari, hindi si Satanas. Ang Diyos ang may huling pasya sa lahat ng bagay. Siya ang gumagawa ng gawain ng pagliligtas sa tao, Siya ang may kataas-taasang kapangyarihan sa lahat ng bagay. Hindi mo kailangang suriin kung ano ang tama at mali; kailangan mo lang makinig at magpasakop. Kapag nahaharap ka sa pagpupungos, dapat mong tanggapin ang katotohanan at magawang itama ang iyong mga pagkakamali. Kung gagawin mo ito, hindi aalisin sa iyo ng sambahayan ng Diyos ang iyong karapatang gampanan ang isang tungkulin. Kung natatakot ka palagi na matiwalag, laging nagdadahilan, lagi mong pinangangatwiranan ang sarili mo, problema iyan. Kung hinahayaan mong makita ng iba na hindi mo tinatanggap ang katotohanan kahit katiting, at na hindi ka tinatablan ng katwiran, may problema ka. Magiging obligado ang iglesia na harapin ka. Kung talagang hindi mo tinatanggap ang katotohanan sa paggampan mo sa iyong tungkulin at lagi kang natatakot na mabunyag at matiwalag, ang takot mong ito ay nababahiran ng intensyon ng tao at ng tiwaling satanikong disposisyon, at ng paghihinala, pag-iingat, at maling pagkaunawa. Wala sa mga ito ang mga pag-uugali na dapat mayroon ang isang tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko kung bakit ako natatakot na matanggal. Ito ay dahil hindi ko naunawaan ang matuwid na disposisyon ng Diyos. Ang sambahayan ng Diyos ay pinamumunuan ng katotohanan. Hindi hinuhusgahan ng Diyos ang mga tao batay lamang sa kanilang pagganap sa isang bagay, bagkus ay isinasaalang-alang ang kanilang palagiang saloobin sa katotohanan at ang landas na kanilang tinatahak, at kung mayroon ba silang tunay na pagsisisi kapag nagkakamali sila. Kung kaya ng isang taong kapootan ang sarili niya at handa siyang magsisi, nagbibigay pa rin ng mga pagkakataong magsisi ang sambahayan ng Diyos. Hindi ako gumawa ng aktuwal na gawain at gusto kong maging tuso para pagtakpan ang aking mga pagkukulang, ngunit nang nagawa kong magnilay at makilala ang sarili ko at handa akong magbago, binigyan pa rin ako ng pagkakataong magsisi ng sambahayan ng Diyos, at hindi sinabi ng mga lider na tatanggalin nila ako. Sa kabaligtaran, kung hindi hinahangad ng isang tao ang katotohanan kahit kaunti, at nagdudulot ng pagkagambala at pagkakagulo nang hindi nagsisisi, sa huli ay mawawala sa kanila ang pagkakataong gawin ang kanilang mga tungkulin. Katulad ng isang brother na kilala ko. Pabasta-basta niyang ginawa ang kanyang mga tungkulin, pabaya, at may tendensiyang gampanan ang kanyang mga tungkulin batay sa sarili niyang kalooban. Maraming beses nang nagbahagi at tumulong sa kanya ang mga lider at manggagawa, at bagama’t nangako siya nang maayos at sinabing handa siyang magsisi, nagpatuloy siyang gawin ang kanyang mga tungkulin sa parehong paraan, at sa huli, tinanggal siya. Maaaring mayroon ding mga paglihis ang ilang kapatid habang ginagawa ang kanilang mga tungkulin, ngunit kapag tinutukoy ng mga lider ang mga isyu, kaya nila itong tanggapin, hanapin ang katotohanan, at sadyang gumawa ng mga pagbabago at lutasin ang mga isyung ito. Hindi tinatanggal ang mga taong ito. Nakita kong hindi nakakatakot ang magkamali, ngunit ang mamuhay sa isang tiwaling disposisyon at hindi pagsisisi ang talagang nakakatakot. Naisip ko kung paanong ang matatapat na tao ay simple at bukas at tumatanggap ng katotohanan, at kung paano sila nakakapagpasakop at natututo ng mga aral sa mga sitwasyong isinaayos ng Diyos at sa gayon ay nagkakaroon ng mga pakinabang at lumalago. Pagkatapos ay tiningnan ko ang aking sarili, at nakita kong kapag nahaharap sa mga isyu, wala akong isang simple at mapagpasakop na puso, bagkus, napuno ako ng mga hinala at pagdududa, at may sarili akong mga tusong pamamaraan, at dahil dito, naging napakahirap para sa aking makamit ang katotohanan.

Kalaunan, hinangad kong mapagnilayan ang aking mga isyu sa aking mga tungkulin sa panahong iyon at nabasa ko ang isang sipi ng mga salita ng Diyos: “Ang isang tao ay dapat na matutong isapuso ang pagganap sa kanyang tungkulin, at ang taong may konsensiya ay kayang isakatuparan ito. Kung ang isang tao ay hindi kailanman isinasapuso ang paggampan sa kanyang tungkulin, nangangahulugan iyon na wala siyang konsensiya, at ang mga walang konsensiya ay hindi makakamit ang katotohanan. Bakit Ko sinasabing hindi nila makakamit ang katotohanan? Hindi nila alam kung paano manalangin sa Diyos at hanapin ang kaliwanagan ng Banal na Espiritu, ni kung paano magpakita ng konsiderasyon sa mga layunin ng Diyos, ni isapuso ang pagninilay sa mga salita ng Diyos, ni hindi nila alam kung paano hanapin ang katotohanan, at paano hangaring maunawaan ang mga hinihingi ng Diyos at ang Kanyang mga pagnanais. Ito ang kahulugan ng hindi magawang hanapin ang katotohanan. Naranasan na ba ninyo ang mga kalagayan kung saan, ano man ang mangyari, o ano mang uri ng tungkulin ang inyong ginagampanan, madalas ninyong napatatahimik ang inyong sarili sa harap ng Diyos, at naisasapuso ang pagninilay sa Kanyang mga salita, at paghahanap sa katotohanan, at pagsasaalang-alang kung paano ninyo dapat gampanan ang inyong tungkulin upang umayon sa mga layunin ng Diyos, at kung aling mga katotohanan ang dapat ninyong taglayin para maayos na magampanan ang tungkuling iyon? Marami bang pagkakataon kung saan hinahanap ninyo ang katotohanan sa ganitong paraan? (Wala.) Ang pagsasapuso ng inyong tungkulin at pagkakaroon ng kakayahang umako ng responsabilidad ay nangangailangan ng inyong pagdurusa at pagbabayad ng halaga—hindi sapat ang pag-usapan lamang ang mga bagay na ito. Kung hindi mo isasapuso ang iyong tungkulin, sa halip ay palaging gusto mong kumayod, siguradong hindi magagawa nang maayos ang iyong tungkulin. Tatapusin mo lamang ito nang hindi nag-iisip at wala nang iba pa, at hindi mo malalaman kung nagawa mo ba nang maayos ang iyong tungkulin o hindi. Kung isasapuso mo ito, unti-unti mong mauunawaan ang katotohanan; kung hindi, hindi mo ito mauunawaan. Kapag isasapuso mo ang pagganap sa iyong tungkulin at hahangarin ang katotohanan, unti-unti mong mauunawaan ang mga layunin ng Diyos, matutuklasan ang sarili mong katiwalian at mga kakulangan, at maiintindihan ang iyong iba’t ibang kalagayan. Kapag ang pinagtutuunan mo lang ay ang pagsusumikap, at hindi mo isinasapuso ang pagninilay-nilay sa iyong sarili, hindi mo matutuklasan ang tunay na mga kalagayan sa iyong puso at ang napakaraming reaksyon at mga pagpapakita ng katiwalian na mayroon ka sa iba’t ibang kapaligiran. Kung hindi mo alam kung ano ang mga kahihinatnan kapag hindi nalutas ang mga problema, kung gayon, ikaw ay nasa malaking alanganin. Ito ang dahilan kung bakit hindi magandang manampalataya sa Diyos nang nalilito. Dapat kang mamuhay sa harap ng Diyos sa lahat ng oras, sa lahat ng lugar; anuman ang mangyari sa iyo, dapat lagi mong hanapin ang katotohanan, at habang ginagawa mo ito, dapat mo ring pagnilayan ang iyong sarili at alamin kung ano ang mga problema na mayroon sa iyong kalagayan, agad na hanapin ang katotohanan para malutas ang mga ito. Sa gayon mo lamang magagampanan nang maayos ang iyong tungkulin at maiiwasan ang pag-antala sa gawain. Bukod sa magagampanan mo nang maayos ang iyong tungkulin, ang pinakamahalaga ay na magkakaroon ka rin ng buhay pagpasok at malulutas mo ang iyong mga tiwaling disposisyon. Sa gayon ka lamang makapapasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Mula sa mga salita ng Diyos, naunawaan ko na ang mga responsableng tao ay kayang ilagay ang kanilang mga puso sa kanilang mga tungkulin at may masigasig at responsableng saloobin sa bawat gampanin, samantalang ang isang taong walang pagpapahalaga sa responsabilidad ay ginagawa ang kanyang mga tungkulin nang wala sa loob, iniraraos lang ang ginagawa. Ayaw niyang magdusa o magbayad ng halaga sa kanyang mga tungkulin, at sa huli, hindi lamang siya nabibigong magkamit ng buhay pagpasok, kundi naaantala rin niya ang gawain ng iglesia. Ang saloobin ko sa aking mga tungkulin ay ang mismong inilantad ng Diyos. Akala ko, ang paglutas sa mga problema ng aking mga kapatid ay mangangailangan ng malalim na pagsasaalang-alang at paghahanap ng katotohanan para makakita ng solusyon, na tila malaking abala at hirap, kaya ayaw kong magbayad ng halaga, at kontento na ako sa mababaw na pagsubaybay sa progreso at sa paggawa ng ilang simpleng gawain, at kapag nahaharap ako sa mga problema, ayaw kong pag-isipan ang mga ito nang mabuti o maghanap ng mga solusyon, ni hindi ko rin ibinubuod ang aking mga paglihis o pagkukulang, na nagdulot ng mga pagkaantala sa gawain. Namumuhay ako ayon sa mga satanikong lason na “Maigsi ang buhay, kaya magpakasaya habang kaya” at “Matutong maging mabait sa sarili.” Itinuring kong napakahalaga ng pagpapakasasa sa pisikal na kasiyahan, at sa lahat ng ginagawa ko, una kong isinasaalang-alang kung magdudulot ba ito sa akin ng pisikal na pagdurusa o pagkapagod. Palagi akong pabasta-basta sa pagharap sa mga tungkulin ko, nang hindi isinasaalang-alang ang aking mga responsabilidad, obligasyon, o ang gawain ng iglesia, at araw-araw kong ginagawa ang aking mga tungkulin sa tuliro at magulong paraan, nabibigong maglaan kahit ng kinakailangang pagsisikap, lalo na ang taos-pusong debosyon. Alam ng Diyos ang aking mga pagkukulang at ginamit Niya ang pangangasiwa ng mga lider para ilantad ang aking katiwalian, na nag-udyok sa aking hanapin ang katotohanan para lutasin ang aking kalagayan ng pagiging pabasta-basta at pagpapakasasa sa kaginhawahan sa aking mga tungkulin, para maging masigasig ako at makatuon sa mga detalye ng aking mga tungkulin. Narito ang masisidhing layunin ng Diyos, at ito ang Kanyang pagliligtas para sa akin.

Kalaunan, sa pamamagitan ng pagbabasa ng mga salita ng Diyos, mas naunawaan ko nang kaunti pa ang kahalagahan ng gawain ng pangangasiwa ng mga lider. Sabi ng Makapangyarihang Diyos: “Ang mga kayang tumanggap ng pangangasiwa, pagsusuri, at pagsisiyasat ng iba ang mga pinakamakatwiran sa lahat, may pagpaparaya at normal na pagkatao sila. Kapag nadiskubre mong may mali kang ginagawa o may pagbubunyag ka ng tiwaling disposisyon, kung nagagawa mong magtapat at makipag-usap sa mga tao, makakatulong ito sa mga nasa paligid mo para mabantayan ka nila. Talagang kailangang tumanggap ng pangangasiwa, ngunit ang pinakamahalaga ay magdasal sa Diyos at umasa sa Kanya, na isinasailalim ang iyong sarili sa palagiang pagsisiyasat. Lalo na kapag mali ang landas na natahak mo o nakagawa ka ng mali, o kapag akmang kikilos ka na nang pabasta-basta at nagsasarili, at binanggit ito ng isang tao sa malapit at binalaan ka, kailangan mong tanggapin iyon at magmadali kang pagnilayan ang iyong sarili, at aminin ang iyong pagkakamali, at itama iyon. Maaari nitong pigilan ka sa pagtahak sa landas ng mga anticristo. Kung may isang taong tumutulong at nagbababala sa iyo sa ganitong paraan, hindi ka ba pinoproktektahan nang hindi mo nalalaman? Pinoprotektahan ka—iyan ang proteksiyon mo” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Mula sa mga salita ng Diyos, naunawaan kong ang isang taong may normal na pagkatao ay kayang tumanggap ng pangangasiwa at pagsusuri ng iba, at kapag natuklasan nilang nakagawa sila ng mga pagkakamali o nagbunyag ng katiwalian sa kanilang mga tungkulin, kaya nilang buksan ang kanilang mga puso at makipagbahaginan sa lahat. Sa katunayan, ang kakayahang tumanggap ng pangangasiwa ng lahat ay kapaki-pakinabang para sa atin sa ating mga tungkulin, dahil tinutulungan tayo nitong iwasang tahakin ang maling landas at pinoprotektahan tayo. Dati, hindi ko nauunawaan ang kahalagahan ng gawain ng pangangasiwa ng mga lider, at palagi akong namumuhay sa isang kalagayan ng pagiging mapagbantay at maling pagkaunawa, ngunit ngayon ay kaya ko na itong itrato nang tama. Sa pamamagitan ng pangangasiwa at pagsubaybay ng mga lider sa gawain, nagkaroon ako ng kaunting direksyon kung paano mapapagbuti ang aking mga tungkulin, at nagawa kong isaalang-alang nang mas komprehensibo ang gawain ng pagsubaybay, pati na rin ang maunawaan ang mga paghihirap at ang mga kalagayan ng aking mga kapatid upang makapagbahagi ng mga solusyon sa mga tunay na problema. Sa pamamagitan ng aktuwal na pagsubaybay sa gawain nang ganito, bumuti ang kahusayan ko sa aking mga tungkulin, at mas napanatag ako. Ngayon, hindi na ako gaanong nag-aalala tungkol sa pangangasiwa at pagsubaybay ng mga lider sa gawain tulad ng dati, at para sa anumang gawaing hindi ko pa nagawa o anumang mga paglihis na mayroon ako sa isang partikular na aytem ng gawain, nagagawa ko nang iulat nang tapat at itrato nang tama ang mga ito. Kapag tinutukoy ng mga lider ang aking mga paglihis at pagkukulang sa aking mga tungkulin, una akong nagpapasakop, kinikilala ang mga bagay na ito, tinatanggap ang mga ito, at sadyang sinusubukang gumawa ng mga pagbabago at tumupad ng aking mga responsabilidad. Mula nang magsimula akong magsagawa nang ganito, mas gumaan na ang pakiramdam ko. Salamat sa Diyos!


31. Pagninilay Tungkol sa Pagpapanggap

Ni Su Kai, Tsina

Noong Marso 6, 2023, nagpatawag ng pagtitipon ang lider kasama kaming ilang magkakatrabaho. Kadalasan ay inaabangan ko ang ganitong mga pagtitipon, sa pag-iisip na makapagbabahaginan kami ng aming pagkaarok at pagkaunawa sa mga salita ng Diyos, magpapalitan ng mga karanasan, at pag-uusapan ang iba’t ibang problema at paghihirap na aming naranasan sa aming gawain, matututo mula sa lakas ng bawat isa upang mapunan ang aming mga pagkukulang—na talagang mabuti. Pero sa pagkakataong ito, medyo nag-alala ako. Naisip ko kung paano, sa nakaraang dalawang buwan, pinuna ng lider ang ilang problema sa aking gawain: na mabagal ang pagsulong ng gawain ng ebanghelyo, hindi ko agad nalinang ang mga taong nakitaan ng talento, at na ang pagbabahagi ko sa mga pagtitipon ay nagtataas at nagmamalaki ng aking sarili, at na tinatahak ko ang landas ng isang anticristo. Naisip ko, “Paano kung tanungin ako ng lider sa pagtitipon na ito tungkol sa kung paano ko nararanasan ang mga bagay-bagay kamakailan, at kung paano ko iwinasto ang mga paglihis na ito at isinagawa at pinasok ang katotohanan, at kung sakaling wala akong masabi, iisipin kaya niya na hindi ko ginagawa nang maayos ang aking gawain at hindi maganda ang aking buhay pagpasok? Ano ang magiging tingin niya at ng mga katrabaho ko sa akin?” Dahil dito, kinabahan talaga ako, kaya sinimulan kong isipin kung aling mga gampanin ang hindi ko nasubaybayan o hindi ko napangasiwaan. Naisip kong kailangan kong mabilis na magkaroon ng malinaw na pang-unawa bago ang pagtitipon. Bukod dito, noong nakaraan, tinukoy ng lider ang problema ko sa pagtataas at pagmamalaki ng sarili. Kahit na nagbasa ako ng ilang salita ng Diyos pagkatapos noon, hindi ko pinagtuunan ng pansin ang pagninilay sa sarili at pagpasok. Naisip ko, “Kung hindi ako makakapagbahagi ng tunay na pang-unawa, sasabihin kaya ng lider na kahit nahaharap sa pagpupungos, ay hindi ko pinagtutuunan ng pansin ang pagninilay sa sarili at hindi ako isang taong naghahangad ng katotohanan? Mas mabuti pang balikan ko ang mga sipi ng mga salita ng Diyos na binasa ko noon at pag-isipan ang mga ito, at sikaping makapagbigkas ng malalalim na pananaw. Sa ganitong paraan, makikita ng lider na kahit marami akong problema sa paggawa ng tungkulin ko at nagpapakita ako ng mga tiwaling disposisyon, ay kaya ko pa ring hanapin ang katotohanan at isagawa at pasukin ito, kahit papaano. Sa ganitong paraan, maibabalik ko ang magandang pagtingin ng lider sa akin.”

Sa araw ng pagtitipon, nagsimula ang lider, gaya ng dati, sa pagtatanong tungkol sa aming kalagayan. Naisip ko, “Hayaan ko munang magsalita ang mga katrabaho, para marinig ko ang kanilang mga natamong karanasan at pagkaunawa. Maliliwanagan ako mula sa kanilang pagbabahaginan, at magagamit ko rin ang pagkakataong ito upang higit pang balikan ang sarili kong karanasan at pagkaunawa.” Nang marinig ko kung gaano kapraktikal ang pagbabahaginan ng mga katrabaho ko, nagsimula akong makaramdam ng kaba, iniisip na, “Kung hindi maganda ang pagbabahagi ko, lalo lang bababa ang tingin sa akin ng lider.” Nahirapan akong kumalma dahil dito, at nagsimula akong mag-isip kung paano ko maipapahayag nang mas malinaw at mas malalim ang aking sarili sa panahon ng aking pagbabahagi. Ngunit gaano ko man ito pag-isipan, nananatili pa ring mababaw ang aking pang-unawa gaya ng dati, na nagdulot sa akin na medyo panghinaan ng loob: “Bahala na. Ibabahagi ko na lang kung ano lang ang nauunawaan ko.” Ngunit naisip ko, “Masama na ang tingin ng lider sa akin. Kung maririnig niya kung gaano kababaw ang pang-unawa ko, iisipin kaya niya na hindi ko ginagawa nang maayos ang aking gawain at na wala akong buhay pagpasok, at baka obserbahan pa ako o tanggalin? Kung matatanggal ako, ano ang magiging tingin ng mga kapatid sa akin? Hindi, kailangan kong ipresenta nang mas maayos ang aking sarili.” Nang panahon ko na para magbahagi tungkol sa aking kalagayan at pang-unawa, gusto kong magpresenta ng malalim na pang-unawa, ngunit habang nagpapatuloy ako, mas lalong nagiging nakalilito ang mga binabanggit kong salita. Pagkatapos kong magsalita, sinabi ng lider, “Pagkatapos marinig ang lahat ng ibinahagi mo, hindi ko pa rin matukoy kung ano ba talaga ang iyong kalagayan.” Sinabi rin ng isang katrabaho, “Parang medyo negatibo ka. Kung tunay na mayroon kang pang-unawa at pagpasok, hindi ka dapat maging negatibo.” Sa sandaling iyon, parang namula ang mukha ko, at gusto ko na lamang maglaho. Naisip ko, “Ayos, hindi lang ako nabigong mag-iwan ng magandang impresyon, mas lalo ko lang ipinahiya ang aking sarili.” Habang mas iniisip ko ito, mas lalo lamang akong naiilang. Sana matapos na agad ang pagtitipon. Pagkatapos ay tumigil na ang lider sa pagtatanong tungkol sa aking kalagayan at nagsimula siyang magtanong kung paano ko pinangasiwaan ang isang liham ng pag-uulat. Naisip ko, “Medyo pamilyar ako sa sitwasyong may kinalaman sa liham ng pag-uulat na ito, kaya kaya ko itong talakayin para magpasikat. Pero dahil kasali rin dito ang kapatid na kapareha ko, kung siya ang unang magsasalita, iisipin kaya ng lider na siya ang nakipagbahaginan sa sitwasyon at ang nangasiwa nito? Hindi, ako dapat ang unang magsalita. Napahiya na ako kanina, kaya kailangan kong bumawi ngayon.” Dahil sa naisip kong ito, agad akong sumagot. Ngunit dahil masyado akong sabik na magpasikat, hindi ko tuloy naipaliwanag nang malinaw ang aking punto. Ang kapareha kong kapatid ang siyang naglinaw ng mga bagay-bagay sa pamamagitan ng karagdagang pagbabahagi. Nang sandaling iyon, sumama ang aking loob—gusto ko sanang ako ang manguna at makapagpasikat, pero mas lalo lang akong napahiya. Kinagabihan, habang pinagninilayan ko ang mga nangyari sa araw na iyon, hindi ko mapanatag ang aking isipan kahit anong gawin ko. Hindi ko mapigilang mag-isip muli kung paano ko mababawi ang nasaktan kong pagpapahalaga sa sarili. Ngunit habang mas iniisip ko ito, mas lalo akong nababalisa, at naguguluhan ang aking isipan.

Kinabukasan, habang nagdedebosyonal ako, nagbasa ako ng isang sipi ng mga salita ng Diyos: “Madalas ninyo bang sinusuri ang inyong pag-uugali at intensyon habang ginagawa ninyo ang mga bagay at ginagampanan ang inyong mga tungkulin? (Bihira.) Kung bihira mong suriin ang iyong sarili, makikilala mo ba ang iyong mga tiwaling disposisyon? Mauunawaan mo ba ang iyong tunay na kalagayan?” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos kong basahin ang mga salita ng Diyos, sinimulan kong suriin ang aking sarili at napagtanto ko na hindi tama ang mga naging layunin ko sa pagtitipong ito. Ginusto kong gamitin ang pagbabahagi ko tungkol sa aking karanasan at pang-unawa upang magpasikat at mag-iwan ng magandang impresyon sa iba. Habang mas pinagninilayan ko ang aking mga layunin at ikinilos, mas lalo kong nararamdaman na ang aking ikinilos sa panahon ng pagtitipon ay may halong panlilinlang, at na nakikibahagi ako sa panlilinlang. Nang mapagtanto ko ito, nakadama ako ng pag-aalinlangan. “Dapat ko bang sabihin sa lider sa pagtitipon sa araw na ito ang tungkol sa kalagayan ko kahapon?” Iyan ang naisip ko. “Kung gagawin ko ito, ano kaya ang magiging tingin niya at ng mga katrabaho ko sa akin, kapag nalaman nilang nagkaroon ako ng masasamang layunin sa panahon ng pagtitipon? Pero kung hindi ko ito gagawin, ano naman ang magiging tingin sa akin ng Diyos?” Matapos ang mahabang pag-iisip, nagpasya akong sabihin sa lider ang tunay kong kalagayan noong nakaraang araw. Gayunpaman, kinausap ko siya nang pribado, dahil sobrang nahihiya akong pag-usapan ito sa harap ng aking mga katrabaho.

Kalaunan, habang mas pinagninilayan ko ang aking ibinunyag sa panahon ng pagtitipon, naisip ko kung paano inilalantad ng Diyos ang pagpapaimbabaw ng mga Pariseo, at nahanap ko ang mga salitang ito ng Diyos: “Paano inilalarawan ang mga Pariseo? Sila ay mga taong ipokrito, ganap na huwad, at nagpapanggap sa lahat ng kanilang ginagawa. Anong pagpapanggap ang ginagawa nila? Nagkukunwari silang mabuti, mabait, at positibo. Ganito ba sila talaga? Hinding-hindi. Dahil mga ipokrito sila, lahat ng nakikita at nalalantad sa kanila ay huwad; lahat ito’y pagkukunwari—hindi ito ang kanilang tunay na mukha. Saan nakatago ang tunay nilang mukha? Nakatago ito sa kaibuturan ng kanilang puso, hindi makikita ng iba kahit kailan. Ang lahat ng nakikita ay isang palabas, lahat ng ito ay hindi totoo, ngunit maaari lamang nilang maloko ang mga tao; hindi nila maloloko ang Diyos. Kung hindi hinahangad ng mga tao ang katotohanan, kung hindi nila isinasagawa at dinaranas ang mga salita ng Diyos, hindi nila tunay na mauunawaan ang katotohanan, at kaya gaano man kabulaklak ang kanilang mga salita, ang mga salitang ito ay hindi ang katotohanang realidad, kundi mga salita at doktrina. Ang ilang tao ay nakatuon lamang sa pag-uulit ng mga salita at doktrina, ginagaya nila ang sinumang nangangaral ng pinakamatataas na mga sermon, na ang resulta ay sa loob lamang ng ilang taon, ang kanilang pagbigkas ng mga salita at doktrina ay lalo pang humuhusay, at hinahangaan at iginagalang sila ng maraming tao, pagkatapos nito ay nagsisimula silang ikubli ang kanilang sarili, at labis na binibigyang-pansin ang sinasabi at ginagawa nila, ipinapakita ang kanilang sarili bilang mga katangi-tanging banal at espirituwal. Ginagamit nila ang mga tinaguriang espirituwal na teoryang ito para ikubli ang kanilang sarili. Ang mga ito lamang ang tinatalakay nila saanman sila magtungo, paimbabaw na mga bagay na akma sa mga kuru-kuro ng mga tao, ngunit walang alinman sa katotohanang realidad. At sa pamamagitan ng pangangaral ng mga bagay na ito—mga bagay na nakaayon sa mga kuru-kuro at panlasa ng mga tao—marami silang taong nililihis. Para sa iba, ang mga ganoong tao ay tila napakataimtim at mapagpakumbaba, pero hindi talaga ito totoo; tila mapagparaya, matiisin, at mapagmahal sila, pero pagkukunwari talaga ito; sinasabi nilang mahal nila ang Diyos, ngunit ang totoo ay palabas lamang ito. Iniisip ng iba na ang mga ganoong tao ay banal, pero huwad talaga ito. Saan matatagpuan ang isang taong tunay na banal? Ang kabanalan ng tao ay pawang huwad. Palabas lang ang lahat, isang pagpapanggap. Sa tingin, mukha siyang matapat sa Diyos, ngunit ang totoo ay gumagawa lamang siya para makita ng iba. Kapag walang nakatingin, hindi siya matapat ni katiting, at lahat ng ginagawa niya ay hindi pinag-isipan. Sa panlabas, ginugugol niya ang kanyang sarili para sa Diyos at tinalikuran na niya ang kanyang pamilya at propesyon. Pero ano ang ginagawa niya nang palihim? Nagsasagawa siya ng sarili niyang gawain at nagpapatakbo ng sarili niyang operasyon sa iglesia, kumikita mula sa iglesia at palihim na nagnanakaw ng mga handog sa pagkukunwaring gumagawa para sa Diyos…. Ang mga taong ito ang makabagong-panahong mga mapagpaimbabaw na Pariseo” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Inilalantad ng mga salita ng Diyos na mapagpaimbabaw ang mga Pariseo, at sanay silang magkunwari. Ang kanilang pananalita at mga kilos ay ginagawa nila nang may masasamang motibo at layunin. Hindi nila sinusunod ang daan ng Diyos, sa halip ipinapangaral lamang nila ang mga salita at doktrina upang magpasikat. Gumagamit sila ng panlabas na mabuting pag-uugali upang pagandahin at pagtakpan ang kanilang sarili, at sa gayon ay magmukhang mapagpakumbaba at mapagmahal, at mapagpasensya sa harap ng iba. Nagdadasal pa nga sila nang nakatayo sa mga kanto ng mga lansangan upang makita ng iba ang kanilang kabanalan at isiping sila ay mga taong may pagmamahal sa Diyos. Nagkukunwari at nagpapaganda ng kanilang mga sarili ang mga Pariseo para sa intensyon at layuning ilihis ang iba, at makuha ang paghanga at suporta ng mga tao, nang sa gayon ay mapanatili nila ang kanilang sariling katayuan. Sa pagninilay sa kung ano ang aking ibinunyag, napagtanto kong naging katulad din ako ng mga Pariseo. Sa huling pagtitipon, pinuna ng lider ang mga problema sa aking gawain. Dahil sa pag-aalala sa negatibong tingin sa akin ng lider, ginusto kong bumawi sa pagtitipong ito upang maibalik ang magandang pagtingin niya sa akin. Hindi ko napangasiwaan nang maayos ang ilang gampanin at hindi ko naarok ang mga detalye. Sa takot na matuklasan ito ng lider, agad akong gumawa ng hakbang upang pag-aralan ang mga detalye, at naging mas masigasig ako sa aking gawain at sa mga pagtitipon kaysa sa dati. Layunin kong ipakita sa lider na kaya ko pa ring gumawa ng aktuwal na gawain. Napansin ko na ang aking pagsisikap sa pagsubaybay sa gawain at pagbabahagi upang lutasin ang mga problema ay hindi para gampanan nang mabuti ang aking tungkulin at isaalang-alang ang mga layunin ng Diyos, kundi upang maibalik ang magandang pagtingin sa akin ng lider at makuha ang paghanga ng aking mga katrabaho. Tunay ngang naging makasarili at mapanlinlang ako! Sa pagninilay ko sa aking mga pagpapamalas sa pagganap ng aking tungkulin, napagtanto kong maraming beses ay kumilos ako para mapangalagaan ang aking pagpapahalaga sa sarili at maipresenta nang mabuti ang aking sarili sa harap ng iba. May mga pagkakataon pa nga na nagsubaybay ang lider upang malaman ang tungkol sa gawain, at hindi ko pa nagagawa ang ilang gampanin, ngunit sa pag-aalala na baka sabihin niyang hindi ako magaling, nagsinungaling ako at sinabi kong nagsusubaybay na ako, at saka ako nagmadaling gawin ang gawain pagkatapos. Sa pagninilay sa aking mga madalas na ibunyag at sa naging asal ko sa pagtitipon, labis akong nadismaya. Pinagtatakpan ko ang aking sarili at nagkukunwari ako, at naging mapagpaimbabaw ako, upang pangalagaan ang aking pagpapahalaga sa sarili. Ano ang ipinagkaiba ko sa mga Pariseo?

Kalaunan, naghanap ako ng ilang sipi mula sa mga salita ng Diyos na may kaugnayan sa aking kalagayan, at may isang partikular na sipi na lubos na nakaantig sa aking puso. Sabi ng Makapangyarihang Diyos: “Lubos na sensitibo ang mga anticristo pagdating sa katayuan nila sa ibang tao. Kapag nasa isang grupo, hindi sila naniniwalang may anumang kabuluhan ang edad at pisikal na kalusugan nila. Ang pinaniniwalaan nilang mahalaga ay kung ano ang tingin sa kanila ng karamihan, kung binibigyan ba sila ng oras at lugar ng karamihan sa pananalita at kilos nila, kung mataas ba o pangkaraniwan ang katayuan at posisyon nila sa mga puso ng karamihan, kung mataas ba o pangkaraniwan o hindi espesyal ang tingin sa kanila ng karamihan, at iba pa; kung ano ang palagay ng karamihan sa mga kredensiyal nila sa pananalig sa Diyos, kung gaano kabigat ang mga salita nila sa mga tao, ibig sabihin, kung gaano karaming tao ang sumasang-ayon sa kanila, kung gaano karaming tao ang pumupuri sa kanila, nagpapakita sa kanila ng pagsuporta, nakikinig nang mabuti sa kanila, at isinasapuso ang mga sinasabi nila; higit pa rito, kung ang tingin sa kanila ng karamihan ay may malakas o mahinang pananalig, kung gaano sila kadeterminadong magtiis ng pagdurusa, kung gaano kalaki ang isinasakripisyo at iginugugol nila, kung ano ang mga kontribusyon nila sa sambahayan ng Diyos, kung mataas ba o mababa ang katungkulang hawak nila sa sambahayan ng Diyos, kung ano na ang dati nilang pinagdusahan, at kung anong mahahalagang bagay ang nagawa nila—pinakapinahahalagahan nila ang mga bagay na ito. … Pangunahing pinagtutuonan ng pansin ng mga anticristo ang pagsusumikap sa pagbibigay ng mga sermon at kung paano ipapaliwanag ang mga salita ng Diyos sa paraang nakakapagpasikat sila at nakukumbinsi ang iba na tingnan sila nang mataas. Habang pinagsisikapan nila ito, hindi nila hinahanap kung paano maunawaan ang katotohanan o kung paano makapasok sa katotohanang realidad, kundi sa halip ay pinag-iisipan nila kung paano matatandaan ang mga salitang ito, kung paano nila maipapangalandakan ang mga kalakasan nila sa mas marami pang tao, para mas marami pang tao ang makaalam na talagang pambihira sila, na hindi sila basta mga karaniwang tao, na may kapabilidad sila, at na mas mataas sila kaysa sa mga karaniwang tao. Taglay ang ganitong uri ng mga ideya, intensyon, at pananaw, namumuhay ang mga anticristo na gumagawa ng lahat ng uri ng iba’t ibang bagay kasama ang mga tao. Dahil taglay nila ang mga pananaw na ito, at dahil taglay nila ang mga paghahangad at ambisyong ito, hindi nila maiwasang magdulot ng magagandang pag-uugali, mga tamang pahayag, at lahat ng uri ng mabubuting kilos, malalaki at maliliit” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Inilalantad ng mga salita ng Diyos na ginagawa ng mga anticristo ang kanilang mga tungkulin para lamang magkamit ng mataas na katayuan sa harap ng mga tao, hinahangad nilang makuha ang pagsang-ayon at paghanga ng iba sa pamamagitan ng kanilang mga salita at kilos. Upang mapanatili ang kanilang katayuan, tinatalikuran nila ang mga bagay-bagay at iginugugol ang kanilang sarili, nagtitiis sila ng mga paghihirap at nagbabayad ng halaga, gumagawa ng maraming mabubuting gawa. Nagsusumikap din silang pag-aralan ang mga salita ng Diyos, sinasangkapan ang kanilang sarili ng mga salita at doktrina, upang maipangaral ito sa iba. Nang ikumpara ko ang aking sarili sa kanila, napagtanto kong katulad nila ako. Inuna ko ang aking pagpapahalaga sa sarili at katayuan higit sa lahat. Nang mailantad ang aking mga pagkukulang at problema sa pagganap ng aking mga tungkulin, sinubukan ko ang lahat ng paraan upang maibalik ang aking katayuan. Malinaw na hindi ko pinagtuunan ng pansin ang pagninilay sa problema sa pagtataas at pagmamalaki ng aking sarili, ni nagkaroon ako ng tunay na pang-unawa, bagkus sinubukan ko pa ring pagtakpan at pagandahin ang aking sarili, na luminlang sa mga kapatid. Nakita kong talagang mapanlinlang ako. Ang paggawa ng mga bagay sa ganitong paraan ay para na ring panlilinlang sa Diyos, isang bagay na kinasusuklaman at kinokondena Niya. Nang maisip ko ito, nakadama ako ng kaunting takot, napagtanto ko na kung hindi ko babaguhin ang aking kalagayan, itataboy ako ng Diyos.

Nang maglaon, pinagnilayan ko kung paanong lagi kong gustong mapanatili ang isang magandang reputasyon sa paningin ng iba, at napagtanto kong pinamumunuan ako ng mga satanikong lason na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Naalala ko na kamakailan ay nagbahagi ang Diyos tungkol sa aspektong ito ng katotohanan, kaya naghanap ako ng mga nauugnay na sipi mula sa mga salita ng Diyos upang basahin. Sabi ng Makapangyarihang Diyos: “Ang layon ng kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ ay para bigyang-halaga ng mga tao ang pagsasabuhay ng kanilang maliwanag at makulay na parte ng pagkatao at ang paggawa ng maraming bagay na magpapamukha sa kanilang kanais-nais sila—sa halip na gumawa ng mga bagay na masama o kahiya-hiya, o magpakita ng kanilang pangit na pagkatao—at upang maiwasan na mamuhay sila nang walang pagpapahalaga sa sarili o dignidad. Para sa kapakanan ng reputasyon ng isang tao, para sa pagpapahalaga sa sarili at karangalan, hindi puwedeng siraan ng isang tao ang lahat ng tungkol sa kanya, lalo na ang sabihin sa iba ang tungkol sa madilim na parte at mga kahiya-hiyang aspekto ng isang tao, dahil ang isang tao ay dapat mamuhay nang may pagpapahalaga sa sarili at dignidad. Upang magkaroon ng dignidad, kailangan ng isang tao ng magandang reputasyon, at para magkaroon ng magandang reputasyon, kailangang magkunwari ng isang tao at pagmukhaing kanais-nais ang sarili. Hindi ba’t sumasalungat ito sa pagiging isang matapat na tao? (Oo.) Kapag ikaw ay nagiging isang matapat na tao, ikaw ay ganap na salungat sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Kung nais mong maging isang matapat na tao, huwag mong bigyang-importansiya ang pagpapahalaga sa sarili; ang pagpapahalaga sa sarili ng isang tao ay walang kabuluhan. Sa harap ng katotohanan, dapat ilantad ng isang tao ang sarili, hindi magkunwari o gumawa ng huwad na imahe. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa mga kapatid. Hindi ito isang usapin ng pamumuhay para sa sariling reputasyon, sa halip, ito ay isang usapin ng pamumuhay para sa pagiging isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para bigyang-kasiyahan ang Diyos, at para maligtas. Ngunit kapag hindi mo nauunawaan ang katotohanang ito, at hindi mo nauunawaan ang layunin ng Diyos, ang mga bagay na ikinokondisyon sa iyo ng iyong pamilya ay may tendensiyang mangibabaw. Kaya, kapag may nagagawa kang mali, pinagtatakpan mo ito at nagpapanggap ka, iniisip na, ‘Hindi ako puwedeng magsalita ng anumang tungkol dito, at hindi ko rin papayagan na may sabihing kahit ano ang sinumang nakakaalam ng tungkol dito. Kung magsasalita ang sinuman sa inyo, hindi ko kayo basta-bastang palalampasin. Ang reputasyon ko ang pangunahing priyoridad. Walang kabuluhan ang mabuhay kung hindi ito para sa sariling reputasyon, dahil mas mahalaga ito kaysa anupaman. Kung mawawalan ng reputasyon ang isang tao, mawawala ang lahat ng kanyang dignidad. Kaya’t hindi ka maaaring maging prangka, kailangan mong magpanggap, kailangan mong pagtakpan ang mga bagay-bagay, kung hindi, mawawalan ka ng reputasyon at dignidad, at mawawalan ng saysay ang buhay mo. Kung walang rumerespeto sa iyo, wala kang kuwenta at walang silbi kung gayon.’ Posible bang maabot ang pagiging isang matapat na tao sa pamamagitan ng pagsasagawa sa ganitong paraan? Posible bang maging ganap na bukas at himayin ang iyong sarili? (Hindi.) Malinaw na sa paggawa nito, sumusunod ka sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ na ikinondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). “Kinokondisyon ng pamilya ang mga tao gamit ang hindi lamang isa o dalawang kasabihan, kundi napakaraming sikat na kasabihan at talinghaga. Halimbawa, madalas bang binabanggit ng mga nakatatanda sa iyong pamilya at ng iyong mga magulang ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad’? (Oo.) Sinasabi nila sa iyo: ‘Dapat mamuhay ang mga tao para sa kapakanan ng kanilang reputasyon. Walang ibang hinahangad ang mga tao sa buhay nila, maliban sa gumawa ng magandang reputasyon sa iba at magbigay ng magandang impresyon. Saan ka man magpunta, magbigay ka ng mas maraming pagbati, magiliw na komento, at papuri, at magsabi ng mas maraming mabuting salita. Huwag pasamain ang loob ng mga tao, sa halip ay gumawa ng mas maraming mabuting bagay at kilos.’ Itong partikular na epekto ng pagkokondisyon ng pamilya ay may tiyak na epekto sa pag-uugali o mga prinsipyo ng pag-asal ng mga tao, na may hindi maiiwasang kahihinatnan kung saan binibigyang-halaga nila ang kasikatan at pakinabang. Ibig sabihin, binibigyang-halaga nila ang kanilang sariling reputasyon, katanyagan, ang impresyong nililikha nila sa isipan ng mga tao, at ang pagtingin ng iba sa lahat ng kanilang ginagawa at bawat opinyon na kanilang ipinapahayag. Sa lubos na pagpapahalaga sa kasikatan at pakinabang, hindi sinasadyang nabibigyan mo ng kaunting halaga kung naaayon ba sa katotohanan at mga prinsipyo ang tungkuling ginagampanan mo, kung napapalugod mo ba ang Diyos, at kung natutupad mo ang iyong tungkulin sa paraang pasok sa pamantayan. Itinuturing mo ang mga bagay na ito bilang hindi gaanong mahalaga at mas mababang priyoridad, samantalang ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ na ikinondisyon sa iyo ng iyong pamilya, ay nagiging napakahalaga sa iyo. … Ang lahat ng ginagawa mo ay hindi para maisagawa ang katotohanan, ni hindi para mapalugod ang Diyos, sa halip, ito ay para sa sarili mong reputasyon. Sa ganitong paraan, ano ang nagiging matagumpay na resulta ng lahat ng iyong ginagawa? Ito ay matagumpay na nagiging isang relihiyosong gawain. Ano ang nangyari sa iyong diwa? Naging tipikal na modelo ka ng isang Pariseo. Ano ang nangyari sa landas mo? Ito ay naging landas ng mga anticristo. Ganyan ito inilalarawan ng Diyos. Kaya, ang diwa ng lahat ng iyong ginagawa ay nabahiran, hindi na ito pareho; hindi mo isinasagawa ang katotohanan o hinahangad ito, sa halip ay hinahangad mo ang kasikatan at pakinabang. Sa huli, kung ang Diyos ang tatanungin, ang pagganap ng iyong tungkulin—sa isang salita—ay hindi pasok sa pamantayan. Bakit ganoon? Dahil nakatuon ka lamang sa sarili mong reputasyon, sa halip na sa ipinagkatiwala sa iyo ng Diyos, o sa iyong tungkulin bilang isang nilikha” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Inilantad ng mga salita ng Diyos ang mismo kong kalagayan. Mula pa noon ay namumuhay na ako ayon sa mga satanikong pilosopiya at batas na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Noong bata pa ako, madalas sabihin ng aking mga magulang, “Ang mga tao ay nabubuhay para sa pagpapahalaga nila sa kanilang sarili,” at madalas din nilang sabihin ang mga bagay na gaya ng, “Tingnan mo ang anak ni ganito-ganyan, binibigyan ng kahihiyan ang kanyang mga magulang.” Magmula noon, nagsimula kong maunawaan ang kahalagahan ng pagprotekta sa pagpapahalaga sa sarili at pagkakaroon ng magandang reputasyon. Natutunan ko na kapag nakikisalamuha sa iba, dapat kong basahin ang kanilang mga ekspresyon at damdamin, at iangkop ang aking pananalita at kilos ayon sa kanilang kagustuhan. Nang ang paggawa nito ay makatulong sa akin na makatanggap ng papuri mula sa mga tao sa paligid ko at makatulong sa akin na magkaroon ng magandang reputasyon, mas lalo akong nakaramdam ng koneksyon sa mga satanikong pilosopiya at batas na ito, sa paniniwalang ang ganitong paraan ng pamumuhay ay nagbibigay ng karangalan. Nang manampalataya na ako sa Diyos, madalas din akong magsalita at kumilos para maprotektahan ang pagpapahalaga ko sa aking sarili, palagi kong gustong magkaroon ng magandang reputasyon sa puso ng aking mga kapatid, at makuha ang kanilang paghanga. Sa huling pagtitipon, pinuna ng lider ang marami sa aking mga problema. Upang maibalik ang aking pagpapahalaga sa sarili at ipakita sa lider na nagbago na ako, patuloy akong nagkunwari at pinagtakpan ko ang aking sarili sa buong panahon ng pagtitipon, ayaw na ilantad ang tunay kong kalagayan at ang mga pagkukulang sa aking gawain. Kahit na nabunyag at nalaman na ang aking mga problema, sinubukan ko pa ring maghanap ng paraan upang maibalik ang aking dangal. Ang paghahangad ng magandang reputasyon at katayuan ay nagdulot sa akin na lalong maging mapagpaimbabaw at mapanlinlang. Pinagtuunan ko kung paano mapapanatili ang aking pagpapahalaga sa sarili at ang aking katayuan sa lahat ng aking ginagawa, nang hindi isinasaalang-alang ang kapakanan ng sambahayan ng Diyos. Hindi ko rin pinagsumikapan ang mga katotohanang prinsipyo, hindi ako nakaramdam ng pasanin at responsabilidad sa aking mga tungkulin. Gaya lang ng sa pagtitipong ito, pinagtakpan ko ang aking tunay na kalagayan at ang mga pagkukulang sa aking gawain. Hindi matutukoy ng lider ang aking mga problema, kaya hindi niya ako matutulungan, at hindi rin matutugunan sa tamang oras ang mga paglihis at kakulangan sa aking gawain. Pagkatapos noon ay napagtanto ko na ang pamumuhay ayon sa mga satanikong lasong ito at ang paghahangad ng pagpapahalaga sa sarili at katayuan ay hindi ang tamang landas; ito ay nagdadala lamang sa mga tao na maghimagsik laban sa Diyos, labanan Siya, at sa huli ay itiwalag Niya. Nang mapagtanto ko ito, ayaw ko nang patuloy na gawing tiwali at gamitin ni Satanas, na siyang sisira sa aking pagkakataong makamtan ang katotohanan at mailigtas. Nais kong isantabi ang aking pagpapahalaga sa sarili at katayuan at hangarin ang pagiging matapat na tao ayon sa mga hinihingi ng Diyos.

Pagkatapos, binasa ko ang isa pang sipi mula sa mga salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga pagkukulang, iyong mga kapintasan, iyong mga pagkakamali, iyong mga tiwaling disposisyon—maging ganap na bukas tungkol sa lahat ng ito, at makipagbahaginan tungkol sa lahat ng ito. Huwag mong itago ang mga ito sa loob mo. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang balakid, na siyang pinakamahirap malampasan. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at matapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang sisiyasating mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mabibitiwan mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos basahin ang mga salita ng Diyos, naunawaan ko na ang landas para mabitiwan ang pagpapahalaga sa sarili at katayuan ay nagsisimula sa pagiging isang matapat na tao. Ibig sabihin, hindi ko dapat pagtakpan o itago ang aking mga pagkukulang at katiwalian, kundi dapat akong maging bukas at dapat kong hanapin ang katotohanan upang malutas ang mga ito. Sa ganitong paraan lamang ako magkakaroon ng pagkakataong maiwaksi ang aking mga tiwaling disposisyon, maitama ang mga mali kong pananaw tungkol sa paghahangad, at magampanan ang aking mga tungkulin para maitaguyod ang kapakanan ng sambahayan ng Diyos.

Noong Agosto 2023, dahil sa pagtatalaga sa akin ng ibang mga tungkulin, nagsimula akong makipagtulungan kay Sister Zhang Qin sa pangangasiwa ng isang iglesia. Dahil hindi pa ako pamilyar sa ilan sa mga gawain nang mangasiwa ako, gusto ko talagang humingi ng tulong kay Zhang Qin. Ngunit, nag-alala ako na ang paghingi ko sa kanya ng tulong ay magbubunyag ng aking mga kakulangan at baka sabihin niya, “Dati ka nang naging lider ng iglesia, bakit parang wala kang alam? Hindi iyan mabuti.” Nang maisip ko ito, hindi ko na binanggit ang problema at naisip ko na, “Hindi bale na. Malulutas ko na iyon mag-isa.” Lumipas ang ilang araw, ngunit may ilang aspekto pa rin ng gawain na hindi ko nauunawaan. Nagsimula akong makaramdam ng pagkabalisa, at doon ko napagtanto na ang pag-aatubili kong humingi ng tulong kay Zhang Qin ay isa na namang paraan ng pagprotekta sa aking pagpapahalaga sa sarili at pagkukunwari. Naalala ko ang isang sipi mula sa mga salita ng Diyos: “Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Tahimik akong nagdasal, ayaw ko nang mamuhay para lamang sa aking pagpapahalaga sa sarili. Para sa mga aspekto na hindi ko nauunawaan o sa mga problemang nahihirapan akong maarok, pinuntahan ko si Zhang Qin at tinanong siya tungkol sa mga iyon. Sa pamamagitan ng kanyang pagbabahagi, nakahanap ako ng landas pasulong. Sa mga sumunod naming pagtutulungan, may mga pagkakataon na hindi ko nauunawaan ang ilang aspekto o nagkakaroon ako ng mga paglihis sa aking gawain, at minsan ay gusto ko pa ring magsabi ng mga bagay-bagay o pagtakpan ang aking mga kakulangan alang-alang sa aking pagpapahalaga sa sarili. Ngunit nang maalala ko na gusto ng Diyos ang matatapat na tao at kinasusuklaman Niya ang mga mapanlinlang, napagtanto ko na dapat kong isagawa ang katotohanan at dapat akong maging isang matapat na tao ayon sa mga hinihingi ng Diyos. Sa ganitong paraan ko lamang maiwawaksi ang aking mga tiwaling disposisyon ng pagkukunwari at pagpapaimbabaw. Dahil dito, naging handa akong maghimagsik laban sa aking sarili, maging bukas tungkol sa aking mga kakulangan at katiwalian, at hindi ko na masyadong nadama na napipigilan o nagagapos ako ng mga alalahanin tungkol sa pagprotekta sa aking pagpapahalaga sa sarili. Salamat sa Diyos!


32. Nagpupursige sa Tungkulin sa mga Panahon ng Pagsubok

Ni Liu Xin, Tsina

Noong Hulyo 23, 2023, noong katatapos ko pa lang diligan ang ilang baguhan at makauwi ng bahay, nagmamadaling pumunta sa akin ang nakatataas na lider na si Li Qing, at sinabi niya sa akin, “Maraming baguhan sa Iglesia ng Shu Guang ang inaresto ng mga pulis, at naaresto rin nila ang mga lider at diyakono. Naaresto rin ang maraming kapatid mula sa dalawang malalapit na iglesia. Ngayon, kinakailangan na kaagad ng mga baguhan ng pagdidilig at suporta, kung hindi, magiging mahirap para sa kanila na manindigan sa teribleng kapaligirang ito. Dahil nadiligan mo na sila dati, gusto naming suportahan mo ang mga baguhang ito.” Nang marinig kong sinabi ito ng lider, napagtanto kong napakahalaga ng gawaing ito. Pero naisip ko, “Dalawang araw pa lang akong nakakabalik mula sa Iglesia ng Shu Guang, at napakarami nang kapatid ang naaresto nang sumunod na araw. Bukod doon, kilala nila akong lahat, kaya ang pagdidilig sa mga baguhan sa pagkakataong ito ay magiging napakamapanganib! May mga surveillance camera kahit saan. Paano kung may magtaksil sa akin, at gamitin ng mga pulis ang kuha sa surveillance para hulihin ako? Dalawang beses na akong naaresto dati, at kung maaaresto na naman ako, halos siguradong pahihirapan ako ng mga pulis hanggang mamatay. Kung bubugbugin ako hanggang mamatay, ganap na mawawala ang pagkakataon kong maligtas.” Medyo nag-atubili ako, kaya, inisip kong hilingan ang isa sa mga dating tagadilig na natanggal para suportahan muna ang mga baguhang ito. Pero walang pagpapahalaga sa pasanin sa kanyang tungkulin ang sister na ito at hindi lumutas ng mga tunay na problema, at naligalig ako sa pagpapapunta sa kanya. Habang nababalisa at nag-aalinlangan ako, inisip ko, “Hindi ba’t nasa mga kamay ng Diyos ang mga pulis? Hindi nakasalalay sa mga pulis kung maaaresto ba ako o hindi. Kung natatakot na ako bago pa ako makapunta sa iglesia, sa anong paraan ako magkakaroon ng anumang patotoo?” Nanalangin ako sa Diyos para protektahan ako at pagkalooban ako ng pananalig at lakas, at pagkatapos ay nagdilig ako ng mga baguhan.

Pero ilang sandali lang, nalaman kong ilan pang baguhan ang naaresto, at ginagamit ng mga pulis ang mga surveillance para makahuli ng mga baguhan at kilalanin kami. At nakita nila roon ang litrato ko at ng dalawa pang sister. Mas lalo pa akong natakot, at inisip ko, “Naaresto ako ilang taon na ang nakalilipas, at kilala ako ng lahat ng pulis ng National Security Brigade. Kung maaaresto akong muli, siguradong hindi nila ako pakakawalan.” Sa pag-iisip ko kung paano brutal na ginulpi ng mga pulis ang ilang kapatid hanggang sa mamatay ang mga ito, at kung paanong napahirapan na ako minsan ng mga pulis hanggang sa bingit ng kamatayan, inisip ko, “Kung maaresto ako at talagang bugbugin hanggang mamatay, hindi ba’t matatapos na ang mga taon ng pananalig ko?” Habang lalo ko itong iniisip, lalo akong nag-aalala, at hindi ako makatulog sa gabi. Gusto kong humanap na lang ng iba ang lider para siyang magdidilig sa mga baguhan. Gayumpaman, naaresto na ng mga pulis ang karamihan sa mga lider, manggagawa, at tagadilig, kaya sa panahong ito, wala nang ibang angkop na tao na pupuwede. Kalaunan, bagama’t nagdilig ako ng mga baguhan, namuhay ako sa takot at pangamba, at iniraraos ko lang ang mga pagtitipon, at tuwing nagbabasa ako ng kaunting mga salita ng Diyos, gusto ko nang umalis sa lalong madaling panahon, dahil sa takot na habang mas matagal ang pagtitipon, lalong magiging mas delikado ito. Nang panahong iyon, natatakot ang ilang baguhan na maaresto at hindi maganda ang mga kalagayan nila, at magsasalita lang ako nang maikli bago mabilis na tatapusin ang mga pagtitipon. Kalaunan, sa pag-iisip ko kung paanong hindi pa nalulutas ang mga isyu ng mga baguhan, nakonsensiya ako, natatakot na baka maging negatibo, mahina, o mailigaw ng walang batayang tsismis ang mga baguhan at umalis na. Pero naisip ko rin na bagamat nakakuha ng mga kuha ko at litrato ang surveillance ng mga pulis sa akin, hindi ko pa napansing may mga kahina-hinalang tao na sumusunod sa akin, at basta’t pinagtutuunan ko ay ang pagiging ligtas at magbabalat-kayo, makakadalo pa rin ako sa mga pagtitipon. Kung sa kritikal na sandaling ito, isinaalang-alang ko lang ang sarili kong kaligtasan, at binalewala kung makakapanindigan ba ang mga baguhan, mayroon pa rin ba akong pagkatao? Binasa ko ang isang sipi ng mga salita ng Diyos, na nagsasabing: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Totoo ito, makapangyarihan-sa-lahat ang Diyos, at gaano man kasama at namamayani ang malaking pulang dragon, hindi nito malalampasan ang kataas-taasang kapangyarihan ng Diyos. Kung wala ang pahintulot ng Diyos, hindi ako mahuhuli ng mga pulis. Binigyan ako ng pananalig at lakas ng mga salita ng Diyos, kaya nagpatuloy ako sa pagdidilig sa mga baguhan.

Kalaunan, dahil sa mga pangangailangan ng gawain, pumunta ako sa Iglesia ng Xin Sheng para pangasiwaan ang gawain ng pagdidilig. Pero ang hindi ko inaasahan ay iyong ilang sandali pa lang pagkarating ko sa Iglesia ng Xin Sheng, inaresto ng mga pulis ang mga lider. Dahil nakikita kong nagsimula nang arestuhin ng mga pulis ang mga tao sa iglesia ring ito, napuno ako ng pangamba at takot at ayaw kong pumunta para diligan ang mga baguhan. Pero ang mga baguhan sa iglesiang ito ay kasisimula pa lang magtipon nang normal, at naaresto ang mga lider ng iglesia. Hindi ako puwedeng manood lamang habang hindi nadidiligan ang mga baguhan at nagdurusa ang mga buhay nila. Naguguluhan ang puso ko, kaya lumuhod ako sa Diyos at nanalangin, “O Makapangyarihang Diyos! Maraming baguhan ang kailangang madiligan at masuportahan, pero natatakot akong maaresto at wala akong lakas ng loob na pumunta. Pakiusap pagkalooban Mo ako ng pananalig at tapang.” Pagkatapos manalangin, nanood ako ng isang video ng patotoong batay sa karanasan na lubos na umantig sa akin. Bagama’t nakadama ang sister ng panghihina at pagkanegatibo sa harap ng pang-uusig ng mga pulis pati ng laganap na pandemya, nagawa niyang magtiwala sa Diyos para makita nang wasto ang gawain pagkatapos ng insidente sa iglesia, at ligtas niyang nailipat ang mga aklat ng mga salita ng Diyos. Dahil nakita kong nagawang itaguyod ng sister na ito ang tungkulin niya sa gitna ng pang-uusig at pagsubok, masyado akong napahiya, lalo na nang mabigyang-inspirasyon ako ng mga salita ng Diyos na pinakita sa video. Sabi ng Makapangyarihang Diyos: “Ang nais Ko ay ang iyong katapatan at pagpapasakop ngayon, ang iyong pag-ibig at patotoo ngayon. Kahit na hindi mo pa alam sa sandaling ito kung ano ang patotoo o kung ano ang pag-ibig, dapat mong ibigay sa Akin ang iyong lahat-lahat, at ibigay sa Akin ang tanging kayamanan na mayroon ka: ang iyong katapatan at pagpapasakop. Dapat mong malaman na ang patotoo ng Aking paggapi kay Satanas ay nasa katapatan at pagpapasakop ng tao, gayundin ang patotoo sa Aking ganap na paglupig sa tao. Ang tungkulin ng iyong pananalig sa Akin ay ang magpatotoo sa Akin, maging tapat sa Akin lamang, at maging mapagpasakop hanggang sa huli. Bago Ko simulan ang susunod na hakbang ng Aking gawain, paano ka magpapatotoo sa Akin? Papaano ka magiging tapat at mapagpasakop sa Akin? Itinatalaga mo ba ang iyong buong katapatan sa iyong tungkulin o basta ka na lang susuko? Mas nanaisin mo bang magpasakop sa bawat pagsasaayos Ko (maging ito man ay kamatayan o pagkawasak), o tumakas sa kalagitnaan upang maiwasan ang Aking pagkastigo? Kinakastigo kita upang ikaw ay magpatotoo sa Akin, at maging tapat at mapagpasakop sa Akin. Higit pa rito, ang pagkastigo sa kasalukuyan ay upang ilantad ang susunod na hakbang ng Aking gawain at upang pahintulutang sumulong nang walang hadlang ang gawain. Kaya itinatagubilin Ko sa iyo na maging matalino at huwag tratuhin ang iyong buhay o ang kahalagahan ng iyong pag-iral na parang walang kabuluhang buhangin. Malalaman mo bang tiyak kung ano ang darating na gawain Ko? Alam mo ba kung paano Ako gagawa sa mga darating na araw at kung paano malalantad ang Aking gawain? Dapat mong malaman ang kabuluhan ng iyong karanasan sa Aking gawain, at bukod pa rito, ang kabuluhan ng iyong pananalig sa Akin. … Samakatwid, dapat Ko pa ring sabihin sa iyo: Dapat mong ibigay ang iyong buhay sa Aking gawain, at bukod dito, dapat mong italaga ang iyong sarili sa Aking kaluwalhatian. Matagal Ko nang hinahangad na magpatotoo ka sa Akin, at higit Kong hinahangad na palaganapin mo ang Aking ebanghelyo. Dapat mong maunawaan kung ano ang nasa Aking puso” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Dahil nabasa ko ang mga salita ng Diyos, lubos akong naantig, at lalo na nang sinabi ng Diyos na “Mas nanaisin mo bang magpasakop sa bawat pagsasaayos Ko (maging ito man ay kamatayan o pagkawasak), o tumakas sa kalagitnaan upang maiwasan ang Aking pagkastigo?” Partikular kong nadama na wala akong konsensiya at tunay na makasarili at kasuklam-suklam! Dahil nasa ilalim ng laganap na mga pang-aaresto at pang-uusig ng CCP ang iglesia, alam na alam ko na ang mga baguhang ito ay walang katotohanan tungkol sa mga pangitain, at na sa harap ng kakila-kilabot na kapaligirang ito at sa walang batayang tsismis ng CCP, magiging madali sa mga baguhan na maging negatibo, mahina, o mailigaw, at tumalikod pa nga sa pananalig. Kailangan kong balikatin ang gawain ng pagdidilig sa mga baguhan, para maunawaan nila ang katotohanan at makapanindigan sila. Pero dahil sa takot ko na maaresto, gusto kong tanggihan ang gawain ng pagdidilig sa mga baguhan at tumakas sa kritikal na sandaling ito, at pagkatapos kong malaman na may litrato ko ang mga pulis, lalo pa akong natakot. Takot akong maaresto at magulpi ng mga pulis hanggang mamatay, at na wala akong magiging mabuting kalalabasan at hantungan sa hinaharap. Kaya kahit na alam na alam ko na walang susuporta sa mga baguhan, ayaw ko pa ring pumunta para diligan sila. Bagama’t pumunta ako kalaunan, nagpapabaya lang ako at iniraraos lang ito, na gustong tapusin nang mabilis ang pagtitipon at umalis na. Sa pagninilay-nilay ko sa aking pag-uugali, napagtanto ko na wala akong tunay na pananalig o pagpapasakop sa Diyos, at na nag-aalala lang ako sa kaligtasan ko. Gusto ko lang abandonahin ang tungkulin ko at tumakas sa kalagitnaan sa kahit na pinakamaliit na banta ng panganib. Sa anong paraan ako mayroong pananalig sa Diyos? Nasaan ang katapatan at pagpapasakop ko? Nasaan ang patotoo ko? Isa itong pagpapamalas ng pagkakanulo sa Diyos. Nabagabag at nakonsensiya ako, kinamumuhian ang sarili ko dahil sa pagiging napakamakasarili at kasuklam-suklam, at dahil hindi talaga pagiging tapat! Gayundin, naunawaan ko na sa harap ng mga pang-aaresto at pang-uusig, kailangan kong magtiwala sa Diyos para makapanindigan sa patotoo ko, isuko ang puso ko, at magpasakop sa kataas-taasang kapangyarihan at mga pagsasaayos ng Diyos, at kahit na mangahulugan ito ng pagsasakripisyo ng buhay ko, kailangan kong gawin nang maayos ang tungkulin ko. Nang mapagtanto ko ito, nakadama ako ng bugso ng lakas at hindi na ako takot maaresto. Kaya mabilis kong pinuntahan ang mga baguhan, ibinahagi ang mga salita ng Diyos sa kanila, at tinulungan silang maunawaan ang pagkamakapangyarihan-sa-lahat at karunungan ng Diyos upang magkaroon sila ng pananalig na maranasan ang kapaligirang ito.

Pagkatapos noon, naisip ko, “Bakit ako palaging natatakot at gusto kong protektahan ang sarili ko kapag nababalitaan kong naaaresto ang mga kapatid? Ano ang ugat nito?” Naghanap ako ng mga salita ng Diyos tungkol sa usaping ito at binasa ang mga ito. Sabi ng Makapangyarihang Diyos: “Sa mainland Tsina, ang pananampalataya sa Diyos ay nangangahulugan ng pamumuhay sa isang mapanganib na kapaligiran. Ang bawat tao na sumusunod sa Diyos ay araw-araw na nahaharap sa panganib na maaresto, masentensiyahan, at mapasailalim sa malupit na pag-uusig ng malaking pulang dragon. Ang mga anticristo ay hindi eksepsiyon dito. Bagama’t makaklasipika sila bilang mga anticristo sa loob ng sambahayan ng Diyos, ang malaking pulang dragon, kasama ang pamayanang panrelihiyon, ay patuloy na nagsusumikap supilin at usigin ang iglesia ng Diyos at ang Kanyang mga hinirang, at siyempre, nasusumpungan din ng mga anticristo ang kanilang sarili sa ganitong kapaligiran at hindi sila libre sa banta ng pagkakaaresto. Samakatwid, madalas nilang kailangang harapin ang isyu ng kanilang sariling seguridad. Tumutukoy ito sa katanungan kung paano pinangangasiwaan ng mga anticristo ang sarili nilang seguridad. Para sa subseksiyong ito, pangunahing pinagbabahaginan natin ang saloobin ng mga anticristo patungkol sa sarili nilang seguridad. Kung gayon, ano ang kanilang saloobin? (Ginagawa nila ang kanilang makakaya para maprotektahan ang sarili nilang seguridad.) Ginagawa ng mga anticristo ang kanilang makakaya para protektahan ang kanilang seguridad. Ang iniisip nila ay: ‘Dapat ko talagang tiyakin ang seguridad ko. Sinuman ang mahuli, hindi dapat ako iyon.’ … Kung ligtas ang isang lugar, pipiliin ng mga anticristo ang lugar na iyon upang doon sila magtrabaho, at, tunay nga, magmumukha silang napakasipag at positibo, ibinibida nila ang kanilang matinding ‘pagiging responsable’ at ‘katapatan.’ Kung may gawain na talagang delikado at malamang na mahaharap sa isang insidente, na matutuklasan ng malaking pulang dragon ang gumagawa ng gawaing ito, nagdadahilan sila at tinatanggihan ito, at naghahanap ng pagkakataong matakasan iyon. Sa sandaling magkaroon ng panganib, o sa sandaling may tanda ng panganib, nag-iisip sila ng mga paraan para makaalis at iniiwanan nila ang kanilang tungkulin, nang walang malasakit sa mga kapatid. Ang tanging iniisip nila ay makalayo sila sa panganib. Maaaring sa puso nila ay handa sila. Sa sandaling lumitaw ang panganib, iniiwanan nila kaagad ang kanilang trabaho, nang walang pakialam kung ano ang mangyayari sa gawain ng iglesia, o kung ano ang mawawala sa mga interes ng sambahayan ng Diyos, o sa seguridad ng mga kapatid. Ang mahalaga sa kanila ay makatakas. Mayroon pa nga silang ‘lihim na alas,’ isang plano para protektahan ang kanilang sarili: Sa sandaling sumapit sa kanila ang panganib o maaresto sila, iuulat nila ang lahat ng nalalaman nila, nililinis ang kanilang pangalan at pinawawalang-sala ang kanilang sarili sa lahat ng responsabilidad para maipreserba ang sarili nilang seguridad. Ito ang nakahanda nilang plano. Ayaw ng mga taong ito na makaranas ng pang-uusig dahil sa pananampalataya sa Diyos; takot silang maaresto, mapahirapan, at mahatulan. Ang totoo ay matagal na silang sumuko kay Satanas sa puso nila. Takot na takot sila sa kapangyarihan ng satanikong rehimen, at mas takot na maranasan ang mga bagay na tulad ng pagpapahirap at marahas na interogasyon. Para sa mga anticristo, samakatwid, kung maayos ang lahat, at walang anumang peligro o isyu sa kanilang seguridad, at hindi posibleng magkaroon ng panganib, maaaring ialay nila ang kanilang kasigasigan at ‘katapatan,’ at maging ang kanilang mga ari-arian. Ngunit kung masama ang sitwasyon at maaari silang arestuhin anumang oras dahil sa pananampalataya sa Diyos at paggawa ng kanilang tungkulin, at kung maaari silang mapatalsik sa kanilang opisyal na posisyon o maabandona ng mga kamag-anak at kaibigan dahil sa kanilang pananampalataya sa Diyos, lalo silang nag-iingat, hindi sila mangangaral ng ebanghelyo at magpapatotoo sa Diyos, ni hindi nila gagampanan ang kanilang tungkulin. Kapag may kaunting tanda ng problema, umuurong sila na parang isang pagong na nagtatago sa talukab nito; kapag may kaunting tanda ng problema, agad nilang ninanais na ibalik sa iglesia ang kanilang mga aklat ng mga salita ng Diyos at anumang may kaugnayan sa pananampalataya sa Diyos, upang sila ay manatiling ligtas at hindi mapahamak. Hindi ba’t mapanganib sila? Kung maaresto, hindi ba sila magiging Hudas? Ang mga anticristo ay masyadong mapanganib na maaari siyang maging Hudas anumang oras; laging may posibilidad na ipagkakanulo nila ang Diyos. Bukod pa riyan, makasarili sila at lubhang kasuklam-suklam. Natutukoy ito sa kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos na ang kalikasan ng mga anticristo ay partikular na makasarili at kasuklam-suklam. Kung ligtas at walang panganib sa mga lugar kung saan nila ginagawa ang kanilang mga tungkulin, napakaagap ng mga anticristo at mukhang napakaresponsable, pero kapag naging malupit ang kapaligiran, inaalala lamang nila ang pagprotekta sa sarili nila, at wala talaga silang pakialam sa gawain ng iglesia o sa kaligtasan ng mga kapatid. Ganito ang inugali ko. Noong hindi nahaharap sa mga pang-aaresto ang iglesia, napakaaktibo at napakaagap ko, at noong napakaabala ng mga bagay, dinidiligan ko ang mga baguhan kahit na hindi pa ako kumakain. Pero nang maharap ang iglesia sa mga malawakang pang-aaresto at nahuli lahat ang mga lider at tagadilig, at kinailangan kong diligan ang mga baguhan, umatras ako at umurong, sa takot na maaaresto ako ng mga pulis at bubugbugin hanggang mamatay, at mawawalan ng magandang kalalabasan o hantungan. Kaya ayaw kong diligan ang mga baguhan, at kahit na alam na alam kong iresponsable ang tagadilig na natanggal, gusto ko pa ring ipasa sa kanya ang mga baguhan at tumakas sa kritikal na sandaling ito. Pinahalagahan ko ang sarili kong kaligtasan kaysa sa iba, at wala talaga akong pakialam kung napinsala ba ang gawain ng iglesia o kung magagawa bang manindigan ng mga baguhan. Nakita ko na tunay na wala akong pagkatao at konsensiya, at na ang disposisyong ibinunyag ko ay kagaya lang ng sa isang anticristo—sobrang makasarili at kasuklam-suklam! Kung hindi ako magsisi at patuloy na aabandonahin ang tungkulin ko at tatakas sa mga kritikal na sandaling ito, ititiwalag ako sa huli.

Kalaunan, nabasa ko ang isang sipi ng mga salita ng Diyos, at nagkamit ng kaunting pagkaunawa sa isyu ng pagkatakot sa kamatayan at nalaman ko kung paano ito tratuhin. Sabi ng Makapangyarihang Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Sila ay kinondena, binugbog, binulyawan, at pinatay dahil ipinalalaganap nila ang ebanghelyo ng Panginoon at tinanggihan ng mga tao ng mundo—ganyan kung paano sila minartir. Huwag nating pag-usapan ang pangwakas na kalalabasan ng mga martir na iyon, o ang pagpapakahulugan ng Diyos sa kanilang gawi, bagkus ay itanong ito: Nang sumapit sila sa kawakasan, umayon ba sa mga kuru-kuro ng tao ang mga paraan ng pagsapit nila sa kawakasan ng kanilang mga buhay? (Hindi.) Mula sa pananaw ng mga kuru-kuro ng tao, nagbayad sila ng gayon kalaking kabayaran upang ipalaganap ang gawain ng Diyos, pero sa huli ay napatay sila ni Satanas. Hindi ito umaayon sa mga kuru-kuro ng tao, ngunit ito mismo ang nangyari sa kanila. Ito ang tinulutan ng Diyos. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinahinatnan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kalalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang katawang-tao ng Diyos, na ang gawain ng pagtubos na ginawa Niya para sa buong sangkatauhan ay nagpapahintulot sa sangkatauhan na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinaka-karapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad ng isang tao sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Sa pagninilay-nilay ko sa mga salita ng Diyos, lubos akong naantig. Nakita ko na sa mga nagdaang kapanahunan, ang mga banal na nagpalaganap ng ebanghelyo ng Diyos ay naharap sa pang-uusig mula sa mga nasa kapangyarihan. Ang ilan ay kinaladkad ng mga kabayo hanggang mamatay, ang ilan ay binato hanggang mamatay, at ang ilan ay ipinako sa mga krus nang pabaligtad, pero sa harap ng banta ng kamatayan, hindi sila napigilan ng impluwensiya ng kadiliman, at kumapit sila sa kanilang tungkulin hanggang kamatayan, hindi tinatwa ang pangalan ng Diyos o ipinagkanulo Siya, ginamit ang kanilang buhay para magdala ng isang maganda at matunog na patotoo sa Diyos. Mahalaga at makabuluhan ang kanilang kamatayan. Bagama’t sa mga mata ng tao, pisikal silang namatay, inusig sila dahil sa katuwiran, at pinupuri at inaalala sila ng Diyos. Inisip ko kung paanong nagawa kong tanggapin ang gawain ng Diyos sa mga huling araw at gawin ang tungkulin ko bilang isang nilikha, at na biyaya ito ng Diyos. Bilang isang nilikha, kailangan kong suklian ang pagmamahal ng Diyos at gawin nang maayos ang tungkulin ko. Kung itinulot ng Diyos na arestuhin ako ng mga pulis, magiging isang pagkakataon din iyon para makapagpatotoo ako sa Diyos. Kahit na talagang usigin ako ng mga pulis hanggang mamatay, ito ay mangyayari nang may pahintulot ng Diyos. Kailangan kong manindigan sa aking patotoo tungkol sa Diyos dahil ibinigay ng Diyos ang buhay ko, at kung mabuhay o mamatay man ako, dapat kong hayaan ang Diyos na patnugutan ako at magpasakop sa Kanyang kataas-taasang kapangyarihan at mga pagsasaayos. Sa kabaligtaran, kung pahahalagahan ko ang aking buhay at poprotektahan ang aking sarili, at sa mga kritikal na sandali, hindi ko ginawa ang tungkulin ko o sinuportahan at diniligan ang mga baguhan, kung gayon ay mag-iiwan ako ng isang pagsalangsang sa Diyos, at masyadong huli na para magsisi. Kahit pa hindi mamatay ang katawan ko, makikita ako ng Diyos bilang isang nawalan ng patotoo at nagkanulo sa Kanya, at mamumuhay ako gaya ng isang naglalakad na bangkay. Nang naunawaan ko ito, hindi na napipigilan ng takot sa kamatayan ang puso ko.

Isang gabi, binasa ko ang isa pang sipi ng mga salita ng Diyos, na nagsasabing: “Si Satanas ay hindi kailanman nangahas na lumampas sa awtoridad ng Diyos, at higit pa rito, ay laging maingat na nakinig at sumunod sa mga atas at partikular na kautusan ng Diyos, hindi kailanman nangangahas na labagin ang mga ito, at siyempre, hindi nangangahas na malayang baguhin ang anuman sa mga atas ng Diyos. Gayon ang mga hangganan na naitalaga na ng Diyos kay Satanas, at kaya hindi kailanman nangahas si Satanas na lumampas sa mga hangganang ito. Hindi ba ito ang kapangyarihan ng awtoridad ng Diyos? Hindi ba ito patotoo sa awtoridad ng Diyos? May mas malinaw na pagkaunawa si Satanas kaysa sa sangkatauhan kung paano kumilos tungo sa Diyos, at kung paano tingnan ang Diyos, at kaya, sa espirituwal na mundo, napakalinaw na nakikita ni Satanas ang katayuan at awtoridad ng Diyos, at may malalim na pagpapahalaga sa kapangyarihan ng awtoridad ng Diyos at sa mga prinsipyo sa likod ng pag-uunat ng Kanyang awtoridad. Hindi nito pinangangahasan, ni minsan, na hindi pansinin ang mga ito, ni hindi ito nangangahas na labagin ang mga ito sa anumang paraan, o gawin ang anumang bagay na lumalampas sa awtoridad ng Diyos, at hindi ito nangangahas na hamunin ang poot ng Diyos sa anumang paraan. Bagama’t masama at mapagmataas ang kalikasan nito, hindi kailanman nangahas si Satanas na lumampas sa mga hangganan at limitasyon na itinalaga para dito ng Diyos. Sa milyun-milyong taon, ito ay mahigpit na sumunod sa mga hangganang ito, sumunod sa bawat kautusan at atas na ibinigay rito ng Diyos, at hindi kailanman nangahas na lampasan ang limitasyon. Bagama’t mapaminsala ito, di-hamak na mas matalino si Satanas kaysa sa tiwaling sangkatauhan; alam nito ang pagkakakilanlan ng Lumikha, at alam nito ang sarili nitong hangganan. Mula sa mga ‘mapagpasakop’ na kilos ni Satanas, makikita na ang awtoridad at kapangyarihan ng Diyos ay mga kautusan ng kalangitan na hindi maaaring salangsangin ni Satanas, at dahil mismo sa pagiging natatangi at awtoridad ng Diyos kaya ang lahat ng bagay ay nagbabago at dumadami sa isang maayos na paraan, kaya nabubuhay ang sangkatauhan at dumarami alinsunod sa landas na itinatag ng Diyos, at walang tao o bagay ang may kakayahang guluhin ang panuntunang ito, at walang tao o bagay ang may kakayahang baguhin ang batas na ito—dahil ang lahat ng iyon ay galing sa mga kamay ng Lumikha, at mula sa inorden at awtoridad ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Mula sa mga salita ng Diyos, nakita ko ang awtoridad at dakilang kapangyarihan ng Diyos. Nasa kontrol ng Diyos ang lahat ng bagay at pangyayari, at gaano man kabilis ang paglaganap ng malaking pulang dragon, hindi ito mangangahas na hulihin tayo ayon sa gusto nito nang walang pahintulot ng Diyos dahil hindi nito malalampasan ang mga hangganan at limitasyong itinakda ng Diyos. Ito ang natatanging awtoridad ng Diyos. Naisip ko kung paanong ginabayan ni Moises ang mga Israelita palabas ng Ehipto, habang nasa unahan ang Dagat Pula at ang hukbo ni Faraon sa likuran. Sa imahinasyon ng tao, mukhang imposible para sa mga Israelita na makatakas, pero noong nasa matinding kagipitan ang mga Israelita, hinati ng Diyos ang Dagat Pula at ginawa itong tuyong lupa, at ligtas na nakatawid ang mga Israelita, samantalang nalunod ang buong hukbo ng mga Ehipsyo. Nakita ko ang awtoridad at dakilang kapangyarihan ng Diyos, at nakita ko rin na ang Diyos ang nagbigay sa mga Israelita ng daan para makatakas at na walang mahirap para sa Kanya. Sa harap ng pang-uusig at pagsubok, ginagamit din ng Diyos ang malaking pulang dragon bilang gamit-panserbisyo para gawing perpekto ang pananalig ko, at gaano man kamapanganib ang sitwasyon, kailangan kong magtiwala sa Diyos at gawin nang maayos ang tungkulin ko.

Makalipas ang dalawang buwan, dahil sa pagkakanulo ng isang Hudas, lalong naging malubha ang kapaligiran, at halos sandaang tao ang naaresto. Mula sa mga naaresto at pagkatapos ay pinakawalan, nalaman kong ilang beses tinanong ng mga pulis ang kinaroroonan ko. Inisip ko na dahil hinirang ako bilang isang lider ng iglesia, kung talagang naaresto ako, siguradong pahihirapan ako ng mga pulis. Inisip ko na kung hindi ko makayanang magtiis at magulpi ako hanggang kamatayan, hindi ba’t matatapos na ang mga taon ng pananalig ko sa Diyos? Nang maisip ko ito, napagtanto ko na kumakapit pa rin ako sa aking buhay. Kaya nanalangin ako sa Diyos, hinihingi sa Kanyang protektahan ang puso ko. Naalala ko ang isang pelikula na tinatawag na Kwento Ko, Kwento Natin at pinanood ko kaagad iyon. Nakita ko na pinahirapan ng mga pulis ang mga kapatid dahil sa pagpapasa ng mga salita ng Diyos, pero pinili nilang mamatay kaysa yumukod kay Satanas. Lalo na sa huli, kung kailan mas gugustuhin na nilang mamatay kaysa lagdaan ang “Tatlong Pahayag” at ipagkanulo ang Diyos, nagdala sila ng isang malakas at matunog na patotoo. Lubos akong nabigyang-inspirasyon, at nagpasya ako na kung isang araw ay talagang arestuhin ako ng mga pulis, kung gayon, gaya ng mga kapatid na nasa pelikula, tatanggi akong makipagkompromiso kay Satanas, kahit na ito ay mangahulugan pa ng kamatayan, para magdala ng isang magandang patotoo para bigyang ginhawa ang puso ng Diyos. Pagkatapos nito, ibinahagi ko talaga ang katotohanan sa mga baguhan, tinutulungan silang makilatis ang mga pakana ni Satanas, at unti-unti, nagawa ng ilang baguhan na normal na dumalo sa mga pagtitipon.

Ang pagdanas ng mga pang-aaresto at pang-uusig ng malaking pulang dragon ay nabunyag ang tunay kong tayog, pati na rin ang makasarili at kasuklam-suklam kong satanikong disposisyon. Mas ipinaunawa nito sa akin ang aking sarili, at naunawaan ko na ang mga pang-aaresto at pang-uusig ay pinahintulutan ng Diyos, at na ginagamit ng Diyos ang mga bagay na ito para gawing perpekto ang ating pananalig at pagmamahal. Alam kong daraan ako sa mas matinding pang-uusig at pagsubok sa hinaharap, pero nananampalataya akong nasa mga kamay ng Diyos ang lahat ng bagay, at anuman ang mangyari, gagawin ko nang maayos ang tungkulin ko bilang isang nilikha at magpapatotoo ako tungkol sa Diyos.


33. Hindi na Ako Nalilimitahan ng Mahinang Kakayahan

Ni Shenyu, Tsina

Noong Abril 2023, dahil may kaunti akong kalakasan sa paggawa ng mga video, isinaayos ng lider na magsuri ako ng mga video na ginawa ng lahat. Talagang masaya ako na magawa ang tungkuling ito, at gusto kong pahalagahan ang pagkakataon at gawin nang maayos ang tungkulin ko. Noong una, aktibo kong pinag-aaralan ang mga prinsipyo at natutukoy ang ilang problema kapag nagsusuri ng mga video. Pero pagkalipas ng ilang panahon, nalaman kong ang sister na nakasama kong nakipagtulungan ay may mahusay na kakayahan at kabatiran, at agad niyang nakikita ang mga problema sa isang video, habang natagalan naman ako at kakaunti lang ang nakita kong problema, at higit na mas mahina kaysa sa kanya. Medyo nahiya ako. Kalaunan, sinuri ko ang mga kaugnay na prinsipyo, pero pagkalipas ng ilang panahon, kaunti pa rin ang naging pagbuti ko. Talagang nasiraan ako ng loob, iniisip ko, “Mukhang kulang talaga ako sa kakayahan para magampanan ang tungkuling ito, bakit ba hindi ako binigyan ng Diyos ng mahusay na kakayahan? Kung walang mahusay na kakayahan, paano ko magagawa nang maayos ang tungkuling ito? Kung matatanggal o babaguhin ang pagkakatalaga ko sa tungkulin, hindi ba’t magiging masyadong nakakahiya iyon?” Alam kong hindi ako dapat humingi o magreklamo sa Diyos, pero masyado pa rin akong nasisiraan ng loob, nawalan ng motibasyong gawin ang tungkulin ko, at hindi naghangad na bumuti. Lalo na kapag humaharap sa ilang komplikadong video, nag-alala akong hindi ko tumpak na makita ang mga isyu, kaya ipinapasa ko ang mga iyon para suriin ng iba. Kung minsan, may nahahanap pa ring ilang isyu ang katuwang kong sister kapag sinusuri ang mga video na sinuri ko, at kakailanganin niyang makipagbahaginan sa akin, na lalo pang nagparamdam sa akin na kulang ako sa kakayahan, na hinihila ko pababa ang pag-usad ng gawain, at na darating ang panahon, matatanggal o babaguhin ang pagkakatalaga ko sa tungkulin. Pakiramdam ko ay mas makakabuti kung kusang-loob akong magbibitiw para lumitaw akong makatwiran. Nang sumagi sa akin ang mga kaisipang ito, nagtalo nang husto ang kalooban ko, at alam kong ang pag-iisip nito ay pagtakas sa tungkulin ko, pero hindi ko alam kung paano magsagawa nang wasto, kaya humarap ako sa Diyos para magdasal, “O Diyos, pakiramdam ko ay mahina ang kakayahan ko at hindi ko kayang gawin nang maayos ang tungkuling ito, at gusto ko itong takasan. Alam ko ring hindi ito ayon sa mga layunin Mo. Hiling ko sa Iyo na bigyang-liwanag at patnubayan Mo ako para matukoy ko ang mga problema ko at makahanap ako ng landas na isasagawa.”

Pagkatapos, nabasa ko ang isang sipi ng mga salita ng Diyos: “Pakiramdam ng ilang tao ay napakababa ng kanilang kakayahan at wala silang abilidad na makaarok, kaya tinutukoy nila ang kanilang sarili, at nadarama nila na gaano man nila hangarin ang katotohanan, hindi nila matutugunan ang mga hinihingi ng Diyos. Iniisip nila na gaano man sila magsumikap, walang saysay iyon, at iyon lang iyon, kaya lagi silang negatibo, at dahil dito, kahit pagkaraan ng maraming taong pananampalataya sa Diyos, wala pa silang natatamong anumang katotohanan. Kung sinasabi mo, nang hindi ka nagsusumikap na hangarin ang katotohanan, na napakahina ng iyong kakayahan, sinusukuan ang sarili mo, at lagi kang namumuhay sa negatibong kalagayan, at dahil dito, hindi mo nauunawaan ang katotohanang dapat mong maunawaan o isinasagawa ang katotohanan nang ayon sa iyong kakayahan—hindi ba’t ikaw ang humahadlang sa sarili mo? Kung lagi mong sinasabi na hindi sapat ang iyong kakayahan, hindi ba’t pag-iwas at pag-urong ito sa responsabilidad? Kung kaya mong magdusa, magbayad ng halaga, at matamo ang gawain ng Banal na Espiritu, tiyak na mauunawaan mo ang ilang katotohanan at makakapasok ka sa ilang realidad. Kung hindi ka babaling o umaasa sa Diyos, at sinusukuan mo ang sarili mo nang hindi ka nagsisikap kahit paano o nagbabayad ng halaga, at sumusuko ka na lang, ikaw ay isang walang silbi, at wala ka ni katiting na konsensiya at katwiran. Mahina man o mahusay ang iyong kakayahan, kung mayroon ka mang kaunting konsensiya at katwiran, dapat mong kumpletuhin nang wasto ang dapat mong gawin at ang iyong misyon; ang pagtakas ay isang napakasamang bagay at isang pagtataksil sa Diyos. Hindi na ito matutubos pa. Ang paghahangad sa katotohanan ay nangangailangan ng matatag na kalooban, at ang mga taong masyadong negatibo o mahina ay walang magagawa. Hindi nila magagawang manampalataya sa Diyos hanggang wakas, at, kung nais nilang matamo ang katotohanan at magkamit ng pagbabago ng disposisyon, mas maliit pa rin ang pag-asa nila. Yaon lamang mga naghahangad sa katotohanan at may determinasyon ang magtatamo nito at magagawang perpekto ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nakonsensiya at nabagabag ako dahil sa mga salita ng Diyos. Dahil sa mahinang kakayahan ko, natukoy ko na kahit gaano katindi ko pang subukan, hindi ko magagawa nang maayos ang tungkulin ko, at na sa pakikipagtulungan sa mga sister na may mahuhusay na kakayahan, ako ang palaging magiging pinakamahina, kaya namuhay ako sa isang negatibong kalagayan, at nawalan ako ng motibasyong gawin ang tungkulin ko, nawalan ng pagnanais na bumuti, at naisip pa ngang magbitiw. Sa paggawa nito, naisip kong hindi ako matatanggal o mapapahiya. Naisip ko kung paanong hindi ako masyadong nagsikap at pagkatapos hindi makakita ng malaking pag-usad, ayaw ko nang magpatuloy. Napakawalang kuwenta ko! Ang isang taong tunay na may konsensiya at katwiran ay hindi magiging negatibo pagkatapos tanggapin ang tungkulin niya, kahit pa maramdaman niyang hindi naaabot ng kakayahan niya ang mga hinihingi ng Diyos. Sa halip ay magdadasal siya, aasa sa Diyos, at magsisikap nang buong lakas niya, at hindi niya isusuko ang tungkulin niya nang gano’n-gano’n lang. Pero nang tingnan ko ang sarili ko, noong mas mababa ang kakayahan ko kaysa sa sister na nakasama kong nakipagtulungan, at noong itinuro ang ilang isyu sa tungkulin ko, naging negatibo at nagpakatamad ako, ipinasa ko ang mga komplikadong video para suriin ng iba, at hindi ko kayang harapin nang tama ang mga problemang itinuro ng iba, lalo kong nililimitahan ang sarili ko dahil sa pagkakaroon ng mahinang kakayahan, at naging negatibo at pasibo ako sa tungkulin ko, hindi ko magawa kahit ang orihinal na bahagi ko. Habang hinaharap ang mga paghihirap at problemang ito, hindi ko inisip kung paano hahanapin ang katotohanan para lutasin ang mga ito, kundi sa halip ay ginamit ko ang mahinang kakayahan ko bilang dahilan para tumakas sa tungkulin ko at sa paggawa niyon, umiwas sa pagkapahiya. Naging napakamakasarili ko! Natamasa ko ang lahat ng itinustos ng Diyos pero hindi ko magawa ang tungkulin ko. Talagang wala akong konsensiya at katwiran! Naisip ko ang isang sipi mula sa mga salita ng Diyos: “Kung kaswal mo lang na tinatrato ang mga atas ng Diyos, ito ay isang napakalubhang pagkakanulo sa Diyos. Dito, mas kasuklam-suklam ka kaysa kay Hudas, at dapat kang sumpain” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Ang isang tungkulin ay isang atas mula sa Diyos. Ang pagkakataong magawa ang tungkulin ko na ibinigay ng Diyos ay para bigyang-daan akong mas makapagsanay at para makausad ako sa iba’t ibang aspekto ng katotohanan. Biyaya ito ng Diyos, pero hindi ko napahalagahan ang mabuting bagay na ito, at dahil sa mahinang kakayahan ko, ginusto kong isuko ang tungkulin ko. Ang ganoong pag-uugali ay isang pagkakanulo sa Diyos! Nang mapagtanto ko ito, nabagabag at nakonsensiya ako, at ayaw ko nang tratuhin sa ganitong paraan ang tungkulin ko. Gusto kong magpursige nang buong-pagsisikap at hindi na maging isang mang-iiwan.

Kalaunan, nabasa ko ang isa pang sipi ng mga salita ng Diyos: “Hindi ka titingalain ng Diyos dahil sa mahusay mong kakayahan, ni hindi ka Niya hahamakin o kamumuhian dahil sa mahinang kakayahan mo. Ano ang kinamumuhian ng Diyos? Ang kinamumuhian ng Diyos ay ang hindi pagmamahal at pagtanggap ng mga tao sa katotohanan, ang pagkaunawa ng mga tao sa katotohanan pero hindi pagsasagawa nito, ang hindi paggawa ng mga tao sa kaya nilang gawin, ang hindi magawa ng mga tao na ibigay ang lahat ng makakaya nila sa mga tungkulin nila pero palagi silang may mga labis-labis na pagnanais, palaging gusto ng katayuan, palaging nakikipag-agawan para sa posisyon, at palaging may mga hinihingi sa Kanya. Ito ang kinasusuklaman at kinamumuhian ng Diyos. Mahina ang kakayahan mo o wala ka talagang kakayahan, hindi mo kayang gumawa ng anumang gawain, pero palagi mong gustong maging isang lider; palagi kang nakikipag-agawan para sa posisyon at kapangyarihan, at palagi mong gusto na bigyan ka ng Diyos ng tiyak na kasagutan, sinasabi sa iyo na sa hinaharap ay maaari kang pumasok sa kaharian, tumanggap ng mga pagpapala, at magkaroon ng magandang hantungan. Ang pagpili ng Diyos sa iyo ay isa nang malaking pagtataas, pero gusto mo pa rin ng isang milya kapag binigyan ka ng isang pulgada. Ibinigay sa iyo ng Diyos kung ano ang dapat mong matanggap, at marami ka nang nakamit mula sa Diyos, pero may mga hinihingi ka pa rin na hindi makatwiran. Ito ang kinamumuhian ng Diyos. Napakahina ng kakayahan mo, o, hindi ka pa nga umaabot sa talino na pantao, pero hindi ka tinrato ng Diyos na parang isang hayop kundi tinatrato ka pa rin Niya bilang isang tao. Samakatwid, dapat mong gawin kung ano ang dapat gawin ng isang tao, sabihin kung ano ang dapat sabihin ng isang tao, at tanggapin ang lahat ng bagay na ibinigay sa iyo ng Diyos bilang nagmumula sa Kanya. Anumang tungkulin ang kaya mong gawin, gawin mo ito. Huwag mong biguin ang Diyos. Huwag mong hangarin ang isang milya kapag binigyan ka ng isang pulgada, dahil tinatrato ka ng Diyos bilang isang tao, sinasabing, ‘Dahil tinatrato ako ng Diyos bilang isang tao, dapat Niya akong bigyan ng mas mahusay na kakayahan, hayaan akong maging isang ulo ng pangkat, isang superbisor, o isang lider ng iglesia. Pinakamainam kung ginawa Niya ito para hindi ko na kailangang gumawa ng anumang nakakapagod na gawain, para tutustusan ako ng sambahayan ng Diyos nang libre, para hindi ko na kailangang magsikap o magdusa ng pagkahapo, pinapayagan akong gawin kung ano ang gusto ko.’ Lahat ng hinihinging ito ay hindi makatwiran. Ang mga ito ay hindi ang mga pagpapamalas o mga kahilingan na dapat taglayin o ibulalas ng isang nilikha. Hindi ka tinrato ng Diyos ayon sa mahinang kakayahan mo, bagkus ay hinirang ka Niya at binigyan ka ng pagkakataong gawin ang tungkulin mo. Ito ay pagtataas ng Diyos. Hindi ka dapat maghangad ng isang milya kapag binigyan ka ng isang pulgada at humingi nang hindi makatwiran sa Diyos. Sa halip, dapat mong pasalamatan ang Diyos, tuparin ang tungkulin mo, at suklian ang pagmamahal ng Diyos. Ito ang hinihingi ng Diyos sa iyo. Mahina ang kakayahan mo, pero hindi humingi ang Diyos sa iyo nang ayon sa mga pamantayan para sa mga may mahusay na kakayahan. Wala kang kakayahan at katalinuhan, pero hindi hiningi ng Diyos na kamtin mo ang mga pamantayang kayang abutin ng mga taong may mahusay na kakayahan. Anuman ang kaya mong gawin, gawin mo lang iyon. Hindi pinipilit ng Diyos ang isang isda na mamuhay sa lupa. Sadya lang na ikaw mismo ay may mga labis-labis na pagnanais, at palaging hindi handang maging isang ordinaryong tao, isang pangkaraniwang tao na may mahinang kakayahan; ayaw mong gawin ang mga matrabahong gampaning ito na hindi naglalagay sa iyo sa sentro ng atensiyon, at sa paggawa ng tungkulin mo, palagi mong inaayawan ang paghihirap at umiiwas ka sa labis na pagpapagod, pinipili kung ano ang gagawin mo; palagi kang sutil at palagi kang may mga sarili mong plano at kagustuhan—hindi ito dahil inagrabyado ka ng Diyos. Kaya, paano dapat tamang harapin ng mga tao ang sarili nilang kakayahan? Sa isang banda, anumang kakayahan ang ibinibigay ng Diyos sa iyo, dapat mo itong tanggapin mula sa Diyos at magpasakop ka sa kataas-taasang kapangyarihan at pagsasaayos ng Diyos. Ito ang pinakabatayang kaisipan at pananaw na dapat taglayin ng mga tao. Tama ang pananaw na ito, at balido sa anumang sitwasyon. Ito ang katotohanang prinsipyong nananatiling hindi nagbabago paano man magbago ang mga bagay-bagay” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (7)). Pagkatapos basahin ang mga salita ng Diyos, nahiya at nakonsensiya ako. Hindi nagpapataw ang Diyos ng sobra-sobrang pasanin sa mga tao, at ang mga hinihingi ng Diyos ay laging abot-kamay ng tao. Umaasa ang Diyos na makapagpapasakop tayo sa kataas-taasang kapangyarihan at mga pagsasaayos Niya at matatag at masunurin nating magagawa ang mga tungkulin natin. Pero hindi ko naunawaan ang mga layunin ng Diyos at ayaw kong magpasakop sa kataas-taasang kapangyarihan at mga pagsasaayos Niya. Nang makita kong hindi kasing husay ng sa iba ang kakayahan ko, naging negatibo at nagpakatamad ako, at nagreklamo na hindi ako binigyan ng Diyos ng mahusay na kakayahan. Kalaunan, ginusto kong magtrabaho nang husto para mapabuti ang mga teknikal na kakayahan ko, pero nang hindi ko ito magawa, naging negatibo ako, nagkimkim ng maling pagkaunawa, at tumakas sa tungkulin ko. Talagang mapaghimagsik ito! Medyo mas mababa ang kakayahan ko, at hindi kasing taas ng sa ibang kapatid ang kahusayan ko, pero binigyan pa rin ako ng iglesia ng mga pagkakataong magsanay, at hindi ako hinamak ng mga kapatid bagkus ay pinalakas ang loob ko at tinulungan ako. Pero lubos na hindi ko ito natukoy bilang isang mabuting bagay, at alang-alang sa pride ko, ginusto ko pa ngang talikuran ang tungkulin ko. Talagang makasarili at kasuklam-suklam ito! Ang totoo, pinapahalagahan ng Diyos ang puso ng isang tao, at kahit na medyo kulang ang kakayahan niya, basta’t nagsisikap ang puso niyang maabot ang mga hinihingi ng Diyos, bibigyang-liwanag at papatnubayan siya ng Diyos, at magkakaroon pa rin siya ng ilang resulta sa mga tungkulin niya. Tulad lang noong nagsisimula pa lang akong magsuri ng mga video, sa pamamagitan ng pagdadasal at pag-asa sa Diyos, at pakikipagtulungan sa abot ng makakaya ko, nakatapos ako ng ilang gawain. Kalaunan, dahil masyado kong inaalala ang pride ko, hindi nakatuon ang puso ko sa tungkulin ko, at hindi ko makamit ang gawain ng Banal na Espiritu, kaya naging mahirap at matrabaho ang lahat ng ginagawa ko. Kaya nagsisi ako sa Diyos, ninanais na magpasakop sa mga pamamatnugot at pagsasaayos Niya at magawa ang pinakamaraming makakaya ko sa abot ng kakayahan ko, at hindi ko na pinag-iisipan kung paano tatakas sa tungkulin ko.

Kalaunan, napaisip din ako, “Bakit ba naging negatibo at umatras ako nang makita kong mas mababa ang kakayahan ko sa kakayahan ng katuwang kong sister? Ano ang ugat ng problemang ito?” Sa paghahanap ko, nabasa ko ang mga salitang ito ng Diyos: “Sa halip na hanapin ang katotohanan, karamihan sa mga tao ay may kani-kanilang sariling makikitid na adyenda. Napakahalaga para sa kanila ng sarili nilang mga interes, reputasyon, at ang posisyon o katayuang pinanghahawakan nila sa isip ng ibang tao. Ang mga bagay na ito lamang ang pinakaiingat-ingatan nila. Napakahigpit ng pagkapit nila sa mga bagay na ito at itinuturing ang mga ito bilang kanilang sariling buhay. At hindi gaanong mahalaga sa kanila kung paano sila ituring o itrato ng Diyos; sa ngayon, binabalewala nila iyon; sa ngayon, isinasaalang-alang lamang nila kung sila ang namumuno sa grupo, kung mataas ba ang tingin sa kanila ng ibang tao, at kung matimbang ba ang kanilang mga salita. Ang una nilang inaalala ay ang pag-okupa sa posisyong iyon. Kapag sila ay nasa isang grupo, ang ganitong uri ng katayuan, at ganitong mga uri ng oportunidad ang hanap ng halos lahat ng tao. Kapag masyado silang talentado, siyempre gusto nilang maging pinakamataas sa grupo; kung medyo may abilidad naman sila, gugustuhin pa rin nilang humawak ng mas mataas na posisyon sa grupo; at kung mababa ang hawak nilang posisyon sa grupo, pangkaraniwan lamang ang kakayahan at mga abilidad, gugustuhin din nilang maging mataas ang tingin sa kanila ng iba, hindi nila gugustuhing maging mababa ang tingin sa kanila ng iba. Sa reputasyon at dignidad nagtatakda ng limitasyon ang mga taong ito: Kailangan nilang panghawakan ang mga bagay na ito. Maaaring wala silang integridad, at hindi nila taglay ang pagkilala ni pagtanggap ng Diyos, pero hinding-hindi maaaring mawala sa kanila ang respeto, katayuan, o paggalang na hinahangad nila mula sa iba—na siyang disposisyon ni Satanas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, naunawaan ko na nang makita kong mas mababa ang kakayahan ko sa kakayahan ng katuwang kong sister, naging negatibo ako, at na ang ugat ng problema ay na masyado kong pinahalagahan ang pride at katayuan ko. Nang makita kong may mahusay na kakayahan ang ibang kapatid at mahusay sila sa mga tungkulin nila, nainggit ako at ginusto kong mapabuti ang kahusayan ko sa gawain. Pero sa kabila ng mga pagsisikap ko, mas mababa pa rin ako sa iba, at nang hindi nabigyang-kasiyahan ang pride at katayuan ko, naging negatibo at pasibo ako at naisip ko pa ngang magbitiw at magkanulo sa Diyos. Mas binigyan ko ng importansiya ang pride at katayuan ko kaysa sa tungkulin ko. Nakita kong malalim na naitanim sa akin ang satanikong lason na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” na nagdudulot sa akin na palaging isipin kung ano ang tingin sa akin ng iba nang hindi talaga isinasaalang-alang ang mga layunin o hinihingi ng Diyos, at nang hindi talaga pinoprotektahan ang gawain ng iglesia. Napagtanto ko na may masisidhing layunin ang Diyos sa pagbibigay-daan na magawa ko ang tungkuling ito. Alam ng Diyos ang mga kakulangan ko, ang pagtuon ko sa pride at katayuan, at na kailangan ko ang ganoong mga kapaligiran para madalisay at mabago. Nang isaayos ng Diyos na makipagtulungan ako sa mga sister na may mahusay na kakayahan, hindi ako makapagpasikat kung kaya’t hindi nabigyang-lugod ang pride at katayuan ko, na nagdulot sa akin ng sakit at pahirap sa kalooban, at pumilit sa aking humarap sa Diyos at pagnilayan ang sarili ko, unawain ang pinsala at mga kahihinatnan ng paghahangad sa reputasyon at katayuan, at sa gayon ay talikuran ang mga maling paghahangad ko at itama ang saloobin ko sa tungkulin ko. Kasabay niyon, sa pamamagitan ng pakikipagtulungan sa mga kapatid na may mahusay na kakayahan at pagtanggap sa tulong ng lahat ng tao sa tungkulin ko, nagkamit din ako ng mas mabuting pagkaunawa sa mga prinsipyo, na nagkataong pumupuno sa mga kakulangan ko. Pagmamahal ito ng Diyos! Nang pagnilayan ko ito, nakonsensiya ako nang husto, at ayaw ko nang mabuhay para sa walang kabuluhang paghahangad sa pride.

Pagkatapos ay nakita ko ang isa pang sipi ng mga salita ng Diyos, na nagbigay sa akin ng mas malalim na pagkaunawa sa mga layunin ng Diyos. Sabi ng Makapangyarihang Diyos: “Hindi binibigyan ng Diyos ang mga tao ng labis-labis na mahusay na kakayahan. Sa isang banda, ito ay para magawa ng mga tao, nang may batayang kondisyong ito, na manatiling mapagkumbaba, at na sa batayan ng pakiramdam na sila ay mga ordinaryo, pangkaraniwang tao, mga taong may mga tiwaling disposisyon, matatanggap nila nang kusa ang gawain ng Diyos at ang kaligtasan ng Diyos. Sa ganitong paraan lang may batayang kondisyon ang mga tao na tanggapin ang mga salita ng Diyos. Sa kabilang banda, kung ang mga tao ay may napakahusay na kakayahan o natatanging mabilis na isipan, nang may napakalakas na kakayahan sa lahat ng aspekto, pawang napakagaling, maayos ang takbo ng lahat ng bagay sa mundo para sa kanila—kumikita ng maraming pera sa negosyo, may napakaayos na propesyon sa politika, napakadaling kumikilos sa lahat ng sitwasyon, pakiramdam niya ay isa siyang isda sa tubig—kung gayon, hindi madali para sa mga gayong tao na lumapit sa Diyos at tanggapin ang kaligtasan ng Diyos, tama ba? (Tama.) Karamihan sa mga inililigtas ng Diyos ay hindi humahawak ng matataas na posisyon sa mundo o sa gitna ng mga tao sa lipunan. Dahil pangkaraniwan o mahina ang kanilang kakayahan at mga abilidad, at nahihirapan silang maging tanyag o matagumpay sa mundo, palagi nilang nararamdaman na malungkot at hindi patas ang mundo, nangangailangan sila ng pananalig, at sa huli, lumalapit sila sa Diyos at pumapasok sa sambahayan ng Diyos. Ito ang pangunahing kondisyong ibinibigay ng Diyos sa mga tao sa paghirang sa kanila. Kapag may ganito kang pangangailangan ay saka ka lang magkakaroon ng pagnanais na tanggapin ang pagliligtas ng Diyos. Kung napakabuti at angkop sa lahat ng aspekto ang mga kalagayan mo para sa pagsisikap sa mundo, at palagi mong gustong maging bantog sa mundo, hindi ka magkakaroon ng pagnanais na tanggapin ang pagliligtas ng Diyos, ni hindi ka rin magkakaroon ng pagkakataong tanggapin ang pagliligtas ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (7)). Pagkatapos basahin ang mga salita ng Diyos, natanglawan ang puso ko. Ang katunayang hindi ako binigyan ng Diyos ng mahusay na kakayahan ay bahagi ng mabubuti Niyang layunin, at nakapaloob dito ang Kanyang masisidhing layunin. Nang pagnilayan ko ang mga anticristo na itiniwalag ng iglesia, nakita ko na ang ilan sa kanila ay may mahusay na kakayahan at katalinuhan, pero hindi nakatuon ang mga puso nila sa paggawa ng mga tungkulin nila, kundi sa paghahangad sa reputasyon at katayuan. Dahil hindi nila sinundan ang tamang landas, nagambala at nagulo ng mga kilos nila ang gawain ng sambahayan ng Diyos, at sa kabila ng paulit-ulit na pagbabahaginan, ayaw pa rin nilang magsisi at kalaunan ay napatalsik sila. Naisip ko ang tungkol sa pagtuon ko sa reputasyon at katayuan, at kung gaano ako kababaw kahit na hindi mahusay ang kakayahan ko, at na kung may mahusay akong kakayahan, baka naging masyado akong mapagmataas, at siguradong tinahak ko na ang landas ng isang anticristo. Nang isipin ko ito ngayon, ang hindi pagbibigay sa akin ng Diyos ng mahusay na kakayahan ay talagang isang uri ng proteksyon para sa akin!

Sa pamamagitan ng paghahanap, natuklasan kong may pananaw akong walang-katotohanan, naniniwalang para magkaroon ng mga resulta sa tungkulin ko, kailangan kong magkaroon ng mahusay na kakayahan, at kung wala ako nito, hindi ko magagawa nang maayos ang tungkulin ko. Nabasa ko ang isang sipi ng mga salita ng Diyos tungkol sa isyung ito: “Hindi nauunawaan ng mga tao kung bakit sila binibigyan ng Diyos ng lubos na katamtamang kakayahan. Mahirap makahanap ng mga lider na may mahusay na kakayahan, at napakahirap na gawin ang gawain ng iglesia nang maayos. Iniisip ng mga tao na, ‘Kung binigyan ng Diyos ang mga tao ng mahusay na kakayahan, hindi ba’t magiging mas madali na makahanap ng mga lider? Hindi ba’t magiging mas madaling gawin ang gawain ng iglesia? Bakit hindi binibigyan ng Diyos ang mga tao ng mahusay na kakayahan?’ Kung titingnan ito mula sa perspektiba ng kabuuang gawain ng sambahayan ng Diyos, siyempre, kung mayroong mas maraming tao na may mahusay na kakayahan, magiging mas madali nga ang gawain ng iglesia. Gayumpaman, may isang kondisyon: sa sambahayan ng Diyos, ginagawa ng Diyos ang sarili Niyang gawain, at hindi gumagampan ang mga tao ng isang mapagpasyang papel. Samakatwid, kung mahusay, katamtaman, o mahina man ang kakayahan ng mga tao ay hindi nagtatakda sa mga resulta ng gawain ng Diyos. Ang pinakahuling mga resulta na makakamit ay isinasakatuparan ng Diyos. Ang lahat ay pinapangunahan ng Diyos; ang lahat ay ang gawa ng Banal na Espiritu” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (7)). Pagkatapos basahin ang mga salita ng Diyos, naunawaan kong ang susi para magkaroon ng magagandang resulta sa mga tungkulin natin ay ang makuha ang patnubay at gawain ng Banal na Espiritu. Kahit para sa mga taong may mahusay na kakayahan, kung mali ang mga layunin nila at gagawa lang sila para sa kasikatan, pakinabang, o katayuan, at aasa lang sila sa sarili nilang kakayahan at mga kaloob nang wala ang patnubay at kaliwanagan ng Diyos, hindi sila magkakaroon ng magagandang resulta. Ang mga taong may karaniwang kakayahan, pero isinasapuso ang tungkulin nila, at nagdadasal, umaasa sa Diyos, at naghahanap ng mga katotohanang prinsipyo kapag nahaharap sa mga paghihirap, ay mas malamang na makakatanggap ng gawain ng Banal na Espiritu at magkakaroon ng magagandang resulta sa mga tungkulin nila. Naging napakakatawa-tawa ng pananaw ko. Inakala kong ang paggawa nang maayos sa isang tungkulin at pagkakaroon ng mga resulta ay nakasalalay lang sa kakayahan ng tao, at itinanggi kong ang gawain ng Banal na Espiritu ang nagtatakda sa lahat ng bagay. Isa itong pananaw ng mga hindi mananampalataya. Sa mundo ng mga di-nananampalataya, para magkaroon ng magagandang resulta sa isang trabaho, dapat na umasa ang isang tao sa talino, kakayahan, at mga kaloob niya. Pero ganap na naiiba ang sambahayan ng Diyos sa sekular na mundo. Naisasakatuparan ang gawain sa sambahayan ng Diyos sa pamamagitan ng gawain ng Banal na Espiritu, at kahit na kailangan ang pakikipagtulungan ng tao sa panahon ng gawain, hindi ito gumaganap ng mapagpasyang papel. Ang paglaganap ng ebanghelyo ng Diyos sa iba’t ibang bansa sa buong mundo ay ganap na pinamumunuan ng Diyos, nang paisa-isang hakbang, ginagampanan ng Diyos ang gawain Niya, at nakikipagtulungan lang ang mga tao. Alam na alam ng Diyos kung ano ang kaya kong gawin, ang tungkuling kaya kong gampanan ayon sa kakayahan ko, at ang mga resultang kaya kong makuha sa tungkulin ko, basta’t masigasig at masipag ako, bibigyang-liwanag at papatnubayan ako ng Diyos. Higit pa rito, may mga sister ako na mahusay ang kakayahan na nakapaligid sa akin na puwede akong makipagtulungan, at puwede naming punan ang mga kalakasan at kahinaan ng isa’t isa, at sa ganitong paraan, puwede akong magkaroon ng ilang resulta sa tungkulin ko.

Nabasa ko rin ang isang sipi ng mga salita ng Diyos, na nagbigay sa akin ng isang landas ng pagsasagawa. Sabi ng Makapangyarihang Diyos: “Maraming tao ang nag-iisip na mababa ang kanilang kakayahan, at hindi nila kailanman maayos na nagagampanan ang kanilang tungkulin o naaabot ang pamantayan. Ibinubuhos nila ang lahat-lahat nila sa kanilang ginagawa, ngunit hindi nila kailanman maunawaan ang mga prinsipyo, at hindi pa rin sila makapagbunga ng napakagagandang resulta. Sa huli, ang nagagawa na lamang nila ay dumaing na sadyang napakababa ng kanilang kakayahan, at sila ay nagiging negatibo. Kaya, hindi na ba makasusulong kung mababa ang kakayahan ng isang tao? Ang pagkakaroon ng mababang kakayahan ay hindi isang nakamamatay na sakit, at hindi kailanman sinabi ng Diyos na hindi Niya ililigtas ang mga taong may mababang kakayahan. Tulad ng sinabi noon ng Diyos, nagdadalamhati Siya sa mga taong matatapat ngunit mangmang. Anong ibig sabihin ng pagiging mangmang? Sa maraming kaso, ang kamangmangan ay nagmumula sa pagiging mababa ang kakayahan. Kapag mababa ang kakayahan ng mga tao, may mababaw silang pagkaunawa sa katotohanan. Hindi ito sapat na partikular o praktikal, at kadalasang limitado ito sa isang paimbabaw o literal na pagkaunawa—limitado ito sa doktrina at mga regulasyon. Iyon ang dahilan kung kaya’t hindi nila makita nang malinaw ang maraming problema, at hindi kailanman maunawaan ang mga prinsipyo habang ginagampanan nila ang kanilang tungkulin, o mahusay na magawa ang kanilang tungkulin. Ayaw ba ng Diyos, kung gayon, sa mga taong may mababang kakayahan? (Gusto Niya sila.) Anong landas at direksiyon ang itinuturo ng Diyos na tuntunin ng mga tao? (Na maging isang matapat na tao.) … Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging deboto sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi kulang sa dedikasyon dito, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, natanglawan ako. Ang kakayahan ko ay itinatakda ng Diyos, at totoo na mahina ang kakayahan ko. Pero hindi ako hinahamak ng Diyos dahil sa mahinang kakayahan ko. Umaasa ang Diyos na magagawa kong harapin ang tungkulin ko nang may matapat na puso, maisasantabi ang pagpapahalaga ko sa sarili at magagawa nang maayos ang lahat ng makakaya ko nang buong puso at lakas, nang hinahanap at isinasagawa ang katotohanan sa lahat ng bagay. Ito ang dapat kong gawin. Mas mahusay ang kakayahan ng mga sister kaysa sa akin, at mas malawak nilang nakikita ang mga isyu, kaya mabuti na itinuro nila ang mga paglihis at isyu sa tungkulin ko, dahil maidudulot nitong pagnilayan ko ang sarili ko at ibuod ang mga paglihis ko, na makapupuno rin sa mga pagkukulang ko. Pagkatapos, sinuri ko ang mga nauugnay na prinsipyo batay sa mga pagkukulang ko, at nagkamit ng mas mabuting pagkaunawa sa mga prinsipyong ito. Talagang pinapakitaan ako ng Diyos ng espesyal na pabor! Napagtanto kong kahit na mahina ang kakayahan ko, pinapakitaan pa rin ako ng Diyos ng ganoong biyaya, binibigyang-daan akong makipagtulungan sa mga kapatid na may mahusay na kakayahan at mas mapunan. Kailangan kong harapin ang tungkulin ko nang may puso ng pagpapasalamat, mas pagsikapan ang pag-unawa sa mga katotohanang prinsipyo, mas pakinggan ang mga mungkahi ng iba, at gawin nang maayos ang tungkulin ko. Lumapit ako sa Diyos para magdasal, “O Diyos, salamat sa kaliwanagan at patnubay Mo na tumulong sa aking maunawaan ang mga layunin Mo. Dapat ay lalo pa akong magtrabaho nang husto dahil sa mahinang kakayahan ko, at maghangad na maging isang matapat na tao at gawin nang maayos ang tungkulin ko nang buong puso at lakas!”

Pagkatapos, sadya akong nagdasal tungkol sa bagay na ito, at sa tungkulin ko, iniwasan kong ikumpara ang sarili ko sa iba, at sa halip ay tumuon sa paggawa ng mga bagay-bagay sa harapan ng Diyos at pagtanggap sa pagsisiyasat Niya. Kapag nagsusuri ng mga video at nahaharap sa mga bagay na hindi ko makilatis, aktibo akong humihingi ng tulong sa mga sister, at masigasig kong isinasapuso ang tungkulin ko Nang magsagawa ako nang ganito, nakadama ako ng katiwasayan at ginhawa sa puso ko. Minsan, hiningi sa akin ng lider ng pangkat na suriin ang isang video kasama niya, at naisip ko, “Mahusay ang kakayahan ng sister na ito, at ako ay hindi. Ano nang iisipin niya sa akin kung wala akong matutukoy na anumang isyu?” Napagtanto kong nalilimitahan na naman ako ng pride ko, kaya tahimik akong nagdasal sa Diyos, “O Diyos, pakiusap, payapain Mo ang puso ko para hindi ako malimitahan ng mahinang kakayahan ko at maibigay ko ang pinakamahusay na magagawa ko. Mas mahusay ang kakayahan ng sister at mas marami siyang isyung kayang tukuyin, na pupuno sa mga pagkukulang ko.” Pagkatapos magdasal, pinayapa ko ang puso ko at pinanood nang mabuti ang video. Pagkatapos panoorin ang video, tinalakay ko ang mga isyung napansin ko at ang mga aspekto kung saan ako nalito, at ibinahagi rin ng sister ang mga pananaw at opinyon niya at pinagbahaginan ang mga pananaw niya sa mga aspekto kung saan ako nalilito. Sa pamamagitan ng pagbabahaginan ng sister, nakita ko na tinitingnan ko ang mga isyu mula sa isang mas malawak na pananaw, habang mga detalyadong isyu naman ang napapansin ng sister, na nagkataong pumupuno sa mga pagkukulang ko. Sa pamamagitan ng palitan namin, nalutas ang kalituhan ko at nagkaroon ako ng mas malinaw na pagkaunawa sa mga isyu ng video. Nang hindi ko inalala ang mga pakinabang at kawalan sa pride at buong-puso kong inilaan ang sarili ko sa tungkulin ko, napalagay ako nang husto, at napakasarap sa pakiramdam na gawin ang tungkulin ko sa ganitong paraan!

Sa pamamagitan ng karanasang ito, matindi kong naramdaman na ang susi sa paggawa nang maayos sa mga tungkulin ay ang magkaroon ng matapat na puso, ang isantabi ang mga personal na interes at pride, ang hindi malimitahan ng mahinang kakayahan, at ang isapuso ang mga tungkulin ng isang tao at pag-isipan kung paano gagawin nang maayos ang mga iyon. Sa ganitong paraan, madaling matanggap ang patnubay at kaliwanagan ng Diyos at magkaroon ng ilang resulta sa tungkulin ng isang tao.


34. Kumakatawan Ba ang Kabaitan sa Mabuting Pagkatao?

Ni Xiaojin, Tsina

Noong Agosto 2023, ako ang responsable sa gawaing nakabatay sa teksto sa iglesia. Karaniwan, sa tuwing nahaharap ang mga kapatid sa mga paghihirap sa propesyon o gawain nila, matiyaga ko silang ginagabayan at tinutulungan. Pagkatapos ng bawat pagbabahaginan, kapag nakikita ko ang mga ngiti sa mukha ng lahat ay sumasaya at nalulugod ako nang husto. Pakiramdam ko ay sumasang-ayon ang lahat sa akin. Makalipas ang ilang panahon, napansin kong ang lider ng pangkat na si Sister Wang Ying ay walang pagpapahalaga sa pasanin sa tungkulin niya at tinatrato niya nang walang ingat ang gawain. Kapag hindi maganda ang mga resulta sa gawain, hindi siya nagkukusang akayin ang lahat na ibuod ang mga isyu. Sa pang-araw-araw niyang tungkulin, inuutusan at sinasabihan lang niya ang iba na gawin ang gawain. Isa pa, hindi siya masipag sa pagpili ng mga sermon at madalas na nagkakamali sa mga simpleng isyu. Nang ipaalam ng katrabaho niyang sister ang mga isyu niya, berbal niyang tinanggap ang mga iyon, pero pagkatapos, ipinagpatuloy niya ang pagiging pabasta-basta. Noong una, dahil nakikitang bata pa siya at sandaling panahon pa lang sumasampalataya sa Diyos, tinulungan at ginabayan ko siya. Pero pagkalipas ng ilang panahon, napansin kong wala siya masyadong ipinagbago. Alam kong kailangan kong makipagbahaginan at ilantad ang mga problema niya para maipatanto sa kanya ang kalubhaan ng mga isyu niya. Pero nang talagang dumating na ang oras para ilantad siya, may mga inalala ako. Naisip ko, “Kung masyado akong malupit na magsasalita, iisipin ba niyang malupit at manhid ako, na hindi ko nauunawaan ang mga kahinaan niya? At kung magkukuwento siya tungkol sa akin sa ganitong paraan sa ibang kapatid, hindi ba’t iisipin nilang lahat na wala akong pagmamahal at masama ang pagkatao ko? Kung ganoon ay sino pa ang susuporta sa akin sa hinaharap? Siguro ay hindi ko siya dapat ilantad at pungusan. Sa halip, dapat ay matiyaga ko na lang siyang tulungan.” Kaya, sandali ko lang binanggit kay Wang Ying kung saan nagkukulang ang gawain niya at ipinaalam ang ilan sa mga pabasta-basta niyang ugali sa paggawa ng mga tungkulin niya. Pagkarinig dito, inamin lang ni Wang Ying na wala siyang pagpapahalaga sa pasanin pero hindi siya nagpakita ng pagninilay o pagkaunawa sa pinsalang idinulot sa gawain ng pabasta-bastang pagganap niya sa tungkulin. Pagkatapos ay agad siyang nagsimulang magsalita tungkol sa isang paksang interesado siya, at sumigla na parang walang nangyari. Nang makita ko ang reaksiyon niya, nalaman kong walang naging epekto ang pakikipagbahaginan ko. Pero pagkatapos ay naisip ko, “Pinaalalahanan ko naman siya, at sinabi niyang gagawa siya ng pagbabago, kaya mas magmamasid na lang ako.” Kalaunan, natuklasan kong wala pa ring pagpapahalaga sa pasanin si Wang Ying sa mga tungkulin niya. Medyo nabalisa ako, iniisip na kailangan kong mahigpit na ilantad ang mga problema niya, kung hindi ay malubha nitong maaapektuhan ang gawain. Minsan, nang gabayan ko ang gawain niya, mahigpit ko siyang pinungusan. Nang makita ko siyang nakayuko, nakasimangot, at mukhang masama ang loob, napaisip ako kung naging masyado bang malupit ang mga komento ko. Naisip ko, “Iisipin ba niyang ganap akong manhid at masyadong masakit ang mga salita ko? Magiging maganda pa rin ba ang impresyon niya sa akin sa hinaharap?” Kaya, agad akong nagsabi ng mga salita ng pagpapagaan at pagpapalakas ng loob, sinasabi sa kanyang ang pagsailalim sa pagpupungos ay isang mabuting bagay, at na hindi siya dapat maging negatibo, at dapat ay gumawa na lang siya ng mga pagbabago sa hinaharap. Pero pagkatapos, wala pa rin siyang pagpapahalaga sa pasanin sa mga tungkulin niya, na malubhang nakaantala sa gawain. Sa huli, wala akong nagawa kundi tanggalin siya.

Pagtapos niyang matanggal, tinanong sa akin ng nakatataas na lider, “Napansin mo na dati ang mga problema ni Wang Ying. Bakit hindi mo siya pinungusan at inilantad? Sa ganoong paraan, baka mas mabilis siyang nakapagbago, at kung malalaman mong hindi siya nagsisi, matatanggal mo sana siya nang mas maaga. Napakaraming gawain ang naantala ng patuloy na pabasta-basta niyang ugali!” Pagkarinig sa mga salita ng lider, nagsimula akong magnilay-nilay, “Matagal ko nang napansin ang mga problema ni Wang Ying at maraming beses ko na siyang napaalalahanan, pero kailanman ay hindi ko hinimay ang kalikasan ng mga isyu niya, mababaw lang na binabanggit ang mga iyon nang hindi tinatalakay nang maayos. Nagkaroon na ako ng parehong pag-uugali dati. Bakit ba hindi ko maipaalam at mailantad ang mga problema ng iba kapag nakikita ko ang mga iyon, palagi akong natatakot na ang pagiging masyadong malupit ay mag-iiwan sa iba ng hindi magandang impresyon sa akin? Ano ba talaga ang problema rito?” Nagdasal ako sa Diyos, hinihingi sa Kanyang bigyang-liwanag ako para matukoy ko ang sarili kong mga problema.

Kalaunan, nakabasa ako ng isang sipi ng mga salita ng Diyos: “Kapag nakikita ng ilang lider ng iglesia ang mga kapatid na pabasta-bastang gumagawa ng kanilang mga tungkulin, hindi nila sinasaway ang mga ito, kahit na dapat. Kapag malinaw niyang nakikita na naaapektuhan ang mga interes ng sambahayan ng Diyos, hindi siya nakikialam dito o nagtatanong, at hindi siya nagdudulot ng kahit kaunting sama ng loob sa iba. Sa katunayan, hindi talaga siya nagpapakita ng pagsasaalang-alang sa kahinaan ng mga tao; sa halip, ang intensyon at layon niya ay ang makuha ang loob ng mga tao. Alam na alam niya na: ‘Basta’t ginagawa ko ito at hindi ako nagdudulot ng sama ng loob kanino man, iisipin nilang mabuti akong lider. Magkakaroon sila ng maganda at mataas na pagtingin sa akin. Sasang-ayunan nila ako at magugustuhan nila ako.’ Wala siyang pakialam kung gaano kalaking pinsala ang nagawa sa mga interes ng sambahayan ng Diyos, o kung gaano kalaking mga kawalan ang naidulot sa buhay pagpasok ng mga hinirang ng Diyos, o kung gaanong labis na nagambala ang buhay iglesia niya, patuloy lang siya sa kanyang satanikong pilosopiya at hindi nagdudulot ng sama ng loob sa sinuman. Walang anumang paninisi sa sarili sa puso niya. Kapag may nakita siyang isang taong nagdudulot ng mga pagkagambala at panggugulo, sa pinakahigit ay maaari niya itong kausapin tungkol dito, paliliitin ang isyu, at pagkatapos ay hindi na niya ito pakikialaman. Hindi siya magbabahagi tungkol sa katotohanan, o tutukuyin ang diwa ng problema sa taong iyon, lalong hindi niya hihimayin ang kalagayan niyon, at hindi siya kailanman magbabahagi tungkol sa kung ano ang mga layunin ng Diyos. Hindi kailanman inilalantad o hinihimay ng mga huwad na lider ang mga pagkakamaling kadalasang ginagawa ng mga tao, o ang mga tiwaling disposisyong madalas ibinubunyag ng mga ito. Wala siyang nilulutas na anumang totoong mga problema, kundi sa halip ay palaging kinukunsinti ang mga maling gawi at pagpapakita ng katiwalian ng mga tao, at gaano man kanegatibo o kahina ng mga tao, hindi niya ito sineseryoso. Nangangaral lang siya ng ilang salita at doktrina at nagsasabi ng ilang salita ng panghihikayat para harapin ang sitwasyon sa isang pabasta-bastang paraan, sinusubukang panatilihin ang pagkakasundo. Dahil dito, hindi alam ng mga hinirang ng Diyos kung paano pagnilayan at kilalanin ang kanilang sarili, walang solusyon sa anumang ibinubunyag nilang mga tiwaling disposisyon, at namumuhay sila sa gitna ng mga salita at doktrina, kuru-kuro at imahinasyon, nang walang anumang buhay pagpasok. Naniniwala pa sila sa kanilang puso na, ‘Mas malawak pa nga ang pang-unawa ng aming lider sa mga kahinaan namin kaysa sa Diyos. Masyadong maliit ang aming tayog upang makatugon sa mga hinihingi ng Diyos. Kailangan lang naming tuparin ang mga hinihingi ng aming lider; sa pagpapasakop sa aming lider, nagpapasakop kami sa Diyos. Kung dumating ang araw na tanggalin ng Itaas ang aming lider, magsasalita kami upang marinig; upang mapanatili ang aming lider at mapigilang tanggalin siya, makikipagkasundo kami sa Itaas at pipilitin silang sumang-ayon sa mga hinihingi namin. Ganito namin gagawin ang tama para sa aming lider.’ Kapag ang mga tao ay may ganoong mga saloobin sa kanilang puso, kapag nakapagtatag na sila ng ganoong relasyon sa lider nila, at nagkaroon na ng ganitong uri ng pagdepende, pagkainggit, at pagsamba sa puso nila para sa kanilang lider, magkakaroon sila ng higit pang pananalig sa lider na ito, at palagi nilang gustong makinig sa mga salita ng lider, sa halip na hanapin ang katotohanan sa mga salita ng Diyos. Ang gayong lider ay halos pumalit na sa puwang ng Diyos sa puso ng mga tao. Kung ang isang lider ay handang mapanatili ang ganoong relasyon sa mga taong hinirang ng Diyos, kung nakakaramdam siya ng kasiyahan dito sa puso niya, at naniniwala siyang dapat lang siyang tratuhin nang ganito ng mga taong hinirang ng Diyos, kung gayon ay walang pinagkaiba ang lider na ito kay Pablo, nakatapak na siya sa landas ng isang anticristo, at nailihis na ng anticristong ito ang mga hinirang ng Diyos, at talagang wala silang pagkakilala. Sa katunayan, hindi tinataglay ng lider na iyon ang katotohanang realidad, at wala talaga sa puso niya ang tungkol sa buhay pagpasok ng hinirang na mga tao ng Diyos. Kaya lang niyang mangaral ng mga salita at doktrina, at panatilihin ang kanyang relasyon sa iba. Magaling siyang magpakitang-gilas gamit ang mga mapagpaimbabaw na pamamaraan, ang mga salita at kilos niya ay naaayon sa mga kuru-kuro ng mga tao, at sa gayon ay naililihis niya ang mga tao. Hindi niya alam kung paano magbahagi ng katotohanan o kilalanin ang sarili niya, at ginagawa nitong imposible para sa kanyang akayin ang iba sa katotohanang realidad. Gumagawa lang siya para sa reputasyon at katayuan, at nagsasabi lang siya ng mga salitang masarap pakinggan na nanlilinlang sa mga tao. Nakamit na niya ang epekto ng pang-uudyok na sambahin at tingalain siya ng mga tao, at lubha niyang naapektuhan at naantala ang gawain ng iglesia at ang buhay pagpasok ng hinirang na mga tao ng Diyos. Hindi ba’t isang anticristo ang taong tulad nito?” (Ang Salita, Vol. IV. Paglalantad sa mga Anticristo. Unang Aytem: Sinusubukan Nilang Kuhain ang Loob ng mga Tao). Inilalantad ng Diyos na ang mga huwad na lider na nakakakita ng mga isyu sa mga tungkulin ng mga kapatid pero hindi naglalantad o nagpupungos sa mga ito ay walang pakialam kung gaano karaming gawain ang naaantala o kung gaano kalubha ang kalikasan ng mga isyung ito. Mababaw lang silang nagsasalita at hindi nagbabahaginan ng katotohanan para lutasin ang mga problema. Higit pa rito, patuloy silang mapagpalayaw at mapagparaya, ipinararamdam sa iba na talagang mapagmahal sila, sa pagtatangkang himukin ang iba na sang-ayunan at suportahan sila. Ginagawa ito para makuha ang loob ng mga tao at ilihis ang mga ito, at isa itong kaugalian ng mga anticristo. Ang totoo, ganoon ako. Nang makita kong nagiging pabasta-basta si Wang Ying sa tungkulin niya at hindi gumagawa ng aktuwal na gawain, alam kong ang paggawa niya sa tungkulin niya sa ganitong paraan ay malubhang makakaantala sa gawain at na kung hindi siya magsisisi, ang magagawa na lang ay ang tanggalin siya. Pero nang gusto ko nang ipaalam ang mga problema niya, natakot akong sabihin niyang hindi ako nagpapakita ng empatiya sa mga kahinaan niya, na malupit at manhid ako, at na wala akong pagmamahal at pagkatao. Para magpanatili ng magandang imahe sa paningin niya, hindi ko talaga siya magawang pungusan at ilantad. Sa halip, binigyan ko lang siya ng mabababaw na paalala para mas isapuso niya ang mga tungkulin niya, nang hindi inilalantad ang kalikasan at mga kahihinatnan ng mga kilos niya. Kalaunan, nang makita kong nagiging pabasta-basta pa rin si Wang Ying sa mga tungkulin niya, nagsabi lang ako ng ilang mahigpit na salita, pero nang makita ko siyang nakayuko at mukhang nababagabag, nagsimula akong mag-alala kung ano ang iisipin niya sa akin, kaya agad akong nagsabi ng ilang salita ng pagpapagaan at pagpapalakas ng loob. Ang resulta, hindi naramdaman ni Wang Ying na malubha ang mga isyu niya at hindi talaga siya nagsisi o nagbago, at sa huli, natanggal siya. Kapag nahaharap sa mga isyu ng mga kapatid, hindi ko talaga isinasaalang-alang kung paano pagbabahaginan ang katotohanan para lutasin ang mga isyu. Tumuon lang ako sa pagpapanatili ng isang mabait at mapagmahal na imahe sa paningin nila, at palagi akong nagpapanggap. Sa wakas ay nakita ko na ngayon na ang diumanong pagmamahal na ito ay huwad. Sinusubukan ko lang ingatan ang reputasyon at katayuan ko at hinahangad na makamit ang paghanga ng iba. Bilang isang superbisor, ang mga responsabilidad ko ay pagbahaginan ang katotohanan para lutasin ang mga problema ng mga kapatid, tulungan sila sa paggawa nang maayos sa mga tungkulin nila, at protektahan ang gawain ng iglesia. Pero ang sinubukan ko lang protektahan ay ang posisyon ko sa puso nila, at ni katiting ay hindi ko tinupad ang mga responsabilidad ko habang palagi akong nagpapanggap na isang mapagmahal na tao. Dito, inililihis at binibitag ko ang mga tao, at tinatahak ko ang landas ng isang anticristo. Talagang napinsala ang mga kapatid sa paraan ng paggawa ko. Sa paggawa nito, hinahadlangan ko ang gawain ng iglesia at gumagawa ako ng masama! Sa pagninilay rito, labis akong nabagabag at nakonsensiya, at handa akong magsisi.

Kalaunan, pinag-isipan ko, “Akala ko, ang ibig sabihin ng pagkakaroon ng mabuting pagkatao ay pagiging maunawain, madamayin, at mapagparaya, habang ang pagpupungos at paglalantad sa mga problema ng iba ay malupit at manhid, at walang pagmamahal at pagkatao. Tama ba ang pananaw kong ito? Ano ba talaga ang tunay na mabuting pagkatao?” Nakabasa ako ng isang sipi ng mga salita ng Diyos, at sumigla ang puso ko. Sabi ng Makapangyarihang Diyos: “Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa landas ng pagtitimpi, hindi pagkapit sa mga prinsipyo, pagsisikap na huwag makasakit ng sinuman, pagsipsip kahit saan ka magpunta, pagiging matatas at wais sa lahat ng iyong nakakasalamuha, at panghihikayat sa lahat na magsabi nang maganda tungkol sa iyo. Hindi ito ang pamantayan. Ano kung gayon ang pamantayan? Ito ay ang magawang magpasakop sa Diyos at sa katotohanan. Ito ay ang pagharap sa tungkulin at sa iba’t ibang uri ng tao, pangyayari, at mga bagay nang may mga prinsipyo at pagpapahalaga sa responsabilidad. Ito ay malinaw na nakikita ng lahat; ang lahat ay maliwanag tungkol dito sa kanilang puso. Bukod doon, sinisiyasat ng Diyos ang mga puso ng mga tao at inaalam ang kanilang sitwasyon, bawat isa sa kanila; kahit sino pa sila, walang makakaloko sa Diyos. Palaging ipinagyayabang ng ilang tao na nagtataglay sila ng mabuting pagkatao, na hindi sila kailanman nagsasabi nang masama tungkol sa iba, hindi kailanman pinipinsala ang mga interes ng sinuman, at sinasabi nilang hindi sila kailanman naghangad ng mga pag-aari ng ibang tao. Kapag mayroong pagtatalo sa mga interes, pinipili pa nga nilang dumanas ng kawalan kaysa samantalahin ang iba, at iniisip ng lahat ng iba na mabubuti silang tao. Gayumpaman, kapag ginagampanan ang kanilang mga tungkulin sa sambahayan ng Diyos, tuso at madaya sila, palaging nagbabalak para sa kanilang sarili. Hindi nila kailanman iniisip ang kapakanan ng sambahayan ng Diyos, hindi nila kailanman tinatrato na madalian ang mga bagay na tinatrato ng Diyos na madalian o nag-iisip gaya ng pag-iisip ng Diyos, at hindi nila kailanman kayang isantabi ang sarili nilang mga kapakanan upang magampanan ang kanilang mga tungkulin. Hindi nila kailanman tinalikdan ang sarili nilang mga interes. Kahit na nakikita nilang gumagawa ng kasamaan ang masasamang tao, hindi nila inilalantad ang mga ito; wala silang mga prinsipyo o kung anuman. Anong uri ng pagkatao ito? Hindi ito mabuting pagkatao. Huwag ninyong pansinin ang sinasabi ng gayong mga tao; dapat ninyong tingnan ang kanilang ipinamumuhay, ang kanilang ibinubunyag, at ang kanilang saloobin kapag ginagampanan nila ang kanilang mga tungkulin, pati na ang kanilang kalagayang panloob at ang kanilang minamahal. Kung ang pagmamahal nila sa sarili nilang kasikatan at pakinabang ay nakahihigit sa kanilang katapatan sa Diyos, kung ang pagmamahal nila sa kanilang sariling kasikatan at pakinabang ay nakahihigit sa mga interes ng sambahayan ng Diyos, o kung ang kanilang pagmamahal sa sarili nilang kasikatan at pakinabang ay nakahihigit sa konsiderasyong ipinapakita nila para sa Diyos, nagtataglay ba ang gayong mga tao ng pagkatao? Hindi sila mga taong may pagkatao” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Mula sa mga salita ng Diyos, nakita kong hindi natutukoy ang mabuting pagkatao kung mabait at mahinahon o malupit at direktang magsalita ang isang tao. Sa halip, nakabatay ito sa kung nagpapasakop ang isang tao sa Diyos at sa katotohanan, at kung responsable niyang ginagawa ang mga tungkulin niya. Katulad lang kung paanong nagagawa ng ilang lider at manggagawa na pungusan ang mga kapatid dahil sa pagiging iresponsable sa mga tungkulin ng mga ito, at kaya nilang ilantad ang kalikasan at mga kahihinatnan ng mga kilos ng mga kapatid na ito batay sa mga salita ng Diyos. Kahit na maaaring sumama ang loob ng mga ito kapag narinig ang mga bagay na ito, iyong mga naghahangad sa katotohanan ay magagamit ang pagkakataong ito para pagnilayan at kilalanin ang sarili nila, na kapaki-pakinabang kapwa sa buhay pagpasok nila at pagtupad nila sa mga tungkulin nila. Maaaring mukhang mabait ang ilang tao, pero kapag nakikita nila ang mga kapatid na kumikilos nang laban sa mga prinsipyo at pinipinsala ang gawain at nangangailangan ng pagbabahaginan at paglalantad para dito, pinoprotektahan nila ang sarili nila, nagsasabi lang ng magagandang salita para harapin ang iba sa pabasta-bastang paraan. Hindi nila isinasaalang-alang kung paano tunay na tutulungan ang iba o kung paano iingatan ang mga interes ng iglesia. Talagang makasarili at tuso sila, at hindi sila mga taong may mabuting pagkatao. Kumilos ako sa parehong paraan, iniisip lang na protektahan ang sarili kong reputasyon at katayuan, at nang makita ko ang iba na tumatahak sa maling landas, ni hindi ako umalalay. Inakala kong may mabuti akong pagkatao, pero sa pamamagitan ng paglalantad ng mga salita ng Diyos at ng pagbubunyag ng mga katunayan, nakita kong malayo ako sa pagiging isang taong may mabuting pagkatao. Nang mapagtanto ito, labis akong nabagabag at nahiya, at umagos ang mga luha sa mukha ko. Kinamuhian ko ang sarili ko mula sa kaibuturan ng puso ko at ayaw kong magpatuloy sa pagkilos nang ganito.

Kalaunan, nakabasa ako ng isang sipi ng mga salita ng Diyos at nakahanap ng isang landas ng pagsasagawa. Sabi ng Makapangyarihang Diyos: “Kapag nakikipag-ugnayan ka sa iba, kailangan mo munang ipakita sa kanila ang iyong tunay na nararamdaman at ang iyong katapatan. Kung, habang nagsasalita at nakikipagtulungan at nakikipag-ugnayan sa iba, ang mga salita ng isang tao ay pabasta-basta, mabulaklak, kaaya-aya ngunit mababaw, pambobola, hindi responsable, at kathang-isip, o kung nagsasalita lamang siya upang makakuha ng pabor sa iba, ang kanyang mga salita ay walang anumang kredibilidad, at hindi siya tapat ni bahagya. Ito ang paraan niya ng pakikipag-ugnayan sa ibang tao, maging sinuman ang mga ibang taong iyon. Ang gayong tao ay walang matapat na puso. Ang taong ito ay hindi matapat. Sabihin nating nasa isang negatibong kalagayan ang isang tao, at taos-puso niyang sinasabi sa iyo: ‘Sabihin mo sa akin kung bakit ako napakanegatibo. Hindi ko talaga ito maunawaan!’ At ipagpalagay nang sa katunayan, nauunawaan mo sa iyong puso ang kanyang problema, pero hindi mo sinabi sa kanya, sa halip ay sinabi mong: ‘Wala iyan. Hindi ka naman negatibo; ganyan din ako.’ Ang mga salitang ito ay malaking pampalubag-loob sa taong iyon, ngunit hindi sinsero ang iyong saloobin. Nagiging pabasta-basta ka sa kanya; kaya, para mas maging komportable at magaan ang loob niya, umiwas ka sa pagsasalita nang matapat sa kanya. Hindi ka masigasig na tumutulong sa kanya at diretsahang inihahayag ang kanyang problema, para maalis niya ang pagiging negatibo. Hindi mo nagawa ang nararapat gawin ng isang matapat na tao. Para lamang maalo siya at para matiyak na walang pagkakalayo o hindi pagkakasundo sa pagitan ninyo, naging pabasta-basta ka na lang sa kanya—at hindi ito ang pagiging isang matapat na tao. Kaya, upang maging isang matapat na tao, ano ang dapat mong gawin kapag nahaharap ka sa ganitong uri ng sitwasyon? Kailangan mong sabihin sa kanya kung ano ang nakita at natukoy mo: ‘Sasabihin ko sa iyo kung ano ang nakita ko at kung ano ang naranasan ko. Ikaw ang magpapasya kung ang sinasabi ko ay tama o mali. Kung ito ay mali, hindi mo ito kailangang tanggapin. Kung ito ay tama, sana ay tanggapin mo ito. Kung may sabihin ako na mahirap para sa iyo na marinig o nakakasakit sa iyo, sana ay kaya mo itong tanggapin mula sa Diyos. Ang layunin at hangarin ko ay ang tulungan ka. Malinaw kong nakikita ang suliranin: Dahil pakiramdam mo ay napahiya ka, walang nagpapadama sa iyo na importante ka, at sa tingin mo ay mababa ang tingin ng lahat sa iyo, na inaatake ka, at hindi ka pa kailanman nagawan ng ganito kalaking pagkakamali, hindi mo ito matanggap at nagiging negatibo ka. Ano sa tingin mo—ito ba talaga ang nangyayari?’ At pagkarinig nito, madarama nila na ito nga talaga ang nangyayari. Ito talaga ang nasa puso mo, pero kung hindi ka matapat na tao, hindi mo ito sasabihin. Ang sasabihin mo, ‘Madalas din akong maging negatibo,’ at kapag narinig ng taong ito na ang lahat ay nagiging negatibo, iisipin niya na normal lang para sa kanya na maging negatibo, at sa huli, hindi niya aalisin ang pagiging negatibo. Kung ikaw ay isang matapat na tao at tinutulungan mo siya nang may matapat na saloobin at matapat na puso, matutulungan mo siyang maunawaan ang katotohanan at maisantabi ang kanyang pagiging negatibo” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Sinasabi sa atin ng mga salita ng Diyos na dapat nating tratuhin ang mga kapatid natin nang may matapat na puso, at na kapag may natuklasan tayong mga isyu sa kanila, dapat natin silang tulungan at suportahan nang may sinseridad. Ang tulong na ito ay hindi nililimitahan ng anyo o mga panuntunan. Kung puwedeng maging epektibo ang mga bagay na tulad ng pagbabahaginan at mga pagpapaalala, dapat nating gamitin ang mga iyon, pero kung malubha ang kalikasan ng mga isyu nila, kinakailangan ang pagpupungos, paglalantad, at paghihimay. Anumang pamamaraan ng pagbabahaginan ang makakalutas sa mga problema o makapagtatamo ng mga resulta, dapat nating gamitin ang mga iyon. Kung isasaalang-alang lang natin ang sarili nating pride at imahe, at iiwasan nating ilantad ang diwa ng mga problema, at magsasabi lang tayo ng ilang mahinahon, mababaw na salita para pabasta-bastang tratuhin ang mga tao, hindi natin tinutulungan ang mga tao bagkus ay pinipinsala sila. Katulad lang noong matuklasan kong nagiging pabasta-basta si Wang Ying sa mga tungkulin niya. Kahit na pinaalalahanan at sinubukan ko siyang tulungan, hindi niya sineryoso ang sinabi ko. Sa pagkakataong ito, kinakailangang pungusan siya at himayin ang kalikasan at mga kahihinatnan ng pabasta-basta niyang pag-uugali batay sa mga salita ng Diyos para mapagtanto niya ang kalubhaan ng mga problema niya. Magiging kapaki-pakinabang ito sa pagpasok niya. Pagkatapos maunawaan ang mga bagay na ito, nagkamit ako ng landas ng pagsasagawa para matulungan ang iba at nagsimula akong magsagawa nang naaangkop.

Noong Oktubre 2023, napansin kong nagiging iresponsable si Sister Zhou Xin sa mga tungkulin niya. Ilang taon na siyang gumagawa ng gawaing nakabatay sa teksto, habang nagsisimula pa lang ang ibang kapatid, pero nakatuon lang siya sa sarili niyang mga gampanin at hindi nagpapakita ng pagpapahalaga sa pasanin para sa pangkalahatang gawain. Nakipagbahaginan na ako sa kanya tungkol sa isyung ito dati, pero hindi siya nagkamit ng anumang pagpasok. Pinag-isipan kong himayin ang kalikasan ng mga kilos niya para makapagbago siya. Pero nang maisip kong ipaalam ang mga isyu niya, may ilan akong inalala, “Nasa masamang kalagayan si Zhou Xin kamakailan, kaya kung ipapaalam at ilalantad ko ang mga problema niya, iisipin ba niyang wala akong malasakit at walang pagkatao? Kung mangyayari iyon, talagang makakabuo siya ng masamang impresyon sa akin.” Nang sumagi sa akin ang mga kaisipang ito, nag-atubili ako, napapaisip kung dapat bang hindi ko siya ilantad at pungusan. Habang iniisip ko ito, bigla kong naalala kung paano ako nabigo kay Wang Ying dati, at naalala ko ang isang sipi ng mga salita ng Diyos na nabasa ko dati: “Kung ikaw ay isang matapat na tao at tinutulungan mo siya nang may matapat na saloobin at matapat na puso, matutulungan mo siyang maunawaan ang katotohanan at maisantabi ang kanyang pagiging negatibo” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Hindi ko mapigilang itanong sa sarili ko, “Hindi ko ba inilalantad ang mga problema ni Zhou Xin alang-alang sa kapakanan niya?” Ang totoo, hindi. Natatakot akong baka isipin ni Zhou Xin na masyado akong malupit at walang simpatya sa mga kahinaan niya, kaya ang pag-aatubili ko ay nagmumula sa pagnanais kong magpanatili ng magandang impresyon sa paningin niya. Naisip ko rin kung paanong namumuhay ang sister sa isang makasarili at kasuklam-suklam na tiwaling disposisyon, na naging iresponsable siya sa mga tungkulin niya, at na naantala na niya ang gawain. Magkakaroon lang siya ng pagkakataong magbago sa pamamagitan ng paglalantad sa kanya ng problemang ito at pagpapatanto sa kanya ng kalubhaan ng mga isyu niya. Kahit na maramdaman niyang parang sinasaksak ang puso niya at pansamantala siyang mahirapang tanggapin ito, tunay ko pa rin siyang susubukang tulungan at magiging malinis ang konsensiya ko. Kalaunan, sa pagtitipon, humugot ako sa mga salita ng Diyos para ilantad ang kalikasan at mga kahihinatnan ng pagtuon lang niya sa sarili niyang gawain at pagpapabaya sa pangkalahatang gawain. Nakita kong nabagabag siya nang husto, pero pagkatapos ng pagbabahaginan, sinabi niyang medyo may kamalayan siya sa mga problema niya pero hindi niya sineryoso ang mga iyon, at na sa pamamagitan ng paghihimay na ito, sa wakas ay nakita na niya kung gaano talaga kalubha ang mga isyu niya. Napagtanto niyang hindi niya inalala ang pagkakahinto ng gawain, ni binigyang-pansin ang paglutas sa mga problemang ito, kahit na alam niyang umiiral ang mga ito. Napagtanto rin niyang wala siyang pakialam at walang malasakit, na nakaantala sa gawain, at na talagang naging makasarili at kasuklam-suklam siya at kailangan niyang labis na magnilay-nilay at gumawa ng mga pagbabago. Talagang nasiyahan akong makitang magkaroon ng ganoong pagkaunawa ang sister na ito, at pakiramdam ko, sa wakas ay nakatulong na ako sa iba.

Sa pamamagitan ng karanasang ito, naunawaan ko ang ilang prinsipyo sa pagsukat sa kabutihan ng pagkatao, at malinaw ko ring nakita na ang pagkabigo kong sinserong tumulong sa iba, ang pag-aatubili kong magpaalam ng mga problema, at ang pagpoprotekta ko lang sa sarili ko at hindi pagtataguyod sa gawain ng iglesia ay pagpapamalas ng masamang pagkatao. Kasabay nito, natutuhan ko ang tunay na kahulugan ng pagtulong sa iba nang may pagmamahal. Salamat sa Diyos!


35. Paano Tratuhin ang Pag-aaruga at Pagprotekta ng Isang Ama

Ni Gu Nian, Tsina

Noong 2019, inaresto ng CCP ang 18-taong-gulang na si Mu Xi dahil sa pangangaral ng ebanghelyo, hinatulan siya ng dalawa’t kalahating taong pagkakakulong, at pinalaya noong Abril 2022. Lumabas siya sa istasyon ng tren at nakita niya ang kanyang ama na nakatayo sa gilid ng kalsada, malungkot ito habang balisang nakatitig sa labasan. Labis na nasabik si Mu Xi, dahil hindi niya nakita ang kanyang ama sa nakalipas na tatlong taon. Habang nasa bilangguan, nalaman ni Mu Xi na lumubha ang rayuma ng kanyang ama at iniisip niya kung bumuti na ba ang kalusugan nito sa ngayon. Nang maisip niya ito, mabilis na naglakad si Mu Xi patungo sa kanyang ama. Habang papalapit siya, napansin niya na bahagyang kumuba ang likod ng tatay niya at ang mukha nito ay may bakas ng kalungkutan at katandaan. Bumugso ang kalungkutan sa puso mi Mu Xi, at nakaramdam siya ng kirot sa ilong niya at tumalikod siya upang punasan ang luha niya. Nang makauwi sa bahay, habang nakikipag-usap siya sa tatay niya, nalaman niyang palagi itong nag-aalala sa kanya sa nakalipas na mga taon. Hindi makapaniwala ang kanyang ama nang matanggap nito ang abiso ng pag-aresto mula sa kagawaran ng pulisya noong taong iyon, at hindi rin ito matanggap ng kanyang ama. Inaresto at ikinulong ang labingwalong taong gulang niyang anak, at hindi niya alam kung paano papahirapan ng mga pulis ang anak niya. Ginugol niya ang kanyang mga araw sa sobrang pag-aalala na hindi siya makatulog o makakain nang maayos. Higit pa roon, nagdulot sa kanya ng pangmatagalang karamdaman ang mga taon ng mabigat na pagtatrabaho, at lumubha ang rayuma sa kanyang mga binti. Bihira na siyang makagawa ng mabigat na gawain at paika-ika siya kapag matindi ang kirot, at natatakot siya na kung mamamatay siya nang mag-isa sa bahay, walang sinuman ang makakaalam. Nakita ni Mu Xi na namumula ang mga mata ng kanyang ama na karaniwanang malakas, at ikinuwento nito ang mga nangyari sa nakalipas na mga taon nang may boses na bahagyang nanginginig. Nakaramdam si Mu Xi ng matinding kirot sa kanyang puso, at tumulo ang mga luha sa kanyang mukha. Naalala ni Mu Xi na noong siya ay labing-isang taong gulang, tinugis ng mga pulis ang kanyang ina dahil sa pananampalataya nito sa Diyos, kaya kinailangan nitong magtago. Ang kanyang ama ang mag-isang gumanap sa parehong papel ng ama at ina, habang inaalagaan at pinapalaki siya. Hindi lang nagtrabaho bilang drayber ng trak ang kanyang ama, pati ang pagsasaka ay ginawa rin niya, at pagkatapos ng mahabang araw ng mabigat na pagtatrabaho, wala na siyang oras para magpahinga dahil kailangan pa niyang alagaan ang kanyang anak. Kalaunan, nang umalis ng bahay si Mu Xi upang gampanan ang mga tungkulin niya, madalas pumupunta ang mga pulis sa kanyang bahay upang tanungin ang kanyang ama tungkol sa kanyang kinaroonan, at ang kanyang ama ang mag-isang humarap sa lahat ng ito, tiniis nito ang malulupit na tingin at pag-aalipusta ng mga kamag-anak at kapitbahay, habang palaging nag-aalala sa kaligtasan nilang mag-ina. Pagkatapos, naisip niya kung paanong araw-araw ay naiiwang mag-isa ang kanyang ama sa malamig at walang lamang bahay, nagdurusa sa sakit nang walang sinuman sa kanyang tabi na makakausap o mag-aalaga sa kanya. Nakaramdam si Mu Xi ng mas matinding pagkakautang sa kanyang ama at napuno siya ng pagkakonsensiya, iniisip niya na tumanda na siya ngunit hindi man lang niya natulungan ang ama niya sa anumang hamon ng buhay, at naging sanhi pa siya ng pag-aalala ng kanyang ama. Hindi ba’t hindi siya naging mabuting anak? Palihim na sinabi ni Mu Xi sa kanyang sarili na, “Ngayong nakabalik na ako, dapat akong manatili sa tabi ng tatay ko at tumulong na maibsan ang kanyang paghihirap.” Sa mga sumunod na araw, nagsimulang magtrabaho si Mu Xi upang kumita ng pera at maingat na inasikaso ang mga pangangailangan ng kanyang ama.

Hindi nagtagal, lumipas na ang kalahating taon, ngunit patuloy pa ring sinusubaybayan ng pulisya ang kinaroroonan ni Mu Xi, hinahadlangan siyang mamuhay ng buhay iglesia at gampanan ang kanyang mga tungkulin, na nagdulot sa kanya ng pakiramdam ng pagkahungkag at pagkabagabag. Isang araw, tinanong ng lider ng iglesia si Mu Xi kung handa ba siyang pumunta sa ibang lugar upang gampanan ang mga tungkulin niya. Labis na nasabik si Mu Xi, dahil sa wakas ay makakapagtipon na sila ng kanyang mga kapatid, makakakain at makakainom ng mga salita ng Diyos, at magagampanan na niya ang tungkulin niya. Ibinahagi ni Mu Xi ang balitang ito sa kanyang ama, ngunit sa pagkagulat niya, biglang nabalisa ang kanyang ama, at sinabi nito, “Paano mo hinahayaang makita ko na lang kayong pareho na umaalis nang paulit-ulit?” Nang makita niya na labis na emosyonal ang kanyang ama, nabagabag si Mu Xi, at nakadama siya ng malalim na pagkakautang sa kanyang ama. Naisip niya na, “Kung talagang aalis ako sa bahay, sino ang makakaalam kung kailan ako makakabalik, iisipin ba ng tatay ko na pagkatapos ng lahat ng kanyang pagsisikap sa pagpapalaki sa akin, wala akong kahit kaunting paggalang sa kanya bilang magulang?” Pagkatapos, naisip ni Mu Xi ang kalusugan ng kanyang ama at hindi niya maatim na lalo pa itong saktan. Ngunit alam niya na kung wala ang proteksyon at pagkalinga ng Diyos, hindi niya makakayanan ang mahigit na dalawang taon sa bilangguan, at hindi makatuwiran kung hindi niya gagampanan ang tungkulin ng isang nilikha! Lubhang nagtalo ang kalooban ni Mu Xi, at sa huli, isinuko niya ang pagkakataong gampanan ang tungkulin niya. Sa sandaling magdesisyon siya nang ganito, labis na nakonsensiya si Mu Xi, kaya agad siyang kumain at uminom ng mga salita ng Diyos upang hanapin ang mga layunin ng Diyos.

Sa kanyang paghahanap, nagbasa si Mu Xi ng dalawang sipi ng mga salita ng Diyos: “Hindi mo kailangang labis na suriin o siyasatin ang usapin ng pagkakaroon ng malubhang sakit ng iyong mga magulang o ang pagdanas nila ng malaking kasawian, at lalong hindi mo ito dapat paglaanan ng lakas—walang silbi na gawin ito. Ang pagkasilang, pagtanda, pagkakasakit, pagkamatay, at pagharap sa iba’t ibang malaki at maliit na bagay sa buhay ng mga tao ay mga napakanormal na pangyayari. Kung nasa hustong gulang ka na, dapat kang magkaroon ng mature na pag-iisip, at dapat mong harapin ang bagay na ito nang mahinahon at tama: ‘May sakit ang mga magulang ko. Sinasabi ng ilang tao na iyon ay dahil masyado silang nangulila sa akin, possible ba iyon? Totoong nangulila sila sa akin—paanong hindi mangungulila ang isang tao sa sarili niyang anak? Nangulila rin ako sa kanila, kaya bakit hindi ako nagkasakit?’ May tao bang nagkakasakit dahil nangungulila siya sa kanyang mga anak? Hindi iyon ganoon. Kung gayon, ano ang nangyayari kapag nahaharap ang iyong mga magulang sa mahahalagang usaping ito? Masasabi lamang na pinangasiwaan ng Diyos ang ganitong uri ng bagay sa kanilang buhay. Ito ay pinangasiwaan ng kamay ng Diyos—hindi ka maaaring tumuon sa mga obhektibong dahilan at mga sanhi—nakatakda talaga na mahaharap ang iyong mga magulang sa bagay na ito kapag umabot na sila sa ganitong edad, nakatakda nang matatamaan sila ng sakit na ito. Naiwasan kaya nila ito kung nandoon ka? Kung hindi isinaayos ng Diyos na magkasakit sila bilang parte ng kanilang kapalaran, walang mangyayari sa kanila, kahit na hindi ka nila nakasama. Kung nakatadhana silang maharap sa ganitong uri ng malaking kasawian sa kanilang buhay, ano ang maaaring naging epekto mo kung nandoon ka sa tabi nila? Hindi pa rin naman nila ito maiiwasan, hindi ba? (Tama.) … Ang mga magulang mo ay nasa hustong gulang na; ilang beses na nilang naranasan ang ganito sa lipunan. Kung nagsasaayos ang Diyos ng isang kapaligiran upang alisin sa kanila ang bagay na ito, kung gayon, sa malao’t madali, ito ay ganap na maglalaho. Kung ang bagay na ito ay isang pagsubok sa buhay para sa kanila, at dapat nilang maranasan ito, kung gayon, ang Diyos na ang bahala kung hanggang kailan nila ito dapat maranasan. Isa itong bagay na dapat nilang maranasan, at hindi nila ito maiiwasan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). “Anuman ang gawin, isipin, o planuhin mo, hindi mahalaga ang mga bagay na iyon. Ang mahalaga ay kung kaya mong unawain at tunay na paniwalaan na ang lahat ng nilikha ay nasa mga kamay ng Diyos. Taglay ng ilang magulang ang pagpapala at tadhanang makapagtamasa ng kaligayahan sa tahanan at ng saya ng isang malaki at masaganang pamilya. Kataas-taasang kapangyarihan ito ng Diyos, at isa itong pagpapalang ibinibigay ng Diyos sa kanila. May ilang magulang na walang ganitong kapalaran; hindi ito isinaayos ng Diyos para sa kanila. Hindi sila pinagpalang matamasa ang pagkakaroon ng isang masayang pamilya, o matamasa ang pananatili ng kanilang mga anak sa piling nila. Pamamatnugot ito ng Diyos at hindi ito maipipilit ng mga tao” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Isinaalang-alang ni Mu Xi ang mga salita ng Diyos at hindi niya napigilang malugmok sa malalim na pag-iisip. Sa tuwing naiisip niyang mag-isa lamang sa bahay ang kanyang ama sa loob ng mga taong iyon, at na wala ni isa man ang naroon upang alagaan ang kanyang ama kapag mayroon itong sakit, napuno ng pakiramdam ng pagkakonsensiya at pagkakautang ang kanyang puso. Nais lamang niyang alagaan ang kanyang ama at hayaan itong magtamasa ng kaunting ginhawa, ngunit pagkatapos basahin ang mga salita ng Diyos, sa wakas ay naunawaan niya na ang pagdurusang dapat pagdaanan ng bawat tao sa buhay, at ang lahat ng mga karamdaman at kalamidad na dumarating sa kanya ay itinakda ng Diyos, at walang sinuman ang makakapagbago noon. Naalala ni Mu Xi na noong nalaman niyang lumulubha ang rayuma ng kanyang ama habang nasa bilangguan siya, labis siyang nag-alala para sa tatay niya. Natakot siya at naisip niya kung paano ba makakaraos ang kanyang ama kapag lalo pang lumubha ang kalagayan nito at walang sinumang mag-aalaga rito. Subalit nakakulong siya sa bilangguan at hindi niya magawang alagaan ito, at ang tanging magagawa niya noon ay magdasal pa sa Diyos at ipagkatiwala ang kanyang ama sa mga kamay ng Diyos. Matapos siyang makalaya mula sa bilangguan, nalaman niyang bagama’t malubha ang kalagayan ng kanyang ama, at walang sinumang nag-alaga rito, unti-unti namang bumuti ang rayuma nito. Napagtanto niya na ang kalagayan ng katawan ng isang tao at ang kanyang kaligtasan ay nakasalalay sa paunang pagtatakda at sa kataas-taasang kapangyarihan ng Diyos, at na ang pagpapasakop sa mga pamamatnugot at pagsasaayos ng Diyos at ang pagkakatiwala ng kanyang ama sa Diyos ang makatwirang bagay na dapat gawin. Nang mapagtanto ito, mas labis na napanatag ang puso ni Mu Xi, at hindi na siya labis na nag-aalala o nababalisa.

Nais ni Mu Xi na pumunta sa ibang lugar upang gampanan ang mga tungkulin niya, ngunit sa tuwing nakikita niya ang kanyang ama na pagod na pagod matapos ang mahabang araw ng pagtatrabaho at naaalala niyang mataas din ang presyon nito at buong araw na nakakaranas ng pagkahilo, muling nakadama si Mu Xi ng pag-aalinlangan, naisip niya, “Labis na naghirap ang tatay ko upang alagaan ako, dapat ba akong manatili sa bahay at alagaan siya nang mas matagal pa?” Ngunit kung gagawin niya iyon, mangangahulugang hindi niya magagampanan ang kanyang tungkulin, at nakonsensiya siya tungkol doon. Madalas na ipinagdarasal ni Mu Xi ang mga bagay na ito sa Diyos, hinihiling niya sa Diyos na bigyan siya ng determinasyon upang isagawa ang katotohanan. Kalaunan, nabasa ni Mu Xi ang isang sipi ng mga salita ng Diyos na nagbigay sa kanya ng tamang landas ng pagsasagawa na dapat niyang sundin sa kanyang magiging mga desisyon. Sabi ng Makapangyarihang Diyos: “Ang pagpapakita ba ng pagiging mabuting anak sa mga magulang ang katotohanan? (Hindi.) Ang pagiging mabuting anak sa mga magulang ay isang tama at positibong bagay, ngunit bakit natin sinasabing hindi ito ang katotohanan? (Dahil ang mga tao ay hindi nagpapakita ng pagiging mabuting anak sa mga magulang nang may mga prinsipyo at hindi nila nakikilatis kung anong uri talaga ng tao ang kanilang mga magulang.) Ang paraan kung paano dapat tratuhin ng isang tao ang kanyang mga magulang ay nauugnay sa katotohanan. Kung naniniwala ang iyong mga magulang sa Diyos at tinatrato ka nang mabuti, dapat ka bang maging mabuting anak sa kanila? (Oo.) Paano ka naging mabuting anak? Iba ang pakikitungo mo sa kanila sa pakikitungo mo sa mga kapatid. Ginagawa mo ang lahat ng sinasabi nila, at kung matatanda na sila, dapat kang manatili sa kanilang tabi upang alagaan sila, na pumipigil sa iyo na lumabas upang tuparin ang iyong tungkulin. Tama bang gawin ito? (Hindi.) Ano ang dapat mong gawin sa gayong mga pagkakataon? Depende ito sa mga pangyayari. Kung kaya mo pa rin silang alagaan habang tinutupad mo ang iyong tungkulin nang malapit sa iyong tahanan, at hindi tinututulan ng iyong mga magulang ang pananalig mo sa Diyos, dapat mong tuparin ang iyong responsabilidad bilang isang anak na lalaki o babae at tulungan ang iyong mga magulang sa ilang gawain. Kung mayroon silang karamdaman, alagaan mo sila; kung may bumabagabag sa kanila, aliwin mo sila; kung ipahihintulot ng iyong kalagayang pinansiyal, ibili mo sila ng mga bitamina na pasok sa budget mo. Subalit, ano ang dapat mong piliing gawin kung ikaw ay abala sa iyong tungkulin, walang magbabantay sa iyong mga magulang, at sila rin naman, ay nananampalatya sa Diyos? Anong katotohanan ang dapat mong isagawa? Yamang ang pagiging mabuting anak sa mga magulang ay hindi ang katotohanan, kundi isa lamang responsabilidad at obligasyon ng tao, ano, kung gayon, ang dapat mong gawin kung ang iyong obligasyon ay sumasalungat sa iyong tungkulin? (Gawing prayoridad ang aking tungkulin; unahin ang tungkulin.) Ang isang obligasyon ay hindi naman tungkulin ng isang tao. Ang pagpili na gampanan ang tungkulin ng isang tao ay pagsasagawa ng katotohanan, samantalang ang pagtupad sa isang obligasyon ay hindi. Kung ganito ang kondisyon mo, maaari mong tuparin ang responsabilidad o obligasyong ito, pero kung hindi ito pinahihintulutan ng kasalukuyang kapaligiran, ano ang dapat mong gawin? Dapat mong sabihin na, ‘Kailangan kong gawin ang aking tungkulin—iyon ang pagsasagawa ng katotohanan. Ang pagiging mabuting anak sa aking mga magulang ay pamumuhay ayon sa aking konsensiya at hindi ito pagsasagawa sa katotohanan.’ Kaya, dapat mong unahin ang iyong tungkulin at itaguyod ito. … Alin ang katotohanan: ang pagiging mabuting anak sa mga magulang o ang pagganap sa tungkulin? Siyempre, ang pagganap sa tungkulin ang katotohanan. Ang pagganap sa tungkulin sa sambahayan ng Diyos ay hindi lamang tungkol sa pagtupad sa obligasyon at paggawa ng kung ano ang dapat gawin. Ito ay tungkol sa pagganap sa tungkulin ng isang nilikha. Ito ang atas ng Diyos; ito ay obligasyon mo, responsabilidad mo. Isa itong tunay na responsabilidad, na tuparin ang iyong responsabilidad at obligasyon sa harap ng Lumikha. Ito ang hinihingi ng Lumikha sa mga tao, at ito ang dakilang usapin ng buhay. Samantalang ang pagpapakita ng pagiging mabuting anak sa mga magulang ay responsabilidad at obligasyon lamang ng isang anak. Talagang hindi ito iniatas ng Diyos, at lalong hindi ito naaayon sa hinihingi ng Diyos. Samakatwid, sa pagitan ng pagpapakita ng pagiging mabuting anak sa mga magulang at pagganap sa tungkulin, walang duda na ang pagganap sa tungkulin ng isang tao, at iyon lang, ang pagsasagawa ng katotohanan. Ang pagganap sa tungkulin bilang isang nilikha ay ang katotohanan, at isa itong obligasyon” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Naunawaan ni Mu Xi mula sa mga salita ng Diyos na ang pagiging mabuting anak ay isang positibong bagay at responsabilidad ng isang anak, ngunit ito ay isang bagay lamang na dapat gawin ng isang taong may normal na pagkatao, at hindi ito nangangahulugan na isinasagawa ng taong iyon ang katotohanan. Tanging sa paggawa ng tungkulin ng isang nilikha lamang naisasagawa ng isang tao ang katotohanan. Kapag ang tungkulin niya ay hindi nakakahadlang sa kanyang pagiging mabuting anak sa mga magulang niya, dapat niyang gawin ang lahat ng kanyang makakaya upang alagaan ang kanyang ama, dapat niya itong kausapin nang mas madalas at tulungang mapagaan ang mga alalahanin nito, dahil ito ang kanyang responsabilidad bilang isang anak. Ngunit kapag kailangan niyang gampanan ang tungkulin niya at hindi niya magawang samahan ang kanyang ama upang alagaan ito, kailangan niyang ipagkatiwala ang kanyang ama sa Diyos. Bilang isang nilikha, ang kanyang responsabilidad at obligasyon ay gampanan ang kanyang tungkulin at tapusin ang kanyang misyon. Ito ang kahulugan ng pagsasagawa sa katotohanan at ito ang dapat niyang gawin. Pagkatapos, naalala ni Mu Xi ang dalawa’t kalahating taon na ginugol niya sa bilangguan. Nakilala niya doon ang isang sister sa gitna ng kanyang pagdurusa at kawalan ng pag-asa, at nagkaroon sila ng pagkakataong tulungan at suportahan ang isa’t isa, at magkasamang magbahaginan ng mga salita ng Diyos. Unti-unti siyang nakaraos sa pamamagitan ng kaliwanagan at patnubay ng mga salita ng Diyos. Naramdaman ni Mu Xi na inaalagaan, pinoprotektahan at pinagkakalooban siya ng Diyos ng napakaraming biyaya, at kung uunahin niya ang mga damdamin ng laman kaysa sa tungkulin niya, magiging tunay na mapaghimagsik iyon. Nang mapagtanto ito, nagdasal si Mu Xi at ipinagkatiwala niya sa Diyos ang kanyang mga pangamba at alalahanin. Tinapos niya ang mga gawaing kailangang gawin sa bahay at pagkatapos ay bumili siya ng ilang nutritional supplement, mga gamot, at iba pang pangangailangan para sa kanyang ama. Pagkatapos niyon, nakipag-usap si Mu Xi sa kanyang ama at nagpunta sa ibang lugar upang gampanan ang kanyang tungkulin.

Kalaunan, narinig ni Mu Xi ang mga patotoong batay sa karanasan ng kanyang mga kapatid tungkol sa pagtrato sa mga magulang, at ito ang nagbunsod sa kanya upang magnilay. Naisip niya kung paano ginampanan ng kanyang ama ang parehong papel ng isang ina at ama sa pagpapalaki sa kanya mula noong siya ay maliit pa, at kung paano ito labis na nagsakripisyo para sa kanya. Naramdaman niya na napakalaki ng utang na loob niya sa kanyang ama, at sa tuwing hindi siya maaaring manatili sa tabi ng tatay niya upang alagaan ito, nararamdaman niyang hindi niya nagagampanan ang responsabilidad niya bilang isang anak, at nakakaramdam siya ng pagkakautang at pagkakonsensiya sa kanyang konsensiya. Ngayon, ang paggawa sa tungkulin niya nang malayo sa kanyang ama ay madalas na nakakaapekto sa kalagayan niya at nakakalimita rin sa kanya, at nais niyang malaman kung paano lulutasin ang isyung ito. Sa kanyang paghahanap at pagninilay-nilay, natagpuan niya ang siping ito ng mga salita ng Diyos: “May kasabihan sa mundo ng mga walang pananampalataya: ‘Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina.’ Nariyan din ang kasabihang ito: ‘Ang isang taong walang galang sa magulang ay mas mababa pa kaysa sa hayop.’ Napakaganda pakinggan ng mga kasabihang ito! Sa totoo lang, ang penomena na binabanggit ng unang kasabihang, sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina, ay talagang umiiral, at ang mga ito ay katunayan. Gayunpaman, ang mga ito ay penomena lamang sa loob ng mundo ng hayop. Ang mga ito ay isang uri lang ng batas na itinatag ng Diyos para sa iba’t ibang buhay na nilalang, na sinusunod ng lahat ng uri ng buhay na nilalang, kabilang na ang mga tao. Ang katunayan na ang lahat ng uri ng buhay na nilalang ay sumusunod sa batas na ito ay higit na nagpapakita na ang lahat ng buhay na nilalang ay nilikha ng Diyos. Walang buhay na nilalang ang maaaring lumabag sa batas na ito, at walang buhay na nilalang ang makakalampas dito. Kahit na ang mga medyo mabangis na karniboro tulad ng mga leon at tigre ay nag-aalaga sa kanilang mga supling at hindi nila kinakagat ang mga ito bago umabot sa hustong gulang ang mga ito. Ito ay likas na gawi ng isang hayop. Anuman ang kanilang species, sila man ay mabangis o mabait at maamo, lahat ng hayop ay nagtataglay ng ganitong likas na gawi. Ang lahat ng uri ng nilalang, kabilang ang mga tao, ay maaari lamang magpatuloy na dumami at mabuhay sa pamamagitan ng pagsunod sa likas na gawi at batas na ito. Kung hindi sila sumusunod sa batas na ito, o wala silang ganitong batas at likas na gawi, hindi sila makapagpaparami at mabubuhay. Hindi iiral ang biological chain, at gayundin ang mundong ito. Hindi ba’t totoo iyon? (Oo.) Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina ay tumpak na nagpapakita na ang mundo ng hayop ay sumusunod sa ganitong uri ng batas. Ang lahat ng uri ng buhay na nilalang ay may ganitong likas na gawi. Sa sandaling maipanganak ang mga supling, sila ay inaalagaan at tinutustusan ng mga babae o lalaki ng species na iyon hanggang sa umabot sila sa hustong gulang. Kayang gampanan ng lahat ng uri ng buhay na nilalang ang kanilang mga responsabilidad at obligasyon sa kanilang mga supling, matapat at masigasig na pinapalaki ang susunod na henerasyon. Mas lalong totoo ito pagdating sa mga tao. Ang mga tao ay tinatawag ng sangkatauhan bilang mas matataas na antas ng hayop—kung hindi nila masusunod ang batas na ito, at wala sila ng likas na gawing ito, kung gayon, ang mga tao ay mas mababa kaysa sa mga hayop, hindi ba? Samakatuwid, gaano ka man tinutustusan ng iyong mga magulang habang pinapalaki ka nila, at gaano man nila ginagampanan ang kanilang responsabilidad sa iyo, ginagawa lang nila ang dapat nilang gawin sa loob ng saklaw ng mga kakayahan ng isang nilikhang tao—likas na gawi nila ito. … Mayroon ding ilang espesyal na hayop, tulad ng mga tigre at leon. Kapag nasa hustong gulang na ang mga hayop na ito, iniiwan nila ang kanilang mga magulang, at ang ilang lalaki ay nagiging magkaribal pa nga, nangangagat, nakikipaglaban, at nakikipagtunggali kung kinakailangan. Normal lang ito, ito ay isang batas. Hindi sila napapamunuan ng kanilang mga damdamin, at hindi sila namumuhay ayon sa kanilang mga damdamin gaya ng mga tao, nagsasabing: ‘Kailangan kong suklian ang kabutihan nila, kailangan kong bumawi sa kanila—kailangan kong sundin ang aking mga magulang. Kung hindi ako magiging mabuting anak sa kanila, kokondenahin, kagagalitan ako ng ibang tao, at pupunahin nila ako habang nakatalikod ako. Hindi ko kakayanin iyon!’ Ang gayong mga bagay ay hindi sinasabi sa mundo ng hayop. Bakit sinasabi ng mga tao ang gayong mga bagay? Dahil sa lipunan at sa loob ng mga grupo ng mga tao, mayroong iba’t ibang maling ideya at karaniwang opinyon. Matapos maimpluwensyahan, masira, at mabulok ang mga tao sa mga bagay na ito, nagiging iba’t iba ang pagbibigay-kahulugan at pagharap nila sa relasyon ng magulang at anak, at sa huli ay tinatrato nila ang kanilang mga magulang bilang kanilang mga pinagkakautangan—mga pinagkakautangan na hinding-hindi nila mababayaran sa buong buhay nila. Mayroon pa ngang mga taong nakokonsensiya pagkatapos mamatay ang kanilang mga magulang, at iniisip nila na hindi sila karapatdapat sa kabutihan ng kanilang mga magulang, dahil sa isang bagay na ginawa nila na hindi nakapagpasaya sa kanilang mga magulang o hindi nagustuhan ng mga ito. Sabihin mo sa Akin, hindi ba’t kalabisan ito? Ang mga tao ay nababalot ng mga damdamin sa kanilang buhay, kaya maaari lamang silang maapektuhan at mabagabag ng iba’t ibang ideyang nagmumula sa mga damdaming ito. Ang mga tao ay namumuhay sa isang kapaligirang kinukulayan ng ideolohiya ng tiwaling sangkatauhan, kaya’t naaapektuhan at nagugulo sila ng iba’t ibang nakalilinlang na ideya, na ginagawang nakakapagod at hindi gaanong simple ang kanilang buhay kumpara sa mga ibang buhay na nilalang. Gayunpaman, sa ngayon, dahil ang Diyos ay gumagawa, at dahil ipinapahayag Niya ang katotohanan para sabihin sa mga tao ang katotohanan ng lahat ng katunayang ito, at para bigyan sila ng kakayahang maunawaan ang katotohanan, pagkatapos mong maunawaan ang katotohanan, hindi na magpapabigat sa iyo ang mga nakalilinlang na ideya at pananaw na ito, at hindi na magsisilbing gabay sa kung paano mo pangasiwaan ang relasyon mo sa mga magulang mo. Sa puntong ito, magiging mas maluwag ang buhay mo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). Pinag-isipan ni Mu Xi ang mga salita ng Diyos at nakadama siya ng kaliwanagan. Lumalabas na lahat ng uri ng nilalang ay may kakayahang maingat na alagaan at responsableng palakihin ang kanilang mga supling. Ito ay isang prinsipyo at batas na itinakda ng Diyos para sa lahat ng nilalang na may buhay, at isa itong likas na gawing ipinagkaloob ng Diyos sa kanila. Tulad ng mababangis na tigre at leon, kapag ang kanilang mga supling ay musmos pa at hindi pa kayang mamuhay nang mag-isa, maingat nilang inaalagaan at pinoprotektahan ang mga ito, hinahanapan ng pagkain, at ginagawa ang kanilang makakaya upang magbigay ng ligtas at komportableng kapaligiran para sa paglaki ng mga ito. Kung hindi nila susundin ang prinsipyong ito sa pananatiling buhay, at hindi nila aalagaan at papalakihin ang kanilang mga supling pagkatapos nilang manganak, hindi mabubuhay ang susunod nilang henerasyon, at masisira ang pagpapatuloy ng bagong buhay sa buong kaharian ng mga hayop. Ganoon din ang mga tao. Bago matutong mabuhay nang mag-isa ang kanilang mga anak, buong puso silang pinapalaki at inaalagaan ng kanilang mga magulang, dumadanas pa nga sila ng matinding paghihirap upang magawa ito, ngunit tinutupad lamang nila ang kanilang responsabilidad at obligayon bilang mga magulang, at sinusunod lamang nila ang mga prinsipyo sa pananatiling buhay na itinakda ng Diyos para sa lahat ng may buhay, at hindi ito maituturing na kabutihan. Naisip din ni Mu Xi kung paanong habang lumalaki ang mga bata, itinatanim ng mga paraalan at pamilya ang pananaw na “Ang isang taong walang galang sa magulang ay mas mababa pa kaysa sa hayop.” Ipinapahiwatig nito na kung nagagawa ng mga hayop na suklian ang kanilang mga magulang kapag lumaki na ang mga ito, tiyak na lalong mas dapat maging magalang ang isang tao sa kanyang magulang at suklian nito ang kanilang biyaya ng pag-aaruga. Kung hindi ito magawa ng isang tao, nangangahulugang wala itong pagkatao at walang anumang pagpapahalaga sa damdamin ng tao. Dahil naturuan siya sa ganitong paraan simula pagkabata, palaging itinuturing ni Mi Xu na isang kabutihang-loob sa kanya ang responsabilidad at obligasyon ng kanyang ama sa pagpapalaki sa kanya, at tinrato niya ang tatay niya na para bang ito ay pinagkakautangan niya. Sa tuwing naiisip niya na hindi niya masuklian ang biyaya ng pag-aaruga ng kanyang ama, nakakaramdam siya ng pagkakonsensiya at panunumbat sa kanyang puso, nararamdaman niya na wala siyang konsensiya. Bagama’t alam niyang ang kanyang tungkulin ay ang responsabilidad na dapat niyang tapusin bilang isang nilikha, nanatili siyang nakagapos at nalilimitahan ng mga nakalilinlang na pananaw, at natagpuan niya ang sarili niyang handang isantabi ang pagkakataong gampanan ang kanyang tungkulin at hangarin ang katotohanan. Sa ganitong paraan, naghihimagsik siya laban sa Diyos at ipinagkakanulo niiya ang Diyos! Nakita ni Mu Xi kung gaano kadesperado ang kawalan ng tamang pananaw sa mga bagay-bagay, hindi niya ganap na matukoy kung alin ang positibo at kung alin ang negatibo. Napagtanto ni Mu Xi na ang buhay niya ay kaloob ng Diyos, at kung wala ang paunang pagtatakda at kataas-taasang kapangyarihan ng Diyos, wala sana siya sa mundong ito, lalong hindi siya lalaki nang ligtas, at bahagi pa rin ng kataas-taasang kapangyarihan at pagsasaayos ng Diyos ang katunayang ipinanganak siya sa kanyang pamilya na may taos-pusong pangangalaga ng kanyang ama. Sa halip na makaramdam ng pagkakautang sa sinumang tao, dapat siyang magpasalamat sa biyaya ng Diyos. Nang mapagtanto ito, nagdasal si Mu Xi sa Diyos, “Diyos ko, iginapos ako ng mga nakalilinlang na tradisyonal na ideya sa loob ng maraming taon, at palagi kong itinuturing na kabaitan ang mga responsabilidad ng aking ama. Dahil dito, naramdaman kong nalilimitahan at nasusumbatan ako kapag hindi ko siya magawang alagaan, at nabalewala ko ang tungkulin ko. Diyos ko, ayaw ko nang maghimagsik laban sa Iyo. Nais kong magsisi sa Iyo.”

Pagkatapos, nagbasa si Mu Xi ng isa pang sipi ng mga salita ng Diyos: “Una sa lahat, pinipili ng karamihan sa mga tao na umalis ng bahay para gampanan ang kanilang mga tungkulin dahil parte ito ng pangkalahatang mga obhetibong sitwasyon, kung saan kakailanganin nilang iwan ang kanilang mga magulang; hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iiwan ang kanilang mga magulang; ito ang obhetibong dahilan. Sa isa pang banda, ayon sa pansariling pananaw, lumalabas ka para gampanan ang iyong mga tungkulin hindi dahil sa gusto mong iwan ang iyong mga magulang at takasan ang iyong mga responsabilidad, kundi dahil sa misyon ng Diyos. Upang makipagtulungan sa gawain ng Diyos, tanggapin mo ang Kanyang misyon, at gampanan ang mga tungkulin ng isang nilikha, wala kang magagawa kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tugunan ang misyon ng Diyos at gampanan ang iyong mga tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon ka ngang emosyonal na koneksiyon at mga saloobin para sa iyong mga magulang; hindi walang kabuluhan ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong mga tungkulin, kung gayon, kusang-loob kang mananatili sa kanilang tabi, palagi silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan; hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo lang ito magawa. Hindi ba’t iba ang kalikasan nito? (Oo.) Kung iniwan mo ang tahanan para iwasan ang pagiging mabuting anak at pagtupad sa iyong mga responsabilidad, iyon ay pagiging masamang anak at kawalan ng pagkatao. Pinalaki ka ng iyong mga magulang, pero hindi ka makapaghintay na ibuka ang iyong mga pakpak at agad na umalis nang mag-isa. Ayaw mong makita ang iyong mga magulang, at wala kang pakialam kapag nabalitaan mo ang pagdanas nila ng kaunting hirap. Kahit na may kakayahan kang tumulong, hindi mo ginagawa; nagpapanggap ka lang na walang narinig at hinahayaan ang iba na sabihin ang kung ano-anong gusto nila tungkol sa iyo—sadyang ayaw mo lang tuparin ang iyong mga responsabilidad. Ito ay pagiging hindi mabuting anak. Ngunit ganito pa ba ang nangyayari ngayon? (Hindi.) Maraming tao ang umalis na sa kanilang bayan, lungsod, probinsiya, o maging sa kanilang bansa para magampanan ang kanilang mga tungkulin; malayo na sila sa kanilang lugar na kinalakhan. Dagdag pa rito, hindi madali para sa kanila na makipag-ugnayan sa kanilang pamilya sa iba’t ibang kadahilanan. Paminsan-minsan, tinatanong nila ang tungkol sa kasalukuyang sitwasyon ng kanilang mga magulang mula sa mga taong galing sa parehong lugar na kinalakhan nila at nakakahinga sila nang maluwag kapag nababalitaan nilang malusog pa rin ang kanilang mga magulang at maayos pa rin na nakakaraos. Sa katunayan, hindi ka masamang anak; hindi ka pa umabot sa punto ng kawalan ng pagkatao, kung saan ni ayaw mo nang alalahanin ang iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya mo kinakailangang gawin ang ganitong pasya, kaya hindi ka masamang anak. … Kaya, sa kabuuan, mayroong kamalayan ang mga tao sa kanilang konsensiya tungkol sa mga responsabilidad na tinutupad nila sa kanilang mga magulang. Anuman ang saloobin sa mga magulang ang hatid ng kamalayang ito, ito man ay pag-aalala o pagpapasyang pumaroon sa kanilang tabi, sa alinmang paraan, hindi dapat makonsensiya o magkaroon ng mabigat na pasanin sa konsensiya ang mga tao dahil sa hindi nila matupad ang kanilang mga responsabilidad sa kanilang mga magulang sapagkat apektado sila ng mga obhetibong sitwasyon. Ang mga isyung ito, at ang iba pang katulad nito, ay hindi dapat maging problema sa mga buhay ng pananampalataya sa Diyos ng mga tao; ang mga ito ay dapat bitiwan. Pagdating sa mga paksang ito na nauugnay sa pagtupad sa mga responsabilidad ng isang tao sa mga magulang, dapat magkaroon ang mga tao nitong mga tumpak na pagkaunawa at hindi na dapat makaramdam ng pagpipigil” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 16). Mula sa mga salita ng Diyos, naunawaan ni Mu Xi na ang hindi niya pananatili sa bahay upang alagaan ang kanyang ama ay hindi kawalan ng galang sa magulang, dahil hindi naman ito nangangahulugang ayaw niyang tuparin ang mga responsabilidad niyang alagaan at manatili kasama ang kanyang ama, kundi dahil sa pag-uusig at pag-aresto ng CCP, kaya napilitan siyang lumayo sa kanyang pamilya. Dagdag pa rito, bilang isang nilikha, kailangan niyang gampanan ang kanyang tungkulin at tuparin ang kanyang mga responsabilidad at obligasyon bilang isang nilikha. Naisip ni Mu Xi ang mga banal sa buong mga kapanahunan, na iniwan ang kanilang mga magulang at pamilya para maglakbay, magpakalat at magtrabaho upang magpatotoo sa at mangaral ng ebanghelyo ng Panginoong Jesus, na sa huli ay nagpahintulot sa kanilang ipakalat ang ebanghelyo ng Panginoong Jesus sa lahat ng sulok ng mundo, na naging sanhi upang matanggap ng mga tao ang pagliligtas ng Panginoon. Ang kanilang mga sakripisyo at paggugol ay mga kilos ng kabutihan at ito rin ang pinakamakatwirang layunin. Ngayon ay isang mahalagang panahon upang ipalaganap ang ebanghelyo ng kaharian, at maraming tao ang nag-aasam sa pagpapakita ng Diyos na namumuhay sa kadiliman at hindi pa naririnig ang tinig ng Diyos, at alam ni Mu Xi na kailangan niyang mag-ambag sa gawain ng pagpapalaganap ng ebanghelyo. Nang mapagtanto ito, nakaramdam si Mu Xi ng higit na kalayaan at kapanatagan, hindi na siya namumuhay na may pakiramdam ng pagkakautang sa kanyang ama, at mas lalo niyang inialay ang kanyang puso sa kanyang tungkulin.


37. Ano ba ang Problema ng Pagkatakot sa Responsabilidad sa Aking Tungkulin?

Ni Chen Na, Tsina

Noong Hulyo 2014, nahalal ako bilang isang mangangaral. Noong panahong iyon, wala akong pagkilatis at sinundan ko lang ang katuwang kong sister sa pag-uulat sa isang lider ng distrito, na humantong sa kaguluhan sa gawain. Kalaunan, pagkatapos ng imbestigasyon, naging malinaw na may kaunting kakayahan ang lider ng distrito na gumawa ng aktuwal na gawain at sinadya ng katuwang kong sister na maghanap ng mga pagkakamali para atakihin ang lider ng distrito at guluhin ang gawain ng iglesia. Pagkatapos, napagtanto ko na ako ay nailihis, at pakiramdam ko ay nakagawa ako ng malaking kasamaan at seryosong pagsalangsang. Bagaman binigyan pa rin ako ng iglesia ng pagkakataong magsisi, natakot akong makagawa ng mas maraming pang pagsalangsang at matiwalag. Ang takot na ito ay nagdulot sa akin na mamuhay sa tuloy-tuloy na pagiging mapagbantay, hindi ko nagawang magbago ng landas. Dahil dito, natanggal ako dahil hindi ako epektibo sa aking mga tungkulin. Noong panahong iyon, naramdaman ko na mababaw ang pagkaunawa ko sa katotohanan, at na mas mabuting hindi na lang ako maglingkod bilang isang lider o manggagawa sa hinaharap, dahil kapag nakagawa ako ng mga seryosong pagsalangsang at napatalsik, mawawala ang pagkakataon kong maligtas. Naisip ko na medyo mas ligtas na gampanan ang mga karaniwang tungkulin, kung saan inaako ng mga lider ng iglesia at manggagawa ang responsabilidad sa anumang isyu, at hindi manganganib ang kaligtasan ko. Hindi ko hinanap ang katotohanan para tugunan ang problemang ito noon.

Noong Oktubre 2023, nahalal ako bilang isang lider ng distrito. Nakaramdam ako ng kaunting pangamba, iniisip ko, “Ako ang mangangasiwa sa gawain ng ilang iglesia. Paano kung magkaroon ng seryosong pagkakamali? Paano ko aakuin ang responsabilidad? Kung maiipon ang mga pagsalangsang ko, hindi ba nito sisirain ang pag-asa kong maligtas?” Pero sinabi sa akin ng konsensiya ko na sa panahon ng kapighatian kapag maraming lider at manggagawa ang naaresto, bilang isang miyembro ng iglesia, hindi ako maaaring maging labis na makasarili at umiwas sa tungkulin ko para lamang protektahan ang sarili kong mga interes. Kaya nagpasya akong makipagtulungan noong oras na iyon, at umasa ako na sa kalaunan ay mahahalal ang isang mas karapat-dapat na tao, upang makapagbitiw ako sa tungkuling ito. Hindi nagtagal, Si Sister Li Yun, na nakatrabaho ko noon, ay ipinagkanulo ng isang Hudas at hindi na siya maaaring magpakita upang gampanan ang kanyang mga tungkulin. Kaya maraming gampanin ang kinailangan kong gawin nang mag-isa. Nag-alala ako na ang hindi magandang trabaho ay maaaring makapinsala sa gawain ng iglesia at humantong sa paggawa ko ng mga pagsalangsang. Noong oras na iyon, may isang liham ng pag-uulat na kailangang asikasuhin, ngunit natakot akong magkamali at akuin ang potensyal na responsabilidad, natakot ako na baka makaapekto ito sa kinabukasan at destinasyon ko. Kaya sinabi ko kay Li Yun na hindi ko alam kung paano ito gagawin at hiniling ko sa kanya na siya ang sumulat ng liham upang matugunan ito. Bagaman hinikayat niya akong sanayin ang sarili ko sa pag-asikaso ng ganitong gampanin, nangahas pa rin akong hindi ito gawin at ipinasa ko ito sa kanya. Sa mga sumunod na pakikipagtulungan ko kay Li Yun, tinanggap ko lang ang mga gampanin na may kumpiyansa akong gawin, ngunit para sa mas mahahalaga at mapanghamong gawain, ipinasa ko ito sa kanya. Ito ay nagpabigat sa kanyang pasanin, at ang kanyang gawain ay hindi nagbunga ng magagandang resulta. Noong Nobyembre 2023, kinailangang maghalal ng dalawang bagong lider ang iglesia, at naatasan akong mangasiwa sa halalan. Naisip ko na ang pagpili at paggamit ng mga tao ay nangangailangan ng pagkilatis sa kanila. Paano kung hindi ko sila lubos na makilala at mga maling tao ang mapili ko? Dati, noong ako ay isang mangangaral, maling lider ng iglesia ang napili ko, na naging sanhi ng pagkaantala ng buhay pagpasok ng mga kapatid. Nakagawa na ako ng isang pagsalangsang, at labis akong nag-alala na baka mga maling tao ulit ang mapili ko. Naisip ko na, “Ginagampanan ko ang tungkulin ko upang maghanda ng mabubuting gawa. Hindi ko maaaring hayaang mapuno ng mga pagsalangsang ang aking talaan.” Naramdaman ko ang matinding bigat sa pag-iisip ng lahat ng ito at hindi ako makatulog sa gabi. Naisip ko, “Baka pwede kong hilingin kay Li Yun na magpanggap bilang ako at mangasiwa sa halalan. Sa ganoong paraan, kung may mangyaring hindi maganda, siya ang may responsabilidad at hindi ako.” Gayumpaman, alam kong nanganganib ang kaligtasan ni Li Yun. Kapag nagpakita siya, maaari itong humantong sa kanyang pagkaaresto, na magdudulot ng mas matinding kahihinatnan. Napagtanto ko na hindi ko maaaring gawin iyon, kaya ako na mismo ang mangangasiwa sa halalan.

Kalaunan, napagtanto kong hindi tama ang kalagayan ko at nagsimula akong magnilay sa aking sarili. Bakit ba ako takot na umako ng responsabilidad? Nagdasal ako sa Diyos, humihiling na bigyang-liwanag Niya ako para maunawaan ang mga problema ko. Pagkatapos, natagpuan ko ang mga salitang ito ng Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa pagganap ng isang tungkulin ay, una, na ito ay dapat na isang maluwag na trabaho; pangalawa, na hindi ito matrabaho o nakapapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba ito isang hindi mapagkakatiwalaang, mapanlinlang na tao? Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang niya sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nagpapalaganap ka man ng ebanghelyo, nagpapatotoo, gumagawa ng mga video, at iba pa—anuman ang iyong gawain—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang pagganap mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang isang taong natatakot na umako ng responsabilidad sa pagganap ng kanyang tungkulin, o may problema sa kanyang disposisyon? Dapat ay masasabi mo ang pagkakaiba. Ang katunayan ay hindi ito isyu ng karuwagan. Kung kayamanan ang habol ng taong iyon, o gumagawa siya ng isang bagay para sa kanyang sariling interes, paanong siya ay napakatapang? Tatanggapin niya ang anumang panganib. Subalit kapag gumagawa siya ng mga bagay-bagay para sa iglesia, para sa sambahayan ng Diyos, wala siyang tinatanggap na anumang panganib. Ang gayong mga tao ay makasarili at ubod ng sama, ang pinakataksil sa lahat. Ang sinumang hindi umaako ng responsabilidad sa pagganap ng isang tungkulin ay walang ni katiting na sinseridad sa Diyos, lalong wala siyang katapatan. Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita niya ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakauunawa sa katotohanan? Hindi; isa itong problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at ubod ng sama, hindi tunay na mananampalataya ng Diyos, at hindi nila tinatanggap ang katotohanan kahit kaunti. Dahil dito, hindi sila maliligtas. Ang mga nananampalataya sa Diyos ay dapat magbayad ng malaking halaga para makamit ang katotohanan, at makahaharap sila ng maraming balakid sa pagsasagawa nito. Dapat nilang talikuran ang mga bagay-bagay, abandonahin ang kanilang mga makalamang interes, at tiisin ang ilang pagdurusa. Saka lang nila maisasagawa ang katotohanan. Kaya, maisasagawa ba ang katotohanan ng isang taong natatakot na umako sa responsabilidad? Tiyak na hindi niya maisasagawa ang katotohanan, lalong hindi ang makamit ito. Natatakot siyang magsagawa ng katotohanan, na makaranas ng kalugihan sa kanyang mga interes; natatakot siyang mapahiya, sa panghahamak, at sa panghuhusga, at hindi siya nangangahas na magsagawa ng katotohanan. Dahil dito, hindi niya ito makakamit, at gaano karaming taon man siyang nananampalataya sa Diyos, hindi nila makakamit ang Kanyang kaligtasan” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Nang mabasa ko ang mga salita ng Diyos tulad ng “makasarili,” “taksil,” at “isa itong problema sa kanilang pagkatao,” labis akong nabalisa at nabagabag. Napagtanto ko na taglay ko nga ang mga katangiang ito. Bagaman tinanggap ko ang papel ng isang lider, wala akong tunay na pasanin. Palagi akong nag-aalala na baka mabigo akong gawin nang maayos ang mga bagay-bagay at akuin ang responsabilidad, natatakot ako na kapag nakagawa ako ng mga pagsalangsang, mawawalan ako ng pagkakataong maligtas. Kaya, mas ginusto kong gawin ang mga gampanin na walang kaakibat na responsabilidad at ipinapasa ko kay Li Yun ang mahihirap na gawain. Ako ang pangunahing responsable sa pamamahala ng mga liham ng pag-uulat. Kahit na hindi ako pamilyar sa mga prinsipyo, kaya kong makipagtulungan sa ilang gampanin sa gabay at tulong ni Li Yun. Gayumpaman, natakot ako sa responsabilidad para sa anumang potensyal na pagkakamali sa proseso. Kaya, ginamit ko ang kawalan ko ng pagkaunawa bilang dahilan para maipasa ang gawain kay Li Yun. Lalo na noong halalan sa iglesia, nang hindi ito mapangasiwaan nang personal ni Li Yun dahil sa mga panganib sa kanyang kaligtasan, natakot akong makapili ng mga maling tao, makagawa ng mga pagsalangsang, at malagay sa panganib ang sarili kong kinabukasan. Kaya gusto kong siya na ang mangasiwa ng halalan, hindi ko isinaalang-alang ang kanyang kaligtasan at kabuuang gawain ng iglesia. Pagdating sa mga bagay na may kaakibat na responsabilidad, ipinapasa ko ito sa iba, natatakot ako na kung hindi ko ito magagampanan nang maayos, magdudulot ito ng mga pagsalangsang na maaaring makaapekto sa kinabukasan at destinasyon ko. Wala akong katapatan sa Diyos at responsabilidad sa mga tungkulin ko. Napakamakasarili at kasuklam-suklam ko! Tulad ng isiniwalat ng Diyos: “Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito?” Tama nga, ako nga ay ganoong klaseng tao. Ang sinumang tao na tapat sa Diyos at may pagkatao, kapag nakita niya na nangangailangan ng kooperasyon ng mga tao ang gawain ng iglesia, ay may tungkuling pasanin ang responsabilidad, at hahanapin niya ang mga katotohanang prinsipyo para tuparin ang kaniyang mga tungkulin. Ngunit bilang isang miyembro ng sambahayan ng Diyos, hindi ko isinaalang-alang ang mga layunin ng Diyos sa tungkulin ko. Sa halip, una kong isinaalang-alang kung gaano kaseryoso ang responsabilidad na aking aakuin, at naging labis akong maingat at mapanuri. Upang protektahan ang sarili ko, ipinasa ko ang maraming mga gampanin kay Li Yun. Talagang naging makasarili at kasuklam-suklam ako! Kung hindi ako nagbago, hindi ko magagampanan nang maayos ang anumang tungkulin at magiging wala akong silbi. Sinabi ko sa sarili ko na hindi ko na maaaring takasan ang mga tungkulin ko. Kung nauunawaan ko man o hindi, dapat ko munang tanggapin ito, hanapin ang mga prinsipyo, at gawin ang aking makakaya upang maisagawa ito.

Noong katapusan ng Disyembre 2023, kinailangan ng iglesia na maghalal ng mga superbisor na magiging responsable sa gawain ng ebanghelyo at gawain ng pagdidilig. Nag-alala na naman ko, iniisip ko na, “Kapwa ang pangangaral ng ebanghelyo at pagdidilig sa mga baguhan ay mahahalagang gampanin ng iglesia. Hindi ako masyadong pamilyar sa mga miyembro ng iglesia rito. Paano kung mga hindi karapat-dapat na tao ang mapili ko at maantala ang gawain? Paano ko papasanin ang responsabilidad na ito?” Napagtanto ko na muli akong nabubuhay sa kalagayan ng pag-iingat at maling pagkaunawa. Kaya nagdasal ako sa Diyos, hiniling ko sa Kanya na gabayan akong maunawaan ang mga problema ko. Isang umaga, nabasa ko ang mga salitang ito ng Diyos: “Kinikimkim ng mga anticristo ang mga bagay na ito sa kanilang puso, na pawang maling pagkaunawa, pagkontra, paghusga, at pagtutol laban sa Diyos. Wala silang anumang kaalaman sa gawain ng Diyos. Habang inuusisa ang mga salita ng Diyos, inuusisa ang disposisyon, pagkakakilanlan, at diwa ng Diyos, nakakabuo sila ng mga gayong kongklusyon. Ibinabaon ng mga anticristo ang mga bagay na ito sa kailaliman ng kanilang puso, pinapaalalahanan ang kanilang sarili: ‘Sa pag-iingat nagmumula ang kaligtasan; mas mabuting lumipad nang walang nakakapansin; ang ibong nag-uunat ng kanyang leeg ang unang nababaril; at malungkot sa itaas! Kailanman, huwag na huwag kang maging ang ibon na nag-uunat ng kanyang leeg, huwag umakyat nang masyadong mataas; mas mataas ang inakyat mo, mas masakit ang pagbagsak.’ Hindi sila naniniwala na ang mga salita ng Diyos ang katotohanan, at hindi sila naniniwala na matuwid at banal ang Kanyang disposisyon. Tinitingnan nila ang lahat ng ito sa pamamagitan ng mga kuru-kuro at imahinasyon ng tao, at hinaharap nila ang gawain ng Diyos gamit ang mga perspektiba, kaisipan, at tusong pag-iisip ng tao, gumagamit ng lohika at pag-iisip ni Satanas para tukuyin ang disposisyon, pagkakakilanlan, at diwa ng Diyos. Maliwanag na hindi lang hindi tinatanggap o kinikilala ng mga anticristo ang disposisyon, pagkakakilanlan, at diwa ng Diyos; sa kabaligtaran, puno sila ng mga kuru-kuro, pagkontra, at paghihimagsik laban sa Diyos at wala silang kahit katiting na tunay na pagkakilala sa Kanya. Isang tandang pananong ang depinisyon ng mga anticristo sa gawain ng Diyos, sa disposisyon ng Diyos, at sa pagmamahal ng Diyos—puno ng pagdududa, at puno sila ng pag-aalinlangan at puno ng pagtatatwa at paninirang-puri dito; kung gayon, ano naman ang tungkol sa Kanyang pagkakakilanlan? Kumakatawan sa Kanyang pagkakakilanlan ang disposisyon ng Diyos; sa gayong pagtrato sa disposisyon ng Diyos, maliwanag ang kanilang pagtrato sa pagkakakilanlan ng Diyos—direktang pagtatatwa. Ito ang diwa ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikaanim na Bahagi)). “Hindi naniniwala ang ilang tao na kayang tratuhin nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagampanan ng isang tao, kung magkakaroon ng problema roon, haharapin kaagad ng sambahayan ng Diyos ang taong iyon, tatanggalin ang kanyang karapatang gampanan ang tungkuling iyon, ititiwalag siya, o paaalisin pa nga siya sa iglesia. Ganoon ba talaga iyon? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang kanyang mga intensyon, ang kanyang pag-uugali, at tinitingnan Niya lalo na kung kaya ba ng isang tao na pagnilayan ang kanyang sarili kapag nagkakamali siya, kung nagsisisi ba siya, at kung kaya ba niyang mahanap ang diwa ng problema batay sa Kanyang mga salita, maunawaan ang katotohanan, kamuhian ang kanyang sarili, at tunay na magsisi. Kung walang ganitong tamang pag-uugali ang isang tao, at ganap na silang nahaluan ng mga personal na layunin, kung puno sila ng mga tusong pakana at pagbubunyag ng mga tiwaling disposisyon, at kapag may mga dumating na problema, sila ay nagkukunwari, nanlilinlang, at nangangatwiran, at mahigpit na tumatangging akuin ang kanilang mga ginawa, kung gayon, ang ganoong tao ay hindi maliligtas. Hindi talaga nila tinatanggap ang katotohanan at ganap na silang nabunyag. Iyong mga taong hindi tama, at hindi kayang tanggapin ang katotohanan kahit kaunti, ay kung gayon mga hindi mananampalataya at maaari lamang na itiwalag. … Kung natatakot ka palagi na matiwalag, laging nagdadahilan, lagi mong pinangangatwiranan ang sarili mo, problema iyan. Kung hinahayaan mong makita ng iba na hindi mo tinatanggap ang katotohanan kahit katiting, at na hindi ka tinatablan ng katwiran, may problema ka. Magiging obligado ang iglesia na harapin ka. Kung hindi mo man lamang tinatanggap ang katotohanan sa pagganap sa iyong tungkulin at lagi kang natatakot na mabunyag at matiwalag, ang takot mong ito ay nababahiran ng intensyon ng tao at ng tiwaling satanikong disposisyon, at ng paghihinala, pag-iingat, at maling pagkaunawa. Wala sa mga ito ang mga pag-uugali na dapat mayroon ang isang tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita ko na ang mga anticristo ay hindi naniniwala sa pagiging matuwid ng Diyos o sa katunayang pinamumunuan ng katotohanan ang sambahayan ng Diyos. Naniniwala sila na kung mas malaki ang aakuin nilang responsabilidad, mas marami silang magagawang pagsalangsang, at mas kaunti ang pag-asa na mayroon sila para sa kaligtasan. Dahil dito, patuloy silang hindi nakakaunawa at nag-iingat laban sa Diyos, hindi nila kailanman ginagawa ang kanilang makakaya sa kanilang mga tungkulin. Pinoprotektahan nila ang kanilang mga sarili gamit ang mga pilosopiya para sa mga makamundong pakikitungo at labis silang makasarili at mapanlinlang. Napagtanto ko na mayroon din pala akong disposisyon ng mga anticristo. Naniwala ako na “Kung gaano kataas ang lipad, gayon din ang lagapak pagbagsak,” at “Sa pag-iingat nagmumula ang kaligtasan.” Tuwing mapipili ako bilang isang lider, nais kong tumanggi. Naniwala ako na kung hindi ako isang lider, hindi ako makakagawa ng malalaking kasamaan o madaling mabubunyag at matitiwalag. Kahit ngayon, naging isang lider ako, ginagampan ko ang tungkulin ko nang mapagbantay at may labis na pag-iingat, natatakot ako na anumang pagsalangsang na nagawa ko ay makakaapekto sa aking kalalabasan at destinasyon. Hindi ko iniisip kung paano ko tutuparin ang tungkulin ko, sa halip, napuno ng mapanlinlang na kaisipan ang isip ko. Kapag may kaakibat na responsabilidad ang mga gampanin, ipinapasa ko ang mga ito kay Li Yun. Hindi ko talaga ibinigay ang puso ko sa Diyos sa mga tungkulin ko, inilagay ko ang Diyos sa kabilang panig ng isang malalim na bangin sa aking puso, at patuloy akong nag-ingat laban sa Kanya. Wala akong anumang pagkaunawa sa matuwid na disposisyon ng Diyos. Ang totoo, tinatrato ng Diyos ang bawat tao nang patas. Pinangangasiwaan ng sambahayan ng Diyos ang bawat isa batay sa mga prinsipyo. Walang sinumang natatanggal o natitiwalag dahil sa isang pansamantalang pagsalangsang. Tinitingnan ng Diyos ang diwa ng isang tao, ang mga layunin sa likod ng kanilang mga kilos, at ang kanilang saloobin sa katotohanan. Kapag ginagambala at ginugulo ng isang tao ang gawain sa pamamagitan ng pagkilos laban sa mga prinsipyo, at patuloy niyang tinatanggihan ang katotohanan kapag nakikipagbahaginan sa kanya ang iba, na paulit-ulit nakakapinsala sa gawain ng sambahayan ng Diyos, dapat siyang tanggalin. Naisip ko ang ilang anticristo at masasamang tao na pinatalsik ng iglesia. Kapag ginagawa ang kanilang mga tungkulin, palagi nilang hinahangad ang kasikatan, pakinabang at katayuan, nilalabag ang mga pagsasaayos ng gawain at ginagawa ang mga bagay ayon sa sarili nilang kagustuhan. Kinokompetensiya pa nga nila ang Diyos para sa mga tao at kinokontrol ang mga hinirang ng Diyos. Pagkatapos makipagbahaginan ng iba at mailantad sila, hindi sila nagsisi. Sa huli, pinatalsik sila ng iglesia batay sa mga prinsipyo—ito ang pagiging matuwid ng Diyos. Kapag nakakagawa ng ilang pagsalangsang ang isang tao sa pagganap sa kanyang mga tungkulin dahil hindi niya nauunawaan ang katotohanan o dahil sa kanyang tiwaling disposisyon, pero kaya niyang tanggapin ang katotohanan, at kaya niyang pagnilayan at kilalanin ang kanyang sarili pagkatapos makipagbahaginan ng iba sa kanya, bibigyan siya ng sambahayan ng Diyos ng pagkakataon upang magsisi. Halimbawa, noong ako ay naging mangangaral, sinundan ko ang isang tao sa paggawa ng masamang gawa dahil wala akong pagkaunawa sa katotohanan. Sa pamamagitan ng pakikipagbahaginan at pakikipagtulungan ng ibang mga kapatid, nakita ko ang mga pagkakamali ko. Pagkatapos, labis kong pinagsisihan ang mga kilos ko at naging handa akong magsisi. Hindi ako pinatalsik ng iglesia, at pinayagan pa nga akong magpatuloy sa paggawa ng aking tungkulin, na nagpakita sa akin na ang sambahayan ng Diyos ay pinamumunuan ng katotohanan at katuwiran. Gayumpaman, nagkamali ako sa pagtingin sa Diyos bilang isang makamundong hari na hindi patas at hindi matuwid, na nagkokondena at nagpaparusa sa mga tao kapag nahuhuli silang gumagawa ng mali. Patuloy akong nag-alinlangan sa Diyos at nag-ingat laban sa Kanya, na isang kalapastanganan laban sa Diyos. Talagang buktok ang disposisyon ko!

Naalala ko ang katotohanan tungkol sa pagiging matapat na tao na ibinahagi sa amin ng Diyos. Kaya hinanap ko ang kaugnay na mga salita ng Diyos upang basahin. Sabi ng Makapangyarihang Diyos: “Kinalulugdan Ko ang mga hindi mapaghinala sa iba, at gusto Ko ang mga tumatanggap kaagad ng katotohanan; nagpapakita Ako ng labis na pagkalinga sa dalawang uri ng mga taong ito, dahil matatapat silang mga tao sa Aking paningin. Kung mapanlinlang ka, magiging malihim at mapaghinala ka sa lahat ng tao at bagay, kaya ang pananampalataya mo sa Akin ay maitatayo sa isang pundasyon ng paghihinala. Hindi Ko kailanman maaaring kilalanin ang ganitong pananampalataya” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). “Ang pagganap ng tao sa kanyang tungkulin ay, sa katunayan, ang pagsasakatuparan ng lahat ng likas sa loob ng tao, na ibig sabihin ay, yaong posible para sa tao. Noon lamang natutupad ang kanyang tungkulin. Ang mga depekto ng tao sa kanyang paglilingkod ay unti-unting nababawasan sa pamamagitan ng umuunlad na karanasan at ng proseso ng pagpapasailalim niya sa paghatol; hindi ito nakapipigil o nakaaapekto sa tungkulin ng tao. Yaong mga tumitigil sa paglilingkod o sumusuko at umuurong dahil sa takot na maaaring may mga sagabal sa kanilang paglilingkod ang pinakaduwag sa lahat. … Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa kapag nagawang perpekto at nagtamasa ng mga biyaya ng Diyos ang isang tao matapos magdanas ng paghatol. Ang magdusa sa kasawian ay tumutukoy sa kapag ang disposisyon ng isang tao ay hindi nagbago matapos siyang magdanas ng pagkastigo at paghatol; hindi niya nadanas na magawang perpekto kundi maparusahan. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang paghihimagsik” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Pinuno ako ng malalalim na kaisipan ng mga salitang ito ng Diyos. Oo, Paulit-ulit na sinasabi ng Diyos na gusto Niya ng matatapat na tao na kayang tanggapin ang katotohanan at napopoot sa mga mapanlinlang na tao. Itinakda ng Diyos si Noe bilang isang halimbawa na dapat nating tularan. Noong inutusan ng Diyos si Noe na magtayo ng arko, talagang humarap siya sa mga paghihirap noong panahong iyon, dahil hindi pa siya nakakagawa ng isang arko kahit kailan. Gayumpaman, hindi siya napigilan ng mga pagsubok na ito, ni hindi rin siya nag-alala sa posibleng kaparusahan kung hindi niya nagawa nang maayos ang trabaho. Basta tinanggap niya lang ang ibinigay na gawain ng Diyos, aktuwal siyang nagtungo at naghanap ng mga materyales, at nagdarasal siya sa Diyos sa tuwing nakakaranas siya ng mga paghihirap. Kung may anumang bahaging hindi ginawa nang tama, gigibain niya ito at muling itatayo. Itinayo niya ang arko nang mahigpit na nakaayon sa hinihingi ng Diyos. Dahil sa kanyang tunay na pananalig at pagpapasakop sa Diyos, natamo niya sa huli ang mga pagpapala ng Diyos. Sa pagninilay sa aking sarili, napagtanto ko na ako ay labis na mapanlinlang. Habang ginagampanan ko ang mga tungkulin ko, palagi akong natatakot na umako ng responsabilidad, nag-aalalang makagawa ng mga pagsalangsang at nawawalan ng pag-asang maligtas. Wala akong matapat na saloobin. Sa katunayan, kung iisipin ko ito, dahil sa mga tiwaling disposisyon ko at kawalan ko ng pagkaunawa sa katotohanan, hindi maiiwasan ang mga paglihis sa aking mga tungkulin. Kailangan kong matutunang tratuhin ito nang wasto, suriin kung saan ako nagkamali, magnilay sa aking sarili, at maunawaan ang aking mga tiwaling disposisyon. Kung ginawa ko ito, patuloy akong uunlad, at ang mga tungkulin ko ay bubuti rin. Kapag nakakatagpo ako ng mga bagay-bagay sa aking mga tungkulin na hindi ko malinaw na nakikita, dapat akong mas magdasal at maghanap pa, makipag-usap sa katuwang kong sister, o maghanap ng tulong mula sa mga nakatataas na lider. Hindi ko dapat gawin ang mga tungkulin ko nang pabasta-basta o takasan at iwasan ang mga ito nang dahil sa takot sa pag-ako ng responsabilidad. Halimbawa, sa pagpili at paggamit ng mga tao, kung sa simula ay pinili ko ang isang tao batay sa mga prinsipyo at sa huli ay napatunayang maling tao siya, iyon ay may kinalaman sa landas na kanyang tinahak, at hindi ako papanagutin ng sambahayan ng Diyos.

Kalaunan, napagtanto ko na may isa pa akong maling pananaw. Naniwala ako noon na bilang isang lider, kung mas malaki ang responsabilidad, mas marami rin akong maiipon na pagsalangsang, at sa huli, mawawala ang pagkakataon ko para sa kaligtasan. Inisip ko na mas ligtas na maging isang karaniwang mananampalataya. Pero ang totoo, lider man o hindi ang isang tao, kung hindi niya hahangarin ang katotohanan at hindi niya babaguhin ang kanyang mga tiwaling disposisyon, tiyak na malilipol siya sa huli. Tulad ng sinabi ng Makapangyarihang Diyos: “Ang hindi pagbabago ng disposisyon ay pakikipag-alitan sa Diyos” (Ang Salita, Vol. I. Ang Pagpapakita at Gawain ng Diyos). Sa mga itiniwalag mula sa iglesia, marami roon ay mga karaniwang mananampalataya. Ang ilan sa kanila ay nabunyag bilang masasamang tao o anticristo, habang ang iba ay nabunyag bilang mga hindi mananampalataya. Kahit na wala silang hawak na matataas na posisyon, hindi ba’t pare-pareho silang natiwalag dahil nakagambala at nakagulo sila sa gawain ng iglesia? Ang mga katunayang ito ay nagpapakita na ang pagkabunyag at pagkatiwalag ng isang tao ay walang kinalaman sa tungkulin na kanyang ginagampanan, kundi ito ay may kaugnayan sa kung naghahangad ba siya ng katotohanan at nakakaranas ng mga pagbabago sa kanyang mga disposisyon. Nang mapagtanto ko ang lahat ng ito, handa akong itama ang mga maling pananaw ko, at isabuhay ang tamang mentalidad upang magampanan ko nang maayos ang tungkulin ko bilang isang lider. Kalaunan, nagpatuloy ako sa pagpili ng mga tao na mamamahala sa gawain ng ebanghelyo at gawain ng pagdidilig. Para sa ilang indibidwal na hindi ko lubos na makilatis, nakipag-usap ako kay Li Yun at naghanap ng tulong mula sa mga nakatataas na lider. Sa huli, naihalal namin ang mga karapat-dapat na tao. Noong binitiwan ko ang pagiging mapagbantay ko, sumandig sa Diyos, at ginampanan ang tungkulin ko ayon sa mga prinsipyo, mas napanatag ako.

Sa pamamagitan ng karanasang ito, napagtanto ko na ang mga satanikong pilosopiya tulad ng “Kung gaano kataas ang lipad, gayon din ang lagapak pagbagsak,” at “Sa pag-iingat nagmumula ang kaligtasan” ay mga panlilinlang at maling paniniwala na ginagawang tiwali ang mga tao. Ang pamumuhay sa ganoong mga paniniwala ay naging sanhi lang ng pagiging mas makasarili at mapanlinlang ko, palaging nag-iingat laban sa Diyos at hindi kayang tumanggap ng tungkulin agad-agad. Hindi lang ito humantong sa espirituwal na pagsisikil at pasakit kundi naging sanhi rin ito ng pagkawala ng mga pagkakataong makamit ko ang katotohanan. Ang mga salita ng Diyos ang nagbigay-liwanag at gumabay sa akin upang maunawaan ang tiwaling disposisyon ko, at nagbigay sa akin ng ilang tunay na pagkaunawa sa matuwid na disposisyon ng Diyos. Napagtanto ko na anuman ang gawin ng Diyos, ginagawa Niya ito para sa ating kaligtasan.


38. Ang Aking Pinili

Ni Shara, Pilipinas

Maagang pumanaw ang aking mga magulang, kaya mula pagkabata, ako at ang dalawa kong kapatid na babae ay lumaki kasama ang aming lola, at ang lola namin ang nangaral ng ebanghelyo ng Panginoong Jesus sa amin. Madalas kaming nananalangin sa Panginoon at sumasama sa aming lola sa simbahan tuwing Linggo. Pagpanaw ng aming lola, kinupkop kami ng aming tiyahin at tiyuhin, tinrato kami na parang sarili nilang mga anak. Madalas sabihin ng tiyahin namin sa amin na ang pag-aaral ang pinakamahalagang bagay sa buhay at na ito ang susi sa pagkakaroon ng magandang kinabukasan. Isinapuso ko ang mga salitang ito, iniisip na anuman ang mangyari, hindi ko maaaring isuko ang aking pag-aaral. Masigasig talaga akong nag-aral at iginiit kong pumasok sa paaralan kahit na kapag may sakit ako. Palaging kabilang sa mga nangunguna sa klase ang aking mga grado, at nakatanggap ako ng maraming parangal at sertipiko.

Noong 2020, matapos sumiklab ang pandemya ng COVID-19, tumigil ako sa pagpunta sa simbahan, at nagsimulang magbasa ng Bibliya sa bahay. Nagkaroon ako ng inspirasyon mula sa mga santo sa Bibliya na inialay ang buhay nila sa Diyos, at unti-unti, nakabuo ako ng pagnanais na maglingkod sa Diyos. Nagsimula akong maghanap ng mga grupo sa online na puwede kong makatipon, at noong Agosto 2020, may isang kaibigan sa Facebook na nag-anyaya sa akin na dumalo sa isang online na pagtitipon. Sa pagtitipon na iyon, pinatotohanan nila sa akin ang gawain ng Makapangyarihang Diyos sa mga huling araw. Noong una kong nabasa ang mga salita ng Makapangyarihang Diyos, lubos akong naantig at nasabik, dahil may awtoridad ang mga salita ng Makapangyarihang Diyos at ibinunyag nito ang maraming hiwagang hindi ko pa nauunawaan noon. Dahil dito, naging masigasig ako sa pagdalo sa mga online na pagtitipon, at sa libre kong oras, nanood ako ng maraming pelikula mula sa Ang Iglesia ng Makapangyarihang Diyos at ng mga patotoong batay sa karanasan ng mga kapatid. Napuno ng kagalakan at panustos ang aking puso.

Hindi nagtagal, nagsasagawa na ako ng pagdidilig sa mga baguhan online. Dahil sa pandemya, nagawa ko lang tapusin ang pag-aaral ko online at nagkaroon ako ng maraming libreng oras, kaya hindi naging masyadong mahirap balansehin ang aking mga tungkulin at pag-aaral. Paglipas ng panahon, nagsimulang mag-alala ang aking tiyuhin at tiyahin na maaapektuhan ng aking mga tungkulin ang aking pag-aaral, at kaya hiniling nila sa akin na tumigil sa pagdalo sa mga online na pagtitipon. Medyo nag-alala ako, iniisip na, “Kung hindi ako pahihintulutang dumalo sa mga online na pagtitipon, paano ko gagawin ang mga tungkulin ko? Kamakailan lang, parami nang paraming ang mga baguhang nagsisimulang tumanggap sa gawain ng Makapangyarihang Diyos, at kung hindi ko sila madidiligan nang maayos, magdurusa ang buhay nila. Magiging kasalanan ko iyon at tiyak na magdudulot iyon sa aking ng pagkakonsensiya.” Dahil dito, pinili kong ipagpatuloy ang paggawa ng aking mga tungkulin. Isang araw, nagpadala ng mensahe ang lider sa akin, tinatanong kung gusto kong gawin ang tungkulin ko nang full-time. Labis akong natuwa at kaagad na pumayag pagkatanggap ko ng mensaheng ito, dahil sa wakas ay magagamit ko na ang buong oras ko sa paggugugol ng sarili ko sa Diyos, at matutupad na ang hangarin kong maglingkod sa Diyos habambuhay. Pero may ilang alalahanin din ako, habang iniisip ko, “Kung gagawin ko nang full-time ang mga tungkulin ko, ano ang mangyayari sa aking pag-aaral? Kung titigil ako sa pag-aaral, ano ang magyayari sa kinabukasan ko? Ano ang mararamdaman ng aking tiyuhin at tiyahin? Umaasa pa rin silang aalagaan ko sila balang araw, at na susuklian ko ang pagmamahal at mga pagsisikap nila sa pagpapalaki sa akin.” Sa sandaling iyon, nabasa ko ang dalawang sipi ng mga salita ng Diyos: “Anuman ang tungkuling ginagampanan ng isang tao, ito ang pinakanararapat na bagay na magagawa nila, ang pinakamaganda at pinakamakatarungang bagay sa gitna ng sangkatauhan. Bilang mga nilikha, dapat gampanan ng mga tao ang tungkulin nila, at saka lamang sila makatatanggap ng pagsang-ayon ng Lumikha. Namumuhay ang mga nilikha sa ilalim ng kapangyarihan ng Lumikha, at tinatanggap nila ang lahat ng ibinibigay ng Diyos at lahat ng nagmumula sa Diyos, kaya dapat nilang tuparin ang kanilang mga responsabilidad at obligasyon. Ito ay ganap na natural at may katwiran, at inorden ng Diyos. Mula rito ay makikita na, ang paggampan ng mga tao sa tungkulin ng isang nilikha ay mas makatarungan, maganda, at marangal kaysa sa anumang iba pang bagay na nagawa habang namumuhay sa lupa; wala sa sangkatauhan ang mas makabuluhan o karapat-dapat, at walang nagdudulot ng mas malaking kabuluhan at halaga sa buhay ng isang nilikhang tao, kaysa sa paggampan sa tungkulin ng isang nilikha. Sa lupa, tanging ang grupo ng mga taong tunay at taos-pusong gumaganap ng tungkulin ng isang nilikha ang siyang mga nagpapasakop sa Lumikha. Hindi sumusunod sa mga makamundong kalakaran ang grupong ito; nagpapasakop sila sa pamumuno at pamamatnubay ng Diyos, nakikinig lamang sa mga salita ng Lumikha, tumatanggap sa mga katotohanang ipinapahayag ng Lumikha, at namumuhay ayon sa mga salita ng Lumikha. Ito ang pinakatunay, pinakamatunog na patotoo, at ito ang pinakamagandang patotoo ng pananampalataya sa Diyos. Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat na alalahanin—ito ay isang positibong bagay. … Bilang isang nilikha, kapag humarap ang isang tao sa Lumikha, kailangan niyang gampanan ang kanyang tungkulin. Ito ay isang bagay na talagang nararapat gawin, at dapat niyang tuparin ang responsabilidad na ito. Sa kondisyon na ginagampanan ng mga nilikha ang kanilang mga tungkulin, nakagawa ang Lumikha ng mas higit na dakilang gawain sa sangkatauhan, isinakatuparan Niya ang isang karagdagang hakbang ng gawain sa mga tao. At anong gawain iyon? Tinutustusan Niya ang sangkatauhan ng katotohanan, na tinutulutan silang makamit ang katotohanan mula sa Diyos habang ginagampanan nila ang kanilang mga tungkulin at sa ganoong paraan ay naiwawaksi ang kanilang mga tiwaling disposisyon at nadadalisay sila, natutugunan nila ang mga layunin ng Diyos at tumatahak na sila sa tamang landas sa buhay, at, sa huli, nagagawa nilang matakot sa Diyos at umiwas sa kasamaan, magtamo ng ganap na kaligtasan, at hindi na mapasailalim sa mga pagpapahirap ni Satanas. Ito ang epektong layong makamit sa huli ng pagpapagampan ng Diyos sa mga tao sa mga tungkulin” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). “Bilang mga miyembro ng sangkatauhan at tapat na mga Kristiyano, pananagutan at obligasyon nating lahat na ialay ang ating isipan at katawan para sa katuparan ng atas ng Diyos, dahil ang ating buong pagkatao ay nagmula sa Diyos, at ito ay umiiral salamat sa kataas-taasang kapangyarihan ng Diyos. Kung ang mga isipan at katawan natin ay hindi para sa atas ng Diyos at sa makatarungang kapakanan ng sangkatauhan, ang ating mga kaluluwa ay hindi magiging karapat-dapat sa harap niyong mga naging martir para sa atas ng Diyos, at lalong mas mahihiya sa harap ng Diyos, na naglaan sa atin ng lahat ng bagay” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Malinaw na sinasabi sa atin ng mga salita ng Diyos na ang paglalaan ng katawan at isipan natin sa pagtupad sa atas ng Diyos at sa pagpapalaganap ng Kanyang ebanghelyo ay ating responsabilidad at obligasyon. Kung hindi nakalaan ang katawan at isip natin sa atas ng Diyos at ginugugol lang natin ang ating buhay sa pamumuhay para sa laman, walang kabuluhan ang ating buhay. Umaasa ang Diyos na magagawa natin ang mga tungkulin natin at hindi natin sasayangin ang oras natin. Ako ay isang nilikha, at at ang buhay ko ay mula sa Diyos, kaya dapat kong gawin ay ang aking mga tungkulin. Mula sa mga salita ng Diyos, napagtanto ko rin na ang paggawa ng aking tungkulin ay ang landas sa pagkamit ng kaligtasan at pagpeperpekto, at na kung tumigil ako sa paggawa ng aking mga tungkulin, magiging hungkag ang aking buhay, at mawawalan ng kabuluhan ang aking buhay nang walang pagsang-ayon ng Diyos. Binigyan ako ng tapang ng mga salita ng Diyos, at nakabuo ako ng pagnanais na mapalugod ang Diyos at ilaan ang buhay ko sa Kanya. Bagaman handa akong isuko ang lahat kasama ang aking pag-aaral para gawin ang mga tungkulin ng isang nilikha, nag-alala rin ako tungkol sa kung ano ang mangyayari sa kinabukasan ko kung isusuko ko ang aking pag-aaral. Inisip ko kung magagawa ko bang makahanap ng magandang trabaho nang walang diploma, at kung masusuportahan ko ba ang sarili ko sa hinaharap. Naalala ko rin ang madalas sabihin ng aking tiyahin, “Ang edukasyon ang pinakamahalagang bagay sa buhay. Ang kaalaman ang pinakamahalagang ari-arian, isang bagay na hindi mananakaw, at ang susi sa isang magandang kinabukasan.” Naisip ko na kung hindi ko pagbubutihan ang pag-aaral ko, hindi ako makakukuha ng magandang trabaho, at hindi magkakaroon ng matatag na buhay. Mas lalo akong nabalisa at nag-alala sa pag-iisip na ito. Sa puntong ito, may dalawa o tatlong buwan na lang ako bago magtapos ng hayskul, kaya ginusto ko munang tapusin ang pag-aaral ko. Sa ganitong paraan, nag-aral ako habang ginagawa ang mga tungkulin ko sa iglesia. Ginusto kong gawing maigi ang dalawa nang sabay, pero mahirap talaga ito. Minsan kinailangan kong gumawa ng takdang-aralin at magdilig ng mga baguhan, at hindi magawang kumalma ng aking puso. Naalala ko isang araw, binigyan ako ng kaunting takdang-aralin, at nang nakita ko kung gaano karami ang mga ito, napaisip ako kung ano kaya ang mangyayari sa mga tungkulin ko kung susubukin kong tapusin ang lahat ng ito. Bukod pa rito, nang binasa ko ang materyal na pinag-aaralan ko, naging sobra akong hindi komportable dahil karamihan ng nilalaman ng kurso ay hindi naaayon sa katotohanan, at sinalungat pa nga ng ilan ang katotohanan at itinanggi ang pag-iral ng Diyos. Nagdulot ito sa akin ng malaking pasakit at kaguluhan sa aking kalooban. Pakiramdam ko ay nabubuhay ako sa dalawang mundo: isang mundo ng liwanag at isang mundo ng kadiliman, at na nakatayo ako na may isang paa sa liwanag at is apa sa kadiliman. Sa puntong ito, sa wakas ay napagtanto ko na kailangan kong mamili sa pagitan ng aking pag-aaral at aking mga tungkulin.

Binasa ko ang isang sipi ng mga salita ng Diyos: “May ilang tao na pumipili ng isang magandang kurso sa kolehiyo at pagkatapos ay nakakatagpo ng isang kasiya-siyang trabaho pagkaraang makapagtapos at gumagawa ng matagumpay na unang hakbang sa paglalakbay sa kanilang mga buhay. May ilang tao na natututo at nagiging dalubhasa sa maraming iba’t ibang kasanayan ngunit kailanman ay hindi makahanap ng trabaho na angkop sa kanila o hindi kailanman makahanap ng posisyon, lalo na ng isang karera; sa simula ng kanilang paglalakbay sa buhay, natatagpuan nila ang kanilang mga sarili na nahahadlangan sa bawat liko, dinadagsa ng mga ligalig, madilim ang hinaharap at walang katiyakan ang kanilang mga buhay. Ang ilang tao ay masigasig sa kanilang pag-aaral, ngunit halos napapalampas ang lahat ng kanilang mga pagkakataon na makatanggap ng mas mataas na pinag-aralan; tila itinadhanang kailanman ay hindi magtamo ng tagumpay at ang kanilang kauna-unahang hangarin sa paglalakbay sa kanilang buhay ay nililipad ng hangin. Hindi alam kung ang daraanan ay patag o mabato, nararamdaman nila sa kauna-unahang pagkakataon kung gaano kapuno ng mga pagbabago ang tadhana ng tao, kung kaya’t itinuturing ang buhay nang may pag-asa at pangamba. May ilang tao, kahit hindi gaanong nakapag-aral, ay nakapagsusulat ng mga aklat at nakapagtatamo ng kaunting katanyagan; ang ilan, bagaman halos ganap na walang pinag-aralan, ay kumikita ng pera mula sa negosyo at dahil doon ay nasusuportahan ang kanilang mga sarili…. Anumang trabaho ang pinipili ng isang tao, paano man siya naghahanap-buhay: may anumang kontrol ba ang mga tao kung gumagawa man sila ng tamang pagpili o maling pagpili sa mga bagay na ito? Sumasang-ayon ba ang mga bagay na ito sa kanilang mga pagnanais at kapasyahan? Karamihan sa mga tao ay nagnanais ng mga sumusunod: na mabawasan ang kanilang pagtatrabaho at kumita nang mas malaki, na hindi magtrabaho sa ilalim ng araw at ng ulan, manamit nang maganda, magningning at kuminang sa lahat ng dako, pangibabawan ang iba, at magdala ng karangalan sa kanilang mga ninuno. Umaasam ang mga tao na maging perpekto, subalit kapag ginawa na nila ang mga unang hakbang sa paglalakbay sa kanilang mga buhay, unti-unti nilang naiintindihan kung gaano kaimperpekto ang tadhana ng tao, at sa kauna-unahang pagkakataon ay tunay nilang nauunawaan ang katunayan na, bagaman maaaring makagawa ang isang tao ng mapangahas na mga plano para sa sariling kinabukasan at bagaman ang isang tao ay maaaring magtanim sa isip ng mapangahas na mga pantasya, walang sinuman ang may kakayahan o may kapangyarihan na isakatuparan ang kanyang sariling mga pangarap, at walang sinuman ang nasa posisyon na kontrolin ang kanyang sariling kinabukasan. Palaging magkakaroon ng ilang agwat sa pagitan ng mga pangarap ng isang tao at sa mga realidad na dapat niyang harapin; ang mga bagay ay hindi kailanman ayon sa ninanais ng isang tao, at sa harap ng ganoong mga realidad ay hindi kailanman makakamit ng mga tao ang kasiyahan o katiwasayan. May ilang tao na gagawin ang anumang maaaring gawin, magpupunyagi nang husto at gagawa ng malalaking sakripisyo para sa kapakanan ng kanilang mga hanapbuhay at hinaharap, sa pagtatangka na baguhin ang kanilang sariling kapalaran. Subalit sa katapusan, kahit na matupad nila ang kanilang mga pangarap at ninanais sa pamamagitan ng kanilang sariling pagsisikap, hindi nila kailanman mababago ang kanilang mga kapalaran, at gaano man kasidhi nilang subukin, hindi nila kailanman malalampasan ang naitakda na sa kanila ng tadhana. Kahit ano pa ang mga pagkakaiba sa kakayahan, talino, at determinasyon, ang mga tao ay pantay-pantay lahat sa harap ng tadhana, na hindi tumitingin sa pagkakaiba ng malaki o maliit, ng mataas o mababa, ng pinaparangalan o hinahamak. Ang pinagsisikapang hanapbuhay, ang ginagawa ng isang tao upang kumita, at kung gaano karami ang natitipong kayamanan ng isang tao sa buhay ay hindi napagpapasyahan ng sariling mga magulang, ng sariling mga talento, ng sariling mga pagpupunyagi o sariling mga ambisyon, at sa halip ay itinadhana ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Matapos kong basahin ang mga salita ng Diyos, naunawaan ko na ang aking kapalaran at kinabukasan ay wala sa aking mga kamay, at hindi rin nakadepende ang mga ito sa aking mga pagsisikap. Ang mga bagay na ito ay ganap na itinakda ng Lumikha. Palagi noong sinasabi ng tiyahin ko na ang kaalaman ay susi sa isang magandang kinabukasan at walang kapantay na kayamanan, at ang mga salitang ito ay malalim na nag-ugat sa aking puso, pinaniniwala ako na iyon ang katotohanan. Madalas kong sinasabi sa sarili ko na anuman ang mangyari, hindi ko dapat ihinto ang aking pag-aaral, dahil ito ang susi sa isang matagumpay na hinaharap, at kung titigil ako sa pag-aaral, hindi magbabago ang aking kapalaran. Ayaw kong lumaking mahirap o mamatay na mahirap, kaya’t nag-aral ako nang mabuti. Pero ngayon, napagtanto ko na ang mga salitang itinanim sa aking puso ay iyong mga ginamit ni Satanas para ilihis ang mga tao, na nagiging dahilan para salungatin natin ang Diyos at itanggi ang Kanyang kataas-taasang kapangyarihan at mga pagsasaayos, pinaniniwala tayo na ang magandang kapalaran ay nakadepende sa sarili nating pagsisikap, at na ang kapalaran ng isang tao ay nasa sarili niyang mga kamay, na nag-uudyok sa ating tanggihan ang katotohanan na ang kapalaran ng tao ay nasa mga kamay ng Lumikha. Nagtaka ako kung bakit maraming taong may matataas na pinag-aralan o nag-aral ng magagandang kurso sa kolehiyo ang nauuwi sa mga propesyon at yamang malayong-malayo sa mga inaasahan nila. May ilang nagiging yaya pagkatapos ng graduation, may ilang nagiging magsasaka, may ilang napupunta sa pagtitinda, at may ilang hindi man lang nakakahanap ng trabaho. Sa kabilang banda, maraming taong hindi talaga nakapag-aral, o hindi man lang nag-aral nang mabuti, ang mayaman at sikat na ngayon. Sa pagninilay-nilay sa mga bagay na ito, naunawaan ko na wala sa ating mga kamay ang ating kapalaran, kundi nasa mga kamay ng Diyos. Gaya ng sinabi ng Panginoong Jesus: “Kaya nga sinasabi ko sa inyo, Huwag kayong mangabalisa sa inyong pamumuhay, kung ano baga ang inyong kakanin, o kung ano ang inyong iinumin; kahit ang sa inyong katawan, kung ano ang inyong daramtin. Hindi baga mahigit ang buhay kay sa pagkain, at ang katawan kay sa pananamit? Masdan ninyo ang mga ibon sa langit, na hindi sila nangaghahasik, ni nagsisigapas, ni nangagtitipon man sa mga bangan; at sila’y pinakakain ng inyong Ama sa kalangitan. Hindi baga lalong higit ang halaga ninyo kay sa kanila?” (Mateo 6:25–26). Mula sa mga salita ng Diyos, naunawaan ko na ang Diyos ang pinagmumulan ng lahat ng ating pangangailangan, na Siya ang nagkakaloob ng lahat ng ating pangangailangan, at na hindi ko kailangang mag-alala tungkol sa anuman. Tungkol naman sa aking hinaharap—kung magkakaroon ako ng pagkaing makakain, bahay na matitirahan, o kung makakahanap ako ng magandang trabaho, hindi ko kailangang mag-alala, kailangan ko lang na hanapin ang Diyos at ipagkatiwala ang lahat sa Kanya, at ang Diyos ang mamamatnugot at magsasaayos ng lahat ng bagay. Sa sandaling iyon, nakaramdam ako ng kapanatagan, at nagpasya akong itigil ang aking pag-aaral at pagtuunan ang aking mga tungkulin. Pero nabahala ako na baka hindi ito sang-ayunan ng aking pamilya, at naramdaman kong may pagkakautang ako sa kanila. Marami silang pinagdaanan para mapalaki ako. Madalas na nag-oovertime ang aking tiyuhin at kumuha siya ng part-time na trabaho para kumita ng mas maraming pera para suportahan kami. Minsan, pinipili niyang hindi kumain para matiyak na mayroon kaming sapat na makakain. Nagdulot ng matinding pagkabagabag sa akin ang mga kaisipang ito, pero kung isusuko ko ang aking mga tungkulin para masuklian sila, hindi mapapanatag ang aking konsensiya.

Kalaunan, nabasa ko ang isang sipi ng mga salita ng Makapangyarihang Diyos na nagbigay-kalutasan sa aking problema. Sabi ng Makapangyarihang Diyos: “Nilikha ng Diyos ang mundong ito at dinala rito ang tao, isang buhay na nilalang na pinagkalooban Niya ng buhay. Dahil dito, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanilang paglaki hanggang sa kanilang pagtanda. Sa panahon ng prosesong ito, walang nakadarama na umiiral at lumalaki ang tao sa ilalim ng pangangalaga ng Diyos; sa halip, naniniwala sila na ang tao ay lumalaki sa ilalim ng biyaya ng pagpapalaki ng mga magulang, at na ang sarili niyang instinto sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng kanyang buhay, na pagtitiyaga ang pinagmumulan ng pag-iral ng buhay niya, at na ang mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang nababatid ang tao, at sa ganitong paraan niya inaaksaya ang buhay na ipinagkaloob sa kanya ng Diyos…. Wala kahit isang tao, na pinangangalagaan ng Diyos sa araw at gabi, ang nagkukusang sumamba sa Kanya. Patuloy lang na gumagawa ang Diyos sa taong wala Siyang anumang inaasahan, ayon sa naplano na Niya. Ginagawa Niya iyon sa pag-asang balang araw, magigising ang tao mula sa panaginip nito at biglang matatanto ang halaga at kahulugan ng buhay, ang halagang ibinayad ng Diyos para sa lahat ng Kanyang ibinigay sa kanya, at ang masidhing pananabik ng Diyos na manumbalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Mula sa mga salita ng Diyos, naunawaan ko na ang Diyos ang tumutustos sa lahat, at na kahit na tila ang pamilya natin ang nag-aalaga sa atin, sa likod ng mga eksena, ang Diyos talaga ang nagsasaayos ng mga bagay-bagay at nagbabantay sa atin sa buong buhay natin. Bigla kong naalala noong bata pa ako at ang aking mga kapatid, kahit wala ang pag-aalaga ng aming mga magulang, namuhay pa rin kami nang maayos. Saanman kami manirahan, ang mga taong nakasalamuha namin ay palaging mababait at itinuring kaming parang mga sarili nilang anak. Naalala ko rin noong pitong taong gulang ako, isang beses habang tumatawid kami ng aking kapatid sa kalsada, may biglang paparating na sasakyan na muntik nang bumangga sa amin. Napahinto kami ng kapatid ko sa takot, pero bigla ring huminto ang sasakyan at hindi kami nasaktan. Sa isa pang pagkakataon, muntik na rin akong masagasaan ng isang traysikel habang tumatawid sa kalsada, pero bigla rin itong huminto at hindi rin ako nasaktan. Habang iniisip ang mga insidenteng ito, napaiyak ako nang labis. Palaging nasa tabi ko ang Diyos, nagbabantay at nagpoprotekta sa akin, pero hindi ko ito napagtanto noon. Akala ko, lahat ng mayroon ako ay bunga ng pagsasakripisyo at pagsisikap ng aking tiyuhin at tiyahin. Ang pasasalamat ko sa kanila ay hindi nawala sa aking isipan at hinangad kong masuklian sila. Mula sa mga salita ng Diyos, naunawaan ko na ang lahat ng mayroon ako ay bunga ng pagmamahal at pagkalinga ng Diyos, at na ang Diyos ang Siyang pinakakarapat-dapat sa aking pagmamahal at pasasalamat. Bilang isang nilikha, may tungkulin at responsabilidad ako na gawin ang mga tungkulin ng isang nilikha. Pagkatapos, nanalangin ako sa Diyos, hinihiling sa Kanya na bigyan ako ng tapang para sabihin sa aking pamilya ang aking desisyon.

Isang gabi, nagpadala ako ng mensahe sa aking tiyahin, at ito ang isinulat ko: “Tiya, noong bata pa ako, ibinahagi ni lola sa akin at sa aking mga kapatid ang ebanghelyo ng Panginoong Jesus, itinuro niya sa amin kung paano manalangin sa Diyos, at ipinaunawa niya sa amin na ang Diyos ang Lumikha. Nakita ko kung gaano kadakila at kabuti ang Diyos, na isinakripisyo Niya ang lahat para sa sangkatauhan, at na pinapatawad Niya tayo kahit gaano karaming kasalanan mayroon tayo. Dahil ginagawa ng Diyos ang lahat para sa atin, bakit hindi natin magawang mga tao ang ating tungkulin sa gitna ng pamamahala ng Diyos? Dahil dito, napagpasyahan kong paglingkuran ang Diyos. Nagkatawang-tao muli ang Panginoon, at Siya ay ang Makapangyarihang Diyos, at ginagampanan Niya ang gawain ng paghatol at paglilinis para palayain ang mga tao mula sa kasalanan. Nais kong ilaan ang lahat ng aking oras sa aking mga tungkulin at sa pagtupad ng pangako ko sa Diyos. Sana ay matanggap ninyo ang aking desisyon.” Matapos kong ipadala ang mensaheng ito, pakiramdam ko ay nawalan ako ng tinik sa aking lalamunan, at gumaan nang husto ang aking pakiramdam.

Kinabukasan ng umaga, sinabi sa akin ng tiyahin ko, “Shara, sigurado ka na ba sa desisyong ito? Paano ang kinabukasan mo? Nagpakahirap ang tiyuhin mo para sa iyo, tapos ganoon mo lang kadali isusuko ang iyong pag-aaral?” Marami pang masasakit na salita ang sinabi ng tiyahin ko, at labis akong nasaktan sa mga sinabi niya. Pagkatapos ay tinanong ako ng tiyahin ko, “Nag-aaral ka pa rin ba?” Sumagot ako, “Hindi, hindi na po.” Labis siyang nagalit nang marinig ito at lumakas ang boses niya, “Ano? Hindi ka na nag-aaral? Ano ba ang iniisip mo? Nagpakahirap kami ng tiyuhin mo sa pagtatrabaho para mapag-aral ka, at ganito mo kami tatratuhin? Akala ko ikaw ang pinakamabait at pinakamatalino sa inyong magkakapatid, pero parang nagkamali pala ako. Labis mo kaming binigo!” Hindi ko napigilan ang pagdaloy ng mga luha sa aking mga mata, alam kong nagbayad sila ng malaking halaga para sa akin, pero ramdam kong tama ako sa pagpili sa aking mga tungkulin. Pero ilang beses man ako magpaliwanag, sadyang hindi pa rin ako maunawaan ng aking tiyahin. Kalaunan, habang nasa kusina, nagpadala ako ng mensahe sa isang kapatid, sinasabi sa kanya ang aking pinagdadaanan. Pinalakas ng kapatid ang loob ko at ipinadala sa akin ang isang sipi mula sa mga salita ng Diyos: “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga kamag-anak na hindi nananampalataya. Gayunman, para sa Akin, hindi ka rin dapat na sumuko sa kahit anong mga puwersa ng kadiliman. Magtiwala ka sa Aking karunungan upang makalakad sa perpektong daan; huwag hayaan ang mga pakikipagsabwatan ni Satanas na makapangyari. Gawin ang lahat ng makakaya mo para ilagay ang puso mo sa harap Ko, at pagiginhawahin kita at bibigyan ka ng kapayapaan at kagalakan. Huwag magsikap na maging isang bagay sa harap ng ibang mga tao; hindi ba’t mas mahalaga at matimbang ang bigyan Ako ng kasiyahan? Sa pagbibigay ng kasiyahan sa Akin, hindi ka ba higit na magkakaroon ng walang-hanggan at panghabambuhay na kapayapaan at kaligayahan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Ang mga salita ng Diyos ay umantig sa aking puso at nagbigay sa akin ng lakas, at naramdaman kong pinalalakas ng Diyos ang loob, pinaaalalahanan, at hinihikayat Niya ako. Alam kong ginagamit ni Satanas ang aking pamilya para tuksuhin at atakihin ako, para panghinaan ako ng loob at mapaatras ako, pero hindi ako maaaring sumuko kay Satanas. Paano man ako tratuhin ng pamilya ko, kailangan kong manindigan sa aking patotoo para mapahiya si Satanas! Nanalangin ako sa Diyos, “O Diyos, inaatake ako ni Satanas, at ako ay mahina at walang lakas. Pakibigyan Mo ako ng lakas, bantayan Mo ang aking puso, at ilayo Mo ako sa mga pakana ni Satanas.” Matapos ang aking panalangin, nagkaroon ako ng tapang at naging handang sumandig sa Diyos para harapin ang susunod na mga sitwasyon. Makalipas ang ilang sandali, dumating ang aking tiyuhin. Nang makita ko siya at hindi ko napigilang muling kabahan. Sinabi ng aking tiyuhin, “Gusto mong umalis at maglingkod sa Diyos sa iglesia. Iyon ba talaga ang gusto mo?” Tumango ako. Muli niyang tinanong, “Sigurado ka ba sa iyong desisyon?” Sumagot ako, “Opo.” Akala ko ay magagalit nang husto ang aking tiyuhin pero sa aking gulat, sinabi niya, “Sige, kung iyan ang desisyon mo, hindi na kita pipigilan. Shara, nangako ako sa iyong ina na aalagaan kita at iyong mga kapatid at sisiguraduhin kong makatatanggap kayo ng edukasyon, at ngayong naibigay ko na iyon sa inyo, hindi ko na panghihimasukan pa ang iyong desisyon. Basta’t hindi mo pagsisihan ang iyong desisyon sa huli, gawin mo ang gusto mo.” Sa puntong iyon, hindi ko napigilang maiyak; hindi ko talaga inasahan na magiging labis na kalmado ang aking tiyuhin. Nakita ko na ang lahat ng nasa paligid ko ay nasa ilalim ng kataas-taasang kapangyarihan ng Diyos, na ito ay gawa ng Diyos, at pinasalamatan ko ang Diyos mula sa kaibuturan ng aking puso!

Pero sa gulat ko, isang araw, bigla na lang nagbago ang isip ng aking tiyuhin at ipinagpilitan niyang makipagkita sa mga kapatid, sinasabing hindi ako puwedeng umalis hangga’t hindi ito nangyayari, kinailangan kong ibigay sa kanya ang aking cellphone nang alas-8 ng gabi at hindi ako nakadalo sa pagtitipon, at kung tatanggi akong ibigay ang aking cellphone, palalayasin niya ako. Natakot talaga ako nang narinig kong sabihin niya iyon. Dahil napakahigpit ng aking tiyuhin, hindi ako nangahas na suwayin ang mga utos niya, pero may mga baguhan ding kailangang diligan nang alas-8 ng gabi, at kung kukuhain ng aking tiyuhin ang aking cellphone, paano ko sila madidiligan? Habang iniisip ko ito, sadyang hindi ko magawang kumalma, kaya’t nanalangin ako sa Diyos, “O Diyos, wala akong magawa ngayon, ipinagkakatiwala ko sa Iyo ang kasalukuyan kong sitwasyon. Pakiusap, tulungan Mo ako.” Matapos kong manalangin, naisip ko na ang lahat ng bagay ay nasa mga kamay ng Diyos, at na kailangan kong sumandig sa Kanya, pumanig sa Kanya, at huwag hayaang magtagumpay ang mga pakana ni Satanas. Dahil sa kaisipang ito, nakadama ako ng kaliwanagan at nagpasiyang diligan ang mga baguhan. Dumating ang alas-8 ng gabi, at hindi pa rin kinuha ng aking tiyuhin ang aking cellphone, at nakadalo ako sa online na pagtitipon gaya ng dati. Sa gulat ko, walang anumang sinabi ang tiyuhin ko at hindi niya inistorbo ang online na pagtitipon ko, at nanatili siyang tahimik hanggang matapos ko ang pakikipagtipon kasama ang mga baguhan. Sa sandaling iyon, hindi ko napigilang maiyak. Nakita ko na gaano man kahigpit ang aking tiyuhin, siya rin ay nasa mga kamay ng Diyos at nasa ilalim ng kataas-taasang kapangyarihan at mga pamamatnugot ng Diyos. Akala ko natapos na ang pag-uusig ng aking tiyuhin, pero patuloy pa rin niya akong hinadlangan. Minsan, hindi ko naiwasang magtanong, “Bakit biglang nagbago ang isip ng tiyuhin ko at nagsimula siyang kontrahin ako?” Iyon ay hanggang sa nabasa ko ang dalawang sipi ng mga salita ng Diyos: “Kapag ang Diyos ay gumagawa, nagmamalasakit sa isang tao, at nagsisiyasat sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang iligaw at lubhang pinsalain ang taong ito. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang buktot na kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos. Hindi ba ito ang masamang layunin ni Satanas?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan. … Kapag naglalaban sa espirituwal na mundo ang Diyos at si Satanas, paano mo dapat bigyang-kasiyahan ang Diyos, at paano ka dapat manindigan sa iyong patotoo sa Kanya? Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Matapos basahin ang mga salita ng Diyos, naunawaan ko na gusto ng Diyos na iligtas ang mga tao, at na ayaw ni Satanas na malayang sumunod ang mga tao sa Diyos at ayaw nito na magkamit ang Diyos ng sinuman. Kaya naman, kapag gustong lumapit ng mga tao sa Diyos at sumamba sa Kanya, ginagawa ni Satanas ang bawat pagsisikap para guluhin at hadlangan sila sa pagpunta sa harap ng Diyos. Nakita ko kung gaano kasama at kawalang hiya si Satanas! Sa panlabas, ang kinakaharap ko ay ang paghadlang at pagbabawal ng aking pamilya, pero nakatago sa likod nito ay ang panggugulo ni Satanas. Ginagamit ni Satanas ang mga tao, pangyayari, at bagay sa paligid ko para pigilan ako sa pagsunod sa Diyos. Ito ang mapaminsalang layon ni Satanas, at mas lalo kong kinamuhian si Satanas. Sabi ng Diyos: “Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo.” Gaano man ako guluhin at hadlangan ni Satanas, maninindigan ako sa aking patotoo at ipapahiya ko si Satanas! Naisip ko rin ang pinagdaanan ni Job. Sa likod ng mga eksena, nakipagpustahan si Satanas sa Diyos, at dumating kay Job ang iba’t ibang pisikal, emosyonal, at espirituwal na pagdurusa. Tiniis ni Job ang maraming paghihirap nang hindi naghihimagsik o lumalayo sa Diyos, at kahit nang ginulo at inatake siya ng kanyang asawa para himukin siyang abandonahin ang kanyang pananalig, nanatili siyang matatag. Sa huli, nakita ni Satanas na hindi pa rin itinanggi o ipinagkanulo ni Job ang Diyos sa kabila ng pagtitiis ng matinding paghihirap at umatras ito sa kahihiyan. Nang maisip ko ito, lalo pang tumibay ang determinasyon kong sumunod sa Diyos. Kalaunan, halos araw-araw na nagdadala ang aking tiyuhin ng mga kamag-anak sa bahay para subukan na hikayatin akong magbago ng isip. Sinabi ng aking tiyuhin, “Ano ang mas mahalaga sa iyo ngayon, ang tungkulin mo o ang pamilya mo? Pumili ka!” Nagsabi rin sila ng maraming bagay na laban at nagtatatwa sa Diyos, at malinaw kong nakita ang tunay na mukha nila ng paglaban at pagkamuhi sa Diyos. Gaano man nila subukan na hikayatin o hadlangan ako, walang nakapagpabago sa aking desisyon. Nagpatuloy ako sa paggawa ng aking tungkulin at inempake ko ang aking mga gamit para lisanin ang aming bahay. Ngayon na ginagawa ko ang aking tungkulin kasama ang mga kapatid, nakararamdam ako ng kapanatagan at kapayapaan. Sa wakas, malaya ko nang masusundan ang Diyos at magagampanan ang aking tungkulin!


39. Hindi Na Ako Nababahala o Nag-aalala Dahil Sa Aking Edad

Ni Nash, Cambodia

Noong 1995, nanampalataya kami ng asawa ko sa Panginoong Jesucristo, at pagkalipas ng dalawang taon, tinanggap namin ang gawain ng Makapangyarihang Diyos sa mga huling araw. Hindi ko kailanman inakala na magagawa kong salubungin ang Panginoon habang nabubuhay pa ako. Labis akong naging masaya. Pagkatapoos noon, sinimulan kong mangaral ng ebanghelyo at gawin ang aking tungkulin. Gaano man ako kaabala, hindi ako kailanman nag-antala. Talagang masigasig ako noon. Kahit sinalungat at pinigilan ako ng mga kamag-anak kong di-nananampalataya, hindi ko naramdaman na nagdurusa ako.

Sa paglipas ng panahon at pagdaan ng mga taon, sa isang iglap, dalawampu’t pitong taon na ang nakalipas, at ako ay naging animnapung taong gulang na. Malinaw sa akin na hindi na kasinglakas ng dati ang katawan ko, at sobra nang lumala ang memorya ko. Nakakalimutan ko ang mga bagay pagkatapos mapag-usapan ang mga ito, at minsan makakalimutin ako. Dalawang beses na akong inopera sa mata, at pagkatapos ng matagal na pagtingin sa kompyuter, sumasakit ang mga mata ko at nagluluha, at sa gabi, nagiging malabo ang paningin ko. Minsan, habang naglalakad, napansin kong kusang lumiliko sa kanan ang katawan ko. Sinubukan kong lumakad nang diretso, pero hindi ko mapigilang kumiling sa kanan. Nag-alala ako na baka mauwi ako sa bahagyang pagkaparalisa. Kalaunan, isinaayos ko nang makatwiran ang aking mga oras ng pahinga, nag-ehersisyo ako araw-araw, at tinulungan ako ng isang kapatid sa physical therapy. Pagkalipas ng ilang panahon, bumuti ang kalusugan ko, pero pakiramdam ko ay hindi pa rin mapantayan ng lakas ko ang pagnanais kong magawa ang tungkulin ko. Nakikita ko ang mga kabataan na ginagawa ang kanilang pangunahing gawain nang maayos habang ginagampanan din ang iba pang mga tungkulin. Kumpara sa kanila, hindi mabigat ang aking trabaho, pero nakakapagod ito para sa akin. Doon ko lamang napagtanto na tumatanda na talaga ako. Pakiramdam ko, para akong naging walang silbi, hindi na makapagtrabaho nang maayos, at baka mawala pa ang pagkakataon kong gawin ang tungkulin ko. Nag-aalala rin ako na kung lumala pa ang mga mata ko, baka hindi ko na mabasa ang mga salita ng Diyos. Magkakaroon pa kaya ako ng pagkakataong maligtas kung ganoon? Sa pag-iisip ng mga bagay na ito, napuno ng kalungkutan ang puso ko. Kahit na ginagawa ko pa rin ang tungkulin ko, ang katotohanan ay, nalagay na ako sa isang negatibo at pasibong kalagayan. Ginagawa ko lamang ang tungkulin ko nang mekanikal, parang isang robot, at minsan, habang ginagawa ko ang tungkulin ko sa kompyuter, nakakatulog ako. Sa ganitong paraan, iniraos ko lang ang mga araw. Minsan, hindi ko pa nga nauunawaan ang Diyos, iniisip ko, “Bakit ba kailangang maging walang silbi ako kung kailan mabilis nang lumalaganap ang ebanghelyo? Kung ipinanganak lang sana ako pagkalipas ng ilang dekada! Mukhang hindi ako isang taong ililigtas ng Diyos, at isa lamang akong tagapagserbisyo.” Habang mas iniisip ko ito, mas lalo akong nanlulumo at nawawalan ng ganang gampanan ang tungkulin ko. Kapag nakikita ako ng ilang kapatid, tinatanong nila, “Anong problema? Parang iba ka ngayon. Nasaan na ang sigasig mo sa iyong tungkulin?” Sumagot ako nang may panghihina, “Matanda na ako ngayon, hindi na ako katulad ng dati.” Noong panahong iyon, palagi akong nabubuhay sa negatibidad, pero hindi ko mahanap ang dahilan kung bakit.

Sa kalaliman ng aking paghihirap, narinig ko ang isang sipi ng mga salita ng Diyos. Sabi ng Makapangyarihang Diyos: “Mayroon ding matatandang kapatid na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong malakas ang katawan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi maayos ang pagsasalita ko, at wala akong karanasan na karapat-dapat na ibahagi. Matanda na ako at kulang na ako sa enerhiya, malabo na ang aking paningin at hindi na ako malakas. Ang lahat ay mahirap na para sa akin. Maliban sa hindi ko magampanan ang aking tungkulin, madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at mahangad ang katotohanan ngunit napakahirap nito. Ano ang puwede kong gawin?’ Kapag iniisip nila ang mga ito, nagsisimula silang mabahala, iniisip na, ‘Bakit ba kung kailan matanda na ako ay saka lang ako sumampalataya sa Diyos? Bakit ba hindi ako katulad niyong mga nasa edad 20 at 30, o maging niyong mga nasa edad 40 at 50? Bakit ba natagpuan ko lang ang gawain ng Diyos kung kailan napakatanda ko na? Hindi naman sa masama ang aking kapalaran; kahit papaano ngayon ay natagpuan ko na ang gawain ng Diyos. Maganda ang kapalaran ko, at naging mabuti ang Diyos sa akin! May isang bagay lang na hindi ako nasisiyahan, at iyon ay ang masyado na akong matanda. Hindi na matalas ang aking memorya, at hindi na rin malakas ang kalusugan ko, ngunit matatag ang kalooban ko. Kaya lang ay hindi na ako sinusunod ng katawan ko, at inaantok ako pagkatapos kong makinig nang matagal-tagal sa mga pagtitipon. Minsan ay pumipikit ako upang magdasal at nakakatulog ako, at lumilipad ang isip ko kapag nagbabasa ako ng mga salita ng Diyos. Matapos magbasa nang kaunti, inaantok ako at nakakatulog, at hindi ko nauunawaan ang mga salita. Ano ang magagawa ko? Nang may ganitong mga praktikal na suliranin, mahahangad at mauunawaan ko pa ba ang katotohanan? Kung hindi, at kung hindi ako makapagsasagawa ayon sa mga katotohanang prinsipyo, hindi ba’t mawawalan ng saysay ang lahat ng aking pananampalataya? Hindi ba’t mabibigo akong makamtan ang kaligtasan? Ano ang puwede kong gawin? Nag-aalala ako nang husto! …’ … Nahuhulog sa malalim na pagkabagabag, pagkabalisa, at pag-aalala ang matatandang ito dahil sa kanilang edad. Sa tuwing nahaharap sila sa ilang pagsubok, kabiguan, paghihirap, o hadlang, sinisisi nila ang kanilang edad, at napopoot pa nga sila sa kanilang sarili at hindi nila gusto ang kanilang sarili. Pero anu’t anuman, wala itong saysay, walang solusyon, at wala silang daan pasulong. Posible nga talaga kayang wala silang daan pasulong? May solusyon ba? (Dapat pa ring magampanan ng matatanda ang kanilang mga tungkulin sa abot ng kanilang makakaya.) Katanggap-tanggap naman na gampanan ng matatanda ang kanilang tungkulin sa abot ng kanilang makakaya, tama ba? Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan? (Kaya nila.) Kaya bang unawain ng matatanda ang katotohanan? Maaari nilang maunawaan ang ilan, at maging ang mga kabataan ay hindi rin naman maunawaan ang lahat ng ito. Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Tama ba sila? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaintindi, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, may karamdaman, at mahina ang memorya, ay naiiba na sila sa mga kabataan. Ang totoo, wala namang pagkakaiba” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Pagkatapos pakinggan ang mga salita ng Diyos, naunawaan ko na normal na proseso lang na tumanda ang isang taong bata. Bawat isa ay dumadaan sa parehong kabataan at katandaan, pero sa paningin ng Diyos, pareho lang ang mga bata at matatanda. Mas marami lang enerhiya at lakas ng katawan ang mga kabataan kaysa sa matatanda. Gayumpaman, ang kakayahan ng mga tao na makaunawa at makaarok ay pareho lang. Hindi pinapaboran ng Diyos ang mga kabataan, at hindi rin Niya minamaliit ang matatanda. Pero hindi ko naunawaan nang malinaw ang layunin ng Diyos at nagkamali pa ako ng pagkaunawa sa Kanya. Inakala ko na dahil matanda na ako, hindi mabuti ang kalusugan, at lumalabo na ang aking paningin, hindi ko na magagampanan ang aking tungkulin nang may sigla tulad noong kabataan ko, kaya hindi na ako maliligtas. Nagreklamo pa nga ako sa Diyos dahil hinayaan Niyang tumanda ako bago ang yugtong ito ng pagpapalaganap ng ebanghelyo. Talagang hindi ako naging makatwiran! Ang mga baluktot na kaisipang ito ay gumulo sa akin, kaya ako naging negatibo, tumigil sa paghahangad sa katotohanan, at iniraos na lang ang mga araw. Hindi ko nga ginagawa ang mga pangunahing bagay na dapat kong gawin o ang mga bagay na kaya kong gawin. Sinabi ng Diyos na maaaring gawin ng matatanda ang kanilang mga tungkulin sa abot ng kanilang makakaya. Sa katunayan, maraming tungkulin ang angkop para sa matatanda, tulad ng pagpapatuloy sa mga kapatid, pangangaral ng ebanghelyo, pagdidilig ng mga baguhan, at pagsusulat ng mga sermon. Hangga’t ang isang tao ay handang gampanan ang kanyang tungkulin at matugunan ang Diyos, maraming tungkulin ang dapat niyang gawin. Bagamat matanda na ako, binigyan pa rin ako ng iglesia ng mga pagkakataon para magampanan ang tungkulin ko. Maaari akong mangaral ng ebanghelyo online at maglinang ng mga baguhan para magawa ito. Marami pang tungkulin na kaya kong gawin, pero dahil patuloy kong inihahambing ang sarili ko sa mga kabataan, hindi ko magawang pakalmahin ang puso ko para gampanan nang maayos ang kasalukuyan kong tungkulin. Nang pinag-isipan ko ito, nakita ko na ang mga isyu at paghihirap ko ay kayang solusyunan. Dahil mahina ang memorya ko, maaari akong magsulat ng mga tala, at kapag hindi na komportable ang mga mata ko dahil sa matagal na paggamit ng kompyuter, maaari akong magpahinga nang sapat at magsagawa ng mga ehersisyo para sa mata. Puwede rin akong gumamit ng warm compress para maibsan ang pagod ng mata. Nang mapagtanto ko ang mga bagay na ito, hindi na ako naapektuhan ng edad ko, at naging handa akong gampanan nang maayos ang tungkulin ko sa abot ng aking makakaya.

Pagkatapos noon, napaisip ako, “Bakit ba noong bata pa ako, kahit gaano kahirap o kanakakapagod ang tungkulin ko, lagi akong may lakas, pero ngayong matanda na ako at hindi na maganda ang kalusugan ko, nagiging pasibo at negatibo ako kapag naiisip kong hindi na kasingdami ng dati ang kaya kong gawin?” Pagkatapos ay naalala ko ang dalawang sipi ng mga salita ng Diyos na nabasa ko noon. Sabi ng Diyos: “Dito, natutuklasan natin ang isang dating di-matukoy na problema: Ang relasyon ng tao sa Diyos ay isa lamang hayagang pansariling interes. Isa itong relasyon sa pagitan ng isang tumatanggap at isang nagbibigay ng mga pagpapala. Sa madaling salita, ito ang relasyon sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal sa gayong relasyon na nakabatay lang sa interes, transaksiyon lamang. Walang nagmamahal o minamahal, kawanggawa at awa lamang. Walang pagkakaunawaan, walang magawang pigil na galit at panlilinlang lamang. Walang pagiging matalik, isang pagitan lamang na hindi matatawid. Ngayong umabot na ang mga bagay-bagay sa puntong ito, sino ang makapagbabaligtad ng gayong kalakaran? At ilang tao ang may kakayahang tunay na maunawaan kung gaano na kalala ang relasyong ito? Naniniwala Ako na kapag ibinuhos ng mga tao ang kanilang sarili sa galak ng pagiging mapalad, walang sinumang makakaisip kung gaano kahiya-hiya at hindi magandang tingnan ang gayong relasyon sa Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). “Nananampalataya ang mga tao sa Diyos upang pagpalain, magantimpalaan, at makoronahan. Hindi ba’t umiiral ito sa puso ng lahat? Isang katunayan na umiiral nga ito. Bagama’t hindi ito madalas tinatalakay ng mga tao, at pinagtatakpan pa nga ang kanilang motibo at hangaring magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang pananampalataya sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Matapos basahin ang mga salita ng Diyos na nagsisiwalat, lubos na nahiya ako. Nanampalataya ako sa Diyos at nagsakripisyo para lamang makamit ang Kanyang mga pagpapala. Noong bata pa ako, nagawa kong masigasig na ipangaral ang ebanghelyo at handa akong gugulin ang sarili ko para sa Diyos, at anumang sakit o pagod, hindi ako nagreklamo dahil inisip ko na basta’t mas marami akong nagawang gawain at mas maraming naipangaral na ebanghelyo para makapaghanda ng mabubuting gawa, ililigtas ako ng Diyos at tatanggap ako ng Kanyang mga pagpapala. Sa isang kisap-mata, mahigit dalawampung taon na ang lumipas, at ngayon, sa aking katandaan at masamang kalusugan, ang mga klase ng tungkulin na kaya kong gawin ay naging limitado, kaya naisip ko na hindi na ako makakatanggap ng mga pagpapala o maliligtas pa. Nang makita kong masira ang pangarap kong magtamo ng mga pagpapala, nawalan ako ng pag-asa at sinukuan ko ang aking sarili. Ni ayaw ko ngang gawin ang dapat at kaya kong gawin. Ang lahat ng diumano ay pananalig at pag-ibig ko noon ay nawala na. Naramdaman ko pa nga na wala nang saysay na manampalataya pa sa Diyos. Napuno ang puso ko ng hindi pagkaunawa at ng mga reklamo laban sa Diyos. Napagtanto ko na ang pananampalataya ko sa Diyos ay para lamang sa mga pagpapala, at ang halaga na ibinayad ko ay isang pagtatangka na makipagtawaran sa Diyos. Naisip ko ang maraming matatandang kapatid na nasa paligid ko, ang ilan ay mas matanda pa sa akin, at kung paano nilang lahat tahimik na ginagampanan ang kanilang tungkulin sa abot ng kanilang makakaya. Bakit hindi ko magawa ang ganoon? Namuhay ako na palaging nag-aalala at hindi ko hinanap ang alinman sa mga katotohanang naroroon para sa akin. Hindi ba parang wala na lang akong ginagawa at naghihintay na lamang sa pagwasak? Ginagamit ni Satanas ang iba’t ibang kahirapan ko—tulad ng aking katandaan, masamang kalusugan, mahinang memorya, at malabong paningin para guluhin ako, sa pag-asang mawawalan ako ng pananalig sa Diyos at isusuko ko ang pagkakataon kong hangarin ang katotohanan. Hindi na ako puwedeng mahulog sa mga panlilinlang ni Satanas. Kailangan kong gawin nang maayos ang tungkulin ko para masuklian ang pag-ibig ng Diyos.

Kalaunan, nakabasa ako ng ilang salita ng Diyos: “Sinasabi Ko man na kayo ay paurong o may mahinang kakayahan, pawang totoo ang mga ito. Ang pagsasabi Ko nito ay hindi nagpapatunay na binabalak Kong talikuran kayo, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang matatalikuran. Kung mahina ang iyong kakayahan, ang Aking mga hihingin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga hihingin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga hihingin sa iyo ay alinsunod sa iyong kamangmangan; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pagdalo sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pag-ibig sa Diyos—ito ang kailangan mong tuparin, at wala nang iba pang mas magandang mga pagsasagawa kaysa sa tatlong bagay na ito. Sa kahuli-hulihan, kinakailangang makamit ng tao ang tatlong bagay na ito, at kung makakamit niya ang mga iyon, sa gayon ay gagawin siyang perpekto. Ngunit, sa ibabaw ng lahat, dapat kang talagang maghabol, dapat kang aktibong magpatuloy nang pasulong at pataas, at huwag maging walang-kibo sa bagay na iyan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). “Para sa bawat tao, hindi mahalaga ang iyong kakayahan, o edad, o kung ilang taon ka nang nananampalataya sa Diyos, dapat kang magsumikap tungo sa landas ng paghahangad sa katotohanan. Hindi mo dapat bigyang-diin ang anumang obhetibong mga palusot; dapat mong hangarin ang katotohanan nang walang kondisyon. Huwag iraos lang ang mga bagay-bagay. Ipagpalagay nang itinuring mo ang paghahangad sa katotohanan bilang isang dakilang usapin ng buhay mo, at nagpupursigi at nagsusumikap ka para dito, at marahil ang mga katotohanang nakamit at nagawa mong maabot ay hindi ang mga inaasam mo, pero sinabi ng Diyos na bibigyan ka Niya ng nababagay na hantungan dahil sa saloobin mo ng paghahangad sa katotohanan at sa sinseridad mo—napakaganda niyon! Sa ngayon, huwag tumuon sa kung ano ang kahahantungan at kalalabasan mo, o kung ano ang mangyayari at ano ang magaganap sa hinaharap, o kung maiiwasan mo ba ang sakuna at hindi ka mamamatay—huwag mong isipin o hilingin ang mga bagay na ito. Tumuon ka lang sa mga salita at mga hinihingi ng Diyos, at hangarin mo ang katotohanan, gawin nang maayos ang iyong tungkulin, at tugunan ang mga layunin ng Diyos, at iwasang biguin ang anim na libong taong paghihintay ng Diyos, at ang Kanyang anim na libong taon ng pananabik. Bigyan ng kaunting kapanatagan ang Diyos; hayaan Siyang makakita ng pag-asa sa iyo, at hayaang matupad ang Kanyang mga kahilingan sa iyo. Sabihin mo sa Akin, tatratuhin ka ba ng Diyos nang masama kung gagawin mo ito? Siyempre hindi! At kahit na ang mga resulta sa huli ay hindi ang ninanais ng mga tao, paano nila dapat harapin ang katunayang iyon, bilang mga nilikha? Dapat silang magpasakop sa lahat ng bagay sa mga pamamatnugot at pagsasaayos ng Diyos, nang walang anumang mga personal na plano. Hindi ba’t ito ang perspektiba na dapat taglayin ng mga nilikha? (Ito nga.) Tama na magkaroon ng ganitong mentalidad” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Ang mga taos-pusong salita ng Diyos ay nagpainit at umantig nang husto sa puso ko. Parang isang ina na ibinubuhos ang kanyang puso sa kanyang anak. Nakatulong ito sa akin para maunawaan na ang gawain at mga salita ng Diyos ngayon ay para iligtas at gawing perpekto ang mga tao. Anumang edad, kakayahan, o antas ng edukasyon, anumang edad ng mga tao o ang pamilyang pinanggalingan nila, binibigyan ng Diyos ang bawat isa ng pagkakataon na magawang perpekto. Walang sinumang kinikilingan ang Diyos. Humihingi ang Diyos ng mga bagay batay sa kakayahan ng bawat tao at nagsasaayos Siya ng mga angkop na tungkulin para sa taong ito. Kung magagawa ng mga tao nang maayos ang kanilang tungkulin sa kani-kanilang mga papel at magagawa nilang maging tapat at mapagpasakop, ito ang nais makita ng Diyos. Pinawi ng mga salita ng Diyos ang aking mga hindi pagkakaunawa sa Kanya at ipinakita ng mga ito sa akin ang isang landas ng pagsasagawa, na nagdulot ng malaking ginhawa sa akin. Hindi na ako nag-aalala ngayon tungkol sa aking edad, masamang kalusugan, o humihinang memorya. Hindi na rin ako nag-iisip kung magkakaroon ba ako ng magandang kalalabasan o hantungan. Sa halip, nakatuon ako sa paggawa nang maayos sa aking kasalukuyang tungkulin sa abot ng aking makakaya, at sa pagsasagawa ng mga katotohanan na nauunawaan ko sa aking mga tungkulin. Tunay na nagpapasalamat ako sa Diyos para sa mga ganitong pag-unlad!


41. Hindi na Ako Nag-aalala o Nababahala Tungkol sa Karamdaman

Ni Xu Hui, Tsina

Noong 2010, sa isang medikal na pagsusuri, na-diagnose ako na may chronic hepatitis B na may positibong mga antigen. Noong panahong iyon, takot na takot ako, nangangamba na balang araw ay lalala ang kondisyon ko at mauuwi sa kanser sa atay. Sa tuwing may nababalitaan akong namamatay dahil sa kanser sa atay, bumibilis ang tibok ng puso ko. Pero dahil mahirap ang pamilya ko at hindi kayang magpagamot, pakiramdam ko ay mapait ang kapalaran ko at tinanggap ko na lang ang pamumuhay sa araw-araw. Noong 2020, mapalad ako na matanggap ang gawain ng Diyos sa mga huling araw. Nalaman ko na may isang sister na na-diagnose na may kanser sa puwerta, pero pagkatapos niyang magsimulang manampalataya sa Diyos at atkibong gumawa ng kanyang tungkulin, bago pa niya namalayan, gumaling na ang karamdaman niya. Binigyan ako nito ng pag-asa para sa sarili kong kondisyon. Naisip ko, “Tunay na kamangha-mangha ang manampalataya sa Diyos. Basta’t maayos kong ginagawa ang mga tungkulin ko at masigasig na iginugugol ang sarili ko, tiyak na pagagalingin din ng Diyos ang karamdaman ko.” Kaya, kalaunan, aktibo kong ginawa ang mga tungkulin ko at naging isa akong tagapangaral. Bagama’t medyo abala ang gawain ng iglesia, at kung minsan ay nakakaramdam ako ng sobrang pagod o masamang pakiramdam sa katawan, sa tuwing naiisip ko na pagagalingin ng Diyos ang karamdaman ko basta’t maayos kong ginagawa ang mga tungkulin ko, napapanatag ang puso ko at nararamdaman kong napalakas ako sa mga tungkulin ko.

Noong Pebrero 2023, pumunta ako sa ospital para sa medikal na pagsusuri. Natuklasan ng doktor na napakataas ng DNA ng hepatitis B virus sa akin, at mabilis itong dumarami. Agad akong ni-refer sa departamento ng mga nakakahawang sakit na espesiyalista sa mga kondisyon ng atay, at taimtim na sinabi ng doktor, “Kailangan mo nang simulang magpagamot ngayon para makontrol ito. Kung hindi ito makokontrol, malamang na magiging cirrhosis o kanser sa atay ito.” Labis akong nabigla nang marinig ko ang resultang ito, at lubha akong nag-alala at natakot, iniisip na, “Paano kung talagang maging cirrhosis o kanser sa atay ito, at mamatay ako?” Noong mga araw na iyon, namuhay ako sa mga negatibong emosyon ng pagkabagabag, pagkabalisa, at pag-aalala sa buong araw. Naisip ko, “Ginagawa ko ang mga tungkulin ko mula noong nagsimula akong manampalataya sa Diyos. Kahit inusig ako ng pamilya ko, hindi ko isinuko ang mga tungkulin ko. Pero bakit hindi bumuti ang kalagayan ko? Sa halip, lumala pa ito. Ngayong malapit nang matapos ang gawain ng Diyos, kung mamatay man ako sa panahong ito, hindi ba’t mawawala ang pag-asa ko na maligtas? Hindi ba’t ang lahat ng paghihirap at pagsisikap na ginugol sa nakalipas na dalawang taon ay magiging walang saysay?” Nakakabagbag-damdamin at nakakasama ng loob ang mga kaisipang ito. Naalala ko rin ang payo ng doktor na magpahinga ako nang husto at huwag pilitin ang sarili. Naisip ko, “Dahil hindi ako pinagaling ng Diyos, kailangan ko lang alagaang mabuti ang katawan ko. Mula ngayon, hindi ko puwedeng pagurin nang husto ang sarili ko sa paggawa sa mga tungkulin ko. Kung talagang lalala ang kalagayan ko at mauuwi sa kanser sa atay na hindi magagamot, maaari talaga akong mamatay.” Noong panahong iyon, nagkaroon ng ilang suliranin ang gawain ng ebanghelyo ng mga iglesiang responsabilidad ko. Gayumpaman, ayaw kong mag-alala tungkol dito at hindi ko agarang nilutas ang mga isyung iyon, na nagresulta sa pagkahinto sa gawain ng ebanghelyo. Sa mga pagtitipon, palaginglumilipad ang isip ko, at palagi kong iniisip ang tungkol sa karamdaman ko. Sinubukan kong magsalita nang kaunti hangga’t maaari sa mga pagtitipon, nag-aalala na baka ikahapo ko ang sobrang pagsasalita. Nawalan na rin ako ng gana na pangasiwaan ang pang-araw-araw na korespondensiya sa gawain, at matamlay kong ginawa ang mga tungkulin ko. Hindi ko na sinubaybayan ang gawaing kailangang asikasuhin, at sa kabila ng anumang apurahang gampanin, maaga akong natutulog tuwing gabi, natatakot na baka mapagod ako nang sobra. Naisipan ko pang huminto bilang tagapangaral at lumipat sa isang hindi gaanong mabigat na tungkulin. Unti-unting napapalayo ang puso ko sa Diyos. Ayaw ko nang magbasa ng mga salita ng Diyos o magdasal, at araw-araw akong nag-aalala tungkol sa karamdaman ko.

Kalaunan, nakipagbahaginan sa akin ang lider tungkol sa posibilidad na tumanggap ng responsabilidad para sa gawain ng dalawang karagdagang iglesia. Alam kong dapat kong tanggapin ito, pero naisip ko na sa pagdami ng mga iglesiang responsabilidad ko, magiging mas marami din ang alalahanin ko. Paano kung lumala ang kondisyon dahil sa sobrang pagtatrabaho? Naalala ko rin ang isang malayong kamag-anak na na-diagnose na may kanser sa atay at hindi nagtagal ay pumanaw matapos simulan ang pagpapagamot. Sa pag-iisip sa mga bagay na ito, tumanggi ako. Kalaunan, nakipagbahaginan sa akin ang lider tungkol sa kalagayan ko at binasahan niya ako ng dalawang sipi ng mga salita ng Diyos: “Nariyan din ang mga taong hindi maganda ang kalusugan, na mahina ang pangangatawan at kulang sa enerhiya, na madalas na may malubha o kaunting karamdaman, na hindi man lamang magawa ang mga pangunahing bagay na kinakailangan sa pang-araw-araw na buhay, na hindi kayang mabuhay o kumilos tulad ng mga normal na tao. Ang gayong mga tao ay madalas na hindi komportable at hindi maayos ang pakiramdam habang ginagampanan nila ang kanilang mga tungkulin; ang ilan ay mahina ang pangangatawan, ang ilan ay may tunay na mga karamdaman, at siyempre, may ilan na may natuklasan nang sakit at kung anong posibleng sakit. Dahil may gayon silang praktikal na pisikal na mga paghihirap, ang gayong mga tao ay madalas na nalulubog sa mga negatibong emosyon at nakakaramdam ng pagkabagabag, pagkabalisa, at pag-aalala. Ano ang kanilang ikinababagabag, ikinababalisa, at ipinag-aalala? Nag-aalala sila na kung magpapatuloy sila sa pagganap sa kanilang tungkulin nang ganito, ginugugol ang kanilang sarili at nagpapakaabala para sa Diyos nang ganito, at palaging napapagod nang ganito, lalo bang hihina nang hihina ang kanilang kalusugan? Kapag sila ay nasa edad 40 o 50 na, mararatay na lang ba sila sa kama? May basehan ba ang mga pag-aalalang ito? May magbibigay ba ng kongkretong paraan para harapin ito? Sino ang magiging responsable rito? Sino ang mananagot? Ang mga taong may mahinang kalusugan at hindi maayos na pangangatawan ay nababagabag, nababalisa, at nag-aalala sa mga ganitong bagay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). “Kahit pa ang kapanganakan, pagtanda, karamdaman at kamatayan ay palaging kapiling ng sangkatauhan at hindi maiiwasan sa buhay, may mga taong mayroong partikular na kalagayang pisikal o espesyal na karamdaman, gumaganap man sila ng kanilang mga tungkulin o hindi, na nalulugmok sa pagkabagabag, pagkabalisa, at pag-aalala dahil sa mga paghihirap at sakit ng kanilang laman; inaalala nila ang kanilang karamdaman, inaalala nila ang maraming hirap na maaaring idulot sa kanila ng kanilang karamdaman, kung magiging malubha ba ang kanilang karamdaman, kung ano ba ang mga kahihinatnan kung magiging malubha nga ito, at kung mamamatay ba sila dahil dito. Sa mga espesyal na sitwasyon at partikular na konteksto, ang serye ng mga katanungang ito ay nagsasanhi sa kanila na malubog sa pagkabagabag, pagkabalisa, at pag-aalala at hindi sila makaahon; may ilan pa nga na nabubuhay sa kalagayan ng pagkabagabag, pagkabalisa, at pag-aalala dahil sa malubhang karamdaman na alam na nilang mayroon sila o dahil sa natatagong karamdamang hindi nila maiwasan, at sila ay naiimpluwensyahan, naaapektuhan, at nakokontrol ng mga negatibong emosyong ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Matapos basahin ang mga salita ng Diyos, napagtanto ko na namumuhay ako sa mga negatibong emosyon ng pagkabagabag, pagkabalisa, at pag-aalala tungkol sa karamdaman ko sa mga panahong ito. Nang sabihin ng doktor sa pagsusuri na napakabilis ng pagdami ng hepatitis B virus ko at na kailangan ng gamot para makontrol ito, o kung hindi ay maaari itong maging cirrhosis o kanser sa atay, nagsimula akong mag-alala sa kondisyon ko. Natakot ako na sa sobrang pagtatrabaho, maaaring lumala ang sakit ko, na hahantong sa cirrhosis o kanser sa atay, at na mamamatay ako. Kung gayon, hindi na ako magkakaroon ng pagkakataong maligtas. Labis akong nasiraan ng loob sa pag-iisip nito. Naging abala ang isip ko sa kung paano maalagaang mabuti ang katawan ko at maiwasang lumala ang kondisyon ko. Wala man lang akong pagpapahalaga sa pasanin sa paggawa ng mga tungkulin ko. Ang gawain ng ebanghelyo sa isang iglesia ay nagkaroon ng mga suliranin at nabigo akong lutasin ang mga ito sa tamang panahon, na nagresulta sa pagkahinto sa gawain ng ebanghelyo. Minsan sa gabi, hindi ako gaanong inaantok at may mga apurahang sulat na aasikasuhin, pero kapag nakikita kong gabing-gabi na, agad akong humihiga sa kama nang hindi agarang sinasagot ang mga sulat. Naisipan ko pang lumipat sa hindi gaanong mabigat na tungkulin, para hindi ko na kakailanganing mag-alala o magtrabaho nang husto, kung saan maaari kong maiwasan ang paglala ng aking kondisyon. Patuloy akong binabalot ng mga negatibong emosyon sa buong araw, at hindi ko talaga tunay na maisapuso ang paggawa sa mga tungkulin ko. Tumatanggi pa nga akong tanggapin ang mga tungkuling itinatalaga sa akin. Nakita ko na buong araw akong binalot ng pagkabagabag tungkol sa karamdaman ko, hindi ko magawang tuparin ang mga responsabilidad na dapat kong tuparin, at hindi ako nagpapakita ng katapatan sa paggawa ng mga tungkulin ko. Itinaas ako ng Diyos at pinahintulutan akong magsanay sa pagiging isang tagapangaral, binibigyan ako ng pagkakataon na gawin ang mga tungkulin ko at kamtin ang katotohanan. Ito ay biyaya ng Diyos. Pero namumuhay ako araw-araw nang binabalot ng mga negatibong emosyon ng pagkabagabag, pagkabalisa, at pag-aalala. Pabasta-basta at matamlay kong hinarap ang mga tungkulin ko, nabibigong lutasin ang iba’t ibat suliranin at isyu sa iglesia nang napapanahon, na nagdulot ng mga kawalan sa gawain. Sa anong paraan masasabing mayroon akong anumang pagpapahalaga sa responsabilidad, o anumang konsensiya at katwiran? Tunay na hindi ako karapat-dapat sa pagliligtas ng Diyos! Nang maisip ko ito, nakaramdam ako ng panghihinayang at paninisi sa sarili. Napagtanto ko sa kaloob-looban ko na ang pamumuhay sa mga negatibong emosyon ay napakamapaniil at napakahirap. Hindi lang nito naapektuhan ang paggampan sa mga tungkulin ko kundi nagsanhi rin ito ng pagkawala ng determinasyon ko na hangarin ang katotohanan at kamtin ang kaligtasan. Sa pag-iisip tungkol dito, natakot at nabalisa ako. Hindi ako puwedeng patuloy na mamuhay sa gayong naguguluhan at nalilitong kalagayan. Kailangan kong bitiwan ang mga negatibong emosyon ng pagkabagabag at pagkabalisa, at taimtim na hangarin ang katotohanan at tuparin ang mga tungkulin ko, nang walang pinagsisisihan.

Kalaunan, naalala ko ang isang sipi ng mga salita ng Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking kapangyarihan upang itaboy ang maruruming espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming nananampalataya sa Akin para maiwasan ang pagdurusa ng impiyerno at para matanggap ang mga pagpapala ng langit. Napakaraming nananampalataya sa Akin para lang sa pansamantalang kaginhawahan, ngunit hindi naghahangad magkamit ng anuman sa mundong darating. Kapag ipinagkakaloob Ko ang Aking matinding galit sa mga tao at binabawi Ko ang lahat ng kaligayahan at kapayapaan na dati nilang taglay, napupuno sila ng pagdududa. Kapag ipinagkakaloob Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at namuhi Ako sa kanila; nililisan nila Ako upang sa halip ay hanapin ang paraan ng panggagaway at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Ang paglalantad ng mga salita ng Diyos ay nakakaantig at nakakabagbag-damdamin. Pakiramdam ko ay parang harap-harapan akong hinahatulan ng Diyos. Ang pananalig ko sa Diyos noon ay umiikot lang sa paghingi ng Kanyang biyaya at mga pagpapala, nakikipagtawaran sa Diyos, at itinuturing Siyang bilang pakay lang ng aking mga hinihingi. Sa pagbabalik-tanaw noong una akong manampalataya sa Diyos, nakita ko na gumaling ang ilang kapatid na may mga karamdamang walang lunas pagkatapos nilang manampalataya sa Diyos, kaya umasa ako na mapapagaling din ako pagkatapos kong manampalataya sa Diyos. Sa pagkimkim ng ganitong intensiyon na magkamit ng mga pagpapala, tinalikuran ko ang mga bagay-bagay at ginugol ko ang sarili ko, at naging napakaaktibo ko sa paggawa ng mga tungkulin ko, at naging handa rin akong magdusa at magbayad ng halaga. Nang magpa-check up ako nitong pinakahuli at nakita ko na hindi bumuti ang kondisyon ko, sa halip ay lumala pa ito, at nanganganib pa nga akong mamatay, hindi ko nagawang magpasakop, at nagsimula akong magreklamo at magkamali ng pag-unawa sa Diyos. Pinagsisihan ko pa nga ang pagtalikod at paggugol ng sarili ko para sa Diyos, at ayaw ko nang gawin ang mga tungkulin ko. Ang layunin ko sa pananampalataya sa Diyos ay hindi para tuparin ang tungkulin ko bilang isang nilikha, para masigasig na hangarin ang katotohanan at isabuhay ang normal na sangkatauhan, kundi para manghingi ng mga pagpapala mula sa Diyos. Ito ay para sa pagpapagaling ng Diyos sa akin kaya ako nagdusa at nagbayad ng halaga sa paggawa ng mga tungkulin ko. Sa anong paraan masasabing ginagawa ko ang mga tungkulin ko? Nakikipagtawaran ako sa Diyos, ginagamit at nililinlang Siya! Pinangangalagaan ko ang sarili kong mga interes sa lahat ng bagay. Sa kalikasan, masyado akong naging makasarili, walang anumang konsensiya at katwiran! Naisip ko kung paanong gumawa ng maraming trabaho si Pablo, tinatalikuran ang mga bagay-bagay at ginugugol ang kanyang sarili, nagdurusa ng mga paghihirap, at nagbabayag ng halaga, naglalakbay sa iba’t ibang lupain at karagatan para ipangaral ang ebanghelyo at magkamit ng maraming tao. Pero ang pagpapakapagod at paggawa niya ay hindi para gawin ang kanyang tungkulin o para isaalang-alang ang mga layunin ng Diyos, kundi para magkamit ng mga pagpapala ng kaharian ng langit—nakikipagtawaran siya sa Diyos. Sa huli, bukod sa hindi niya natanggap ang pagsang-ayon ng Diyos, kinondena rin siya ng Diyos. Ang mga pananaw ko sa paghahangad sa pananampalataya sa Diyos ay katulad ng kay Pablo, nilalayon ang mga pagpapala at mga pakinabang. Kung hindi ko agarang tinuwid ang sarili ko, magiging katulad ng kay Pablo ang kalalabasan ko—ang makondena at maparusahan ng Diyos. Kung hindi dahil sa paghahayag ng Diyos, hindi ko mapagninilayan o makikilala ang sarili ko, at magpapatuloy sana ako sa maling landas na ito, na sa huli ay hahantong sa pagkawala ng pagkakataon na maligtas. Nang mapagtanto ito, labis akong nagsisi. Naunawaan ko na ang karamdamang kinakaharap ko ay pagmamahal at pagliligtas ng Diyos para sa akin. Kaya nagdasal ako sa Kanya para magsisi, “O Diyos, mapapagaling man o hindi ang karamdaman ko, handa akong talikuran ang mga mali kong intensiyon at tuparin ang tungkulin ko para palugurin Ka.” Kalaunan, sinabi ko sa lider na handa akong tanggapin ang responsabilidad para sa gawain ng dalawa pang iglesia.

Pagkatapos niyon, normal kong ginawa ang mga tungkulin ko. Pero habang dumarami ang trabaho at maraming bagay ang kailangang asikasuhin araw-araw, nagsimula na naman akong mag-alala, “Mapapagod ba nang husto ang katawan ko sa paggawa ko ng tungkulin ko sa ganitong paraan? Kung palagi na lang akong nag-aalala at napapagod, lalala ba ang kondisyon ko at mauuwi sa cirrhosis o kanser sa atay?” Napagtanto ko na muli akong namumuhay sa mga negatibong emosyon ng pagkabagabag, pag-aalala, at pagkabalisa. Kaya, nagdasal ako sa Diyos, hinihiling sa Kanya na akayin ako mula sa paglamon sa akin ng karamdaman ko at bigyan ako ng pananalig. Kalaunan, nabasa ko ang mga salitang ito ng Diyos: “Ikaw man ay may karamdaman o may pasakit, hangga’t may natitira kang hininga, hangga’t ikaw ay nabubuhay pa, hangga’t ikaw ay nakapagsasalita at nakapaglalakad pa, may enerhiya ka pa para gampanan ang tungkulin mo, at dapat ay maganda ang asal mo sa pagganap mo ng iyong tungkulin at praktikal kang mag-isip. Hindi mo dapat talikuran ang tungkulin ng isang nilalang o ang responsabilidad na ibinigay sa iyo ng Lumikha. Hangga’t hindi ka pa patay, dapat mong tapusin ang iyong tungkulin at tuparin ito nang maayos. May mga taong nagsasabi, ‘Itong mga bagay na sinasabi Mo ay wala gaanong konsiderasyon. May sakit ako at nahihirapan na ako!’ Kung nahihirapan ka, maaari kang magpahinga, at maaari mong alagaan ang iyong sarili at magpagamot ka. Kung nais mo pa ring gampanan ang iyong tungkulin, maaari mong bawasan ang iyong trabaho at gumanap ka ng naaangkop na tungkulin, isang tungkulin na hindi nakakaapekto sa iyong paggaling. Patutunayan nitong hindi mo iniwan ang tungkulin mo sa puso mo, na ang puso mo ay hindi lumayo sa Diyos, na hindi mo itinanggi ang pangalan ng Diyos sa iyong puso, at na hindi mo tinalikuran sa puso mo ang pagnanais na maging isang wastong nilalang. May mga taong nagsasabi, ‘Nagawa ko na ang lahat ng iyan, kaya aalisin ba ng Diyos itong karamdaman ko?’ Aalisin ba Niya? (Hindi palagi.) Kung aalisin man ng Diyos ang sakit mo o hindi, kung gagamutin ka man ng Diyos o hindi, ang dapat mong gawin ay ang dapat gawin ng isang nilalang. Ikaw man ay may pisikal na kakayahang gawin ang iyong tungkulin o wala, kung kaya mo mang gampanan ang anumang gawain o hindi, kung pinahihintulutan ka man ng iyong kalusugan na gampanan ang iyong tungkulin o hindi, ang iyong puso ay hindi dapat lumayo sa Diyos, at hindi mo dapat talikuran ang iyong tungkulin sa puso mo. Sa ganitong paraan, matutupad mo ang iyong mga responsabilidad, obligasyon, at tungkulin—ito ang katapatan na dapat mong panghawakan. Dahil lang sa hindi mo magawa ang mga bagay-bagay gamit ang iyong mga kamay o hindi ka na makapagsalita, o hindi na nakakakita ang iyong mga mata, o hindi mo na maigalaw ang iyong katawan, hindi mo dapat isipin na dapat kang pagalingin ng Diyos, at kung hindi ka Niya pagalingin ay nais mong tanggihan Siya sa iyong puso, talikuran ang iyong tungkulin, at talikuran ang Diyos. Ano ang kalikasan ng gayong pagkilos? (Ito ay isang pagtataksil sa Diyos.) Ito ay isang pagtataksil!” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Matapos basahin ang mga salita ng Diyos, nakahanap ako ng daan para magsagawa. Ang mga tungkulin ay atas ng Diyos sa tao at responsabilidad at obligasyon ng isang nilikha. Anuman ang karamdaman o pisikal na sakit na kinakaharap ng isang tao, hindi niya dapat isuko ang tungkulin na dapat gawin ng isang nilikha. Hindi naman mataas ang mga hinihingi ng Diyos sa tao. Hinihiling lang niya na sa loob ng limitasyon ng tibay ng katawan, dapat tuparin ng isang tao ang kanyang tungkulin nang buong puso at lakas, at na magiging sapat na iyon para sa Kanya. Kung may pisikal na pananakit, maaaring magpahinga ang isang tao nang naaayon, uminom ng gamot, at magpagamot. Maaari din siyang mag-ehersisyo nang mas madalas at makatwirang magsaayos ng kanyang iskedyul sa trabaho at pahinga. Sa ganitong paraan, hindi ito makakaapekto sa paggawa ng kanyang mga tungkulin.

Kalaunan, naunawaan ko mula sa mga salita ng Diyos kung paano tingnan ang kamatayan. Sabi ng Diyos: “Ang lahat ay haharap sa kamatayan sa buhay na ito, ibig sabihin, ang kamatayan ang kakaharapin ng lahat sa dulo ng kanilang paglalakbay. Ngunit, maraming iba’t ibang aspekto ang kamatayan. Isa rito ay, sa oras na pauna nang itinakda ng Diyos, nakumpleto mo na ang iyong misyon at tinutuldukan na ng Diyos ang iyong pisikal na buhay, at nagwawakas na ang iyong pisikal na buhay, bagamat hindi ito nangangahulugang tapos na ang iyong buhay. Kapag ang isang tao ay wala nang laman, tapos na ang kanyang buhay—totoo ba ito? (Hindi.) Ang anyo ng pag-iral ng iyong buhay pagkatapos ng kamatayan ay nakasalalay sa kung paano mo tinrato ang gawain at mga salita ng Diyos habang ikaw ay nabubuhay pa—ito ay napakahalaga. Ang anyo ng iyong pag-iral pagkatapos ng kamatayan, o kung ikaw ba ay iiral o hindi, ay nakasalalay sa iyong saloobin sa Diyos at sa katotohanan habang ikaw ay nabubuhay pa. … Mayroon pang isang bagay na dapat tandaan, at iyon ay na ang usapin ng kamatayan ay may kalikasang katulad ng sa iba pang mga bagay. Hindi ang mga tao ang magdedesisyon para sa sarili nila, at lalong hindi ito mababago ng kalooban ng tao. Ang kamatayan ay katulad ng anumang mahalagang pangyayari sa buhay: Ito ay lubos na nasa ilalim ng paunang pagtatakda at kataas-taasang kapangyarihan ng Lumikha. Kung may magmamakaawa na siya ay mamatay na, maaaring hindi siya mamatay; kung magmamakaawa siyang mabuhay pa, maaaring hindi siya mabuhay. Lahat ito ay nasa ilalim ng kataas-taasang kapangyarihan at paunang pagtatakda ng Diyos, at ito ay binabago at pinagpapasyahan ng awtoridad ng Diyos, ng matuwid na disposisyon ng Diyos, at ng kataas-taasang kapangyarihan at mga pagsasaayos ng Diyos. Kaya nga, kung sakaling ikaw ay magkasakit nang malubha, ng nakamamatay na sakit, hindi tiyak na ikaw ay mamamatay—sino ang nagdedesisyon kung mamamatay ka ba o hindi? (Ang Diyos.) Ang Diyos ang nagdedesisyon. At dahil ang Diyos ang nagdedesisyon at hindi kayang pagdesisyonan ng tao ang gayong bagay, ano ang ikinababalisa at ikinababagabag ng mga tao? Parang kung sino lang ang mga magulang mo, at kung kailan at saan ka ipinanganak—hindi mo rin mapipili ang mga bagay na ito. Ang pinakamatalinong gawin sa mga bagay na ito ay ang hayaan itong tumakbo nang natural, ang magpasakop, at huwag pumili, huwag gumugol ng anumang kaisipan o lakas sa bagay na ito, at huwag mabagabag, mabalisa, o mag-alala tungkol dito. Dahil hindi kayang pumili ng mga tao para sa kanilang sarili, ang paggugol ng maraming lakas at kaisipan sa bagay na ito ay kahangalan at kawalan ng karunungan. … Dahil hindi alam kung mamamatay ka ba o hindi, at hindi alam kung pahihintulutan ka ba ng Diyos na mamatay—ang mga bagay na ito ay hindi batid. Partikular na hindi alam kung kailan ka mamamatay, saan ka mamamatay, anong oras ka mamamatay, o kung ano ang mararamdaman ng iyong katawan kapag ikaw ay namatay. Sa pagpiga sa iyong utak sa pag-iisip at pagninilay-nilay tungkol sa mga bagay na hindi mo alam at pagkabalisa at pag-aalala tungkol sa mga ito, hindi ba’t nagiging hangal ka? Dahil nagiging hangal ka, hindi mo dapat pigain ang iyong utak tungkol sa mga bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). “Anuman ang usaping kinakaharap ng mga tao, dapat lagi nila itong harapin nang may aktibo at positibong saloobin, at lalo nang mas totoo ito pagdating sa usapin ng kamatayan. Ang pagkakaroon ng aktibo at positibong saloobin ay hindi nangangahulugan ng pagsang-ayon sa kamatayan, paghihintay sa kamatayan, o positibo at aktibong paghahangad sa kamatayan. Kung hindi ito nangangahulugan ng paghahangad sa kamatayan, pagsang-ayon sa kamatayan, o paghihintay sa kamatayan, ano ang ibig sabihin nito? (Pagpapasakop.) Ang pagpapasakop ay isang uri ng saloobin sa usapin ng kamatayan, at ang pagbitiw sa kamatayan at ang hindi pag-iisip dito ang pinakamainam na paraan ng pagharap dito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). Matapos basahin ang mga salita ng Diyos, naunawaan ko na ang buhay at kamatayan ng bawat tao ay nasa mga kamay ng Diyos. Maagang pinaplano at isinasaayos ng Diyos kung kailan at paano tayo mamamatay sa buhay na ito, at wala itong kinalaman sa kung magkakasakit man tayo o hindi. Kahit na hindi ako magkasakit, hindi ako makakatakas kapag dumating na ang oras na paunang inorden ng Diyos para mamatay ako. Kahit na magkaroon ako ng napakalubhang sakit, hindi kaagad babawiin ng Diyos ang buhay ko kung hindi pa tapos ang aking misyon. Ang buhay at kamatayan ng isang tao ay hawak ng Diyos, at hindi napagpapasyahan sa pagpapanatili ng tao. Pero hindi ko malinaw na naunawaan ang usapin ng buhay at kamatayan, namumuhay sa mga negatibong emosyon ng pagkabagabag, pag-aalala, at pagkabalisa. Palagi akong nag-aalala na baka lumala ang kondisyon ko at mauuwi ito sa kanser sa atay at hahantong sa kamatayan, kaya palagi kong pinipigilan ang sarili ko sa mga tungkulin ko, hindi ginagawa ang lahat ng makakaya ko, at ginugugol ang oras at lakas ko sa pagpapanatili ng aking kalusugan. Tunay akong naging mangmang at hangal! Ngayon, napagtanto ko na kahit na inaalagaan ko nang mabuti ang aking kalusugan, kung hindi ko tutuparin ang tungkulin ko, hindi ko matatanggap ang pagsang-ayon ng Diyos, at magiging hungkag ang bawat araw na nabubuhay ako, walang anumang halaga o kabuluhan. Sa huli, kapag dumating ang sakuna, kailangan ko pa ring mamatay. Sa pagbabalik-tanaw noong una kong nalaman ang tungkol sa paglala ng kondisyon ko, ayaw ko nang basahin ang mga salita ng Diyos at wala akong masabi kapag nagdarasal, natutulog nang maaga araw-araw. Sa panlabas, tila komportable at naalagaan nang maayos ang katawan ko, pero wala akong naramdamang patnubay mula sa Diyos at namuhay ako nang walang kabuluhan sa bawat araw. Sa puso ko, masyadong hungkag at nagdadalamhati ang pakiramdam ko. Ngayon, bagaman medyo nakakapanghina at nakakahapo ang paggawa ng tungkulin ko, hindi kayang palitan ng anumang bagay ang kapayapaan at kapanatagang nararamdaman ko sa puso ko. Tunay kong naranasan na tanging sa taimtim na paghahangad sa katotohanan at pagtupad sa mga tungkulin ko maaaring magkaroon ng halaga at kabuluhan ang buhay, at makaramdam ako ng kapayapaan at kapanatagan. Makalipas ang isang buwan, nang bumalik ako sa ospital para sa isang follow-up appointment, sinabi ng doktor na bumuti ang kondisyon ko at naging banayad na kaso ng hepatitis B, at na kailangan ko lang uminom ng ilang antiviral na gamot. Nang marinig ko ito, halos hindi ako makapaniwala. Nang makita ko na ang lahat ng bagay ay nasa mga kamay ng Diyos, lubos akong nagpapasalamat sa Diyos.

Sa pagdanas ko ng karamdamang ito, malinaw kong nakikita ang kasuklam-suklam kong intensiyon sa paghahanagd ko ng mga pagpapala sa pamamagitan ng pananampalataya sa Diyos, at napagtanto ko ang pinsalang dulot ng aking mga negatibong emosyon. Napagtanto ko rin na pinahintulutan ng Diyos na sumapit sa akin ang karamdaman para linisin ang aking mga sobra-sobrang pagnanais at mga di-makatwirang kahingian sa Kanya, na nagbibigay-daan sa akin na makita nang malinaw ang pangit na katotohanan ng pagtiwali sa akin ni Satanas, para taimtim kong mahangad ang katotohanan, maiwaksi ang mga tiwali kong disposisyon, at makamit ang pagliligtas ng Diyos. Ito ay pagmamahal at pagliligtas ng Diyos! Lubos akong nagpapasalamat sa Diyos mula sa puso ko!


42. Ako ay Nasilo ng Inggit

Ni Xu Juan, Tsina

Ginawa ko ang tungkulin ng pagdidisenyo ng mga larawan sa iglesia, at kalaunan, napili ako bilang lider ng pangkat. Pagkatapos ng ilang panahon ng pagtutulungan, medyo bumuti ang pag-usad ng gawain sa pangkat, at tumaas din ang kalidad ng mga disenyo. Labis akong pinahalagahan ng lider, at kadalasan ay ako ang kinokonsulta niya tungkol sa mga usapin sa pangkat. Kung nasa masamang kalagayan ang isang sister o wala itong mga teknikal na kasanayan, hinihiling sa akin ng lider na higit na makipagbahaginan at tumulong. Sa ilang pagkakataon, narinig ko rin na pinuri ng lider sa ibang mga pangkat ang kakayahan ko sa gawain, at labis akong nasiyahan, iniisip na mas mahusay ako kaysa sa iba, at na may maayos akong kakayahan.

Noong Agosto 2019, inilipat si Sister Li Wen sa aming pangkat para gawin ang kanyang tungkulin. Sinabi ng lider na medyo mahusay ang kakayahan niya at hiniling sa akin na pagtuunan ko ang paglilinang kay Sister Li Wen. Sa mga sumunod na pakikisalamuha, nakita kong tunay ngang magaling si Li Wen. Minsan, natutukoy niya ang mga isyu sa mga larawan na hindi ko napansin, at talagang makabago at natatangi ang mga suhestiyon niya para sa pag-aayos ng mga larawan. Humanga rin sa kanya ang isa pang sister sa pangkat, si Zhao Ling. Sa puntong ito, nakaramdam ako ng pagkabalisa sa puso ko, iniisip ko, “Kung hindi ako kasinghusay ni Li Wen, sino pa ang hahanga sa akin? Hindi ito maaari. Kailangan kong magsumikap sa teknikal na aspekto ng tungkulin ko.” Pero kahit anong pilit ko, hindi pa rin ako kasinghusay ni Li Wen sa mga teknikal na aspekto, hindi ko rin komprehensibong nakikita ang mga isyu nang kagaya ng nagagawa ni Li Wen. Lubha akong nadismaya. Kalaunan, napansin ko na medyo napapalapit na si Zhao Ling kay Li Wen na hinihingi niya ang tulong ni Li Wen sa anumang isyu, at kapag tinatalakay sa amin ng lider ang mga isyu, madalas na sinasang-ayunan ng lahat ang mga pananaw at suhestiyon ni Li Wen. Pakiramdam ko ay naisantabi na ako. Lalo na noong hinikayat ng lider si Li Wen na mas magsanay noong paalis na siya, sobra akong naging hindi komportable nang marinig ito, iniisip ko, “Hindi ko itinatanggi na may mahusay na kakayahan si Li Wen, pero may binatbat din naman ako! Marami akong nilikhang larawan na napili noon, at may kakayahan din akong lumutas ng mga problema. Bakit hindi ninyo nakikita ang mga bagay na ito?” Sa pag-iisip ng mga bagay na ito, nainggit ako kay Li Wen, iniisip na, “Bago ka dumating, mas pinahahalagahan ako ng lider at ako ang kinokonsulta niya sa lahat ng bagay, pero simula nang dumating ka rito, naisantabi na ako, sinapawan mo ako!” Habang lalo ko itong pinag-iisipan, lalo ko ring nararamdaman na hindi ito patas, at nagsimula akong mamuhi kay Li Wen.

Kalaunan, nakita kong may kaunting alitan sa pagitan ni Li Wen at ng isang host sister, pero hindi ako nagbigay ng anumang pakikipagbahaginan o tulong, at sa halip ay nasiyahan ako sa sitwasyon niya, iniisip na, “Hindi ba’t magaling ka naman sa lahat ng bagay? Hindi ba’t hinahangaan ka ng lahat? Anong nangyari at hindi mo man lang maayos ang ugnayan mo sa host sister na ito?” Minsan, binabanggit ng host sister ang mga nakakairitang personal na kagawian ni Li Wen sa harap namin, at bagaman sinasabi ko sa kanya na tratuhin nang tama si Li Wen, sa loob-loob ko, umaasa ako na magkakaroon siya ng pagkiling laban kay Li Wen, at sa ganoong paraan, hindi iisipin ng mga tao na napakahusay ni Li Wen at hindi na nila siya pahahalagahan nang gayon. Isang araw, kailangan naming magsulat ng isang liham ng komunikasyon tungkol sa mga teknik namin at kailangan din naming baguhin ang ilang larawan. Medyo mahusay ako sa pagsusulat ng mga liham ng komunikasyon, pero nang maisip ko na pinupuri ng lider si Li Wen, nawalan na ako ng ganang magsulat. Naisip ko na ang pagsusulat ng mga liham ay ang kahinaan ni Li Wen, kaya hinayaan kong siya ang magsulat nito. Naisip ko na kung hindi niya ito maisusulat nang maayos, hindi na siya pahahalagahan ng iba. Sa pamamagitan ng pagpapanggap na sinsero ako, sinabi ko kay Li Wen, “Kami ni Zhao Ling ang gagawa sa mga disenyo, at ikaw na ang magsusulat ng liham. Kailangang magsanay ang lahat sa pagiging mahusay sa iba’t ibang gawain, kaya gawin mo lang ang makakaya mo at huwag kang masyadong mapresyur.” Sinabi ni Li Wen na hindi pa siya nakakasulat ng ganitong uri ng liham noon at natatakot siyang mag-aaksaya ito ng oras kung hindi niya ito magagawa nang maayos, pero iginiit kong isulat niya ito. Sa kabuuan, maayos naman ang liham na isinulat niya pero kulang ito ng ilang detalye. Naisip ko, “Paanong hindi ka nahihirapan sa paggawa nito? Sa lagay na ito, masasapawan mo ako sa huli! Dahil may mga pagkukulang sa isinulat mong liham, kailangan kitang pagmukhain na hindi magaling!” Marami akong tinukoy na mga isyu, sinasabi na hindi malinaw ang ilang bahagi at ang iba ay kulang sa detalye. Medyo naging negatibo si Li Wen nang makita niyang napakarami kong tinutukoy na problema. Kalaunan, itinalaga ko kay Li Wen ang ilang mas mahirap na gampanin sa pangkat, sadya akong nagtatangkang pahirapan siya. Minsan, sinasamantala ko ang anumang maliit na katiwaliang ibinubunyag ni Li Wen at pagkatapos ay binabatikos ko siya kay Zhao Ling, sinasabi na napakayabang niya, at na hindi niya mapigilan ang kanyang mga nakakairitang personal na kagawian at kaya ayaw sa kanya ng host sister. Dahil dito, nagkaroon ng pagkiling laban kay Li Wen si Zhao Ling. Lubha nang napigilan at naging negatibo si Li Wen, at gusto niyang lumipat sa ibang pangkat para gawin ang kanyang tungkulin. Nang makita kong naging sobrang negatibo si Li Wen, bigla akong nakonsensiya, iniisip ko, “Naging masyado ba akong malupit sa kanya?” Pero naisip ko, “Kung hindi ko ito gagawin, paano ako magkakaroon ng posisyon sa pangkat? Sino ang magbibigay-pansin sa akin? Baka manganib pa nga ang posisyon ko bilang lider ng pangkat.” Napawi ang pagkakonsensiya ko dahil sa mga kaisipang ito. Kalaunan, sa pagbabahagi at tulong ng lider, bumuti ang kalagayan ni Li Wen. Samantala, nanatili akong nilalamon ng inggit at hindi ko magawang makipagtulungan kay Li Wen. Kalaunan, dalawang buwan akong nagkaroon ng pananakit sa ngipin, at kahit anong gamot ang ininom ko, walang gumana. Pinaalalahanan ako ng mga sister na magnilay sa sarili ko, pero patuloy lang akong naghahanap ng mga panlabas na dahilan. Pagkatapos, inilantad ako ng lider dahil sa sobrang pag-aalala sa reputasyon at katayuan, sa pagbubukod sa iba, sa hindi maayos na pakikipagtulungan sa iba, sa pagsadlak sa pangkat sa kaguluhan, at sa hindi pagkakaroon ng resulta sa gawain sa loob ng ilang buwan. Sinabi niya na sumusunod ako sa landas ng isang anticristo, at tinanggal ako. Tumagos sa puso ko ang mga saita niya at nabagabag ako. Napagtanto ko na nakagawa ako ng kasamaan at iyak lang ako nang iyak. Pakiramdam ko, ang labis kong pag-aalala sa reputasyon at katayuan ay nangangahulugan na hindi ako ililigtas ng Diyos, kaya sinukuan ko ang sarili ko. Kalaunan, ibinahagi ni Zhao Ling ang mga karanasan niya at tinulungan ako, hinihikayat akong huwag sumuko at sinasabi sa akin na dapat kong hanapin ang katotohanan para malutas ang mga problema ko.

Isang gabi, sa aking mga debosyonal, narinig ko ang isang himno ng salita ng Diyos na tinatawag na “Ang Paninindigang Kinakailangan sa Paghahanap ng Katotohanan” na talagang nakaantig sa akin. Sabi ng Diyos: “Kailangang mayroon ka ng pagkaunawang ito: ‘Anuman ang mararanasan ko, ang lahat ng ito ay mga aral na dapat kong matutunan sa aking paghahangad sa katotohanan—isinaayos ang mga ito ng Diyos. Maaaring mahina ako, pero hindi ako negatibo, at nagpapasalamat ako sa Diyos sa pagbibigay sa akin ng pagkakataong matutunan ang mga aral na ito. Nagpapasalamat ako sa Diyos sa pagsasaayos ng sitwasyong ito para sa akin. Hindi ko pwedeng bitiwan ang aking determinasyon na sundan ang Diyos at kamtin ang katotohanan. Kung bibitiwan ko ang aking determinasyon, katulad lang iyon ng pagsuko kay Satanas, pagpapahamak sa aking sarili, at pagkakanulo sa Diyos.’ Ito ang uri ng kapasyahan na dapat mayroon ka” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Paulit-ulit kong kinakanta ang awiting ito sa isipan ko habang namumuo ang luha sa mga mata ko. Pakiramdam ko, ang pagkakatanggal at ang matinding paglalantad sa akin ng lider ay nagmula sa Diyos, at na ito ay pagmamahal at pagliligtas ng Diyos sa akin. Lubha akong naging manhid at matigas ang kalooban, mapagmatigas na naghahangad ng reputasyon at katayuan, at sumusunod sa landas ng isang anticristo. Napakatagal kong nagkaroon ng pananakit sa ngipin, at binigyan din ako ng mga sister ng mga paalala at tulong, pero hindi ko naisip na magsisi. Puno ako ng mga kaisipan ng kung paanong ang paghanga ng iba kay Li Wen ay nangangahulugang napapabayaan ako, at nabulag ako ng aking pagnanais para sa reputasyon at katayuan, na naging dahilan para mamuhi ako at magkaroon ng pagkiling kay Li Wen, gumawa ng mga bagay na nakakasakit sa kanya, at isadlak ang pangkat sa kaguluhan. Pero hindi ako nagnilay at sa halip ay sinukuan ko ang sarili ko, nang may maling pagkaunawa na hindi na ako ililigtas ng Diyos. Hindi ba’t binabaluktot ko ang layunin ng Diyos? Tunay na wala akong pagkaunawa sa puso ng Diyos. Hindi ko talaga kilala ang sarili ko! Nang mapagtanto ko ito, tunay akong nakaramdam ng pagkakautang sa Diyos, at na kung hindi dahil sa pagsasaayos ng Diyos ng mga sitwasyong ito para kastiguhin at disiplinahin ako, hindi ko sana pagninilayan ang sarili ko, at patuloy akong tatahak sa maling landas. Hindi ako puwedeng patuloy na magkamali ng pag-unawa sa Diyos, at gusto kong kumain at uminom nang maayos sa mga salita Niya para ayusin ang kalagayan ko.

Pagkatapos, nabasa ko ang isang sipi ng mga salita ng Diyos na direktang nauugnay sa kalagayan ko. Sabi ng Diyos: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging mapaminsala! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga pagnanais, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila. Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pagninilay-nilay sa mga salita ng Diyos, nakita ko na ang inilantad ng Diyos ay ang mismong kalagayan ko. Naiinggit ako sa mga kakayahan ng iba at may masama akong disposisyon. Napakahalaga ng gawain ng pagdidisenyo, at nangangailangan ito ng pagtutulungan ng mga taong makabago at may kabatiran. Sa pamamagitan nito, napapahusay ang pagiging epektibo ng mga disenyo. Pero hindi kami gaanong makabago ni Zhao Ling, samantalang si Li Wen ay nangunguna sa aspektong ito, na nagkataong pumupuno sa mga pagkukulang namin. Nakakabuti ito sa gawain, at dapat sana ay natutuwa ako na may taong katulad niya sa iglesia. Pero hindi ganoon ang inisip ko. Dahil sa paghahangad ko ng reputasyon at katayuan, palagi akong naiinggit kay Li Wen. Nang malaman kong mas mahusay ang kakayahan niya kaysa sa akin at na pinahahalagahan siya ng lider, natakot akong masapawan niya ako at naging determinado akong higitan siya, pero nagulat ako nang kahit anong pilit ko, hindi ko pa rin siya mapantayan. Pero ayaw kong tumanggap ng pagkatalo, kaya sinimulan kong pahirapan si Li Wen, hinahanapan siya ng butas at sadyang ipinapahiya siya. Sinamantala ko pa nga ang katiwaliang ibinunyag ni Li Wen para husgahan at maliitin siya habang nakatalikod siya, nagsasanhing hindi na siya pahalagahan ng mga tao. Nakita ko na tunay akong mapaminsala, at na wala akong katwiran na taglay ng mga normal na tao! Ang isang taong may normal na pagkatao at katwiran ay hindi gagawa ng mga bagay para makapinsala sa iba. Ang gayong tao ay matapat, nagsasaalang-alang sa mga layunin ng Diyos, at may pusong nakalaan sa Kanya, at magiging masaya siyang makita ang isang tao na nakikipagtulungan sa gawain ng sambahayan ng Diyos. Pero hindi lang ako nabigong itaguyod ang gawain, bagkus, ginulo at sinira ko pa ito. Lubhang kasuklam-suklam para sa Diyos ang mga kilos at pag-uugali ko, at tunay akong hindi karapat-dapat na tawaging tao!

Pagkatapos, binasa ko ang mga salitang ito ng Diyos: “Isa sa mga pinakahalatang katangian ng diwa ng isang anticristo ay sinosolo niya ang kapangyarihan at pinapatakbo ang mga sarili niyang diktadurya: Hindi siya nakikinig sa sinuman, hindi niya iginagalang ang sinuman, at anuman ang mga kalakasan ng mga tao, o anumang tamang pananaw at matalinong opinyon ang ipinapahayag ng mga ito, o anuman ang mga naaangkop na pamamaraan ang inilalatag ng mga ito, hindi niya pinapansin ang mga iyon; ito ay para bang walang sinuman ang kalipikadong makipagtulungan sa kanya, o makibahagi sa anumang ginagawa niya. Ito ang uri ng disposisyong mayroon ang mga anticristo. Sinasabi ng ilan na ito ay pagiging masamang uri ng pagkatao—pero paanong ito ay pangkaraniwang masamang uri ng pagkatao? Ito ay ganap na isang satanikong disposisyon; at ang gayong disposisyon ay napakalupit. Bakit Ko sinasabing ang kanilang disposisyon ay napakalupit? Kinakamkam ng mga anticristo ang lahat ng bagay mula sa sambahayan ng Diyos at ang pag-aari ng iglesia, at itinuturing ang mga ito bilang kanilang personal na pag-aari, na lahat ng ito ay sila dapat ang namamahala, at hindi nila pinapayagan ang sinuman na makialam dito. Ang mga iniisip lamang nila kapag ginagawa ang gawain ng iglesia ay ang kanilang sariling mga interes, kanilang sariling katayuan, at kanilang sariling pagpapahalaga sa sarili. Hindi nila tinutulutan ang sinuman na pinsalain ang kanilang mga interes, lalo nang hindi nila tinutulutan ang sinumang may kakayahan at nagagawang magsalita tungkol sa kanyang patotoong batay sa karanasan na maging banta sa kanilang reputasyon at katayuan. … Higit pa rito, ang mga anticristo ay madalas na gumagawa ng mga kasinungalingan at binabaluktot ang mga katunayan sa mga kapatid, minamaliit at kinokondena ang mga tao na nakapagsasalita ng kanilang patotoong batay sa karanasan. Anuman ang gawain ng mga taong iyon, naghahanap ang mga anticristo ng mga dahilan para ihiwalay at sugpuin sila, at na mapanghusga sa kanila, sinasabing mayabang at mapagmagaling sila, na gusto nilang magpakitang-gilas, at na nagkikimkim sila ng mga ambisyon. Sa katunayan, ang mga taong ito ay may kaunting patotoong batay sa karanasan at nagtataglay ng kaunting katotohanang realidad. Medyo mabuti ang pagkatao nila, may konsensiya at katwiran, at kayang tumanggap ng katotohanan. At kahit na mayroon silang ilang pagkukulang, kahinaan, at paminsan-minsang pagbubunyag ng isang tiwaling disposisyon, kaya nilang magnilay sa kanilang sarili at magsisi. Ang mga taong ito ang mga ililigtas ng Diyos, at may pag-asa na magagawang perpekto ng Diyos. Sa kabuuan, ang mga taong ito ay angkop sa paggawa ng isang tungkulin. Natutugunan nila ang mga hinihingi at prinsipyo sa paggawa ng isang tungkulin. Ngunit iniisip ng mga anticristo, ‘Hindi ko talaga matitiis ang ganito. Nais mong magkaroon ng papel sa aking nasasakupan, upang makipagpaligsahan sa akin. Imposible iyon; huwag na huwag kang magtatangka. Mas edukado ka kaysa sa akin, mas matatas magsalita kaysa sa akin, mas sikat kaysa sa akin, at mas masikap mong hinahangad ang katotohanan kaysa sa akin. Kung makikipagtulungan ako sa iyo at inagaw mo ang atensyon mula sa akin, ano na lang ang gagawin ko?’ Isinasaalang-alang ba nila ang mga interes ng sambahayan ng Diyos? Hindi. Ano ang iniisip nila? Iniisip lamang nila kung paano kakapit sa sarili nilang katayuan” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Napakalinaw ng mga salita ng paglalantad ng Diyos. Labis na pinahahalagahan ng mga anticristo ang katayuan at hindi sila pumapayag na mahigitan sila ng iba. Sa sandaling may isang taong makahigit sa kanila at magbanta sa katayuan nila, ginagawa nila ang lahat ng kanilang makakaya para batikusin at ibukod ang taong iyon, hindi sumusuko hangga’t hindi nila ito tuluyang napapabagsak. Tunay itong mapaminsala! Isinasaalang-alang lang ng mga anticristo kung paano maprotektahan ang kanilang katayuan at hindi nila kailanman iniisip ang tungkol sa mga interes ng sambahayan ng Diyos. Kahit na mapinsala ang mga interes ng sambahayan ng Diyos o masaktan ang mga kapatid, nananatili silang walang pakialam. Ang paggampan ko ay angkop din sa paglalarawang ito. Nakita ko na si Li Wen ay may mahusay na pag-arok, mabilis na umuusad, at kayang magbigay ng mga natatanging kabatiran, at na natanggap niya ang pagsang-ayon ng lider at ng katuwang na sister, kaya nag-alala ako na mawala ang katayuan ko at napoot ako kay Li Wen. Naniwala ako na sinapawan niya ako, kaya nagsimula akong ibukod siya. Sadya ko siyang pinahirapan para magmukha siyang hindi magaling, at hinusgahan ko rin siya habang nakatalikod siya, hinihimok ang host sister at si Zhao Ling na pumanig sa akin sa pagbubukod at pagpupuntirya kay Li Wen. Gusto ko siyang itulak sa pagkanegatibo at pagkatapos ay sipain siya palabas ng aking “teritoryo.” Nakita ko na tunay akong imoral at taksil! Kinokontrol ako ng mga satanikong lason ng “Ako ang sarili kong panginoon sa buong langit at lupa” at “Isa lang ang lalaking maaaring manguna.” Hindi ko kayang magparaya sa sinuman, at kinamumuhian o kinainggitan ko ang sinuman na natutuklasan kong mas magaling kaysa sa akin, gumagamit pa nga ako ng mga pakana para pahirapan sila, hindi sumusuko hanggang sa maging negatibo at bumagsak silang talunan. Sa pagbabalik-tanaw ngayon, namuhay ako ayon sa mga satanikong lason na ito at nagtaglay ako ng lubhang mayabang at mapaminsalang disposisyon. Sa mga salita at kilos ko, hindi ko kailanman isinaalang-alang man lang ang mga interes ng sambahayan ng Diyos. Paanong naiiba ang disposisyon kong ito sa isang anticristo?

Kalaunan, nabasa ko ang isang sipi ng mga salita ng Diyos at nagkaroon ako ng kaunting pagkaunawa sa kalikasan at mga kahihinatnan ng mga kilos ko na nagpoprotekta sa aking mga interes at gumugulo sa gawain ng iglesia. Sabi ng Makapangyarihang Diyos: “Kung palagi mong guguluhin, gagambalain, at sisirain ang mga bagay na gustong ipagtanggol ng Diyos, kung palagi mong hahamakin ang mga bagay na ito, at palagi kang may mga kuru-kuro at opinyon tungkol sa mga ito, kung gayon ay tinututulan mo ang Diyos at kinokontra mo Siya. Kung hindi mo itinuturing na mahalaga ang gawain ng sambahayan ng Diyos at ang mga interes ng sambahayan ng Diyos, at palagi mong gustong sirain ang mga ito, at palagi mong gustong magsanhi ng pagkawasak, o palaging gustong makinabang mula sa mga ito, manloko, o mangupit, magagalit ba ang Diyos sa iyo? (Oo.) Ano ang mga kahihinatnan ng galit ng Diyos? (Parurusahan kami.) Tiyak iyan. Hindi ka patatawarin ng Diyos, talagang hindi! Dahil ang ginagawa mo ay gumigiba at sumisira sa gawain ng iglesia, at ito ay salungat sa gawain at mga interes ng sambahayan ng Diyos. Ito ay isang malaking kasamaan, ito ay pakikipagtunggali sa Diyos, at ito ay isang bagay na direktang sumasalungat sa disposisyon ng Diyos. Paanong hindi magagalit ang Diyos sa iyo? Kung ang ilang tao, dahil sa mahina ang kakayahan nila, ay hindi mahusay sa gawain nila at hindi sinasadyang nakakagawa ng mga bagay na nagsasanhi ng pagkagambala at kaguluhan, maaari itong mapatawad. Gayumpaman, kung dahil sa sarili mong mga personal na interes ay nasasangkot ka sa inggit at alitan at sadya kang gumagawa ng mga bagay na gumagambala, gumugulo, at sumisira sa gawain ng sambahayan ng Diyos, itinuturing itong isang kusang paglabag, at isang bagay ito ng pagsalungat sa disposisyon ng Diyos. Patatawarin ka ba ng Diyos? Ginagawa ng Diyos ang Kanyang 6,000-taong plano ng pamamahala, at inilalaan dito ang lahat ng puspusang pagsisikap Niya. Kung may isang taong kumokontra sa Diyos, sadyang pumipinsala sa mga interes ng sambahayan ng Diyos, at sadyang naghahangad ng mga personal niyang interes at personal niyang katanyagan at katayuan kapalit ang pamiminsala sa mga interes ng sambahayan ng Diyos, at hindi nag-aalinlangang sirain ang gawain ng iglesia, na nagsasanhi ng pagkahadlang at pagkasira ng gawain ng sambahayan ng Diyos, at na gumagawa pa nga ng napakalaking materyal at pinansiyal na pinsala sa sambahayan ng Diyos, sa palagay ba ninyo ay dapat patawarin ang ganitong mga tao? (Hindi, hindi dapat.) … Ang paghahangad ng kasikatan, pakinabang, at katayuan, at paghahangad ng sariling mga interes—pakikipagtulungan ito kay Satanas sa paggawa ng kasamaan, at pagkontra ito sa Diyos. Para hadlangan ang gawain ng Diyos, naglalagay si Satanas ng iba’t ibang sitwasyon para tuksuhin, guluhin, at ilihis ang mga tao, at para pigilan ang mga tao na sumunod sa Diyos, at pigilan silang magpasakop sa Diyos. Sa halip, nakikipagtulungan sila kay Satanas at sinusunod ito, sadyang tumitindig para guluhin at sirain ang gawain ng Diyos. Gaano man magbahagi ang Diyos tungkol sa katotohanan, hindi pa rin sila natatauhan. Gaano man sila pungusan ng sambahayan ng Diyos, hindi pa rin nila tinatanggap ang katotohanan. Hindi talaga sila nagpapasakop sa Diyos, sa halip ay iginigiit nilang masunod ang kagustuhan nila at gawin ang mga bagay ayon sa nais nila. Bilang resulta, ginugulo at sinisira nila ang gawain ng iglesia, lubha silang nakakaapekto sa pag-usad ng iba’t ibang gawain ng iglesia, at nagdudulot ng napakalaking pinsala sa buhay pagpasok ng mga hinirang ng Diyos. Napakalaki ng kasalanang ito, at tiyak na parurusahan ng Diyos ang mga gayong tao” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Sa pagbabasa ng mga salita ng Diyos, pakiramdam ko ay parang inilalantad ako ng Diyos nang harap-harapan. Tumagos sa puso ko ang mga salita Niya at talagang natakot ako. Dahil alam kong kayang lumikha ni Li Wen ng mas marami at mas magagandang disenyo na makakabuti sa gawain ng iglesia, bukod sa hindi ko siya sinuportahan at itinaguyod ang gawaing ito, patuloy ko rin siyang ibinubukod at sinasamantala ang mga pagkukulang niya para sadyang pahirapan at ibukod siya. Nagresulta ito sa pagkalugmok ni Li Wen sa negatibong kalagayan at kawalan niya ng kakayahang magawa nang normal ang kanyang tungkulin. Lubha ring naapektuhan ang gawain sa pangkat, walang ibinubungang mga resulta sa loob ng ilang buwan. Ang ginawa ko ay pahinain, guluhin, at sirain ang gawain ng iglesia. Ito ay pagkontra sa Diyos at pagpapagalit sa Kanyang disposisyon. Naalala ko kung paanong nainggit si Saul kay David. Pinahiran ng Diyos si David, at umasa si David sa Diyos na si Jehova para magkamit ng mga tagumpay at makuha ang suporta ng mga Israelita. Hindi kayang magparaya ni Saul sa kanya, at pakiramdam nito, kung nandiyan si David, hindi nito mapapanatili ang trono nito, kaya, walang humpay na tinugis ni Saul si David, sinusubukang patayin ito, ngunit dahil sa proteksiyon ng Diyos, hindi mapinsala ni Saul si David, at sa huli, namatay si Saul sa lugar ng digmaan. Ang mga kilos ko ay halos kapareho ng kay Saul. Gumamit ako ng panlalansi para protektahan ang reputasyon at katayuan ko, at ibinukod at pinahirapan ko si Li Wen, na nagresulta sa pamumuhay niya sa isang negatibong kalagayan at kawalan ng motibasyon na gawin ang kanyang tungkulin, hanggang sa puntong ginusto pa nga niyang lisanin ang pangkat. Sa pagbabalik-tanaw, bagaman maaaring mukhang sinisikap ko lang na gawing mahirap ang buhay ni Li Wen, sa realidad, sinisira ko ang gawain ng iglesia at kinokontra ang Diyos! Epektibo si Li Wen sa kanyang tungkulin, pero sinubukan kong gamitin ang lahat ng panlalansing maisipan ko para ibukod siya, at nasiyahan ako nang maitulak ko siya palabas. Ito ay paggambala at panggugulo sa gawain ng iglesia. Hindi ba’t ito ang kilos ng isang diyablo at isang Satanas? Kinilabutan ako sa kaisipang ito. Hindi ko akalain na sobrang mapaminsala ang disposisyon ko. Sa pagbabalik-tanaw ngayon, ang pagkakatanggal sa akin ay tunay ngang pagiging matuwid ng Diyos! Nang sandaling iyon, napaluha ako nang may pagsisisi, at kinamuhian ko ang aking sarili dahil sa lubhang kawalan ko ng pagkatao! Nagdasal ako sa Diyos nang may pagsisisi, handang lubusang ituwid ang mga dati kong pagkakamali.

Kinabukasan, habang nagdedebosyonal ako, nagbasa ako ng mga artikulo ng patotoong batay sa karanasan na isinulat ng mga kapatid tungkol sa mga karanasan nila sa paglutas ng inggit, at nakahanap ako ng landas ng pagsasagawa. Sabi ng Diyos: “Hindi magkapareho ang mga tungkulin. May isang katawan. Bawat isa’y ginagawa ang kanyang tungkulin, bawat isa’y nasa kanyang lugar at ginagawa ang kanyang buong makakaya—para sa bawat siklab may isang kislap ng liwanag—at naghahangad na lumago sa buhay. Sa gayon Ako ay masisiyahan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 21). “Kailangan mong matutunang bitiwan at isantabi ang mga bagay na ito, na irekomenda ang iba, at tulutan silang mamukod-tangi. Huwag kang magpumilit o magmadaling samantalahin ang mga pagkakataong mamukod-tangi at mapansin. Kailangan mong maisantabi ang mga bagay na ito, ngunit kailangan mo ring hindi maantala ang pagganap ng iyong tungkulin. Maging isa kang taong gumagawa nang hindi napapansin, at hindi nagpapasikat sa iba habang may pagkamatapat mong mong ginagampanan ang iyong tungkulin. Habang lalo mong binibitiwan ang iyong pagpapahalaga sa sarili at katayuan, at habang lalo mong binibitiwan ang sarili mong mga interes, lalo kang makadarama ng kapayapaan, lalong magkakaroon ng liwanag sa puso mo, at lalong bubuti ang kalagayan mo. Kapag lalo kang nagpupumilit at nakikipagkumpitensya, lalong didilim ang kalagayan mo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pagninilay-nilay sa mga salita ng Diyos, naunawaan ko na sa pakikipagtuwangan kay Li Wen sa mga tungkulin namin, may katotohanan na kailangan kong isagawa. Kailangan kong tumayo nang maayos sa aking posisyon at isantabi ang mga kaisipan ko tungkol sa mga pakinabang at kawalan sa aking mga interes, at kailangan kong matutunang itaguyod ang gawain ng iglesia at gawin nang maayos ang tungkulin ko. Ang kakayahan ng isang tao ay itinakda ng Diyos at hindi niya mismo mababago. Gaya na lang ni Li Wen, na may matalas na pang-unawa at kabatiran, ang mga pananaw niya at ang mga disenyong ginawa niya ay makabago at malikhain, at siya ang tipo ng tao na may mahusay na kakayahan. Dahil katamtaman lang ang kakayahan ko, at hindi ako makabago kagaya ni Li Wen, kaya, gaano man ako makipagkompetensiya sa kanya, hindi ko siya kayang higitan. Ang pagkaepektibo na mayroon ako noon sa aking gawain ay pawang dahil sa patnubay ng Diyos at sa mga resultang nakamit sa pamamagitan ng pakikipagtulungan ng mga kapatid, hindi dahil sa matibay kong kapabilidad sa gawain o sa kakayahan ko. Pero hindi ko pinasalamatan ang Diyos sa Kanyang patnubay. Sa halip, iniugnay ko sa sarili ko ang mga resultang ito, ipinagmamalaki ko na mayroon akong mahusay na kakayahan at na isa akong taong may talento. Tunay na wala akong kahihiyan! Kung hindi dahil sa pagkakatanggal na ito, at sa matinding pagpupungos mula sa lider, makikipagkompetensiya pa rin ako kay Li Wen para sa reputasyon at katayuan, at sa huli, hindi ko man lang malalaman kung bakit ako itiniwalag! Ngayon, napagtanto ko na ang paghahangad sa reputasyon at katayuan ay walang anumang halaga. Kung iisipin, ano ba ang ikinabuti kung pinahahalagahan ako ng iba? Minsan akong nakatanggap ng paghanga at pagsuporta mula sa iba, pero pansamantalang kaluwalhatian at pagmamalaki lang iyon. Hindi nagbago kahit kaunti ang tiwali kong disposisyon, at nakikipagkompetensiya pa rin ako para sa kasikatan at pakinabang. Sa huli, naging sobrang manhid na ako na kahit tinutukoy ng mga sister ko ang mga kamalian na nasa mismong harapan ko, hindi ko napagtanto na kailangan kong pagnilayan ang sarili ko. Nakita ko na nabulag ako ng reputasyon at katayuan. Tunay akong naging hangal! Nakipaglaban ako para sa walang kuwentang reputasyon at katayuan, at nag-iwan ng malulubhang pagsalangsang sa harap ng Diyos. Nawalan ako ng napakaraming pagkakataon na makamit ang katotohanan. Walang kuwenta talaga ito! Isinaayos ng iglesia na magkasama naming gawin ni Li Wen ang aming mga tungkulin, nang sa gayon ay magawa naming magtulungan nang maayos at mailabas ang mga kalakasan namin. Katulad lang ito ng sinasabi ng Diyos: “Bawat isa ay gumagawa ng kanyang tungkulin” at “para sa bawat siklab may isang kislap ng liwanag” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 21). Kapag sama-sama tayong nagsisikap para gawin ang ating mga tungkulin nang maayos at palugurin ang Diyos, nagkakaroon ng kasiyahan ang puso ng Diyos. Sa pagninilay-nilay ko rito, nakahinga talaga ako nang maluwag. Sa pamamagitan ng pagbitiw ko sa aking inggit, labis na naging payapa at panatag ang pakiramdam ko sa puso ko.

Pagkatapos ng mahigit isang buwan ng mga debosyonal at pagninilay-nilay, nagkamit ako ng kaunting pagkaunawa sa sarili ko, at pagkatapos, isinaayos ng lider na muli kong gawin ang mga tungkulin ko kasama sina Li Wen at ang iba pa. Alam kong ito ay awa ng Diyos, at na binibigyan Niya ako ng pagkakataon na magsisi, at tunay akong nagpapasalamat sa Diyos! Noong panahong iyon, si Li Wen ang lider ng pangkat, at kinokonsulta siya ng lider tungkol sa lahat ng usapin. Medyo hindi ako komportable. Napagtanto ko na muli na namang sumisiklab ang inggit ko, kaya, agad akong nagdasal sa Diyos, hinihiling sa Diyos na bantayan ako at tulungan akong isagawa ang katotohanan at bitiwan ang aking inggit sa sister ko. Kalaunan, nabasa ko ang mga salitang ito ng Diyos: “Ano ang inyong mga prinsipyo sa inyong pag-uugali? Dapat kayong umasal ayon sa inyong puwesto, hanapin ang tamang lugar para sa inyo, at gawin nang mabuti ang tungkulin na nararapat ninyong gampanan; ito lamang ang taong may katwiran. Bilang halimbawa, may mga taong mahuhusay sa mga partikular na propesyunal na kasanayan at may pagkaunawa sa mga prinsipyo, at dapat nilang akuin ang responsabilidad at gawin ang panghuling pagsisiyasat sa larangang iyon; may mga taong makapagbibigay ng mga ideya at malilinaw na pagkaunawa, nagiging inspirasyon sa iba at tinutulungan silang mapabuti ang kanilang mga tungkulin—sa gayon ay dapat silang magbigay ng mga ideya. Kung matatagpuan mo ang tamang lugar para sa iyo at makagagawa nang tugma sa iyong mga kapatid, tinutupad mo ang iyong tungkulin—ito ang ibig sabihin ng pag-asal nang ayon sa posisyon mo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Dahil mas magaling ang mga teknikal na kasanayan ni Li Wen at makabago at malikhain ang mga komposisyon niya, at bilang isang lider ng pangkat ay kaya niyang pamunuan ang gawain ng pangkat, kailangan kong makipagtulungan nang maayos sa kanya at gawin nang maayos ang mga tungkulin namin. Isang katunayan na hindi ako kasinghusay ni Li Wen sa teknikal na kasanayan, at kaya, dapat kong tratuhin nang tama ang mga pagkukulang ko at hindi mainggit sa kanya. Itinakda ng Diyos ang kakayahan ko, at dapat ko itong tanggapin mula sa Diyos, dapat matuto akong magpasakop, at mag-ambag ng kalakasan ko. Ito ang tungkulin at responsabilidad ko. Ang hindi pakikipagtulungan nang maayos kay Li Wen noon ay nagsanhi ng mga kawalan sa gawain ng iglesia, pero binigyan ako ng Diyos ng isa pang pagkakataon, na dapat kong pahalagahan, at hindi na ako dapat gumawa ng anumang bagay na makakagambala o makakasira. Sa ganitong pag-iisip, nagawa kong bitiwan nang kaunti ang inggit ko kay Li Wen. Sa paglipas ng panahon sa aming pagtutulungan, nagbahagi ako sa abot ng aking nauunawaan, at tinanggap ko ang magagandang suhestiyon na inilatag ni Li Wen. Sa ganitong paraan, nagkaisa ang puso at isip namin, nagtulungan kami nang maayos, at humusay ang pagiging epektibo ng mga tungkulin namin. Nagkaroon din ako ng kaunting pag-usad sa aking buhay pagpasok at sa mga teknikal na kasanayan ko. Nagawa kong kumawala sa mga gapos ng inggit at makipagtulungan nang maayos sa sister ko. Ito ang resulta ng paggawa ng mga salita ng Diyos sa akin. Salamat sa Diyos!


43. Pagbangon Mula sa Anino ng Pagpanaw ng Aking Anak

Ni Li Lan, Tsina

Sa mga taong ito bilang isang mananampalataya, noon pa man ay alam ko na sa teorya na ang ating kapalaran, kapanganakan, at kamatayan ay nasa mga kamay ng Diyos, pero sa realidad, wala akong tunay na pagkaunawa sa Diyos. Nang mamatnugot ang Diyos ng isang sitwasyon na hindi nakaayon sa mga kuru-kuro ko, nang biglaang mamatay ang anak ko sa isang aksidente sa motorsiklo, nagpakita ako ng ng mga reklamo, maling pagkaunawa at pagkahilig na makipagtalo, ganap akong nabunyag. Noon ko lang nabatid ang aktuwal kong tayog. At saka, nagkamit ako ng kaunting pagkaunawa sa mga mali kong pananaw tungkol sa pagkamit ng mga pagpapala sa pamamagitan ng pananampalataya.

Noong Hulyo ng 2017, kami ng mister ko ay medyo kilala bilang mga mananampalataya sa aming lugar, hanggang sa ilang ulit na pumupunta ang mga pulis sa bahay namin para imbestigahan kami. Napilitan kaming iwan ang aming anak at gawin ang aming mga tungkulin sa labas ng tahanan. Kalaunan, patuloy na nag-usisa ang mga pulis tungkol sa amin kaya’t hindi na kami nakauwi ng mister ko sa aming tahanan sa loob ng huling pitong taon. Minsan, kapag naririnig kong tumatawag ang ibang bata ng “nanay,” bigla akong nakakaramdam ng lungkot. Umaasa lang ako na, sana balang araw ay makauwi ako at makita ang anak ko, pero dahil sa sitwasyon namin, hindi kami naglakas-loob na umuwi at nakakabalita lang kami tungkol sa anak namin mula sa mga kapatid sa aming nayon. Sa tuwing nababalitaan ko na malusog at ligtas ang anak ko, nagpapasalamat ako sa Diyos sa Kanyang pangangalaga at proteksiyon at nakakapagpatuloy ako sa paggawa ng tungkulin ko nang panatag ang isip.

Isang hapon noong Agosto ng 2023, nakatanggap ako ng mensahe mula sa aking superbisor, ipinapaalam sa akin na nasawi sa isang aksidente sa motorsiklo ang anak ni Wang Kai. Si Wang Kai ang mister ko. Sinasabi nila na namatay ang anak ko. Parang imposible ito, at inisip ko na marahil ay nagkamali ang superbisor. Hindi talaga ako makapaniwala na namatay na ang anak ko. Kinusot ko ang mga mata ko at binasa kong muli nang maigi ang mensahe, pero napakalinaw ng pagkakasulat dito. Bumagsak ako sa sahig at hindi ko napigilang humagulgol. Paanong nangyari ang ganito sa pamilya ko? Ninais kong tubuan ng mga pakpak para makalipad ako pauwi at makita ang anak ko sa huling pagkakataon, pero pareho kami ng mister ko na pinupuntirya ng mga pulis at hindi ligtas na umuwi. Nang naisip ko na hindi kami makakauwi para makita ang aming namatay na anak, parang sinaksak ang dibdib ko sa sakit. Nagsimula akong magkamali ng pag-unawa sa Diyos at sinisi ko Siya, “O Diyos! Bakit hindi mo pinrotektahan ang anak ko? Simula nang pumasok kami sa pananalig, palagi kaming gumagawa ng mister ko ng mga tungkulin. Nahaharap sa pang-uusig at pagtugis ng malaking pulang dragon, nilisan namin ang aming tahanan at tinalikuran ang aming anak para gawin ang aming tungkulin hanggang sa ngayon. Kahit anong tungkulin ang itinalaga sa amin ng iglesia, hindi kami kailanman tumanggi. Tatlumpung taong gulang lang ang anak namin; bata pa siya. Kailangan kong ilibing ang sarili kong anak! Ang anak ko ang tanging pag-asa ko bilang isang ina, at ngayon ay walang-wala na ako at hindi ko man lang siya nakita bago siya pumanaw. Mas mabuti pa sana kung sabay kaming pumanaw at makakasama ko siya sa kabilang buhay.” Napagtanto kong naliligaw ako sa aking pag-iisip, na sinisisi ko ang Diyos at nagkakamali ako ng pag-unawa sa Kanya, kaya, dali-dali akong nagdasal nang tahimik sa Diyos, “O Diyos! Nang mabalitaan kong namatay ang anak ko sa isang aksidente sa motorsiklo, hindi ko ito matanggap kaagad, pero hindi Kita dapat sinisi at hindi ako dapat nagkamali ng pag-unawa sa Iyo. O Diyos! Pakiusap, protektahan Mo po ang puso ko at patahimikin Mo po ako sa harap Mo.” Paulit-ulit akong nagdasal sa Diyos para humingi ng tulong, at unti-unti akong kumalma. Gayumpaman, kapag naiisip ko na pumanaw na ang aking anak, at hindi ko na siya muling makikita kailanman, nahihirapan at nanghihina pa rin ako. Humihiga ako sa aking kama, tumatangging kumain o uminom at hindi nakakatulog buong gabi. Inisip ko ang mukha ng aking anak, at tinawag ang pangalan niya sa puso ko habang lumalabo ang paningin ko dahil sa mga luha.

Sa mga sumunod na araw, namuhay ako sa masakit na alaala ng anak ko at wala akong ganang gawin ang anumang bagay. Wala akong motibasyon na subaybayan ang gawain ng ebanghelyo at naantala ang gawain. Alam kong hindi ako puwedeng malugmok sa gayong kalagayan dahil ako ang namamahala sa gawain ng ebanghelyo. Namatay na ang anak ko, pero kailangan kong patuloy na mabuhay at gawin nang maayos ang tungkulin ko! Pinunasan ko ang mga luha ko at lumuhod ako sa harap ng Diyos para magdasal, “O Diyos! Ayaw kong manatili sa kalagayang ito ng pagkasira ng loob. Pakiusap, gabayan Mo po ako na matuto sa sitwasyong ito at makawala mula sa kalungkutang ito.” Pagkatapos magdasal, binasa ko ang isang sipi ng mga salita ng Diyos na ipinadala sa akin ng aking lider: “Ang ilang mangmang na magulang ay hindi nakakaunawa sa buhay o tadhana, hindi kinikilala ang kataas-taasang kapangyarihan ng Diyos, at madalas silang gumagawa ng mga kamangmangan pagdating sa kanilang mga anak. Halimbawa, pagkatapos matutong magsarili ng kanilang mga anak, maaaring maharap ang mga ito sa ilang espesyal na sitwasyon, paghihirap, o seryosong insidente; ang ilan ay nagkakasakit, may ibang nasasangkot sa mga demanda, may nagdidiborsiyo, may nalilinlang at naii-scam, at may iba pa na nakikidnap, napapahamak, nabubugbog nang husto, o nahaharap sa kamatayan. May ilan pa nga na nalululong sa droga, at iba pa. Ano ang dapat gawin ng mga magulang sa mga espesyal at mabibigat na sitwasyong ito? Ano ang karaniwang reaksiyon ng karamihan sa mga magulang? Ginagawa ba nila ang nararapat nilang gawin bilang mga nilikha na may pagkakakilanlan bilang magulang? Napakadalang na makarinig ang mga magulang ng gayong balita at tumugon tulad ng gagawin nila kung nangyari ito sa isang estranghero. Karamihan sa mga magulang ay nagpupuyat hanggang sa mamuti ang kanilang buhok, hindi sila makatulog gabi-gabi, walang gana kumain sa araw, pinipiga ang utak nila sa kakaisip, at ang ilan ay mapait pa ngang tumatangis, hanggang sa mamula ang kanilang mga mata at maubusan na sila ng luha. Taimtim silang nananalangin sa Diyos, hinihiling na isaalang-alang ng Diyos ang sarili nilang pananalig at protektahan Niya ang kanilang mga anak, na paboran at pagpalain Niya ang mga ito, na kaawaan Niya ang mga ito at iligtas ang buhay ng mga ito. Bilang mga magulang sa ganitong sitwasyon, nalalantad lahat ang kanilang mga kahinaan bilang tao, pagkamarupok, at damdamin para sa kanilang mga anak. Ano pa ang ibang nabubunyag? Ang kanilang pagiging mapaghimagsik laban sa Diyos. Nagsusumamo sila sa Diyos at nananalangin sa Kanya, nagmamakaawa sa Kanya na ilayo ang kanilang mga anak sa kapahamakan. Kahit pa maganap ang isang sakuna, ipinagdarasal nila na hindi mamatay ang kanilang mga anak, na ang mga ito ay makatakas sa panganib, hindi mapahamak ng masasamang tao, hindi lumala ang mga sakit, bagkus ay gumaling, at iba pa. Ano ba talaga ang ipinagdarasal nila? (O Diyos, sa mga dasal na ito, mayroon silang mga hinihingi sa Diyos, nang may bahid ng pagrereklamo.) Sa isang aspekto, labis silang hindi nasisiyahan sa sitwasyon ng kanilang mga anak, nagrereklamo na hindi dapat hinayaan ng Diyos na mangyari ang mga gayong bagay sa kanilang mga anak. May halong reklamo ang kanilang kawalang-kasiyahan, at hinihiling nila sa Diyos na magbago ang isip Niya, na huwag Siyang kumilos nang ganito, na ilayo Niya ang kanilang mga anak mula sa panganib, na panatilihin Niyang ligtas ang mga ito, na pagalingin Niya ang sakit ng mga ito, na tulungan Niyang makatakas ang mga ito sa mga demanda, na makaiwas ang mga ito sa kalamidad kapag dumarating iyon, at iba pa—sa madaling sabi, na gawin ng Diyos na maayos ang lahat. Sa pagdarasal nang ganito, sa isang aspekto, nagrereklamo sila sa Diyos, at sa isa pa, humihingi sila sa Kanya. Hindi ba’t ito ay pagpapamalas ng pagiging mapaghimagsik? (Oo.) Sa pahiwatig, sinasabi nila na ang ginagawa ng Diyos ay hindi tama o mabuti, na hindi Siya dapat kumilos nang ganito. Dahil mga anak nila ito, at sila ay mga mananampalataya, iniisip nila na hindi dapat hayaan ng Diyos na mangyari ang mga gayong bagay sa kanilang mga anak. Ang mga anak nila ay hindi katulad ng iba; dapat makatanggap ang mga ito ng mga espesyal na pagpapala mula sa Diyos. Sapagkat nananalig sila sa Diyos, dapat Niyang pagpalain ang kanilang mga anak, at kung hindi Niya ito gagawin, sila ay mababagabag, iiyak, magmamaktol, at aayaw nang sumunod sa Diyos. Kung mamamatay ang kanilang anak, mararamdaman nilang hindi na rin nila kaya pang mabuhay. Ito ba ang sentimyentong nasasaisip nila? (Oo.) Hindi ba’t isa itong uri ng pagprotesta laban sa Diyos? (Ganoon nga.) Ito ay pagprotesta laban sa Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). Ganap na inilantad ng mga salita ng Diyos ang kasalukuyan kong kalagayan. Nang mabalitaan ko ang pagkamatay ng anak ko sa aksidente sa motorsiklo, hindi ako kumain o uminom at di-makatwirang nakipagtalo pa nga ako sa Diyos, nilabanan at sinisi ko Siya, at nagkamali ako ng pag-unawa sa Kanya. Ginawa ko ito dahil mali ang pananaw ko sa aking pananalig. Tinalikuran namin ng mister ko ang pamilya at trabaho namin para gawin ang aming mga tungkulin nang walang kahit katiting na reklamo tungkol sa mga paghihirap, at nagpatuloy pa nga kami sa paggawa ng aming mga tungkulin habang tinutuya kami ng aming mga kamag-anak at kapitbahay at tinutugis at inuusig ng mga pulis. Akala ko, basta’t tinalikuran ko ang mga bagay-bagay, iginugol ang sarili ko, at higit na nagdusa at nagbayad ng halaga sa aking tungkulin, tiyak na poprotektahan ng Diyos ang anak ko mula sa karamdaman at aksidente at pahihintulutan siyang mamuhay nang may magandang kalusugan. Nang mabalitaan kong namatay ang anak ko sa isang aksidente sa motorsiklo, nagsimula akong makipagtalo at lumaban sa Diyos, ginagamit kung ano ang tinalikuran at iginugol ko bilang kapital para makipagtalo sa Kanya, at sinisisi ko ang Diyos sa hindi pagpoprotekta sa anak ko. Naisip ko rin na dahil namatay na ang anak ko, wala nang saysay na patuloy akong mabuhay at mas mabuti pang makasama ko ang anak ko sa kabilang buhay! Sa pagninilay-nilay sa pag-uugali ko, nakita ko na lumalaban at hindi ako nasisiyahan sa sitwasyong ipinamatnugot ng Diyos. Ang kalikasan nito ay paghihimagsik at pagtutol laban sa Diyos—ito ay pagkontra sa Kanya! Ibinunyag ng pagkamatay ng anak ko ang tunay kong tayog. Malinaw kong nakita na ang matagal ko nang pagsasagawa ng pananalig, pagtalikod sa pamilya at propesyon, pagdurusa at pagbabayad ng halaga, ay pawang isang kalakalan lamang na gusto kong gawin sa Diyos kapalit ng biyaya at mga pagpapala. Naisip ko ang hindi kapani-paniwalang pagsubok na naranasan ni Job, nawala ang lahat ng kanyang ari-arian at ang kanyang mga anak, at nabalot siya ng mga pigsa, pero walang kondisyon siyang nagpasakop sa Diyos at pinuri pa nga niya ang pangalan ng Diyos at nanindigan siya sa kanyang patotoo sa Diyos. Nahiya ako pagkatapos kong ikumpara ang sarili kong pag-uugali sa pag-uugali ni Job. Kinailangan kong itigil ang paninisi sa Diyos. Kailangan kong umasa sa Kanya para manindigan sa aking patotoo at ipahiya si Satanas!

Pagkatapos niyon, patuloy akong nagbasa ng mga salita ng Diyos at nagsimulang magkamit ng pagkaunawa sa mali kong pananaw tungkol sa pananampalataya. Sabi ng Makapangyarihang Diyos: “Hindi ba’t matagal nang lumipas ang panahon ng ‘Ang pananampalataya ng isang tao sa Panginoon ay naghahatid ng mga pagpapala sa buong pamilya’? (Oo, matagal na iyong lumipas.) Kung gayon, bakit nag-aayuno at nagdarasal pa rin nang ganito ang mga tao, walang kahihiyang nagsusumamo sa Diyos na protektahan at pagpalain ang kanilang mga anak? Bakit nangangahas pa rin silang magprotesta at makipaglaban sa Diyos, sinasabing, ‘Kung hindi ganito ang gagawin Mo, patuloy akong magdarasal; mag-aayuno ako!’ Ano ang ibig sabihin ng pag-aayuno? Ito ay ang magprotesta sa pamamagitan ng pagpapakagutom, na ang ibig ding sabihin ay pagkilos nang walang kahihiyan at pagmamaktol. Kapag ang mga tao ay kumikilos nang walang kahihiyan sa harap ng ibang tao, maaaring nagdadabog sila, sinasabing, ‘Naku, wala na ang anak ko; ayaw ko nang mabuhay pa, hindi ko na kaya!’ Hindi nila ito ginagawa kapag nasa harap sila ng Diyos; nagsasalita sila nang maayos, sinasabing, ‘Diyos ko, nagmamakaawa po akong protektahan Mo ang aking anak at pagalingin Mo ang kanyang sakit. Diyos ko, Ikaw ang dakilang manggagamot na nagliligtas sa mga tao—kaya Mong gawin ang lahat ng bagay. Nakikiusap po ako sa Iyo na bantayan at protektahan siya. Ang Iyong Espiritu ay nasa lahat ng dako, Ikaw ay matuwid, Ikaw ay isang Diyos na nagpapakita ng awa sa mga tao. Inaalagaan at pinapahalagahan mo sila.’ Ano ang ibig sabihin nito? Walang mali sa sinasabi nila, hindi lang ito ang tamang oras para sabihin ang mga bagay na iyon. Ang ipinapahiwatig niyon ay na kung hindi ililigtas ng Diyos ang iyong anak at poprotektahan ito, kung hindi tutuparin ng Diyos ang mga hiling mo, hindi Siya isang mapagmahal na Diyos, wala Siyang pagmamahal, hindi Siya isang mahabaging Diyos, at hindi Siya Diyos. Hindi ba’t ito ang nangyayari? Hindi ba’t ito ay pagkilos nang walang kahihiyan? (Oo.) Dinadakila ba ng mga taong kumikilos nang walang kahihiyan ang Diyos? Mayroon ba silang may-takot-sa-Diyos na puso? (Wala.) Ang mga taong kumikilos nang walang kahihiyan ay katulad lang ng mga taong may masasamang loob—wala silang may-takot-sa-Diyos na puso” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). “Ang relasyon ng tao sa Diyos ay isa lamang hayagang pansariling interes. Isa itong relasyon sa pagitan ng isang tumatanggap at isang nagbibigay ng mga pagpapala. Sa madaling salita, ito ang relasyon sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal sa gayong relasyon na nakabatay lang sa interes, transaksiyon lamang. Walang nagmamahal o minamahal, kawanggawa at awa lamang. Walang pagkakaunawaan, walang magawang pigil na galit at panlilinlang lamang. Walang pagiging matalik, isang pagitan lamang na hindi matatawid” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Sa pagninilay sa mga salita ng Diyos, naunawaan ko na sinabi ng Diyos na ang panahon ng “Ang pananampalataya ng isang tao sa Panginoon ay naghahatid ng mga pagpapala sa buong pamilya” ay matagal nang lumipas. Pero pinanghawakan ko pa rin ang pananaw na ito sa aking pananampalataya. Sa pagninilay-nilay sa maraming taon ko sa pananalig, sa panlabas, maaaring tila tinalikuran ko ang pamilya at propesyon ko para gawin ang aking tungkulin, pero gusto ko lang talagang makatanggap ng biyaya mula sa Diyos. Nang mabalitaan kong maayos naman ang anak ko, malusog, at ligtas, anuman ang tungkuling itinalaga sa akin, masunurin kong ginagawa ito. Pero nang marinig ko ang kakila-kilabot na balita ng pagkamatay ng anak ko, nagsimula akong makipagtalo at lumaban sa Diyos at wala akong motibasyon na gawin ang tungkulin ko. Pinag-isipan ko pa ngang patayin ang sarili ko para makasama ang anak ko at puno ako ng mga maling pagkaunawa at reklamo tungkol sa Diyos. Sa paghahambing ng mga salita ng Diyos sa sarili ko, nakita ko na isa akong taong walang kahihiyan na nag-aalboroto. Maraming taon akong nanampalataya sa Diyos, kumain at uminom ng napakaraming salita Niya, pero wala akong kahit katiting na pagpapasakop o takot sa Kanya sa puso ko. Ginugol ko lang ang mga taong iyon sa pagdurusa at paggugol ng sarili ko para magkamit ng mga pagpapala, nakikipagtransaksiyon lang ako sa Diyos at hindi ko man lang tinutupad ang tungkulin ko para palugurin ang Diyos. Sa sandaling hindi ko natanggap ang biyaya at mga pagpapala ng Diyos, nagsimula akong magprotesta at makipagtalo sa Kanya. Wala akong kahit katiting na pagkatao o katwiran!

Kalaunan, nabasa ko ang isa pang sipi na nakatulong sa akin na mas maunawaan kung bakit ang “Ang pananampalataya ng isang tao sa Panginoon ay naghahatid ng mga pagpapala sa buong pamilya” ay isang maling pananaw. Sabi ng Diyos: “May angkop na hantungan ang lahat, na natutukoy ayon sa diwa ng bawat tao, at ganap na walang kinalaman sa ibang mga tao. Ang masamang pag-uugali ng isang bata ay hindi maililipat sa kanyang mga magulang, o hindi maibabahagi sa mga magulang ang pagkamatuwid ng isang bata. Hindi maililipat sa kanyang mga anak ang masamang pag-uugali ng isang magulang, o hindi maibabahagi sa kanyang mga anak ang pagkamatuwid ng isang magulang. Pinapasan ng lahat ang kani-kaniyang mga kasalanan, at tinatamasa ng lahat ang kani-kaniyang mga pagpapala. Walang sinuman ang maaaring maging panghalili sa isa pang tao; ito ang pagiging matuwid” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Sa pamamagitan ng mga salita ng Diyos, naunawaan ko na itinatakda ng Diyos ang mga kalalabasan ng mga tao ayon sa kanilang diwa at kabuuang pag-uugali. Bilang isang mananampalataya, responsabilidad ko ang paggawa ng tungkulin ko at wala itong kinalaman sa kapalaran at hantungan ng anak ko. Hindi magbabago ang kapalaran ng anak ko dahil lang sa nanampalataya ako sa Diyos. Pinamamahalaan ng Diyos ang kapalaran ng lahat, ng kapwa mga mananampalataya o walang pananampalataya. Palaging matuwid ang mga pagsasaayos ng Diyos at kaya, dapat lang akong magpasakop sa mga ito, ito ang makatwirang gawin. Pero sinunod ko ang maling panananaw ng “Ang pananampalataya ng isang tao sa Panginoon ay naghahatid ng mga pagpapala sa buong pamilya,” iniisip na dahil tinalikuran ko ang mga bagay-bagay, ginugol ang sarili ko at ginawa ang aking tungkulin, dapat lang na protektahan ng Diyos ang anak ko. Ang pananaw na ito ay nanggaling sa sarili kong mga kuru-kuro at imahinasyon, at hindi nakaayon sa katotohanan kahit kaunti.

Sa pamamagitan ng pagkain at pag-inom ng mga salita ng Diyos, nagkaroon ako ng pagkaunawa sa mali kong pananaw tungkol sa pagkamit ng mga pagpapala sa pamamagitan ng pananampalataya. Akala ko ay nalampasan ko na ang pagkamatay ng anak ko sa wakas, pero nang mamatnugot ang Diyos ng isa pang sitwasyon para sa akin at nalaman ko ang dahilan ng pagkamatay ng anak ko, muli akong nagreklamo. Noong Agosto 14, nakipagkita ako sa hipag ko, na isa ring mananampalataya, at sinabi niya sa akin na noong oras ng aksidente, tila hindi naman malubhang nasugatan ang anak ko. Dinala ang anak ko sa ospital para sa imaging at kalaunan ay pinauwi para makapagpahinga sa bahay. Pagkauwi niya sa bahay, nagsimula siyang kapusin ng hininga at kaya, bumalik siya sa ospital, pero bukod sa hindi bumuti ang kondisyon niya, lumala pa nga ito, kaya hiniling niya na mailipat sa ibang ospital, pero tumanggi ang doktor na nag-aasikaso sa kanya. Kalaunan, nang patuloy na mahirapang huminga ang anak ko, saka lang pumayag ang doktor na ilipat siya, pero habang nasa daan patungo sa ospital, tuluyan nang tumigil ang paghinga niya. Inihayag ng isang awtopsiya na ang isang nabaling tadyang ay nakasugat sa kanyang mga baga at nagdulot ng impeksiyon. Kung naoperahan lang sana siya sa tamang oras, baka hindi siya namatay. Ang maling diagnosis ng ospital ang nagtulak sa kanya sa kanyang kamatayan. Nang marinig ko ang mga detalyeng ito, talagang nabigla ako at muntik akong mahimatay. Para akong sinaksak sa dibdib sa emosyonal na sakit. Niyakap ko ang hipag ko at napahagulgol ako sa pag-iyak. Naisip ko, “Kung nandoon lang sana kami ng mister ko para igiit na mailipat siya sa tamang oaras, hindi sana siya mamamatay.” Sinubukan akong aluin ng hipag ko at sinabing, “May layunin ang Diyos sa karanasang ito; subukan mong tanggapin ito mula sa Diyos.” Nakatulong sa akin ang mga komento ng hipag ko para bigla kong mapagtanto na nagrereklamo na naman ako. Nagdasal ako sa Diyos sa puso ko, hinihiling sa Kanya na protektahan ang puso ko at tulungan akong magpasakop sa Kanyang kataas-taasang kapangyarihan at mga pagsasaayos. Pagkatapos, naalala ko ang isang sipi ng mga salita ng Diyos na nabasa ko ilang araw na ang nakalipas: “Ang kataas-taasang kapangyarihan ng Diyos ay inorden at pinlano Niya. Ayos lang ba na gustuhin mong baguhin ito? (Hindi.) Hindi ito ayos lang. Kung gayon, ang mga tao ay hindi dapat gumawa ng mga kahangalan o mga hindi makatwirang bagay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). Sa pagbubulay-bulay sa mga salita ng Diyos, napagtanto ko na ang buhay at kamatayan ng tao ay inorden ng Diyos. Kahit pa nasa bahay kami at hinikayat namin ang doktor na mag-opera kaagad, kung oras na niya, mamamatay pa rin siya at wala kaming magagawa roon. Masyadong hindi makatwiran na magreklamo ako sa Diyos. Nang mapagtanto ko ito, mas gumaan ang pakiramdam ko. Handa akong magpasakop sa kataas-taasang kapangyarihan ng Diyos at tumupad sa tungkulin ko nang may kapanatagan.

Kalaunan, nakita ko ang isang sipi ng mga salita ng Diyos sa isang video na nagbigay sa akin ng kaunting kabatiran tungkol sa maling pananaw sa paghahangad ng mga pagpapala sa pananalig ng isang tao. Sabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa kapag nagawang perpekto at nagtamasa ng mga biyaya ng Diyos ang isang tao matapos magdanas ng paghatol. Ang magdusa sa kasawian ay tumutukoy sa kapag ang disposisyon ng isang tao ay hindi nagbago matapos siyang magdanas ng pagkastigo at paghatol; hindi niya nadanas na magawang perpekto kundi maparusahan. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang paghihimagsik” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Sa pagbubulay-bulay sa mga salita ng Diyos, napagtanto ko na ang paggawa ng tungkulin at pagiging pinagpala o isinumpa ay ganap na walang kaugnayan. Ang mga tungkulin ay atas ng Diyos sa mga tao, at ang mga ito ay mga hindi maiiwasang responsabilidad na natural at makatwirang dapat tuparin nating lahat. Isa akong nilikha, at binigyan ako ng Diyos ng buhay, kaya dapat kong tuparin ang tungkulin ko at hindi ko dapat gamitin ang pagtalikod ko sa mga bagay-bagay at mga paggugol ko bilang kapital para makipagpalitan sa Diyos para sa biyaya at mga pagpapala. Mga mananampalataya man o mga walang pananampalataya, ang kapalaran ng bawat tao ay isinasaayos at pinamumunuan ng Diyos. Ang kapanganakan, pagtanda, pagkakasakit at kamatayan ay pawang natural na penomenon, at dapat akong magpasakop sa kataas-taasang kapangyarihan at mga pagsasaayos ng Diyos.

Pagkatapos, nabasa ko ang isa pang sipi ng mga salita ng Diyos: “Minamahal at pinoprotektahan mo ang iyong mga anak, mayroon kang pagmamahal para sa iyong mga anak, hindi mo sila kayang bitiwan, at kaya hindi mo hinahayaan ang Diyos na gumawa ng anuman. May katuturan ba ito? Umaayon ba ito sa katotohanan, moralidad, o pagkatao? Hindi ito umaayon sa anuman, kahit sa moralidad, hindi ba? Hindi mo iniingatan ang iyong mga anak, pinoprotektahan mo sila—ikaw ay naiimpluwensiyahan ng iyong pagmamahal. Sinasabi mo pa nga na kung mamamatay ang anak mo ay hindi ka na magpapatuloy pang mabuhay. Dahil napakairesponsable mo sa sarili mong buhay at hindi mo iniingatan ang buhay na ibinigay sa iyo ng Diyos, kung gusto mong mabuhay para sa iyong mga anak ay sige lang, mamatay ka kasama nila. Hindi ba’t madali iyon gawin? Pagkatapos mong mamatay, at dumating ka sa espirituwal na mundo, maaari mong suriin at tingnan: magkaparehong uri ba ng espiritu kayo ng mga anak mo? May ganoon pa rin ba kayong pisikal na ugnayan? May pagmamahal pa rin ba kayo para sa isa’t isa? Pagbalik mo sa kabilang mundo, magbabago ka. Hindi ba’t totoo ito? (Oo.) … Saan sila mapupunta pagkatapos nilang mamatay? Sa sandaling mamatay sila, iyon na ang magiging huling hininga ng katawan nila, ang kanilang kaluluwa ay lilisan, at ganap na silang mamamaalam sa iyo. Hindi ka na nila makikilala, ni hindi sila mananatili kahit isang saglit, basta na lang silang babalik sa kabilang mundo. Pagbalik nila sa kabilang mundong iyon, iiyak ka, mangungulila ka sa kanila, at magiging miserable ka at mamimighati, sasabihing, ‘Wala na ang anak ko, at hindi ko na siya muling makikita kailanman!’ May kamalayan ba ang isang taong patay na? Wala siyang kamalayan sa iyo, hindi siya nangungulila sa iyo kahit kaunti. Sa sandaling lisanin niya ang kanyang katawan, agad siyang nagiging isang pangatlong partido, at wala na siyang ugnayan sa iyo. Ano ang tingin niya sa iyo? Sinasabi niya, ‘Ang matandang babaeng iyon, ang matandang lalaking iyon—sino ang iniiyakan niya? Ah, iniiyakan niya ang isang katawan. Pakiramdam ko ay kakahiwalay ko lang sa katawan na iyon: Hindi na ako gaanong mabigat ngayon, at wala na akong nararamdamang sakit mula sa karamdaman—malaya na ako.’ Iyan ang kanyang nararamdaman. Pagkatapos niyang mamatay at iwanan ang kanyang katawan, patuloy siyang umiiral sa kabilang mundo, nagpapakita sa ibang anyo, at wala na siyang anumang kaugnayan sa iyo. Umiiyak ka at nangungulila ka sa kanya rito, nagdurusa dahil sa kanya, ngunit wala siyang nararamdaman, wala siyang nalalaman. Paglipas ng maraming taon, dahil sa kapalaran o pagkakataon, maaaring maging katrabaho mo siya, o kababayan mo, o maaaring nakatira siya malayo sa iyo. Bagamat namumuhay kayo sa iisang mundo, kayo ay magiging dalawang magkaibang tao na walang koneksiyon sa isa’t isa. Kahit pa may taong makakilala na siya ay si ganito at ganyan sa nakaraang buhay dahil sa mga espesyal na sitwasyon o dahil sa isang espesyal na sinabi, wala siyang mararamdaman kapag nakita ka niya, at wala ka ring mararamdaman kapag nakita mo siya. Kahit siya pa ang anak mo sa nakaraang buhay, wala ka nang mararamdaman para sa kanya ngayon—ang naiisip mo lang ay ang yumao mong anak. Wala rin siyang nararamdaman para sa iyo: Mayroon na siyang sarili niyang mga magulang, sariling pamilya, at ibang apelyido—wala siyang kaugnayan sa iyo. Pero naroroon ka pa rin, na nangungulila sa kanya—saan ka nangungulila? Nangungulila ka lamang sa pisikal na katawan at pangalan na minsang kadugo mo; isa lang itong larawan, isang alaalang nananatili sa iyong mga kaisipan o utak—wala itong tunay na halaga. Siya ay muling ipinanganak, naging isang tao o anumang iba pang buhay na nilalang—wala siyang kaugnayan sa iyo. Samakatuwid, kapag sinasabi ng ilang magulang na, ‘Kung mamamatay ang anak ko, hindi na rin ako mabubuhay!’—iyon ay sadyang kamangmangan! Umabot na sa katapusan ang buhay niya, pero bakit ka dapat tumigil na mabuhay? Bakit ka nagsasalita nang napakairesponsable? Natapos na ang kanyang buhay, winakasan na ito ng Diyos, at mayroon na siyang ibang tungkulin—ano ang pakialam mo roon? Kung mayroon ka nang ibang tungkulin, wawakasan na din ng Diyos ang buhay mo; pero wala ka pang ibang tungkulin, kaya kailangan mong patuloy na mabuhay. Kung nais ng Diyos na mabuhay ka, hindi ka pwedeng mamatay. May kinalaman man ito sa mga magulang, anak, o sa sinumang iba pang kamag-anak o kadugo ng isang tao sa kanyang buhay, pagdating sa pagmamahal, dapat may ganitong pananaw at pang-unawa ang mga tao: Pagdating sa pagmamahal na umiiral sa pagitan ng mga tao, kung ito ay magkadugo, sapat na ang pagtupad sa responsabilidad. Maliban sa pagtupad sa kanilang mga responsabilidad, walang obligasyon o kakayahan ang mga tao na baguhin ang anumang bagay. Kaya, iresponsable para sa mga magulang na sabihing, ‘Kung wala na ang mga anak namin, kung kailangan naming mga magulang na ilibing ang sarili naming mga anak, ayaw na naming mabuhay pa.’ Kung talagang ililibing ang mga anak ng kanilang mga magulang, masasabi lang na ganoon lang kahaba ang panahon nila sa mundong ito, at kailangan na nilang lumisan. Pero nandito pa rin ang kanilang mga magulang, kaya’t dapat pa ring patuloy na mamuhay nang maayos ang mga magulang na ito. Siyempre, ayon sa kanilang pagkatao, normal lang para sa mga tao na isipin ang kanilang mga anak, ngunit hindi nila dapat sayangin ang natitira nilang oras sa pangungulila sa kanilang mga yumaong anak. Ito ay kahangalan. Kaya, sa pagharap sa usaping ito, sa isang aspekto, dapat maging responsable ang mga tao sa kanilang sariling buhay, at sa isa pang aspekto, dapat nilang lubusang maunawaan ang mga ugnayang pampamilya. Ang tunay na relasyon sa pagitan ng mga tao ay hindi nakabatay sa mga ugnayan sa laman at dugo, bagkus, ito ay isang relasyon sa pagitan ng isang buhay na nilalang at ng isa pang nilikha ng Diyos. Ang ganitong uri ng relasyon ay walang mga ugnayan sa dugo at laman; ito ay sa pagitan lamang ng dalawang buhay na nilalang. Kung iisipin mo ito mula sa ganitong anggulo, bilang mga magulang, kapag ang inyong mga anak ay minamalas na magkasakit o kapag nanganganib ang kanilang buhay, dapat ninyong harapin nang tama ang mga usaping ito. Hindi ninyo dapat isuko ang inyong natitirang oras, ang landas na dapat ninyong tahakin, o ang mga responsabilidad at obligasyon na dapat ninyong tuparin, dahil lang sa mga kasawian o sa pagpanaw ng inyong mga anak—dapat ninyong harapin nang tama ang bagay na ito. Kung tama ang iyong mga kaisipan at pananaw at malinaw mong nauunawaan ang mga bagay na ito, mabilis mong malalampasan ang paghihinagpis, pagdadalamhati, at pangungulila. Ngunit paano kung hindi mo malinaw na maunawaan ang mga ito? Kung magkagayon, maaaring maglagi ito sa iyo habang nabubuhay ka, hanggang sa araw ng iyong kamatayan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). Mas nalinawan ako nang husto pagkatapos basahin ang mga salita ng Diyos. Noong buhay ang anak ko, kami ay mag-ina at magkadugo. Dahil naipanganak ko siya at napalaki hanggang sa hustong gulang, natapos na ang responsabilidad ko. Tungkol sa kapalaran niya, kung kailan siya mamamatay, paano siya mamamatay, at ano ang kalalabasan at kahahantungan niya, lahat ng ito ay pinamunuan at isinaayos ng Diyos. Tapos na ang oras niya at binawi na ng Diyos ang kanyang hininga ng buhay. Sa sandaling namatay siya, nilisan na ng kanyang kaluluwa ang kanyang laman at pagkatapos, wala na akong ugnayan sa kanya kahit kaunti, at hindi na namin kilala ang isa’t isa. Nanampalataya ako sa Diyos sa loob ng maraming taon, nakabasa ako ng maraming salita Niya at nakagawa ng maraming tungkulin, at ang Diyos ang gumabay sa akin sa tamang landas sa buhay at nagbigay sa akin ng pagkakataong makamit ang katotohanan at maligtas. Pero nang maharap sa pagkamatay ng anak ko, ginusto ko lang na mamatay kasama niya at abandonahin ang tungkulin at ang pagkakataon ko na maligtas. Nakita ko na wala akong kahit katiting na konsensiya at katwiran. Alam kong kailangan kong bumangon mula sa kalungkutan ng pagkamatay ng anak ko, magpakatatag, at gamitin ang natitirang mga araw ko para gawin nang maayos ang aking tungkulin, ipakalat ang ebanghelyo ng kaharian ng Diyos at magdala ng mas maraming tunay na mananampalataya sa harap ng Diyos.

Kalaunan, kapag naiisip ko pa rin minsan ang anak ko, nagdarasal ako sa Diyos at kinakanta ko ang himno ng mga salita ng Diyos na “Paano Magawang Perpekto”: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangang hayaan mo Siyang mamatnugot ayon sa gusto Niya at maging handa kang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong maging handang magtiis ng sakit ng pagsuko sa minamahal mo, at maging handang tumangis para palugurin ang Diyos. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Lubhang nakaantig sa akin ang pagkanta sa himnong iyon. Ang layunin ng Diyos ay palakasin ang determinasyon ko sa pamamagitan ng mga pagsubok, para magpasakop ako sa Kanyang kataas-taasang kapangyarihan at mga pagsasaayos at para tuparin ko ang tungkulin ko. Pagkatapos mapagtanto ang layunin ng Diyos, napaluha ako dahil sa pagkakonsensiya at pagkakautang at ayaw ko nang malugmok sa pagluluksa sa pagkamatay ng anak ko. Maaaring nawalan ako ng anak, pero mayroon pa rin akong Diyos, ang aking pinakamalaking suporta.

Sa panahon ng di-malilimutang karanasang ito, nagdusa nga ako, pero nagkamit naman ako ng mas malalim na pagkaunawa sa kataas-taasang kapangyarihan ng Diyos at nakilala ko ang maling pananaw tungkol sa pananampalataya. Kung hindi ako nabunyag sa pamamagitan ng karanasang ito, hindi ko kailanman makikilala ang tunay kong tayog, katiwalian, at mga karumihan. Nakamit ko ang lahat ng ito sa pamamagitan ng patnubay ng mga salita ng Diyos. Nagpapasalamat ako sa Diyos mula sa kaibuturan ng puso ko!


44. Mali na Igiit ang Iyong Katagalan sa Posisyon Habang Gumagampan ng mga Tungkulin

Ni Bai Chen, Tsina

Martes, Marso 28, 2023

Kaninang umaga, nakatanggap ako ng liham mula sa mga nakatataas na lider, ipinababatid sa akin na si Xin Ran ay bagong nahalal bilang lider ng distrito. Matapos basahin ang liham, ilang sandali akong hindi mapakali, nag-iisip na, “Ilang buwan pa lang naging lider ng iglesia si Xin Ran. Dati kong sinusubaybayan ang gawain niya, at alam kong medyo kulang pa ang mga kakayahan niya sa gawain. Ngayon, bigla na lang siyang nangangasiwa sa gawain ng buong distrito—hindi ba’t napakabilis nito? May mabuting pagkatao si Xin Ran at nakatuon siya sa kanyang buhay pagpasok, kaya karapat-dapat siyang linangin, pero hindi pa gaanong mahusay ang kanyang kakayahan sa gawain. Paano niya mapamamahalaan ang gawain ng buong distrito? Maraming taon na akong naging lider ng iglesia. Ngayon, may isang tao na naging mananampalataya sa mas maikling panahon at mayroong mas kaunting karanasan sa pamumuno ang mangangasiwa sa gawain ko. Hindi ba’t pinagmumukha nitong wala akong kakayahan?” Habang lalo ko itong pinag-iisipan, lalong ayaw ko itong tanggapin, at talagang hindi ako nasiyahan. Pero naalala ko na ang lahat ng nararanasan natin araw-araw ay pinahihintulutan ng Diyos, at ang tungkulin ni Xin Ran ay nasa loob ng pagsasaayos at kataas-taasang kapangyarihan ng Diyos. Hindi ko ito dapat tingnan mula sa sarili kong perspektiba. Sa halip, dapat muna akong magpasakop.

Lunes, Abril 10, 2023

Sa nakalipas na dalawang araw, sumulat si Xin Ran para subaybayan ang gawain ng ebanghelyo, sinusubukang unawain ang ilang problema sa gawain ko at nagbabahagi kung paano mababago ang mga bagay-bagay. Habang binabasa ang sulat niya, hindi ako naging komportable at talagang ayaw ko siyang sagutin. Naisip ko, “Mahigit isang dekada na akong nasa pamumuno sa iglesia. Alam ko kung paano subaybayan ang gawain. Hindi ko kailangan ang patnubay mo! Wala pang isang taon kang nagsasanay sa pagiging lider, at ngayon ay sinusubukan mong patnubayan ang gawain ko? Pamilyar na ako sa mga pamamaraang ibinahagi mo.” Napagtanto ko na ang ibinubunyag ko ay isang mapagmataas na disposisyon, iniisip na: Kung patuloy akong mamumuhay sa ganitong mapagmataas na disposisyon, nakararamdam ng pagsuway at kawalang kasiyahan sa pagsubaybay ni Xin Ran sa gawain ko hindi ba’t magiging pabigat iyon sa kanya? Naalala ko ang mga salitang ito ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pamamagitan ng mga salita ng Diyos, naunawaan ko na kapag sumapit sa akin ang mga bagay-bagay, hindi ako maaaring mamuhay ayon sa aking tiwaling disposisyon. Dapat kong higit na isaalang-alang ang mga interes ng sambahayan ng Diyos at gawin ang anumang makabubuti sa gawain ng iglesia. Kung mamumuhay ako sa aking mapagmataas na disposisyon at hindi ko sasagutin ang mga liham ni Xin Ran, hindi niya maaarok ang sitwasyon ng gawain ko, na magpapahirap sa kanyang karagdagang pagsubaybay. Bukod pa rito, maaari itong maging pabigat sa kanya at makaapekto sa kanyang kalagayan na madaling makagagambala at makagugulo sa gawain ng iglesia. Ang pagsubaybay at pangangasiwa sa gawain ay tungkulin ni Xin Ran, at dapat akong makipagtulungan sa kanya sa pamamagitan ng agarang pagsagot tungkol sa sitwasyon ng gawain ng ebanghelyo.

Biyernes, Mayo 12, 2023

Ngayong hapon, sa isang talakayan tungkol sa gawain ng ebanghelyo, tinukoy ni Xin Ran na nakatutok lang ako sa mga pangkalahatang gampanin kamakailan, hindi sumusubaybay sa gawain ng ebanghelyo, at lumihis sa pangunahin kong tungkulin. Batid ko ang isyung tinukoy niya, at alam kong tunay ngang problema ito sa gawain ko, pero talagang hindi ako naging komportable nang marinig kong tinukoy niya ito. Naisip ko, “Naging lider ka pa lang sa maikling panahon, nang hindi iniingatan ang pride ko. Naibuod ko na ang paglihis na ito sa dati kong ulat sa gawain. Mas matagal na akong responsable sa gawain ng ebanghelyo Hindi mo na kailangang sabihin sa akin ang tungkol sa paglihis na ito—itatama ko ito nang mag-isa mga susunod na araw!” Pagkatapos noon, habang nagpapatuloy si Xin Ran sa pakikipagbahaginan, tumuon ako sa sarili kong mga gampanin, ganap na hindi nakikilahok sa komunikasyon. Naging medyo nakakaasiwa ang kapaligiran, at nakaapekto ito sa pagiging epektibo ng pulong. Ngayong gabi, ibinahagi ni Xin Ran ang tungkol sa kalagayan niya, sinasabi na nakaramdam siya ng sama ng loob nang walang tumugon sa mga salita niya, kaya’t pinagdududahan niya tuloy ang kakayahan niyang gawin ang trabaho. Nang marinig ito, medyo nakonsensiya ako. Alam kong hindi tinutukoy ni Xin Ran ang mga paglihis at problema sa gawain ko dahil sa masamang hangarin, kundi para tulungan akong maagap na baguhin ang mga paglihis, nang hindi naaantala ang gawain ng ebanghelyo. Pero bakit sobra kong nilalabanan ito? Kung isang nakatataas na lider o ang mga kapatid na katuwang ko ang tumutukoy sa mga isyu ko, hindi magiging ganito ang reaksiyon ko. Bakit ako nagkimkim ng mapanlaban na saloobin kay Xin Ran? Ano ang pinakadahilan ng pagbubunyag ko ng gayong katiwalian?

Natagpuan ko ang isang sipi ng mga salita ng Diyos: “Sa anong batayan pinagpapasyahan ng mga tao ang antas ng sarili nilang mga kwalipikasyon? Sa kung ilang taon na nilang nagagampanan ang isang partikular na tungkulin, sa kung gaano karaming karanasan na ang kanilang natamo, hindi ba? At dahil sa ganitong sitwasyon, hindi ba kayo unti-unting magsisimulang mag-isip ayon sa tagal ng panunungkulan? Halimbawa, maraming taon nang naniwala sa Diyos ang isang partikular na brother at matagal na siyang nakaganap sa tungkulin, kaya siya ang pinaka-kwalipikadong magsalita; may isang partikular na sister na hindi pa gaanong matagal dito, at bagama’t may kaunti siyang kakayahan, wala siyang karanasan sa pagganap sa tungkuling ito, at hindi pa natatagalan ang paniniwala niya sa Diyos, kaya siya ang pinakamababa ang kwalipikasyon para magsalita. Ang taong pinaka-kwalipikadong magsalita ay iniisip na, ‘Dahil mas matagal na ako sa tungkulin, ibig sabihin ay pasado sa pamantayan ang pagganap ko sa aking tungkulin, at nakarating na sa tugatog ang aking paghahangad, at wala na akong dapat pagsumikapan o pasukin pa. Nagampanan ko nang maayos ang tungkuling ito, humigit-kumulang ay nakumpleto ko na ang gawaing ito, nasisiyahan na ang Diyos.’ At sa ganitong paraan nagsisimula silang makampante. Nagpapahiwatig ba ito na nakapasok na sila sa katotohanang realidad? Hindi na sila umuunlad. Hindi pa rin nila natatamo ang katotohanan o ang buhay, subalit iniisip nila na lubha silang kwalipikado, at nagsasalita ayon sa tagal ng kanilang panunungkulan, at naghihintay ng gantimpala ng Diyos. Hindi ba’t ito ang pagbubunyag ng mayabang na disposisyon? Kapag hindi ‘lubhang kwalipikado’ ang mga tao, alam nila na dapat silang mag-ingat, ipinapaalala nila sa kanilang sarili na huwag magkamali; kapag naniwala na sila na lubha silang kwalipikado, nagiging mayabang sila, at nagsisimulang maging mataas ang tingin nila sa sarili, at malamang na maging kampante. Sa gayong mga pagkakataon, hindi ba malamang na humingi sila ng mga gantimpala at ng isang putong mula sa Diyos, tulad ng ginawa ni Pablo? (Oo.) Ano ang relasyon sa pagitan ng tao at ng Diyos? Hindi ito ang relasyon sa pagitan ng Lumikha at ng mga nilalang. Ito ay walang iba kundi isang relasyong transaksyonal. At kapag gayon ang sitwasyon, walang relasyon ang mga tao sa Diyos, at malamang na ikubli ng Diyos ang Kanyang mukha sa kanila—na isang mapanganib na senyales” (Ang Salita, Vol. III. Ang mga Diskurso ni Cristo ng mga Huling Araw. Tanging sa Pagkakaroon ng Takot sa Diyos Makatatahak ang Isang Tao sa Landas ng Kaligtasan). Inilalantad ng siping ito ng mga salita ng Diyos ang tunay kong kalagayan. Nag-iisip ako batay sa katagalan sa posisyon. Inisip ko na bago pa si Xin Ran sa pamumuno at wala siyang kakayahan sa gawain, samantalang ako naman ay mahigit sampung taon nang nasa pamumuno sa iglesia, at mayroon akong higit na karanasan sa gawain at mas mahuhusay na kalipikasyon. Kaya noong sinubaybayan niya ang gawain ko at tinukoy ang mga paglihis at mga isyu ko, lubha akong hindi naging komportable, dahil inakala ko na hindi siya kalipikadong sumubaybay sa gawain ko. Sa katunayan, para kay Xin Ran, ang pagsubaybay at pagsusuri sa gawain ko at pagtukoy sa mga paglihis at problema sa gawain ko ay bahagi ng kanyang responsabilidad at tungkulin, at ginagawa niya ito para sa ikabubuti ng gawain ng iglesia. Isa itong positibong bagay. Pero namumuhay ako sa mapagmataas kong disposisyon, ginagamit ang aking mga taon ng karanasan sa pamumuno para umasa sa katagalan ko sa posisyon at ipangalandakan ang mga kalipikasyon ko, at tumangging tanggapin ang patnubay niya. Sa panahon ng pagtitipon, hindi ako nakilahok sa mga pagpapalitan ng ideya tungkol sa gawain, at sa halip, tumuon lang ako sa sarili kong mga gampanin habang nakasimangot, kaya, naramdaman ni Xin Ran na napigilan siya sa pagsubaybay sa gawain ko. Hindi ba’t ginagambala at ginugulo ko ang gawain ng iglesia? Habang lalo ko itong iniisip, lalo kong napagtatanto ang kabigatan ng kalikasan ng isyung ito. Sa hinaharap, kailangan kong hanapin ang katotohanan para malutas ang problemang ito.

Huwebes, Mayo 25, 2023

Sa pang-umagang debosyonal ko ngayon, nabasa ko ang isang sipi ng mga salita ng Diyos: “Ang paglilingkod sa Diyos ay hindi isang simpleng gawain. Ang mga taong hindi nagbabago ang tiwaling disposisyon ay hindi kailanman maaaring maglingkod sa Diyos. Kung ang disposisyon mo ay hindi pa nahatulan at nakastigo ng mga salita ng Diyos, ang disposisyon mo ay kumakatawan pa rin kay Satanas, na nagpapatunay na pinaglilingkuran mo ang Diyos ayon sa iyong mabubuting layunin, na ang paglilingkod mo ay batay sa iyong satanikong kalikasan. Naglilingkod ka sa Diyos gamit ang likas mong katangian, at ayon sa mga personal mong kagustuhan. Dagdag pa rito, lagi mong iniisip na ang mga bagay na handa kang gawin ay ang mga bagay na nakalulugod sa Diyos, at ang mga bagay na hindi mo nais gawin ay ang mga bagay na kinapopootan ng Diyos; lubos kang gumagawa nang naaayon sa sarili mong mga kagustuhan. Matatawag ba itong paglilingkod sa Diyos? Sa huli, ang disposisyon mo sa buhay ay hindi magbabago ni katiting; sa halip, magiging mas mapagmatigas ka dahil sa paglilingkod mo, at sa gayon ay lubos na mapapalalim ang iyong tiwaling disposisyon, at sa gayon, mabubuo sa iyong kalooban ang mga alituntunin sa paglilingkod sa Diyos na ang pangunahing batayan ay ang sarili mong katangian, at mga karanasang mula sa iyong paglilingkod ayon sa sarili mong disposisyon. Ito ang mga karanasan at mga aral ng tao. Ito ang pilosopiya sa mga makamundong pakikitungo ng tao. Ang mga taong tulad nito ay maikaklasipika bilang mga Pariseo at mga opisyal ng relihiyon. Kung hindi sila kailanman magigising at magsisisi, tiyak na magiging mga huwad na cristo at mga anticristo sila na inililigaw ang mga tao sa mga huling araw. Magmumula sa ganitong mga tao ang nabanggit na mga huwad na cristo at mga anticristo. Kung ang mga naglilingkod sa Diyos ay sumusunod sa sarili nilang katangian at kumikilos ayon sa sarili nilang kalooban, nanganganib silang maitiwalag anumang oras. Sa mga naglilingkod sa Diyos na gumagamit ng mga karanasan nila sa loob ng maraming taon upang makuha ang puso ng ibang tao, mapangaralan at mapigilan sila, at magkaroon ng mataas na katayuan—at hindi kailanman nagsisisi, hindi kailanman nagtatapat ng kanilang mga kasalanan, hindi kailanman tinatalikuran ang mga pakinabang ng katayuan—ang mga taong ito ay babagsak sa harap ng Diyos. Sila ay mga kauri ni Pablo, nagpapalagay na nakatataas sila at ipinangangalandakan ang kanilang mga kalipikasyon. Hindi gagawing perpekto ng Diyos ang mga taong tulad nito. Ang ganitong uri ng paglilingkod ay nakakagambala sa gawain ng Diyos” (Ang Salita, Vol. I. Ang Pagpapakita at Gawain ng Diyos. Kailangang Maalis ang Paglilingkod na Pangrelihiyon). Sa pamamagitan ng paglalantad ng mga salita ng Diyos, napagtanto ko na ang paggawa ng tungkulin batay sa isang tiwaling disposisyon at pagsunod sa sariling mga kagustuhan sa paglilingkod sa Diyos ay humahantong lang sa landas ng paglaban sa Diyos. Kung ang isang tao ay umaasa sa kanyang mga taon ng karanasan bilang kapital, palaging ipinangangalandakan ang katagalan sa posisyon para pigilan ang iba, kung gayon ito ay paglakad sa parehong landas ni Pablo, at ang lahat ng ginagawa niya ay isang masamang gawa! Simula nang malaman kong nahalal si Xin Ran bilang lider ng distrito para mangasiwa sa gawain ko, napuno ako ng pagsuway. Pinaniwalaan ko na wala siyang kakayahan sa gawain, at na maikling panahon lang siyang nakapagsanay bilang lider, kaya napagpasyahan kong hindi siya akma para sa katungkulan batay sa sarili kong mga kuru-kuro at imahinasyon. Hindi ko hinanap ang mga layunin ng Diyos sa bagay na ito. Sa halip, palagi kong ipinangangalandakan kay Xin Ran ang katagalan ko sa posisyon. Nang subaybayan o patnubayan niya ang gawain ko, lubha akong mapagbalewala, iniisip na, kumpara sa kakayahan ko sa gawain at mga taon ng karanasan sa pamumuno, hindi siya kalipikadong turuan ako. Pero sa mas malalim na pagninilay-nilay, naisip ko: Maaari kayang wala talagang mga paglihis ang gawain ko? Hindi ko ba kailangan ang iba para pangasiwaan at subaybayan ang gawain ko? Gaano man karami ang karanasan ko, hindi ibig sabihin na nauunawaan ko na ang katotohanan o nagtataglay ako ng katotohanang realidad. Hindi maiiwasang may mga paglihis at kapintasan ang gawain ko. Ang pangangasiwa at pagtuturo ni Xin Ran sa gawain ko ay naglalayong tulungan akong gawin nang mas mahusay ang tungkulin ko, at kapaki-pakinabang ang mga ito kapwa sa gawain ng iglesia at sa aking buhay pagpasok. Gayumpaman, lumaban at tumanggi akong tanggapin ang kanyang pagsubaybay at pangangasiwa sa gawain ko, na nagbubunyag sa pagtutol ko sa katotohanan. Itinuring ko ang karanasan ko sa gawain at mahabang panunungkulan sa pamumuno bilang kapital, at palagi kong iniisip na mas alam ko ang gawain kaysa kay Xin Ran at kaya ko itong gawin nang mag-isa. Pero sa realidad, marami pa ring paglihis at isyu ang tungkulin ko. Sa kabila ng kawalan ng katotohanang realidad, naging palalo ako, at minaliit ko si Xin Ran, iniisip na mas mahusay ako kaysa sa kanya. Naging napakayabang ko at mapagmagaling, walang anumang katwiran!

Lunes, Hunyo 5, 2023

Sa nakalipas na ilang araw na ito ng pagninilay-nilay, napagtanto ko na hindi ko tunay na naunawaan ang mga prinsipyo ng sambahayan ng Diyos para sa pagtataguyod at paglilinang ng mga tao. Hinaharap at sinusuri ko ang mga bagay-bagay batay sa sarili kong mga kuru-kuro at imahinasyon. Masyado kong binibigyang-diin ang karanasan at ang tagal ng panahon na nasa pamumuno ang isang tao, sa halip na sinusuri ang mga ito batay sa mga katotohanang prinsipyo. Sabi ng Makapangyarihang Diyos: “Ano ang mga kinakailangang pamantayan para sa mga superbisor ng iba’t ibang aytem ng gawain? Mayroong tatlong pangunahing pamantayan. Una, dapat ay mayroon silang abilidad na maarok ang katotohanan. Tanging ang mga taong nakakaarok sa katotohanan nang dalisay at walang pagbabaluktot at nakakabuo ng mga kongklusyon ang itinuturing na mga taong may mahusay na kakayahan. Ang mga taong may mahusay na kakayahan, kahit papaano, ay dapat magkaroon ng espirituwal na pang-unawa at kakayahang kumain at uminom ng mga salita ng Diyos nang mag-isa. Sa proseso ng pagkain at pag-inom ng mga salita ng Diyos, dapat ay magawa nilang tanggapin nang nakapagsasarili ang paghatol, pagkastigo, at pagpupungos ng mga salita ng Diyos, at hanapin ang katotohanan para malutas ang sarili nilang mga kuru-kuro at imahinasyon, at ang karumihan ng sarili nilang kalooban, pati na rin ang kanilang mga tiwaling disposisyon—kung maaabot nila ang pamantayang ito, nangangahulugan ito na alam nila kung paano danasin ang gawain ng Diyos, at pagpapamalas ito ng mahusay na kakayahan. Pangalawa, dapat silang magbuhat ng pasanin para sa gawain ng iglesia. Ang mga taong tunay na nagbubuhat ng pasanin ay hindi lang masigasig; mayroon silang tunay na karanasan sa buhay, nakakaunawa sila ng ilang katotohanan, at nakikilatis nila ang ilang problema. Nakikita nila na sa gawain ng iglesia at sa hinirang na mga tao ng Diyos, maraming suliranin at problema na kinakailangang malutas. Nakikita nila ito sa kanilang mga mata at nag-aalala sila rito sa kanilang puso—ito ang ibig sabihin ng pagbubuhat ng pasanin para sa gawain ng iglesia. Kung ang isang tao ay basta lang na may mahusay na kakayahan at kayang umarok sa katotohanan, pero siya ay tamad, nagnanasa ng mga kaginhawahan ng laman, ayaw gumawa ng totoong gawain, at gumagawa lang ng kaunting gawain kapag binibigyan sila ng deadline ng Itaas na tapusin ito, kapag hindi na nila maiwasan na hindi ito gawin, kung gayon, isa itong tao na walang pasanin. Ang mga taong walang pasanin ay mga taong hindi naghahangad sa katotohanan, mga taong walang pagpapahalaga sa katarungan, at mga walang kwenta na ginugugol ang buong araw sa katakawan, nang walang anumang seryosong pinag-iisipan. Pangatlo, dapat magtaglay sila ng kakayahan sa gawain. Ano ang ibig sabihin ng ‘kakayahan sa gawain’? Sa madaling salita, ibig sabihin nito ay hindi lang nila kayang magtalaga ng gawain at magbigay ng mga tagubilin sa mga tao, kundi kaya rin nilang tukuyin at lutasin ang mga problema—ito ang ibig sabihin ng magtaglay ng kakayahan sa gawain. Dagdag pa rito, kailangan din nila ng mga kasanayan sa pag-oorganisa. Ang mga taong may kasanayan sa pag-oorganisa ay partikular na mahusay sa pagtitipon ng mga tao, pag-oorganisa at pagsasaayos ng gawain, at paglutas ng mga problema, at kapag nagsasaayos ng gawain at lumulutas ng mga problema, kaya nilang lubusang kumbinsihin ang mga tao at mapasunod ang mga ito—ito ang ibig sabihin ng pagkakaroon ng mga kasanayan sa pag-oorganisa. Kayang isakatuparan ng mga tunay na may kakayahan sa gawain ang mga partikular na trabahong isinasaayos ng sambahayan ng Diyos, at kaya nila itong gawin nang mabilis at nakatitiyak, nang walang anumang kapabayaan, at higit pa roon, kaya nilang gawin nang maayos ang iba’t ibang trabaho. Ito ang tatlong pamantayan ng sambahayan ng Diyos para sa paglilinang ng mga lider at manggagawa. Kung nakakatugon ang isang tao sa tatlong pamantayang ito, siya ay isang pambihira at may talentong indibidwal at dapat siyang itaguyod, linangin, at sanayin kaagad, at pagkatapos magsanay nang ilang panahon, maaari na siyang tumanggap ng gawain” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). “Kapag itinataguyod at nililinang ng sambahayan ng Diyos ang isang tao para maging lider, nagiging mas mabigat na pasanin para sa sambahayan ng Diyos na sanayin ang taong ito, para sumandal siya sa Diyos, at magsumikap sa katotohanan; saka lamang mabilis na lalago sa lalong madaling panahon ang kanyang tayog. Kapag mas mabigat ang pasaning ibinigay sa kanya, mas matinding kagipitan ang nararanasan niya, at mas napipilitan siyang hanapin ang katotohanan at umasa sa Diyos. Sa huli, magagawa niya ang kanilang gawain nang maayos at masusunod ang kalooban ng Diyos, at sa gayon ay tatapak siya sa tamang daan ng pagkaligtas at nagawang perpekto—ito ang epektong nakakamtan kapag itinataguyod at nililinang ng sambahayan ng Diyos ang mga tao. … Kapag itinataguyod at nililinang ang isang tao para maging lider, binibigyan sila ng kakayahang makakilatis sa mga kalagayan ng iba’t ibang tao, sinasanay sa paghahanap ng katotohanan para lutasin ang mga paghihirap ng iba’t ibang tao, at sa pagsuporta at pagtustos sa iba’t ibang uri ng tao, at inaakay ang mga ito tungo sa katotohanang realidad. Kasabay nito, kailangan din nilang magsanay sa paglutas ng iba’t ibang problema at paghihirap na nararanasan nila sa gawain, at matuto kung paano kikilalanin at haharapin ang iba’t ibang uri ng mga anticristo, masasamang tao, at mga hindi mananampalataya, at kung paano gagawin ang paglilinis sa iglesia. Sa ganitong paraan, kumpara sa iba, mas marami silang mararanasan sa mga tao, mga pangyayari, at mga bagay-bagay, at mas maraming kapaligirang isinasaayos ng Diyos, at mas maraming salita ng Diyos ang makakain at maiinom nila, at makakapasok sila sa mas marami pang katotohanang realidad. Isa itong pagkakataon na makapagsanay sila, hindi ba? Kapag mas maraming pagkakataon sa pagsasanay, mas marami ang karanasan ng mga tao, mas malawak ang kanilang mga kabatiran, at mas mabilis silang lalago. … Para sa mga tao, mabuting bagay ba na makapasok sila sa katotohanang realidad nang mabilis, o nang mabagal? (Mabilis.) Samakatwid, pagdating sa mga taong nagtataglay ng kakayahan, nagbubuhat ng pasanin, at may kakayahan sa gawain, gumagawa ng eksepsiyon ang sambahayan ng Diyos sa pamamagitan ng pagtataguyod ng mga gayong tao, maliban na lang kung hindi sila mga taong naghahangad sa katotohanan at nagsusumikap tungo sa katotohanan, kung saan sa gayong kaso, hindi sila pipilitin ng sambahayan ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Sa pagninilay-nilay sa mga salita ng Diyos, nakita ko na malinaw na ibinabahagi ng Diyos ang mga hinihingi, prinsipyo, at kahalagahan ng pagtataguyod at paglilinang ng mga tao. Kapag nagtataguyod at naglilinang ng isang tao, inuuna ng sambahayan ng Diyos kung nagtataglay ba ang taong ito ng abilidad at kakayahan na umarok sa katotohanan, at kung mayroon ba siyang pagpapahalaga sa pasanin sa kanyang mga tungkulin. Kung natutugunan niya ang dalawang pamantayang ito, kung gayon, kulang man ang kakayahan niya sa gawain, maaari itong mapabuti sa pamamagitan ng pagsasanay. Ang kahalagahan ng paglilinang ng sambahayan ng Diyos sa mga tao ay, higit sa lahat, para mabigyan ang mga indibidwal ng mas maraming pagkakataon na makapagsanay, na nagpapahintulot sa kanila na mas mabilis na umunlad sa pag-arok sa iba’t ibang katotohanang prinsipyo at sa kanilang sariling buhay pagpasok. Kung natutugunan ng isang tao ang mga pamantayan para sa paglilinang, bibigyan siya ng sambahayan ng Diyos ng mga pagkakataon para makapagsanay at magbibigay sa kanya ng mas maraming pasanin. Gayumpaman, sa pagsusuri kung angkop ba ang isang tao sa paglilinang, hindi ako tumuon sa kanyang abilidad at kakayahan na umarok sa katotohanan o kung mayroon siyang taos-pusong pagpapahalaga sa pasanin para sa kanyang mga tungkulin. Sa halip, tumuon lang ako sa kung gaano na siya katagal naging lider at kung may karanasan siya. Tiningnan ko ang mga bagay-bagay ayon sa mga kuru-kuro at imahinasyon ako, at hindi ito naaayon sa katotohanan! Matapos maunawaan ang mga prinsipyong ito, ginamit ko ang mga ito kay Xin Ran at nakita kong natutugunan niya ang mga pamantayan para sa paglilinang. Mayroon siyang pagpapahalaga sa pasanin sa kanyang mga tungkulin at nagkukusa sa pagtataguyod ng gawain. Nang makakita siya ng mga problema, binanggit niya ang mga ito at sinuri ang mga ito kasama namin. Higit pa roon, nakatuon siya sa buhay pagpasok. Noong nagpapakaabala lang kami sa mga gampanin sa aming mga tungkulin, pinaalalahanan niya kami na tumuon sa pagkatuto ng mga aral mula sa mga bagay na naranasan namin. Bagaman maaaring kulang si Xin Ran sa ilang kakayahan sa gawain, tumutuon siya sa paghahanap ng mga katotohanang prinsipyo sa ginagawa niya, at minsan ay natutukoy niya ang ilang isyu na kaugnay sa gawain. Ang kawalan niya ng kakayahan sa gawain ay dahil sa maikling panahon ng pagsasanay niya, pero ang oportunidad na ito na makapaglingkod bilang lider ng distrito ay makatutulong sa kanya na mas mabilis lumago. Sa kabilang banda, ang pagpapahalaga ko sa pasanin para sa aking mga tungkulin, ang pagkatao ko, at buhay pagpasok ay hindi kasingtibay ng kay Xin Ran kaya ano ang mga dahilan ko para hindi tanggapin ang pamumuno niya? Kailangan kong gamitin ang tamang pag-iisip tungkol sa mga kakulangan niya, at dapat kaming matuto mula sa mga kalakasan ng isa’t isa para mapunan ang mga kakulangan namin, at magtulungan para magawa nang maayos ang aming mga tungkulin. Iyan ang saloobin at pagsasagawa na dapat kong panghawakan.

Martes, Hunyo 20, 2023

Ngayon, habang tinatalakay ang gawain kasama si Xin Ran, binanggit niya na may tendensiya akong tumuon sa panlabas na pag-uugali ng mga tao kapag nililinang ko sila, at na hindi ko hinanap ang mga katotohanang prinsipyo. Binanggit din niya ang mga kaugnay na sipi ng mga salita ng Diyos bilang sanggunian para makipagbahaginan sa akin. Pagkatapos makinig sa pagbabahagi niya, nagkaroon ako ng mas malinaw na pagkaunawa sa sarili kong mga isyu. Tunay ko ring naramdaman na ang pakikipagtulungan sa mga kapatid sa aming mga tungkulin ay isang proseso ng pagsandal sa mga kalakasan ng bawat isa para mapunan ang aming mga kakulangan. Gaya ng sinasabi ng Diyos: “Ang pagtutulungan ng magkakapatid ay isang proseso ng pagbabalanse ng mga kahinaan ng isa sa pamamagitan ng lakas ng iba. Ginagamit mo ang iyong mga lakas upang punan ang mga pagkukulang ng iba, at ginagamit ng iba ang kanilang mga lakas upang punan ang iyong mga kakulangan. Ito ang ibig sabihin ng pagbalanse ng mga kahinaan ng isa sa pamamagitan ng lakas ng iba at ng maayos na pagtutulungan. Tanging sa pagtutulungan nang maayos maaaring pagpalain ang mga tao sa harap ng Diyos, at kapag mas nararanasan ang ganito ng isang tao, mas nagtatamo siya ng realidad, mas lumiliwanag ang kanyang landas habang tinatahak niya ito, at nagiging mas panatag siya” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Maayos na Pakikipagtulungan). Pagkatapos, nang magbigay ng patnubay si Xin Ran, nagawa kong tratuhin ito nang maayos at tanggapin ito agad. Kapag nahaharap ako sa isang bagay sa gawain na hindi ko malinaw na maunawaan, tinatalakay ko ito kay Xin Ran. Sa pamamagitan ng mga salita ng Diyos, nagkamit ako ng kaunting pagkaunawa sa aking mapagmataas na disposisyon, naitama ko ang mga mali kong pananaw at natutunan kong makipagtulungan sa iba. Ang mga pakinabang at pagkatantong ito ay bunga ng patnubay ng mga salita ng Diyos. Salamat sa Diyos!


45. Ang Pagbitiw sa Banidad ay Nagparamdam sa Akin ng Lubos na Pagpapalaya

Ni Liu Lu, Tsina

Noong Hunyo 2023, napili ako bilang isang lider ng iglesia. Noong panahong iyon, medyo nagulat ako at nag-alala rin nang kaunti, iniisip na, “Medyo mababaw pa rin ang pagkaunawa ko sa katotohanan at kulang ako sa napakaraming aspekto. Paano kung hindi ko malutas ang mga isyu ng mga kapatid, mabigo ako sa tungkulin ko, at matanggal sa huli? Ano ang iisipin nila sa akin kung gayon? Paano ko pa muling maipapakita ang mukha ko?” Sa pag-iisip nito, gusto kong tanggihan ang posisyon. Pero napagtanto ko na ang tungkuling ito ay pagtataas ng Diyos at isang pagkakataon para sa akin na magsagawa, kaya tinanggap ko ito.

Noong panahong iyon, nakikipagtulungan ako kay Sister Lin Hui. Itinalaga ako ni Lin Hui na mangasiwa sa gawain ng pag-aalis mula sa iglesia at gawain ng pagdidilig ng iglesia, at naisip ko, “Nakipagtulungan sa akin noon ang mga sister na gumagawa sa pag-oorganisa ng mga materyal para sa pag-aalis ng mga tao. Dati nilang pinangangasiwaan at pinapatnubayan ang gawain ko. Kilalang-kilala nila ako, at alam nila ang tunay kong tayog. Ngayon, ako na ang dapat mangasiwa at sumubaybay sa gawain nila. Paano kung hindi ko kayang lutasin ang mga kalagayan nila o matugunan ang mga problema sa kanilang gawain? Ano ang iisipin nila sa akin? Iisipin ba nila na hindi ko kayang gumawa ng aktuwal na gawain? Saan ko pa maihaharap ang mukha ko kung gayon?” Lubha akong kinabahan sa mga kaisipang ito, at wala akong lakas ng loob na siyasatin ang mga kalagayan nila o tanungin kung kumusta ang gawain nila, kaya, nagtanong lang ako saglit tungkol sa pag-usad ng kanilang gawain nang hindi nagtatanong ng iba pang mga detalye. Lumipas ang halos dalawampung araw, at nalaman kong si Li Xiang, na nag-oorganisa ng mga materyal para sa pag-aalis ng mga tao, ay namumuhay sa isang kalagayan na may karamdaman, gumagawa ng mga tungkulin nang walang pagpapahalaga sa pasanin. Karamihan sa gawain ay ginawa ni Zhou Yu, at hindi rin gaanong maganda ang kalusugan ni Zhou Yu, kaya hindi maorganisa sa tamang panahon ang ilan sa mga materyal. Gusto kong hanapin si Li Xiang at makipagbahaginan sa kanya para malutas ang kalagayan niya, pero naisip ko na hindi kasinghusay ng sa kanila ang pagkaunawa ko sa mga prinsipyo ng gawain ng pag-aalis, at napaisip din ako kung mamaliitin ba nila ako kung bibigyan nila ako ng ilang katanungang nauugnay sa gawain na hindi ko kayang lutasin. Kaya hindi ko sila nilapitan para sa pagbabahaginan.

Isang araw, isinaad ng isang liham mula sa nakatataas na pamunuan na ang pag-usad ng aming iglesia sa pag-oorganisa ng mga materyal para sa pag-aalis ng mga tao ay naging mabagal at nakaantala sa gawain, at hiniling nila sa akin na subaybayan at lutasin ang isyung ito. Talagang nakonsensiya ako nang mabasa ko ang sulat na ito, dahil alam kong hindi mabuti ang kalagayan ni Li Xiang, pero dahil masyado akong nag-alala sa pagprotekta sa pride ko, hindi ko agarang nilapitan ang sister para sa pagbabahaginan, kaya naging responsable ako sa pagkaantala sa gawain. Nagpadala rin si Lin Hui ng liham sa akin, na nagsasaad na hindi namin sinisiyasat ang mga kalagayan ng mga kapatid, na hindi namin naunawaan kung paano umuusad ang gawain, at na ang isyung ito ay direktang may kaugnayan sa kapabayaan namin na pangasiwaaan o subaybayan ang gawain. Ginawa rin niyang batayan ang mga salita ng Diyos para tukuyin na mali ang saloobin ko sa mga tungkulin ko. Nakaramdam ako ng matinding pagkabalisa, at napagtanto ko na ginagamit ng Diyos ang pagpupungos ng sister sa akin para gisingin ako. Kailangan kong itama agad ang saloobin ko sa aking mga tungkulin. Kalaunan, naghanap ako ng mga kaugnay na sipi ng mga salita ng Diyos tungkol sa kalagayan ni Li Xiang at nakipagbahaginan ako sa kanya. Siniyasat ko rin ang mga kalagayan ng iba pang sister at kung kumusta ang mga tungkulin nila, at nagbigay ako ng pagbabahagi at mga solusyon sa mga suliranin nila. Kalaunan, nalaman kong hindi pa rin bumuti ang kalagayan ni Li Xiang, at naisip ko, “Ano na lang ang iisipin sa akin ng lahat kung hindi ko man lang malutas ang kalagayan ng sister ko? Iisipin ba nila na wala akong mga katotohanang realidad at hindi ko kayang lutasin ang mga problema ng mga kapatid? Lubusan akong mapapahiya!” Sa naiisip na ito, medyo nakaramdam ako ng pagkanegatibo, pero hindi ko hinanap ang katotohanan para lutasin ang kalagayan ko.

Minsan, sumulat ako ng liham sa isang sister na tinatalakay ang ilang isyu sa gawain ng paglilinang sa mga tao. Nang matapos ko na ang liham, maraming idinagdag at in-edit si Lin Hui, at naisip ko, “Kailangan ko pa ring abalahin ang iba sa mga tungkulin ko. Ano ang iisipin sa akin ng iba kung malaman nila ito? Iisipin ba nila na wala akong kakayahang gumawa ng anumang bagay bilang isang lider? Inakala ko noon na may kakayahan akong gawin ang ilang gampanin at kunin ang pagsang-ayon ng aking mga kapatid, pero hindi ko kailanman inasahan na lubusan akong mabubunyag pagkatapos maging isang ider. Kung hindi ko inako ang tungkuling ito, hindi sana ako mapapahiya nang ganito!” Dahil sa mga kaisipang ito, naging negatibo ako at nawalan ng motibasyon sa mga tungkulin ko, at ayaw ko nang subaybayan ang gawain na responsabilidad ko. Napagtanto ko na mali ang kalagayan ko, kaya nagdasal ako sa Diyos para sa patnubay. Isang araw, nabasa ko ang isang sipi ng mga salita ng Diyos: “Sa halip na hanapin ang katotohanan, karamihan sa mga tao ay may kani-kanilang sariling mga adyenda. Napakahalaga para sa kanila ng sarili nilang mga interes, reputasyon, at ang posisyon o katayuang pinanghahawakan nila sa isip ng ibang tao. Ang mga bagay na ito lamang ang pinakaiingat-ingatan nila. Napakahigpit ng pagkapit nila sa mga bagay na ito at itinuturing ang mga ito bilang kanilang sariling buhay. At hindi gaanong mahalaga sa kanila kung paano sila ituring o itrato ng Diyos; sa ngayon, binabalewala nila iyon; sa ngayon, isinasaalang-alang lamang nila kung sila ang namumuno sa grupo, kung mataas ba ang tingin sa kanila ng ibang tao, at kung matimbang ba ang kanilang mga salita. Ang una nilang inaalala ay ang pag-okupa sa posisyong iyon. Kapag sila ay nasa isang grupo, ang ganitong uri ng katayuan, at ganitong mga uri ng oportunidad ang hanap ng halos lahat ng tao. Kapag masyado silang talentado, siyempre gusto nilang maging pinakamataas sa grupo; kung medyo may abilidad naman sila, gugustuhin pa rin nilang humawak ng mas mataas na posisyon sa grupo; at kung mababa ang hawak nilang posisyon sa grupo, pangkaraniwan lamang ang kakayahan at mga abilidad, gugustuhin din nilang maging mataas ang tingin sa kanila ng iba, hindi nila gugustuhing maging mababa ang tingin sa kanila ng iba. Sa reputasyon at dignidad nagtatakda ng limitasyon ang mga taong ito: Kailangan nilang panghawakan ang mga bagay na ito. Maaaring wala silang integridad, at hindi nila taglay ang pagsang-ayon ni pagtanggap ng Diyos, pero hinding-hindi maaaring mawala sa kanila ang respeto, katayuan, o paggalang na hinahangad nila mula sa iba—na siyang disposisyon ni Satanas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilantad ng mga salita ng Diyos ang kalagayan ko. Palagi kong gustong mamukod-tangi sa karamihan at palagi akong nag-aalala na mamaliitin ako ng iba at mawawalan ng katayuan sa paningin ng iba. Mas pinahalagahan ko ang pride at katayuan kaysa sa sarili kong buhay. Ginunita ko ang panahon ko bilang isang lider. Noon, napagtanto ko na ito ay isang pagkakataon na ibinigay ng Diyos para makapagsanay ako, at na dapat sana ay matatag akong tumuon sa paggawa ng tungkulin ko, nakikipagbahaginan at nilulutas ang mga kalagayan at suliranin ng mga kapatid. Para sa mga problemang hindi ko kayang lutasin, maaari sanang nakipagtalakayan ako sa mga nakapareha kong sister at naghanap ng patnubay mula sa nakatataas na pamunuan. Pero hindi ko inisip kung paano gawin nang maayos ang mga tungkulin ko. Una sa lahat, nag-alala ako tungkol sa pride at katayuan ko. Dahil nakipagtulungan na sa akin noon ang mga sister na nag-oorganisa sa mga materyal, at mas mahusay nilang naarok kaysa sa akin ang mga prinsipyo ng tungkuling ito, natakot akong maliitin nila ako kung hindi ko malulutas ang mga problema nila, kaya hindi ako naglakas-loob na subaybayan ang gawain nila. Kalaunan, nalaman ko na hindi naging maganda ang kalagayan ni Li Xiang, at na nakaantala ito sa gawain, pero patuloy kong binalewala ang usapin, natatakot na mapahiya kung sakaling hindi ko malutas ang isyu. Binasa ni Lin Hui ang liham na isinulat ko at mayroon siyang mga idinagdag at in-edit sa mga parteng may kulang. Sa totoo lang, nakakabuti ito sa gawain, pero dahil hindi ko man lang nagawang sumulat ng maayos na liham, pakiramdam ko ay nakilatis ako ni Lin Hui, kaya gusto kong bumalik sa mga dati kong tungkulin. Mahigpit akong nakagapos sa mga alalahanin ko tungkol sa pride at katayuan, iniisip lang ang reputasyon at katayuan ko, at pinapabayaan pa nga ang gawaing dapat kong gawin.

Kalaunan, nabasa ko ang isa pang sipi ng mga salita ng Diyos: “Ginagamit ni Satanas ang kasikatan at pakinabang upang kontrolin ang mga iniisip ng tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at maghuhusga o magpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na hindi mabubuhay ang tao kung walang katanyagan at pakinabang. Iniisip ninyo na kung tatalikuran ng mga tao ang katanyagan at pakinabang, hindi na nila makikita ang daan sa kanilang harapan, hindi na nila makikita ang kanilang mga layunin, na magiging madilim, malabo at mapanglaw ang kanilang hinaharap. Ngunit, unti-unti, balang araw ay mapapansin ninyong lahat na ang katanyagan at pakinabang ay malalaking kadenang ginagamit ni Satanas upang igapos ang tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang ginagamit ni Satanas upang igapos ka. Pagdating ng oras na nais mong iwaksi ang lahat ng bagay na naikintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka lamang magkakaroon ng tunay na pagmamahal at pananabik sa Diyos ang sangkatauhan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, naunawaan ko na kinokontrol ni Satanas ang mga kaisipan ng mga tao gamit ang kasikatan at pakinabang, inaakay sila sa maling landas, nagiging dahilan para mamuhay sila sa mga tanikala ng kasikatan at pakinabang, umiwas sa Diyos, at magkanulo sa Kanya. Sa pagninilay-nilay sa sarili ko batay sa mga salita ng Diyos, napagtanto ko na ginawa kong layon sa buhay ang paghahangad ng reputasyon at katayuan. Simula pagkabata, palagi akong nagsusumikap para sa reputasyon at katayuan kahit saang grupo man ako nabibilang, naniniwala na pahahalagahan ako ng mga tao sa pamamagitan ng pagkakaroon ng reputasyon at katayuan. Inakala ko na ang pamumuhay sa ganitong paraan ang tanging paraan para magkaroon ng isang makabuluhang pamumuhay. Kahit nang matagpuan ko na ang Diyos, patuloy kong hinangad ang mga bagay na ito, namumuhay ayon sa mga satanikong lason tulad ng “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Mas mabuting maging isang malaking isda sa isang maliit na lawa.” Matapos mapili bilang isang lider ng iglesia, nag-alala ako na kung hindi ko ginawa nang maayos ang tungkulin ko, mawawalan ako ng pride at katayuan, kaya, ginusto kong tanggihan ang tungkulin. Nang pumunta ako sa pagtitipon kasama ang mga sister na nag-organisa ng mga materyal para sa pag-aalis ng mga tao, dahil pinangasiwaan nila ang gawain ko noon, natatakot akong mapahiya kung hindi ko malutas ang mga isyu nila, kaya iniwasan kong mangasiwa at sumubaybay sa gawain nila, na humantong sa pagkaantala ng gawain ng pag-aalis. Nang magrebisa at gumawa ng maraming dagdag sa liham na isinulat ko ang nakatuwang na sister, sa halip na matuto at maarok ang mga prinsipyo mula rito, pakiramdam ko ay nabunyag ako at lubusang napahiya, at gusto kong takasan ang tungkuling ito. Sa pamamagitan ng mga paghahayag ng mga katunayan, nakita ko na mahigpit akong gapos ng mga lason Satanas, at hindi ko magawa nang maayos ang tungkulin ko bilang isang nilikha, na nakapinsala sa gawain at nangangahulugang sumasalangsang ako sa harap ng Diyos. Ang pamumuhay ayon sa mga lason ni Satanas ay magtutulak lang sa akin na maghimagsik laban sa Diyos, patungo sa landas ng pagkontra sa Diyos. Sa pagninilay-nilay tungkol dito, Nakaramdam ako ng takot, pagsisisi, at napuno ako ng pagkakonsensiya, kaya nagdasal ako sa Diyos, “O Diyos, ayaw kong magpatuloy nang ganito. Gusto ko pong magsisi. Pakiusap, gabayan Mo po ako na makahanap ng landas ng pagsasagawa.”

Pagkatapos, higit pa akong nagbasa ng mga salita ng Diyos: “Sabihin ninyo sa Akin, paano kayo magiging ordinaryo at normal na mga tao? Gaya ng sinasabi ng Diyos, paano kayo tatayo sa tamang lugar ng isang nilikha—paano ninyo magagawang hindi subukang maging isang pambihirang tao, o maging kung sinong dakilang tao? Paano ka dapat magsagawa upang maging isang ordinaryo at normal na tao? Paano ito magagawa? Sino ang sasagot? (Una sa lahat, kailangan naming aminin na ordinaryong tao kami, na lubha kaming karaniwan. Maraming bagay ang hindi namin nauunawaan, hindi naiintindihan, at hindi malinaw na makita. Dapat naming aminin na kami ay tiwali at may kapintasan. Pagkatapos niyon, kailangan naming magkaroon ng tapat na puso at humarap nang mas madalas sa Diyos para maghanap.) Una, huwag mong bigyan ng titulo ang sarili mo at huwag kang magpagapos dito, na sinasabing, ‘Ako ang lider, ako ang pinuno ng grupo, ako ang tagapangasiwa, walang nakaaalam sa gawaing ito nang higit sa akin, walang nakauunawa sa mga kasanayan nang higit sa akin.’ Huwag kang mahumaling sa titulong ibinigay mo sa sarili. Sa sandaling gawin mo ito, itatali nito ang iyong mga kamay at paa, at maaapektuhan ang iyong sinasabi at ginagawa. Maaapektuhan din ang normal mong pag-iisip at paghusga. Dapat mong palayain ang iyong sarili sa mga limitasyon ng katayuang ito. Una, ibaba mo ang iyong sarili mula sa opisyal na titulo at posisyon na ito at tumayo ka sa lugar ng isang pangkaraniwang tao. Kung gagawin mo ito, magiging medyo normal ang mentalidad mo. Dapat mo ring aminin at sabihin na, ‘Hindi ko alam kung paano ito gawin, at hindi ko rin iyon nauunawaan—kakailanganin kong magsaliksik at mag-aral nang kaunti,’ o ‘Hindi ko pa ito nararanasan, kaya hindi ko alam ang gagawin.’ Kapag kaya mong magsabi ng tunay mong iniisip at magsalita nang tapat, magtataglay ka ng normal na katwiran. Makikilala ng iba ang tunay na ikaw, at sa gayon ay magkakaroon ng normal na pagtingin sa iyo, at hindi mo kakailanganing magpanggap, ni hindi ka magkakaroon ng anumang matinding kagipitan, kung kaya’t magagawa mong makipag-usap nang normal sa mga tao. Ang pamumuhay nang ganito ay malaya at magaan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Noon, inakala ko na dahil isa akong lider, kailangan kong malaman at maunawaan ang lahat ng bagay at maging mas mahusay kaysa sa iba. Taglay ang titulong lider sa aking tungkulin, gapos ako ng reputasyon at katayuan, at hindi ako makaramdam ng pagpapalaya, at naging labis akong maingat sa tungkulin ko. Bagaman malinaw na marami akong kulang, nagpapanggap pa rin ako at itinatago ang sarili ko, dahil natatakot ako na kung hindi ko malutas ang mga isyu, mamaliitin ako ng mga kapatid. Ang totoo, alam na ng mga kapatid ang tungkol sa mga pagkukulang ko, kaya hindi ko na kailangan pang magbalatkayo. Bagaman wala akong pagkaunawa sa mga prinsipyo sa gawain ng pag-aalis, maaari pa rin akong makipagtulungan sa mga sister, at matuto at sangkapan ang sarili ko ng mga kaugnay na katotohanang prinsipyo, na makakatulong din para mapunan ang mga kakulangan ko. Hindi ako maaaring patuloy na mamuhay para sa pride at katayuan. Sa hinaharap, kailangan kong isantabi ang titulong “lider,” at harapin nang tama ang aking mga kahinaan at kakulangan. Kapag mayroon akong hindi nauunawaan, dapat kong isantabi ang aking pride at katayuan, hayagang makipagbahaginan sa mga kapatid, at matuto mula sa mga kalakasan ng iba para mapunan ang mga kakulangan ko at magawa nang maayos ang tungkulin ko.

Kalaunan, nakilala ko ang isa pang nakalilinlang na pananaw sa loob ko. Pakiramdam ko na dahil isa akong lider, tiyak na kailangan kong magawang lutasin ang mga problema ng mga kapatid. Bilang tugon sa pananaw na ito, binasa ko ang isang sipi ng mga salita ng Diyos: “Kapag ang isang tao ay nahalal ng mga kapatid na maging lider, o itinaas ng ranggo ng sambahayan ng Diyos para gawin ang isang gawain o gampanan ang isang tungkulin, hindi ito nangangahulugan na mayroon siyang espesyal na katayuan o posisyon, o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay nagpapasakop sa Diyos, at hindi Siya pagtataksilan. Tiyak na hindi rin ito nangangahulugan na kilala niya ang Diyos, at may takot siya sa Diyos. Sa katunayan, hindi niya natamo ang anuman dito; ang pagtaas ng ranggo at paglilinang ay pagtataasng ranggo at paglilinang lamang sa prangkang salita, at hindi katumbas nito na pauna na siyang itinalaga at sinang-ayunan ng Diyos. Ang pagtaas ng kanyang ranggo at paglilinang sa kanya ay nangangahulugan lamang na itinaas na siya ng ranggo, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan. Samakatwid, kapag itinaas ng ranggo at nilinang ang isang tao sa iglesia para maging lider, itinataas lamang siya ng ranggo at nililinang sa literal na paraan; hindi ito nangangahulugan na isa na siyang lider na pasok sa pamantayan, o isang mahusay na lider, na kaya na niyang gampanan ang gawain ng isang lider, at kayang gawin ang tunay na gawain—hindi ganoon. … Kaya ano ang layunin at kabuluhan ng pagtataas ng ranggo at paglilinang sa isang tao? Ito ay na ang taong ito ay itinataguyod bilang isang indibidwal, para makapagsagawa sila, at para mas madiligan at masanay sila, nang sa gayon ay maunawaan nila ang mga katotohanang prinsipyo, at ang mga prinsipyo, kaparaanan, at sistema ng paggawa ng iba’t ibang bagay at ng paglutas sa iba’t ibang problema, gayundin kung paano pangasiwaan at harapin ang iba’t ibang uri ng kapaligiran at mga taong nakakaharap alinsunod sa mga layunin ng Diyos, at sa paraan na pumoprotekta sa mga interes ng sambahayan ng Diyos. Batay sa mga puntong ito, ang mga taong may talento na itinataguyod at nililinang ng sambahayan ng Diyos ay mayroon bang sapat na kakayahang isagawa ang kanilang gawain at gawin nang maayos ang kanilang tungkulin sa oras ng pagtataguyod at paglilinang o bago ang pagtataguyod at paglilinang? Siyempre wala. Samakatwid, hindi maiiwasan na, sa panahon ng paglilinang, mararanasan ng mga taong ito ang pagpupungos, paghatol at pagkastigo, paglalantad at maging ang pagtatanggal; ito ay normal, ito ay pagsasanay at paglilinang” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Mula sa mga salita ng Diyos, nakita ko na sa sambahayan ng Diyos, ang paglilinang sa isang tao para sa tungkulin ng pamumuno ay hindi nangangahulugan na mayroon siyang mga katotohanang realidad, kayang makipagbahaginan at lumutas ng anumang problema, o mas mahusay siya kaysa sa iba, kundi sa halip, binibigyan siya ng mas maraming pagkakataon para magsagawa. Normal na magkaroon ng mga kakulangan sa sariling tungkulin, at kailangang higit na umasa ang mga tao sa Diyos tungkol sa mga bagay na hindi nila nauunawaan, makipagtulungan sa kanilang mga kapatid, gawin ang mga bagay ayon sa mga prinsipyo at hinihingi ng sambahayan ng Diyos, at tumuon sa paghahanap sa katotohanan sa mga sitwasyong isinaayos ng Diyos. Sa ganitong paraan, mas bibilis ang espirituwal na paglago ng mga tao. Bagaman ginagawa ko ang tungkulin ng isang lider, hindi ito nangangahulugang nauunawaan ko na ang lahat, pero sa pamamagitan ng pagsasagawa, unti-unti kong maaarok ang iba’t ibang katotohanang prinsipyo. Mayroong pagmamahal ng Diyos dito! Nagkamali ako ng pagkaunawa sa Diyos, iniisip na ibinubunyag Niya ako sa pamamagitan ng sitwasyong ito, at tunay kong sinayang ang puspusang pagsisikap ng Diyos. Hindi maaaring magkamali pa ako ng pagkaunawa sa Diyos, at kailangan kong isantabi ang pride at katayuan ko, taimtim na hangarin ang katotohanan, at hanapin ang pakikipagbahaginan sa mga kapatid ko kapag mayroon akong hindi nauunawaan.

Kalaunan, hiniling sa amin ng nakatataas na pamunuan na magbahagi ng mabibisang paraan ng pagdidilig sa mga baguhan kasama ang mga kapatid, at inisip ko kung paano maisusulat nang malinaw ang mga pamamaraang ito. Pagkatapos kong magsulat, gusto kong ipakita kay Lin Hui ang naisulat ko para tingnan kung angkop ba ito, pero nang maisip ko ang aking mahinang kakayahan sa pagpapahayag, nag-alala ako, iniisip na, “Kung hindi ito maganda, ano na lang ang iisipin ni Lin Hui sa akin? Mamaliitin ba niya ako?” Kaya, nag-alangan akong ipakita sa kanya ang isinulat ko. Pero napagtanto ko na kung ang isinulat ko ay hindi malinaw, hindi ito gaanong makakabuti sa mga kapatid ko, at na kung pahihintulutan ko si Lin Hui na dagdagan at pagbutihin ito, mas magiging maganda ang kalalabasan. Kaya, tahimik akong nagdasal sa Diyos, hinihiling sa Kanya na gabayan ako na hindi mapigilan ng pride at katayuan. Naalala ko ang ilang salita ng Diyos: “Huwag kang magkunwari o magpanggap. Una, magtapat ka tungkol sa iniisip mo sa iyong puso, tungkol sa tunay mong mga saloobin, upang malaman ng lahat ang mga iyon at maunawaan ang mga iyon. Bilang resulta, ang iyong mga alalahanin at ang mga hadlang at mga hinala sa pagitan mo at ng iba ay mawawalang lahat” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Kinailangan kong isantabi ang aking pride at hayagang kilalanin ang mga pagkukulang ko. Ang totoo, kilala ako ni Lin Hui kung ano ako talaga, at ganap na mapupunan ng kanyang malalakas na kakayahan sa pagpapahayag ang mga kakulangan ko, makakatulong ito sa pag-iwas sa mga paglihis, at makakabuti sa aming gawain. Kaya, ipinakita ko kay Lin Hui ang liham na isinulat ko, at tinukoy niya ang ilang pagkukulang. Nakita kong labis na nakakatulong ang sinabi niya at taos-puso akong nagpasalamat sa Diyos para dito.

Napagtanto ko na ngayon na ang paghahangad sa reputasyon at katayuan ay talagang nakakapinsala sa mga tao, dahil hindi lang ako nito pinipigilan na makaramdam ng paglaya kundi sinisira din nito ang gawain. Sa pamamagitan lang ng pagsasagawa ayon sa mga salita ng Diyos at pagbitiw sa pride at katayuan ako maaaring mamuhay nang malaya at panatag ang pakiramdam. Kasabay nito, Nararamdaman ko rin na ang pag-amin sa sarili naming katiwalian at mga kakulangan ay hindi kahiya-hiya, at na ang pagbubukas ng aming sarili sa mga kapatid tungkol sa aming tunay na kalagayan ay makapagbibigay-daan sa amin na makamit ang tulong nila. Pakiramdam ko, tunay na malaking pakinabang ang nakamit ko rito.


46. Kung Bakit Ayaw Kong Linangin ang Iba

Ni Lin Jing, Tsina

Noong Marso 2023, responsable ako para sa gawain ng sermon sa iglesia. Noong panahong iyon, mag-isa akong gumagawa, kaya medyo mabigat ang trabaho. Isang araw, isinaayos ng mga lider na makipagtulungan sa akin si Li Qing sa tungkuling ito. Nang mabalitaan ko ito, tuwang-tuwa ako. Pagkatapos malinang sa loob ng ilang panahon, unti-unti nang nakakagawa si Li Qing nang nakapag-iisa. Lubos na gumaan ang pasanin ko, at labis akong nagalak. Naisip ko, “Hindi magiging masyadong nakakapagod ang gumawa nang ganito, at magkakaroon ako ng mas maraming oras para pag-aralan ang mga prinsipyo. Bubuti rin ang kalidad ng mga sermon.” Habang nakakaramdam pa rin ako ng labis na tuwa, sa hindi inaasahan, pagkalipas ng ilang araw, nag-iskedyul ng isang pagtitipon si Li Jin kasama si Li Qing. Nagulat ako, inisip ko, “Bakit siya nakikipagkita kay Li Qing? Talagang kapos sa mga tagadilig kamakailan at wala pang superbisor. Nabanggit ng mga lider na kailangang maglipat ng mga miyembro mula sa ibang pangkat. Dahil mahusay si Li Qing sa pagdidilig ng mga baguhan, binabalak ba ni Li Jin na italaga si Li Qing sa tungkuling iyon? Nagsikap ako nang husto sa paglinang kay Li Qing para makagawa siya nang nakapag-iisa, kaya, kung ililipat siya, hindi ba’t masasayang lang ang lahat ng oras at pagsisikap ko sa paglilinang sa kanya? Kung aalis siya, lahat ng gawain ay mapupunta na naman sa akin, at kakailanganin kong maghanap at maglinang ng panibagong tagadilig. Kapag nagkagayon, baka hindi masala at maipasa sa tamang oras ang ilang mahalagang sermon, kaya paano magiging epektibo ang gawain kung gayon?” Sa pag-iisip tungkol sa lahat ng ito, nakaramdam ako ng matinding paglaban. “Kailangan kong magsulat ng liham sa mga lider tungkol dito at tingnan kung posible bang mapigilan ang pagkakatalaga kay Li Qing sa ibang tungkulin,” naisip ko. Sa liham, paulit-ulit kong binigyang-diin na angkop si Li Qing sa mga tungkuling nakabatay sa teksto, nagpapahiwatig na dapat siyang papanatilihin ng mga lider sa pangkat namin. Sinabi ko rin sa mga lider, “Hindi puwedeng bulag ninyong ililipat ang mga miyembro ng pangkat. Hindi naaayon sa mga prinsipyo ang ganoong pagsasaayos.” Pagkatapos, higit ko pang pinagnilayan ang usaping ito, iniisip na, “Sa kasalukuyan, kapos ang mga tauhan sa gawain ng pagdidilig, at walang superbisor. Marahil ay napansin ng mga lider na nagpapatuloy pa rin nang normal ang gawaing nakabatay sa teksto at ginawa nila ang pagsasaayos na ito batay sa kanilang pagsusuri sa kabuuang gawain. Sa ngayon, walang sapat na mga tagadilig para sumuporta sa mga baguhan, at kung patuloy akong tatanggi na palayain si Li Qing, hindi ba’t magmumukha akong walang pagkatao?” Nang maisip ko ito, hindi na ako masyadong lumalaban. Kalaunan, inilipat nga ng mga lider si Li Qing para gawin ang mga tungkulin sa pagdidilig, at medyo nadismaya ako.

Pagkatapos umalis ni Li Qing, kinailangan kong mahigpit na i-iskedyul ang mga gampanin ko tulad ng dati, at patuloy akong naging abala sa paglutas ng mga suliranin at isyu sa tungkulin na kinakaharap ng mga miyembro ng pangkat ng nakabatay sa teksto, pagsagot sa mga liham, at pagsala ng mga sermon. Nakita ko na dahil wala na si Li Qing, nagsimulang matambak agad ang mga gawain. Ang mga sermon na dapat suriin ay hindi nasala o naisumite sa tamang oras, kaya, nag-alala ako na mababawasan ang pagiging epektibo ng gawain, na maaaring maging dahilan para isipin ng mga lider na wala akong pagpapahalaga sa pasanin para sa gawain. Pinukaw ng mga kaisipang ito ang mga damdamin ko ng paglaban, “Sa nakalipas na taon o higit pa, nakipagtulungan ako sa ilang kapatid. Ang ilan sa kanila ay iniangat, samantalang ang iba naman ay itinalaga sa ibang mga tungkulin, at sa huli, palaging ako na lang ang natitira. Dumarating sila at umaalis, pero nananatili lang ako rito, mag-isa, nakapirmi lang na gaya ng isang manlalaro ng poker. Naging espesyalista na ako sa paglilinang. Napakaraming gawain ang itinatambak sa akin nang mag-isa, bakit hindi isinasaalang-alang ng mga lider ang mga suliraning kinakaharap ko? Wala sa mga nilinang ko ang nakibahagi sa gawain ko sa huli. Kahit na maglinang ako ng iba, paano kung ilipat din sila? Magiging walang saysay ang lahat!” Pagkatapos ng lahat ng ito, hindi na ako nagmamadaling maghanap o maglinang ng sinuman. Kahit na may nakakatagpo akong isang tao na may potensiyal, hindi ako nasasabik na gumugol ng lakas para linangin siya. Noong panahong iyon, nakilala ko ang isang manggagawa sa gawaing nakabatay sa teksto na nagngangalang Dong Fei. Nagawa niyang arukin ang ilang prinsipyo, may mainam siyang pagpapahalaga sa pasanin para sa kanyang tungkulin, at isa siyang tao na maaaring linangin. Kung iaangat siya sa pagiging lider ng pangkat, malamang na mas mabilis siyang uusad. Pero naisip ko, “Kung iaangat ko siya at lilinangin, at pagbubutihin niya ang mga kasanayan niya, maaaring kilalanin siya ng mga lider bilang isang taong may talento at pagkatapos ay lalo pa siyang iangat. Hindi ba’t magiging walang saysay ang lahat ng pagsisikap ko sa paglilinang sa kanya? Ayaw kong gumawa ng isang bagay na nangangailangan ng labis na pagsisikap pero hindi naman kapaki-pakinabang para sa akin.” Nang maisip ko iyon, nagpasya akong huwag banggitin sa mga lider ang tungkol sa pag-aangat kay Dong Fei. Kalaunan, nang sumulat ang mga lider para magtanong tungkol sa gawain ng paglilinang sa mga tao, nagdahilan ako, sinabi ko na napakabigat ng trabaho na hindi ko ito kayang asikasuhin lahat. Dahil sa akin, naisantabi ang gawain ng paglilinang sa mga tao. Napagtanto ko na hindi tama ang kalagayan ko, at na makakaantala sa gawain ang pananatili sa ganitong kalagayan, kaya’t lumapit ako sa Diyos para magdasal, hinihiling sa Kanya na bigyang-liwanag ako para makilala ang problema ko at tulungan ako na makaalis sa maling kalagayan na ito.

Isang araw, nabasa ko ang mga salitang ito ng Diyos: “Kung nalipat ang isang taong may mahusay na kakayahan mula sa ilalim ng isang anticristo para gumawa ng isa pang tungkulin, masidhing nilalabanan at tinatanggihan ito ng anticristo sa puso niya—nais niyang tigilan na iyon, at wala siyang gana na maging isang lider o pinuno ng grupo. Anong problema ito? Bakit wala siyang pagsunod sa mga pagsasaayos ng iglesia? Iniisip niya na ang paglilipat sa kanyang ‘kanang-kamay’ ay makakaapekto sa mga resulta at pag-usad ng kanyang gawain, at na maaapektuhan ang kanyang katayuan at reputasyon dahil dito, kaya mapipilitan siyang higit na magtrabaho at magdusa para magarantiya ang mga resulta—na siyang huling bagay na nais niyang gawin. Nasanay na siya sa kaginhawahan, at ayaw niyang magtrabaho at magdusa pa nang husto, kaya nga ayaw niyang pakawalan ang taong iyon. Kung ipinagpipilitan ng sambahayan ng Diyos ang paglilipat, nagrereklamo siya nang husto at gusto pa nga niyang isantabi ang sarili niyang gawain. Hindi ba ito makasarili at ubod ng sama? Ang hinirang na mga tao ng Diyos ay dapat sentralisadong itinatalaga ng sambahayan ng Diyos. Wala itong kinalaman sa sinumang lider, pinuno ng pangkat, o indibidwal. Lahat ay kailangang kumilos ayon sa prinsipyo; ito ang panuntunan ng sambahayan ng Diyos. Hindi kumikilos ang mga anticristo nang ayon sa mga prinsipyo ng sambahayan ng Diyos, palagi silang nagpapakana alang-alang sa sarili nilang katayuan at mga interes, at pinagseserbisyo sa kanila ang mga kapatid na may mahuhusay na kakayahan para palakasin ang kanilang kapangyarihan at katayuan. Hindi ba’t makasarili ito at ubod ng sama? Sa panlabas, ang pagpapanatili ng mga taong may mahuhusay na kakayahan sa tabi nila at ang hindi nila pagpayag na ilipat ang mga ito ng sambahayan ng Diyos ay lumilitaw na parang iniisip nila ang gawain ng iglesia, pero ang totoo, iniisip lang nila ang sarili nilang kapangyarihan at katayuan, at hindi talaga ang tungkol sa gawain ng iglesia. Natatakot sila na hindi nila magagawa nang maayos ang gawain, mapapalitan, at mawawala ang kanilang katayuan. Hindi iniintindi ng mga anticristo ang mas malawak na gawain ng sambahayan ng Diyos, iniisip lang ang kanilang sariling katayuan, pinoprotektahan ang sarili nilang katayuan nang walang pag-aalala sa idudulot nito sa mga interes ng sambahayan ng Diyos, at dinedepensahan nila ang sarili nilang katayuan at mga interes kahit ikapinsala ng gawain ng iglesia. Makasarili ito at ubod ng sama. Kapag nahaharap sa gayong sitwasyon, dapat mag-isip kahit papaano ang isang tao gamit ang kanyang konsensiya: ‘Lahat ng taong ito ay kabilang sa sambahayan ng Diyos, hindi ko sila personal na pag-aari. Ako man ay kaanib ng sambahayan ng Diyos. Ano ang karapatan kong pigilan ang sambahayan ng Diyos sa paglilipat ng mga tao? Dapat kong isaalang-alang ang mga pangkalahatang interes ng sambahayan ng Diyos, sa halip na tutukan lamang ang gawain na saklaw ng aking sariling mga responsabilidad.’ Ganyan ang kaisipang dapat masumpungan sa mga taong nagtataglay ng konsensiya at katwiran, at ang pag-unawa na dapat taglayin ng mga nananampalataya sa Diyos. Nakikibahagi ang sambahayan ng Diyos sa pangkabuuang gawain at ang mga iglesia ay nakikibahagi sa mga parte ng gawain. Samakatwid, kapag may espesyal na pangangailangan mula sa iglesia ang sambahayan ng Diyos, ang pinakamahalaga para sa mga lider at manggagawa ay ang sundin ang mga pagsasaayos ng sambahayan ng Diyos. Walang taglay na gayong konsensiya at katwiran ang mga huwad na lider at anticristo. Lahat sila ay sobrang makasarili, iniisip lang nila ang kanilang sarili, at hindi iniisip ang gawain ng iglesia. Isinasaalang-alang lang nila ang mga pakinabang na nasa harapan mismo nila, hindi nila isinasaalang-alang ang mas malawak na gawain ng sambahayan ng Diyos, kaya naman lubos na wala silang kakayahang sundin ang mga pagsasaayos ng sambahayan ng Diyos. Sobra silang makasarili at ubod ng sama! Ang lakas pa nga ng loob nilang maging sagabal, at nangangahas pang tumanggi, sa sambahayan ng Diyos; ito ang mga taong pinakakulang sa pagkatao, masasama silang tao. Ganyang uri ng mga tao ang mga anticristo. Lagi nilang itinuturing ang gawain ng iglesia, at ang mga kapatid, at maging ang lahat ng ari-arian ng sambahayan ng Diyos na nasa saklaw ng kanilang responsabilidad, bilang sarili nilang pribadong pag-aari. Naniniwala sila na sila ang magpapasya kung paano ipamamahagi, ililipat, at gagamitin ang mga bagay na ito, at na hindi pinapayagang makialam ang sambahayan ng Diyos. Kapag nasa mga kamay na nila ang mga ito, parang pag-aari na ang mga ito ni Satanas, walang sinumang pinapayagang hawakan ang mga ito. Sila ang mga bigatin, ang mga pinakaamo, at sinuman ang pumunta sa kanilang teritoryo ay kailangang sumunod sa kanilang mga utos at pagsasaayos nang may mabuting asal at nang masunurin, at makahalata sa kanilang mga ekspresyon. Ito ang pagpapamalas ng pagiging makasarili at ubod ng sama sa karakter ng mga anticristo. Wala silang pagsasaalang-alang sa gawain ng sambahayan ng Diyos, hindi nila sinusunod ang prinsipyo kahit kaunti, at iniisip lamang ang sarili nilang mga interes at katayuan—na pawang mga tanda ng pagiging makasarili at ubod ng sama ng mga anticristo” (Ang Salita, Vol. IV. Paglalantad sa mga Anticristo. Ikaapat na Ekskorsus). Kapag nagbabasa ako ng mga parirala mula sa paglalantad ng Diyos tulad ng “mga bigatin,” “mga pinakaamo,” at “na parang pag-aari na ang mga ito ni Satanas,” pakiramdam ko ay tinusok ang puso ko. Ang tanging isinasaalang-alang ng mga anticristo ay ang mga pansarili nilang pakinabang at kawalan sa kanilang gawain, at hindi nila kailanman isinasaalang-alang ang mga layunin ng Diyos. Kapag nakakakita sila ng mga tao sa loob ng saklaw ng responsabilidad nila na nililinang at na nakakabuti ito sa sarili nilang laman, reputasyon, at katayuan, gusto nilang panatilihing malapit sa kanila ang mga taong ito, at tinatrato nila ang mga ito bilang kanilang sariling pribadong pag-aari. Walang sinuman ang puwedeng maglipat ng mga taong ito nang walang pahintulot nila, kahit na ito ay para sa pangangailangan ng gawain. Kung maglilipat ang sambahayan ng Diyos ng mga tao mula sa kanilang saklaw ng responsabilidad batay sa mga prinsipyo, sisikapin ng mga anticristo na hadlangan ito. Mas gugustuhin nilang ipagpaliban ang kabuuang gawain ng iglesia kaysa ilagay sa panganib ang sarili nilang reputasyon at katayuan. Ang gayong mga tao ay katulad ng “mga bigatin” at “mga pinakaamo” na binabanggit ng Diyos—sila ay makasarili, kasuklam-suklam, at walang pagkatao. Ang mga ugali ko ay katulad mismo ng sa mga anticristong inilalantad ng Diyo. Gusto kong maglinang ng mga manggagawa sa gawaing nakabatay sa teksto hindi para sa kapakanan ng gawain ng iglesia o para palugurin ang Diyos, kundi para tugunan ang mga makasarili kong pagnanais. Ang magkaroon ng isang taong katuwang sa trabaho ay makakapagpagaan ng mga bagay-bagay para sa akin, at kung mapapabuti ang pagiging epektibo ng gawain, pahahalagahan ako ng iba. Kaya, noong inilipat ang mga taong nilinang ko, hindi ko talaga ito matanggap. Pakiramdam ko, ang mga pinaghirapan kong linangin ay dapat lang na gumawa sa kanilang parte sa gawain, at na hindi sila puwedeng basta na lang ilipat ng mga lider nang walang pahintulot ko. Bagaman atubili akong pumayag sa paglipat ni Li Qing, nang bumaba ang pagiging epektibo ng gawain, nagsimula akong magreklamo na hindi siya dapat inilipat ng lider, at ibinunton ko pa nga sa gawain ang pagkadismaya ko. Bagaman malinaw kong alam na maaaring itaguyod at linangin si Dong Fei, natakot ako na sa sandaling malinang siya, ililipat din siya ng mga lider, at muli akong mawawalan ng isang katuwang na may kakayahan. Kaya, hindi ko sinabi sa mga lider na karapat-dapat linangin si Dong Fei, at pinanatili ko siya sa loob ng saklaw ng responsabilidad ko para patuloy na maglingkod sa reputasyon at katayuan ko. Nagtatalaga at gumagawa ng mga pagsasaayos ang iglesia para sa mga tao batay sa mga pangangailangan ng gawain. Halimbawa, itinalaga si Li Qing sa ibang tungkulin dahil kulang ang mga baguhan ng mga taong magdidilig sa kanila. Sa pamamagitan ng pagtatalaga kay Li Qing sa ibang tungkulin, maaari niyang akuin ang responsabilidad na ito, at diligan at suportahan ang mga baguhan sa tamang panahon. Ginawa ng mga lider ang pagsasaayos na ito dahil sa pagsasaalang-alang sa pangkalahatang gawain ng iglesia, at naaayon ito sa mga prinsipyo. Pero hindi ko isinaalang-alang ang alinman dito. Inalala ko lang ang mga pakinabang sa harap mismo ng mga mata ko. Hangga’t hindi masyadong nakakapagod para sa akin ang gawain at nakakagawa pa rin ako ng pangalan para sa sarili ko sa harap ng iba, ayos lang iyon, at wala na akong pakialam sa iba pang bagay. Tunay akong naging makasarili at kasuklam-suklam! Sa realidad, ang paglilinang ng mga taong may talento ay ginagawa para sa pangkalahatang gawain ng sambahayan ng Diyos. Kapag kulang sa mga tauhan ang isang parte ng gawain, ang mga taong may mga espesyal na kasanayan ay dapat italaga sa naaangkop na tungkulin batay sa kanilang mga espesyal na kasanayan at sa mga pangangailangan ng gawain, pinahihintulutan ang gawain ng iglesia na umusad sa organisado at maayos na paraan. Ang mga taong may konsensiya at katwiran ay isasaalang-alang ang mga interes ng sambahayan ng Diyos at iaangat ang mga taong may mahusay na kakayahan, masigasig na tinuturuan at nililinang ang mga taong ito, para sila ay magamit sa gawain ng sambahayan ng Diyos. Pero hindi ko isinaalang-alang ang gawain ng iglesia. Para bang mga sarili kong tao ang mga kapatid basta’t sumali sila sa pangkat na nasa loob ng saklaw ng responsabilidad ko, na sila ay naroon para magamit ko, at na walang karapatan ang sinuman na ilipat sila. Itinuring kong sarili kong pribadong pag-aari ang mga kapatid na ito. Hindi ba’t umaasal ako katulad ng paglalantad ng Diyos sa paraan ng pag-asal ng “mga bigatin” at “mga pinakaamo”? Sa pagninilay-nilay sa mga bagay na ito, medyo natakot ako.

Pagkatapos, naalala ko ang isa pang sipi ng mga salita ng Diyos, kaya hinanap ko ito para basahin. Sabi ng Diyos: “Ginagawa ng Diyos ang Kanyang 6,000-taong plano ng pamamahala, at inilalaan dito ang lahat ng puspusang pagsisikap Niya. Kung may isang taong kumokontra sa Diyos, sadyang pumipinsala sa mga interes ng sambahayan ng Diyos, at sadyang naghahangad ng mga personal niyang interes at personal niyang katanyagan at katayuan kapalit ang pamiminsala sa mga interes ng sambahayan ng Diyos, at hindi nag-aalinlangang sirain ang gawain ng iglesia, na nagsasanhi ng pagkahadlang at pagkasira ng gawain ng sambahayan ng Diyos, at na gumagawa pa nga ng napakalaking materyal at pinansiyal na pinsala sa sambahayan ng Diyos, sa palagay ba ninyo ay dapat patawarin ang ganitong mga tao? (Hindi, hindi dapat.) Sinasabi ninyong lahat na hindi siya maaaring patawarin, kung gayon, galit ba ang Diyos sa ganitong tao? Tiyak na galit Siya. … Kung palagi mong sinasabing sumusunod ka sa Diyos, naghahangad ng kaligtasan, tumatanggap sa pagsisiyasat at patnubay ng Diyos, at tumatanggap at nagpapasakop sa paghatol at pagkastigo ng Diyos, ngunit habang sinasabi mo ang mga salitang ito, ginagambala, ginugulo, at sinisira mo ang iba’t ibang gawain ng iglesia, at dahil sa iyong panggugulo, paggambala, at pagsira, dahil sa iyong kapabayaan o pagpapabaya sa tungkulin, o dahil sa iyong mga makasariling pagnanais at alang-alang sa paghahangad sa sarili mong mga interes, ang mga interes ng sambahayan ng Diyos, ang mga interes ng iglesia, at ang marami pang ibang aspekto ay napinsala, hanggang sa puntong lubhang nagulo at nasira ang gawain ng sambahayan ng Diyos, paano, kung gayon, dapat timbangin ng Diyos ang iyong kalalabasan sa iyong aklat ng buhay? Paano ka dapat ilarawan? Sa totoo lang, dapat kang parusahan. Tinatawag itong pagtamo ng nararapat sa iyo” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Pakiramdam ko ay harap-harapan akong hinahatulan ng Diyos sa pamamagitan ng Kanyang mahihigpit nasalita, at naramdaman ko na hindi nalalabag ang disposisyon ng Diyos. Hinihingi ng sambahayan ng Diyos ang paglilinang sa mga taong may talento para masiguro na mas epektibong makakausad ang iba’t ibang aytem ng gawain. Pero naglinang ako ng mga tao para lang gawing mas madali ang sarili kong gawain at magkamit ako ng pagkilala ng iba. Nang mailipat ang mga taong nilinang ko, nagsimula akong magreklamo, nagmamaktol tungkol sa hindi pagsasaalang-alang ng mga lider sa mga suliranin ko, at ibinunton ko pa nga ang pagkadismaya ko sa tungkulin sa pamamagitan ng pagtangging maglinang ng iba pa. Alam na alam ko na si Dong Fei ay angkop na linangin, at makakabuti ito kapwa sa paglago ng buhay niya at sa gawain ng iglesia. Pero nag-alala ako na kung lilinangin ko siya, baka mailipat din siya. Kaya, pinigilan ko ang pag-unlad niya at pinili kong hindi siya linangin. Sa pamamagitan ng sadyang paghadlang sa gawain ng iglesia ng paglilinang sa mga taong may talento, isinasakripisyo ko ang mga interes ng iglesia para matugunan ang sarili kong mga interes, na isang hayagang pagsuway sa Diyos. Kung magpapatuloy ako nang ganito, tiyak na ititiwalag ako ng Diyos. Nang mapagtanto ko ito, napuno ako ng takot, at lumuhod ako sa harap ng Diyos para magtapat at magsisi.

Kalaunan, nabasa ko ang mga salitang ito ng Diyos: “Kapag nakikitaan ka ng pagkamakasarili at mga pagpapakana para sa sarili mong pakinabang, at natatanto mo iyon, dapat kang manalangin sa Diyos at hanapin ang katotohanan para lutasin ito. Ang unang bagay na dapat mong mabatid ay na sa diwa, ang pagkilos sa ganitong paraan ay isang paglabag sa mga katotohanang prinsipyo, nakakapinsala ito sa gawain ng iglesia, ito ay makasarili at kasuklam-suklam na pag-uugali, hindi ito ang nararapat gawin ng mga tao na may konsiyensiya at katwiran. Dapat mong isantabi ang sarili mong mga interes at pagkamakasarili, at dapat mong isipin ang gawain ng iglesia—ito ay naaayon sa mga layunin ng Diyos. Matapos magdasal at pagnilayan ang iyong sarili, kung tunay mong natatanto na ang pagkilos nang gayon ay makasarili at kasuklam-suklam, magiging madali nang isantabi ang sarili mong pagkamakasarili. Kapag isinantabi mo ang iyong pagkamakasarili at mga pagpapakana para sa pakinabang, magiging matatag ka, magiging payapa, masaya, at madarama mo na dapat isipin ng taong may konsiyensiya at katwiran ang gawain ng iglesia, na hindi siya dapat matutok sa personal niyang mga interes, na siyang magiging napakamakasarili, kasuklam-suklam, at walang konsiyensiya o katwiran. Ang pagiging hindi makasarili at pagkakaroon ng kakayahang isaalang-alang ang gawain ng iglesa sa mga kilos mo, at paggawa ng mga bagay-bagay para lang mapalugod ang Diyos ay marangal at matuwid, at magbibigay ng saysay sa iyong pag-iral. Sa pamumuhay nang ganito sa lupa, nagiging matuwid at tuwiran ka, namumuhay ka nang may normal na pagkatao, at ng may wangis ng totoong tao, at hindi lang malinis ang iyong konsiyensiya, kundi karapat-dapat ka rin sa lahat ng bagay na ipinagkaloob sa iyo ng Diyos. Habang lalo kang namumuhay nang ganito, lalo kang magiging matatag, lalo kang magiging payapa at masaya, at lalo kang sisigla. Sa gayon, hindi ba’t makakatapak ka na sa tamang landas ng pananampalataya sa Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Sinasabi ng Diyos na kapag nagbubunyag tayo ng pagkamakasarili at naghahangad na tugunan ang sarili nating mga interes, dapat nating hanapin ang katotohanan at maghimagsik tayo laban sa ating sarili. Sa pagkilos nang ganito, tayo ay marangal, makatarungan, at namumuhay nang matuwid at matapat. Matapos basahin ang mga salita ng Diyos, pakiramdam ko ay nabigyan ako ng kaliwanagan at nakahanap ako ng landas para sa pagsasagawa. Naalala ko noong inilipat si Sister Li Qing, mga reklamo at pagiging negatibo ang naging reaksiyon ko at nanlansi ako para pigilan ang isang taong may talento. Ang pagkilos nang ganito ay masyadong kasuklam-suklam at karimarimarim! Kung muli akong mahaharap sa mga usapin na nakakaapekto sa sarili kong mga interes, hindi sarili ko lang ang dapat kong isaalang-alang. Sa halip, dapat akong magsagawa ayon sa mga salita ng Diyos, matutong bitiwan ang sarili kong mga interes at magbigay sa iglesia ng mga taong may talento. Sa pamamagitan ng pagbubuod kalaunan, napagtanto ko na nagpapatong-patong ang gawain ko at hindi maagap na napipili at naisusumite ang mahuhusay na sermon—may kinalaman ito sa kawalan ko ng kakayahang epektibong bigyang-prayoridad ang mga gampanin. Kailangan kong i-organisa ang gawaing hawak ko nang mas makatwiran at epektibo, inuuna ang mahahalagang gampanin at hinahayaang maghintay ang mga hindi gaanong apurahan. Sa ganitong paraan, hindi maaantala ang gawain. Nang mapagtanto ko ang lahat ng ito, nakipag-usap ako sa mga lider tungkol sa pag-aangat kay Dong Fei bilang lider ng pangkat. Sumang-ayon ang mga lider na si Dong Fei ay angkop na linangin, kaya nagsikap akong turuan siya. Nang maghimagsik ako laban sa laman at nagsagawa ng katotohanan, nakaramdam ako kapayapaan at kapanatagan sa puso ko, at lubos na naing maganda ang lagay ng loob ko.

Noong Setyembre 2023, nagsimula si Chen Jing sa pagsasanay sa paggawa ng tungkuling nakabatay sa teksto. Sa una, hindi siya pamilyar sa gawain at pakiramdam niya ay napakahirap nito, kaya ayaw niyang gawin ang tungkuling ito. Isinaayos kong makipagbahaginan sa kanya nang harap-harapan. Pagkalipas ng ilang panahon ng pagsasanay, unti-unti siyang naging handang gawin ang tungkuling ito nang masigasig. Napakasaya ko nang makita ang resultang ito. Hindi ko inaasahan na makalipas lang ang ilang araw, dahil kapos sa tauhan ang gawain ng pagdidilig, napansin ng mga lider na dati nang nakapagdilig ng mga baguhan si Chen Jing, at nagplano silang italaga siya para gawain ang gawain ng pagdidilig. Nang mabalitaan ko ito, nagulat ako, iniisip na, “Si Chen Jing ay isang miyembro ng pangkat na nakabatay sa teksto, na pinaghirapan naming linangin. Kung ililipat siya, kakailanganin ko na namang maghanap ng iba na lilinangin. Kung wala akong mahahanap, siguradong bababa ang pagiging epektibo ng gawain namin.” Nagsimula akong magkaroon ng ilang reklamo tungkol sa mga lider. Pagkatapos, bigla kong napagtanto na hindi tama ang kalagayan ko, at naalala ko ang mga salita ng Diyos: “Kapag kinakailangan ng gawain ng sambahayan ng Diyos, sinuman sila, lahat ay dapat magpasakop sa koordinasyon at mga pagsasaayos ng sambahayan ng Diyos, at hindi talaga dapat kontrolin ng sinumang indibidwal na lider o manggagawa na para bang pag-aari niya sila o nasasailalim sa kanyang desisyon. Ang pagsunod ng hinirang na mga tao ng Diyos sa sentralisadong mga pagsasaayos ng sambahayan ng Diyos ay ganap na natural at may katwiran, at hindi maaaring suwayin ng sinuman ang mga pagsasaayos na ito, maliban kung gumagawa ang isang indibidwal na lider o manggagawa ng isang arbitraryong paglilipat na hindi alinsunod sa prinsipyo, kung magkagayon ay maaaring suwayin ang pagsasaayos na ito. Kung ang isang normal na paglilipat ay isinasagawa nang ayon sa mga prinsipyo, dapat na sumunod ang lahat ng hinirang na mga tao ng Diyos, at walang lider o manggagawa ang may karapatan o anumang dahilan para subukang kontrolin ang sinuman. Masasabi ba ninyo na may anumang gawain na hindi gawain ng sambahayan ng Diyos? Mayroon bang anumang gawain na hindi kinasasangkutan ng pagpapalawig ng ebanghelyo ng kaharian ng Diyos? Lahat ng iyon ay gawain ng sambahayan ng Diyos, pantay-pantay ang bawat gawain, at walang ‘iyo’ at ‘akin.’ Kung ang paglilipat ay naaayon sa prinsipyo at batay sa mga pangangailangan ng gawain ng iglesia, dapat magpunta ang mga taong ito kung saan sila higit na kailangan” (Ang Salita, Vol. IV. Paglalantad sa mga Anticristo. Ikaapat na Ekskorsus). Mula sa mga salita ng Diyos, naunawaan ko na ang mga kapatid ay nabibilang sa sambahayan ng Diyos at hindi pagmamay-ari ng sinuman. Hangga’t naaayon sa mga prinsipyo ang isang paglilipat, walang sinuman ang may karapatang makialam, at lahat tayo ay dapat na magpasakop dito. Nagnilay ako kung paanong pinigilan ko noon si Dong Fei para sa sarili kong mga interes. Nababalisa ako sa tuwing naiisip ko ito. Noong panahong iyon, apurahang nangangailangan ng mga tagadilig para sumuporta sa mga baguhan, at may kaunting karanasan si Chen Jing sa aspektong ito. Napagtanto ko na ang pagsasaayos ng mga lider ay nakabatay sa mga pangangailangan ng gawain. Hindi ako puwedeng tumuon sa sarili ko lang na mga interes; kailangan kong aktibong makipagtulungan sa gawain ng iglesia at tiyakin na gagawin ni Chen Jing ang tungkulin niya kung saan siya pinakakinakailangan. Pagkatapos, inilipat siya sa tungkulin ng pagdidilig. Bago siya umalis, nagrekomenda siya ng dalawang sister na angkop para sa tungkuling nakabatay sa teksto. Pagkatapos ng ilang panahon ng paglilinang, pareho nilang nagawang umako ng kaunting gawain, at ang gawaing nakabatay sa teksto ay hindi naantala ng paglipat ng sinumang miyembro ng pangkat. Nang hindi na ako namuhay ayon sa aking makasarili at kasuklam-suklam na satanikong kalikasan, sa halip ay nagsagawa nang ayon sa mga salita ng Diyos, nakaramdam ako ng malalim na kapayapaan at kapanatagan sa aking puso.


47. Ang Nakatago sa Likod ng Pagsisinungaling

Ni Yaqing, Tsina

Noong Nobyembre 2023, habang gumagawa ng mga tungkuling nakabatay sa teksto sa iglesia, pinangasiwaan ko ang pagsasanay sa mga kasanayan, pero minsan, kapag abala ang gawain, ipinagpapaliban ko ito, kaya may mga kasanayang dapat sanang pag-aralan pero hindi napag-aaralan. Napansin ng superbisor ang paglihis na ito at hinimok niya ako, “Kailangang magpursigi ka sa pagdaraos ng mga sesyon ng pag-aaral ng mga kasanayan, ito ang pinakakulang sa atin ngayon,” at nakipagbahaginan din siya tungkol sa kahalagahan ng pag-aaral ng mga kasanayan. Pagkatapos, tinanong ako ng superbisor, “Naitala mo ba ang bawat paglihis at isyu na tinukoy sa atin ng mga lider?” Nagulat ako, iniisip na, “Sa umpisa, inorganisa ko ang ilan sa mga ito, pero tumigil din ako. Pero kung sasabihin ko ang totoo, ano ang iisipin ng superbisor sa akin? Sasabihin ba niya, ‘Ikaw ang responsable para sa pagsasanay sa mga kasanayan, pero ikaw mismo ay ayaw matuto!’ Kadalasan, pagkatapos sabihin sa akin ng superbisor kung ano ang gagawin, sumasang-ayon lang ako at determinado kong sinisimulan ang trabaho, binibigyan ng impresyon ang lahat na ako ay maaasahan at determinado sa gawain ko. Pero kung sasabihin ko na nakalimutan kong iorganisa ang mga materyal na ito, hindi ba’t bibigyan niyon ng impresyon ang superbisor na iresponsable ako sa mga tungkulin ko?” Kaya, nagsinungaling ako at sinabi ko, “Naitala ko.” Medyo nakonsensiya ako at hindi man lang naglakas-loob na tumingin sa superbisor. Bigla kong naisip ang isang sipi ng mga salita ng Diyos: “Dapat ninyong malamang gusto ng Diyos ang mga matapat. Sa diwa, tapat ang Diyos, kaya naman palaging mapagkakatiwalaan ang mga salita Niya; higit pa rito, walang mali at hindi mapag-aalinlanganan ang mga kilos Niya, kung kaya gusto ng Diyos ang mga lubos na matapat sa Kanya. Ang pagkamatapat ay nangangahulugang pagbibigay ng puso ninyo sa Diyos, pagiging totoo sa Diyos sa lahat ng bagay, pagiging bukas sa Kanya sa lahat ng bagay, hindi pagtatago kailanman ng mga katunayan, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay para lamang sumipsip sa Diyos. Sa madaling salita, ang pagiging matapat ay pagiging dalisay sa inyong mga kilos at salita, at hindi panlilinlang sa Diyos o sa tao” (Ang Salita, Vol. I. Ang Pagpapakita at Gawain ng Diyos. Tatlong Paalaala). Napagtanto ko na hindi hinahalo ng matatapat na tao ang mga katotohanan sa mga kasinungalingan kapag nagsasalita at kumikilos sila. Sila ay prangka at taos-puso at kaya nilang simple at hayagang ipahayag ang mga kaisipan nila sa Diyos at sa iba. Pagkatapos, naisip ko ang sarili kong asal. Nang tanungin ako ng superbisor kung naorganisa ko na ba ang mga paglihis at isyu sa mga pamamaraan namin, bagaman kasisimula ko pa lang mag-organisa sa mga bagay na ito, at hindi ko pa naorganisa ang natitira, natakot ako na masisira ang imahe ko kung sasabihin ko ang totoo, kaya, sinabi ko sa superbisor na naorganisa ko na ang dapat kong organisahin. Hindi ako nagiging matapat at nagsisinungaling ako. Malinaw na ipinapahayag ng Diyos na gusto Niya ang matatapat na tao at kinasusuklaman Niya ang mga mapanlinlang. Napaisip ako, “Dapat ba akong maging bukas at maging matapat sa superbisor? Pero paano ako magsisimula? Kung basta na lang akong magsasalita, ano ang magiging tingin ng superbisor sa akin? Sasabihin ba niyang nagsisinungaling pa nga ako sa ganitong maliliit na bagay? Hindi, hindi maaari. Hindi ako puwedeng magsalita. Kung gagawin ko iyon, ipapahiya ko lang ang sarili ko.” Maya-maya, biglang sinabi sa akin ng superbisor, “Hindi ba’t inorganisa mo ang mga problema at paglihis? Kung gayon, magdaos tayo ng sesyon ng pag-aaral ng pangkat ngayong hapon.” Pagkasabi nito ay umalis na siya. Para maiwasang ibunyag ang katotohanan at mapahiya ang aking sarili, kinailangan kong lihim na iorganisa ang mga bagay na ito sa oras ng aking lunch break, pero hindi ako mapalagay. Naisip ko ang ilan sa mga salita ng Diyos: “Kung hindi minamahal ng isang tao ang katotohanan, hindi niya ito maisasagawa kahit pa nauunawaan niya ito, dahil sa kaibuturan, ayaw niyang gawin iyon at hindi niya gusto ang katotohanan. Ang gayong tao ay hindi na maililigtas” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Alam na alam ko na gusto ng Diyos ang matatapat na tao, pero patuloy akong nagsisinungaling at nagiging mapanlinlang, at lubha akong nababagabag. Nagdasal ako sa Diyos, “Diyos ko, handa akong maging isang matapat na tao at buksan at ilantad ang sarili ko sa superbisor.” Kaya sinabi ko ang totoo sa superbisor, at sa gulat ko, hindi ako pinagsabihan ng superbisor. Nang maglaon, pinagnilayan ko ang sarili ko at napagtanto ko na madalas kong hinahaluan ang mga katotohanan ng mga kasinungalingan sa aking pang-araw-araw na pananalita. Maraming beses, kapag nag-uusisa ang superbisor tungkol sa gawain ko, hindi ko pa nasisiyasat ang sitwasyon o hindi ko pa ito natitingnan, pero nag-alala ako na kung sasabihin ko ang katotohanan, mamaliitin ako ng superbisor, kaya nagsisinungaling ako at sinasabi ko na siniyasat ko na ito o nagawa ko na. Habang mas pinag-iisipan ko ito, mas napagtatanto ko kung gaano karaming kasinungalingan ang sinasabi ko!

Kalaunan, nabasa ko ang isang sipi ng mga salita ng Diyos na labis na nakaantig sa akin. Sabi ng Diyos: “Sa kanilang pang-araw-araw na buhay, ang mga tao ay madalas na nagsasalita ng walang kabuluhan, mga kasinungalingan, at mga bagay na kamangmangan, kahangalan, at depensibo. Sinasabi nila ang karamihan sa mga bagay na ito dahil sa banidad at pride, upang bigyang kasiyahan ang mga sarili nilang ego. Inihahayag ng pagsasalita nila ng gayong mga kasinungalingan ang mga tiwaling disposisyon nila. Kung lulutasin mo ang mga tiwaling elementong ito, madadalisay ang puso mo, at unti-unti kang magiging mas malinis at tapat. Sa katotohanan, alam ng mga tao kung bakit sila nagsisinungaling. Dahil sa pansariling pakinabang at pride, o para sa banidad at katayuan, sinusubukan nilang makipagkompetensiya sa iba at magpanggap. Gayunman, sa huli, ang kasinungalingan nila ay ibinubunyag at inilalantad ng iba, at napapahiya sila, at nasisira ang dignidad at karakter nila. Ang lahat ng ito ay dulot ng sobra-sobrang kasinungalingan. Masyado nang dumami ang mga kasinungalingan mo. Ang bawat salitang sinasabi mo ay may halo na at hindi sinsero, at ni isa ay hindi maituturing na totoo o matapat. Kahit na hindi mo nararamdamang napahiya ka kapag nagsisinungaling ka, sa kaibuturan, nakakaramdam ka ng kahihiyan. Inuusig ka ng konsensiya mo, at mababa ang pagtingin mo sa sarili mo, iniisip na, ‘Bakit nabubuhay ako nang kahabag-habag? Ganoon ba kahirap ang magsalita ng katotohanan? Kailangan bang magsinungaling ako para sa pride ko? Bakit sobrang nakakapagod ang buhay ko?’ Hindi mo kailangang mamuhay nang nakakapagod. Kung makakapagsagawa ka bilang isang matapat na tao, magagawa mong mamuhay nang magaan, malaya, at maalwan. Gayunman, pinili mong itaguyod ang pride at banidad mo sa pamamagitan ng pagsisinungaling. Bunga nito, nakakapagod at miserable ang pag-iral mo, na ikaw mismo ang may gawa. Maaaring magkaroon ng pakiramdam ng pagmamalaki ang isang tao sa pamamagitan ng pagsisinungaling, ngunit ano ba ang pakiramdam ng pagmamalaki? Ito ay isang bagay lang na walang kabuluhan, at ganap na walang halaga. Ang pagsisinungaling ay nangangahulugan ng pagkakanulo ng iyong karakter at dignidad. Tinatanggalan nito ng dignidad at karakter ang isang tao; hindi ito nakalulugod sa Diyos, at kinasusuklaman Niya ito. Ito ba ay kapaki-pakinabang? Hindi. Ito ba ang tamang landas? Hindi. Ang mga taong madalas na nagsisinungaling ay namumuhay alinsunod sa mga satanikong disposisyon nila; namumuhay sila sa ilalim ng kapangyarihan ni Satanas. Hindi sila namumuhay sa liwanag, ni hindi rin sila namumuhay sa presensya ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Inilalantad ng Diyos na kapag ang isang tao ay nagsisinungaling, nababagabag siya at ang puso niya ay nababalot ng pagkabalisa at pagkakonsensiya, pero dahil hindi niya maisantabi ang kanyang reputasyon at mga interes, madalas siyang namumuhay nang nasisilo ni Satanas, nagsisinungaling at nanlilinlang. Masyado kong kinagigiliwan ang aking reputasyon at katayuan. Nang tanungin ako ng superbisor kung naibuod at naorganisa ko na ba ang mga teknikal na paglihis, bagaman malinaw na hindi ko nagawa ito, natakot ako na kung sasahihin ko iyon, maaapektuhan ang magandang impresyon ng superbisor sa akin, kaya, nagsinungaling ako at sinabi kong nagawa ko ang dapat kong gawin. Napagtanto ko na nagsisinungaling at nanlilinlang ako, at alam kong dapat kong isagawa ang pagiging isang matapat na tao, pagiging bukas at paglalantad ng sarili ko ayon sa mga salita ng Diyos. Pero hindi ko pa rin maisantabi ang pride at katayuan ko, at dahil natakot ako na lalo akong mamaliitin ng superbisor kung ihahayag ko ang katotohanan, binalewala ko ang pakiramdam ng pagkakonsensiya at patuloy kong itinago ang mga katunayan. Walang kahihiyan akong nagsinungaling alang-alang sa aking reputasyon at katayuan. at alam na alam ko ang katotohanan pero hindi ko ito isinagawa. Talagang kinasuklaman at kinapootan ng Diyos ang pag-uugali ko!

Kalaunan, nabasa ko ang isa pang sipi ng mga salita ng Diyos: “Ang pagkatao ng mga anticristo ay hindi matapat, ibig sabihin ay hindi sila nagpapakatotoo kahit kaunti. Lahat ng sinasabi at ginagawa nila ay may karumihan at nagtataglay ng sarili nilang mga intensiyon at layon, at nakatago sa lahat ng ito ang kanilang mga hindi masabi at napakasamang panlalansi at pakana. Kaya naman ang mga salita at kilos ng mga anticristo ay lubos na kontaminado at punong-puno ng kawalang-katotohanan. Gaano man sila magsalita, imposibleng malaman kung alin sa kanilang mga sinasabi ang totoo, alin ang hindi totoo, kung alin ang tama, at alin ang mali. Ito ay dahil hindi sila matapat, at ang kanilang isipan ay lubhang komplikado, puno ng mga mapanlinlang na pakana at sagana sa mga panlalansi. Wala silang sinasabi nang prangkahan. Hindi nila sinasabi na ang isa ay isa, ang dalawa ay dalawa, ang oo ay oo, at ang hindi ay hindi. Sa halip, sa lahat ng bagay, paligoy-ligoy sila at pinag-iisipang mabuti nang ilang beses ang mga bagay-bagay sa kanilang isipan, pinag-aaralan ang mga kahihinatnan, tinitimbang ang mga pakinabang at kawalan mula sa bawat anggulo. Pagkatapos, binabago nila ang gusto nilang sabihin gamit ang wika kaya lahat ng sinasabi nila ay medyo masalimuot sa pandinig. Ang matatapat na tao ay hindi nauunawaan kailanman ang kanilang sinasabi at madali nilang malinlang at maloko ang mga ito, at sinumang nakikipag-usap at nakikipag-ugnayan sa gayong mga tao ay napapagod at nahihirapan. Hindi nila sinasabi kailanman na ang isa ay isa at ang dalawa ay dalawa, hindi nila sinasabi kailanman ang kanilang iniisip, at hindi nila inilalarawan kailanman ang mga bagay-bagay sa kung ano talaga ang mga ito. Lahat ng sinasabi nila ay hindi maarok, at ang mga layon at intensiyon ng kanilang mga kilos ay napakakomplikado. Kung malantad ang katotohanan—kung mahalata sila ng ibang mga tao, at mabisto sila—agad silang nagtatahi ng isa pang kasinungalingan para makalusot. Ang ganitong uri ng tao ay madalas magsinungaling, at matapos magsinungaling, kailangan nilang magsinungaling ulit para suportahan ang kasinungalingan. Nililinlang nila ang iba para itago ang kanilang mga intensiyon, at nag-iimbento sila ng lahat ng uri ng pagdadahilan at pangangatwiran para suportahan ang kanilang mga kasinungalingan, kaya hirap na hirap ang mga tao na masabi kung ano ang totoo at ano ang hindi, at hindi alam ng mga tao kung kailan sila nagsasabi ng totoo, lalo nang hindi alam ng mga ito kung kailan sila nagsisinungaling. Kapag nagsisinungaling sila, hindi sila namumula o kumukurap, na para bang nagsasabi sila ng totoo. Hindi ba’t ibig sabihin nito na palagian silang nagsisinungaling?” (Ang Salita, Vol. IV. Paglalantad sa mga Anticristo. Ikaapat na Ekskorsus). Inilalantad ng Diyos na palaging nagsasalita ang mga anticristo ng kanilang sariling mga intensiyon at pakay, at nakatago sa loob ng lahat ng ito ang mga napakasamang pakana. Sa malalaki o maliliit na usapin, para makamit ang sarili nilang mga layon, pinoproseso muna nila ang kanilang mga salita sa kanilang isipan, at sinasabi ang anumang makakabuti para sa kanila. Ipinapakita nito na sa kanilang diwa, nakagawian na ng mga anticristo na magsinungaling. Madalas akong nagsisinungaling sa aking buhay at gawain. Nang magtanong ang superbisor ko tungkol sa aking gawain, kahit na malinaw na hindi ko ito nagawa, natakot ako na ang pagsasabi ng totoo ay makakaapekto sa aking reputasyon at katayuan, kaya nagsinungaling ako at sinabi kong nagawa ko ito. Minsan kapag hindi ako pamilyar kung kumusta na ang gawain, kapag sinusubaybayan ito ng superbisor, iniuulat ko ang sitwasyon na natingnan ko noon na para bang ito ang kasalukuyang sitwasyon. Kahit tungkol sa maliliit na bagay, kapag tinatanong ako ng nakapareha kong brother o ng superbisor, nagsisinungaling ako. Namumuhay ako ayon sa aking mapanlinlang na disposisyon, paulit-ulit na pinag-iisipan ang mga bagay-bagay bago magsabi ng kahit ano, at pagkatapos magsinungaling, namumuhay ako sa takot na malantad ang mga kasinungalingan, kaya, mabilis akong nag-iisip ng mga paraan para pagaanin o pagtakpan ang mga ito. Sa pagninilay-nilay sa lahat ng iba’t ibang kahiya-hiyang pag-uugali ko pagkatapos ng bawat kasinungalingan, nakita ko na isa lang akong mapanlinlang na tao na hindi kayang mamuhay sa liwanag. Hinihingi ng Diyos na maging matapat na tao tayo, at magsalita at kumilos ayon sa mga katunayan. Ang mga salita natin ay dapat na nakaayon sa mga katunayan, at dapat nating ipahayag kung ano ang nasa mga puso natin. Pero sa palaging pagsisinungaling at panlilinlang, hindi ba’t sinusubukan kong linlangin ang Diyos? Naalala ko na sinabi ng Panginoong Jesus: “Kayo ay sa inyong amang diyablo, at ang mga nasa ng inyong ama ay inyong gagawin. Siya ay isang mamamatay-tao buhat pa noong una, at hindi nananatili sa katotohanan, sapagkat walang katotohanan sa kanya. Kapag nagsasalita siya ng kasinungalingan, ay nagsasalita siya ng sa sarili niya: sapagkat siya ay isang sinungaling, at ama nito” (Juan 8:44). Ang ibinubunyag ko ay isang maladiyablong disposisyon. Sinisiyasat ng Diyos ang lahat ng bagay. Ang mga kasinungalingan kong ito ay pansamantala lang na makakapanlinlang ng mga tao, at sa malao’t madali, malalantad ang mga ito. Kung hindi ako magsisisi, kung gayon, sa oras na masira ang aking integridad at dignidad, magiging isa na akong ganap at lubos na sinungaling. Pagkatapos ay naalala ko ang sinabi ng Panginoong Jesus: “Katotohanang sinasabi Ko sa inyo, ‘Malibang kayo’y magsipanumbalik, at maging tulad sa maliliit na bata, sa anumang paraan ay hindi kayo magsisipasok sa kaharian ng langit’” (Mateo 18:3). Sinasabi rin ng Makapangyarihang Diyos: “Dapat mong malaman kung anong uri ng mga tao ang Aking nais; yaong mga hindi dalisay ay hindi pinapayagang makapasok sa kaharian, yaong mga hindi dalisay ay hindi pinahihintulutang dungisan ang banal na lupain. Bagama’t maaaring marami kang nagawang gawain, at gumawa ka sa loob ng maraming taon, sa huli kung kalunos-lunos pa rin ang iyong karumihan, hindi katanggap-tanggap sa batas ng Langit na nais mong pumasok sa Aking kaharian!” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Ang disposisyon ng Diyos ay matuwid at banal, at tanging ang matatapat sa puso nila ang makakapasok sa kaharian ng Diyos. Kung sa pagtatapos ng gawain ng Diyos ay isa pa rin akong taong nagsisinungaling, tiyak na malilipol ako kasama ng mga diyablo at Satanas. Binibigyan pa rin ako ng Diyos ng pagkakataong magsisi, at kailangan kong isagawa ang pagiging isang matapat na tao.

Kalaunan, nabasa ko ang isang sipi ng mga salita ng Diyos na nakatulong sa akin na maunawaan kung paano tratuhin nang tama ang mga paglihis at mga isyu na lumilitaw sa gawain ko. Sabi ng Diyos: “Kung, matapos makagawa ng pagkakamali, matatrato mo ito nang tama, at mapapayagan mo ang lahat ng iba pa na pag-usapan ito, na pinahihintulutan ang kanilang komentaryo at pagkilatis dito, at kaya mong magtapat tungkol dito at himayin ito, ano ang magiging opinyon ng lahat sa iyo? Sasabihin nila na isa kang matapat na tao, dahil bukas ang puso mo sa Diyos. Sa pamamagitan ng iyong mga kilos at pag-uugali, makikita nila ang nasa puso mo. Ngunit kung susubukan mong magkunwari at linlangin ang lahat, liliit ang tingin sa iyo ng mga tao, at sasabihin nila na hangal ka at hindi matalino. Kung hindi mo susubukang magkunwari o pangatwiranan ang sarili mo, kung kaya mong aminin ang iyong mga pagkakamali, sasabihin ng lahat na matapat ka at matalino. At ano ang ikinatalino mo? Ang lahat ng tao ay nagkakamali. Ang lahat ng tao ay may mga pagkukulang at kapintasan. At ang totoo, lahat ng tao ay may magkakaparehong tiwaling disposisyon. Huwag mong isipin na mas marangal, perpekto, at mabait ka kaysa sa iba; lubos na pagiging hindi makatwiran iyan. Sa sandaling malinaw na sa iyo ang mga tiwaling disposisyon ng mga tao at ang diwa at totoong hitsura ng kanilang katiwalian, hindi mo na susubukang pagtakpan ang sarili mong mga pagkakamali, ni hindi mo isusumbat ang pagkakamali ng ibang tao sa kanila—mahaharap mo nang tama ang dalawang ito. Saka ka lamang magkakaroon ng kabatiran at hindi gagawa ng mga kahangalan, na siyang ikatatalino mo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Ipinaunawa sa akin ng mga salita ng Diyos na dapat kong tratuhin nang tama ang mga problema ko kapag hindi nagagawa nang maayos ang gawain ko o kapag nagkakamali ako, at na dapat akong maging bukas at ilantad ang sarili ko sa lahat, at dapat kong tanggapin ang patnubay at tulong nila. Ito ang ginagawa ng isang matalinong tao. Sa pagninilay-nilay, napagtanto ko na kapag hindi ko nagawa nang maayos ang gawain ko at nagtatanong ang iba tungkol dito, palagi akong nag-aalala na kung sasabihin ko ang totoo, mamaliitin nila ako. Pero sa realidad, hindi ito ang kaso. Halimbawa, ngayong buwan, hindi ko napamunuan ang lahat na matuto ng mga kasanayan, pero nang malaman ito ng superbisor, hindi niya ako sinisi o minaliit. Sa halip, nakipagbahaginan siya sa akin tungkol sa kahalagahan ng pagkatuto ng mga kasanayan at matiyaga niya akong tinulungan. Pero nag-alala ako na mamaliitin ako ng iba kung mabubunyag ang mga pagkukulang ko. Sa mga katunayang nasa harap ko mismo, nakita ko na masyado akong nag-iisip at talagang mapanlinlang ako. Ang lahat ng tao ay may mga pagkukulang at kakulangan sa kanilang mga tungkulin, pero kung patuloy akong magtatakip, magsisinungaling, at makikibahagi sa panlilinlang, hindi hinahayaan ang iba na makita ang mga pagkukulang ko, kung gayon, sa paglipas ng panahon, makikilatis ng aking mga kapatid ang mga kasinungalingan at panlilinlang ko, at ilalantad at itatakwil nila ako. Higit pa roon, malamang na alam ng ilang tao ang tungkol sa mga isyu ko, kaya sa totoo lang, nililinlang ko lang ang sarili ko at sadyang binabalewala ang mga problema. Ang kailangan kong gawin ay harapin nang tama ang mga pagkukulang ko, at mahinahong harapin ang mga problema sa gawain ko. Kung ang gayong problema ay isang pansamantalang pagkalingat, dapat ko itong ayusin kaagad, at kung isa itong usapin ng pagiging pabaya sa mga tungkulin ko, dapat akong maging bukas at ilantad ang sarili ko sa lahat, at pagnilayan at kilalanin ang sarili ko. Ito ang ginagawa ng isang matalinong tao.

Nabasa ko ang isang sipi ng mga salita ng Diyos, at naunawaan ko kung paano lutasin ang isyu ng pagsisinungaling at pagiging mapanlinlang. Sabi ng Diyos: “Kadalasan ay mayroong mga hangarin sa likod ng mga kasinungalingan ng mga tao, ngunit mayroong ilang kasinungalingang walang anumang nakatagong hangarin, hindi rin sadyang ipinlano ang mga iyon. Sa halip, likas lang na lumalabas ang mga iyon. Ang gayong mga kasinungalingan ay madaling lutasin; ang mga kasinungalingang may nakatagong hangarin ang mahirap lutasin. Ito ay dahil nagmumula ang mga hangaring ito sa kalikasan ng isang tao at kumakatawan ang mga ito sa pandaraya ni Satanas, at ang mga ito ay mga hangaring sadyang pinipili ng mga tao. Kung hindi minamahal ng isang tao ang katotohanan, hindi niya magagawang maghimagsik laban sa laman—kaya dapat siyang manalangin sa Diyos at umasa sa Kanya, at hanapin ang katotohanan para lutasin ang isyu. Pero ang pagsisinungaling ay hindi ganap na nalulutas lahat nang agad-agad. Magkakaroon ng paminsan-minsang pagbalik sa dati, maging ng marami pa ngang pagbalik sa dati. Normal na sitwasyon ito, at basta’t nilulutas mo ang bawat kasinungalingang sinasabi mo, at ipinagpapatuloy ito, darating ang araw na malulutas mo ang lahat ng mga ito. Ang paglutas sa pagsisinungaling ay isang pangmatagalang labanan: Kapag lumabas ang isang kasinungalingan, pagnilayan mo ang iyong sarili, at pagkatapos ay manalangin ka sa Diyos. Kapag may isa pang lumabas, pagnilayan mo ang iyong sarili at manalangin ka muli sa Diyos. Kapag mas nananalangin ka sa Diyos, mas lalo mong kapopootan ang iyong tiwaling disposisyon, at mas lalo kang mananabik na isagawa ang katotohanan at isabuhay ito. Sa gayon, magkakaroon ka ng lakas na talikuran ang mga kasinungalingan. Pagkatapos ng isang panahon ng gayong karanasan at pagsasagawa, makikita mo na nabawasan na ang mga kasinungalingan mo, na namumuhay ka na nang mas mapayapa, at na hindi mo na kailangang magsinungaling o pagtakpan pa ang iyong mga kasinungalingan. Bagamat maaaring hindi ka gaanong magsasalita araw-araw, ang bawat pangungusap ay magmumula sa puso at magiging taos, nang may napakakaunting kasinungalingan. Ano kaya ang pakiramdam ng mamuhay nang ganoon? Hindi ba’t magiging maluwag at magaan ito sa pakiramdam? Hindi ka pipigilan ng iyong tiwaling disposisyon at hindi ka matatali rito, at kahit papaano ay magsisimula ka nang makakita ng mga resulta ng pagiging isang matapat na tao. … Siyempre pa, maaaring may ilan sa inyo na, kapag nagsimula kayong magsagawa, ay mapapahiya pagkatapos magsalita ng matatapat na salita at maglantad ng inyong sarili. Mamumula ang inyong mukha, mahihiya kayo, at matatakot kayong mapagtawanan ng iba. Ano ang dapat ninyong gawin, kung gayon? Kailangan pa rin ninyong manalangin sa Diyos at hilingin na bigyan Niya kayo ng lakas. Sabihin mo na: ‘O Diyos, gusto ko pong maging isang matapat na tao, ngunit natatakot po akong pagtawanan ako ng mga tao kapag sinabi ko ang totoo. Hinihiling ko po na iligtas Mo ako mula sa gapos ng aking satanikong disposisyon; hayaan Mo po akong mamuhay sa Iyong mga salita, at mapalaya.’ Kapag nagdasal ka nang ganito, magkakaroon ng higit na liwanag sa puso mo, at sasabihin mo sa sarili mo: ‘Mabuting isagawa ito. Ngayon, naisagawa ko na ang katotohanan. Sa wakas, naging isang matapat na tao rin ako.’ Habang nagdarasal ka nang ganito, bibigyang liwanag ka ng Diyos. Gagaawa ang Diyos sa puso mo, at aantigin ka Niya, tinutulutan kang pahalagahan kung ano ang pakiramdam ng maging isang tunay na tao. Ganito dapat isagawa ang katotohanan. Sa pinakasimula ay wala kang landas, ngunit sa pamamagitan ng paghahanap sa katotohanan ay makahahanap ka ng landas” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Mula sa mga salita ng Diyos, nakahanap ako ng landas ng pagsasagawa. Kapag nagsasalita ako at gusto kong maging mapanlinlang para protektahan ang pride at reputasyon ko, dapat akong magdasal sa Diyos kaagad at tanggapin ang Kanyang pagsisiyasat. Dapat akong sadyang maghimagsik laban sa sa aking sarili at humiling sa Diyos sa Kanyang pagsaway at pagdidisiplina. Kapag dumating ang mga oras kung saan natagpuan kong nagsinungaling ako o nadumihan ko ang mga katunayan, Dapat akong magdasal sa Diyos, isantabi ko ang aking pride para isagawa ang pagiging isang matapat na tao, at maging bukas at ilantad ang sarili ko sa mga kapatid, nang sa gayon ay mahimay namin ang mga intensyon ko. Kalaunan, sadya akong nagsimulang magsagawa ayon sa mga salita ng Diyos. Isang beses, hiniling sa akin ng superbisor na ipatupad ang isang gampanin at paulit-ulit niya akong pinaalalahanan. Kalaunan, tinanong ako ng superbisor tungkol sa pagpapatupad at napagtanto ko na nakalimutan kong ipatupad ang gampaning ito. Naisip ko, “Kung sasabihin ko ang totoo, ano ang iisipin ng superbisor sa akin? Hindi kaya niya ako tatawaging hindi maaasahan at hindi mapagkakatiwalaan? O dapat bang sabihin ko na lang na naipatupad ko ito?” Nang ibuka ko ang bibig ko para magsinungaling, napagtanto ko na magiging mapanlinlang na naman ako, kaya nagdasal ako sa Diyos sa puso ko, “Diyos ko, nagtatanong ang superbisor tungkol sa gawain ko, at gusto ko na namang magsinungaling. Diyos ko, ayaw ko nang mamuhay ayon sa aking mapanlinlang na disposisyon at ayaw ko nang magsinungaling sa mga kapatid ko. Handa akong magsumikap na maging isang matapat na tao, at hinihiling ko na bigyan Mo ako ng resolusyon na isagawa ang katotohanan at maghimagsik laban sa aking maling intensiyon.” Pagkatapos magdasal, mas kumalma ako at sinabi ko sa superbisor na nakalimutan kong ipatupad ang gampanin. Pagkatapos, nakipagbahaginan sa akin ang superbisor at ginabayan ako sa isyung ito, at napagtanto ko na isa itong paglihis sa gawain ko at handa akong itama ito.

Sa pamamagitan ng karanasang ito, nagkaroon ako ng kaunting pagkaunawa sa mapanlinlang na disposisyon sa likod ng aking pagsisinungaling at panlilinlang, at nakahanap ako ng ilang paraan para malutas ang aking pagsisinungaling at maging isang matapat na tao. Salamat sa Diyos!


48. Paano Nakapagbigay ng Pakinabang sa Akin ang Pagtanggap ng Patnubay at Tulong

Ni Zhou Yun, Tsina

Noong Setyembre ng 2023, napili akong maglingkod bilang isang mangangaral at inatasang mamuno sa mga gawain sa ilang mga iglesia. Matapos ang mahigit dalawang buwan ng paggawa sa mga iglesiang ito, bumuti lahat ang buhay iglesia at gawain ng pagdidilig sa mga baguhan, kaya inanyayahan ako ng nakatataas na lider ko na makipagpalitan ng mga ideya sa magagandang landas ng pagsasagawa. Medyo nasiyahan ako sa sarili ko at naramdaman ko na natupad ko ang ilang tunay na gawain. Gayumpaman, sa pagtatapos ng Nobyembre, napansin ko na kaunti ang naging paglago sa gawain ng ebanghelyo, kaya ibinuod ko ang ilan sa mga problemang mayroon sa gawaing iyon at pagkatapos ay ibinahagi ko sa ilang mga lider ng pangkat ng mga taga-ebanghelyo ang mga ideya at mungkahi ko tungkol sa mga problemang iyon. Nagbahagi rin ako sa kanila ng tungkol sa layunin ng Diyos nang sa gayon ay masigasig nilang maipangaral ang ebanghelyo. Matapos kong italaga ang gawain, naramdaman ko na sapat na ang ginawa ko, at na detalyado ang ginawa ko, kaya hindi nagtagal ay naging abala (na) ako sa ibang bagay. Makalipas ang ilang araw, nang tanungin ko ang mga lider ng pangkat tungkol sa paglago nila sa gawain ng ebanghelyo, nabigong tumugon ang ilan, habang sinasabi ng iba na ilang araw pa bago sila makipagkita sa mga manggagawa ng ebanghelyo. Nang makita na nakikipagtulungan ang ilan sa mga lider ng pangkat, hindi na ako nag-abala pang suriin ang usapin at unawain ang mga detalye ng sitwasyon. Makalipas ang higit sampung araw, sumulat sa akin ang nakatataas na lider ko, nagtatanong sa akin tungkol sa paglago ng gawain ng ebanghelyo, bakit hindi ito naging epektibo, kung paano nakikipagtulungan ang mga manggagawa ng ebanghelyo at kung ano ang mga tunay na isyu na nalutas ko. Dahil hindi ako nakatanggap ng mga liham mula sa mga lider ng pangkat, hindi naging klaro sa akin ang tungkol sa mga detalye ng paglago ng gawain ng ebanghelyo, kaya tumugon ako sa nakatataas na lider, nagsasabi na magbibigay ako ng isang buong ulat sa sandaling matanggap ko ang mga liham mula sa mga lider ng pangkat. Pagkatapos noon, pinilit ko ang mga lider ng pangkat na iulat ang mga resulta nila sa akin. Gayumpaman, pagkatapos ng pagpilit sa kanila nang ilang beses, hindi pa rin sila tumugon sa akin at nagalit ako, iniisip na nagiging sobrang iresponsable sila sa mga tungkulin nila. Habang sunud-sunod ang pagdating ng mga liham mula sa lider ko na nagtatanong tungkol sa paglago ng gawain, lalo akong nabalisa, pero naramdaman ko na wala akong magagawa dahil hindi tumutugon sa mga liham ko ang mga lider ng pangkat. Sinabi ko sa lider ko na hindi tumutugon sa mga liham ko ang mga lider ng pangkat, para malaman niya na ang problema ay nasa mga ito at wala sa akin.

Mabilis na tumugon sa akin ang lider ko, nagtatanong kung nauunawaan ko ba ang mga aktuwal na isyu at mga paghihirap ng mga lider ng pangkat at nagsasabi sa akin na sa pamamagitan ng pagsusuri sa gawain ko sa pamamagitan ng liham ko, mukhang hindi ko gaanong pinag-isipan at pinagsikapan ang tungkulin ko. Nang mabigo kaming makakuha ng mga resulta sa gawain namin, sinisi ko na lang ang ibang tao at hindi ko pinagnilayan ang mga sarili kong isyu. Sinabi rin niya na sa tuwing nanghihingi (ako) ng follow up sa gawain, minamadali ko lang ang mga lider ng pangkat para makakuha ng mga resulta at hindi ko inaalam ang mga aktuwal na isyu at binibigyan ang mga tao ng mga tiyak na landas ng pagsasagawa para makatulong na harapin ang mga isyu nila, walang paraan para makamit namin ang mga resulta sa gawain namin. Naging medyo mapanlaban ako nang mabasa ko ang liham niya, iniisip na, “Gusto kong gawin nang maayos ang gawain, nakikilahok ako sa gawain ng ebanghelyo at nagsusulat ako ng mga liham at nakikipagbahaginan ako sa mga lider ng pangkat tungkol sa mga kalagayan nila, hinihimok sila na makipag-ugnayan kaagad kung mahaharap sila sa anumang mga paghihirap. Kung hindi nila sinasabi sa akin kung ano ang mga isyu nila, anong gagawin ko? Nagkaroon ng mga paghinto sa gawain sa mga iglesing ito dati dahil sa mga malawakang pag-aresto, pero mahigit dalawang buwan lang pagkatapos kong dumating, nagkaroon na ng mga pagbuti sa lahat ng mga aspekto ng gawain. Sa tingin ko ipinapakita nito na maayos na ang takbo ng ginagawa ko ng mabuti, pero gusto mo na magnilay ako? Talagang hindi ko lang matanggap ang ganitong klase ng pagbabahaginan.” Noong panahong iyon, pakiramdam ko ay hindi ako tinrato nang tama, ayaw kong sumunod at madalas nakikipagtalo. Habang mas nag-iisip ako, nagiging mas negatibo ako at pakiramdam ko ay talagang hindi ko magagawa ang tungkuling iyon. Napagtanto ko na nasa isang maling kalagayan ako, pero hindi ko lang talaga maialis ang sarili ko rito at hindi ko alam kung ano ang dapat kong matutuhan mula sa sitwasyong ito. Kinalaunan, nagdasal ako sa Diyos, hinihiling sa Kanya na gabayan ako para maunawaan ang layunin Niya. Natagpuan ko ang isang sipi ng mga salita ng Diyos na binanggit sa isang video ng patotoong batay sa karanasan na malaki ang kaugnayan sa kalagayan ko ngayon. Sabi ng Makapangyarihang Diyos: “Ang ilang tao ay nahaharap sa pagpupungos habang ginagawa nila ang kanilang tungkulin, at sinasabi nila na: ‘Dahil limitado lang ang aking mga abilidad, gaano ba talaga karami ang kaya kong gawin? Wala akong gaanong nauunawaan, kaya kung gusto kong gawin nang maayos ang trabahong ito, hindi ba’t kailangan kong matuto habang gumagawa ako? Magiging madali ba iyon para sa akin? Hindi lang talaga naiintindihan ng Diyos ang mga tao; hindi ba’t pamimilit ito sa isang tao na gumawa ng isang bagay na hindi nito kaya? Hayaang gawin ito ng isang taong mas higit na nakakaunawa kaysa sa akin. Ganito lang ang magagawa ko—hindi ko kayang gawin ang higit pa rito.’ Karaniwang sinasabi at iniisip ng mga tao ang mga ganoong bagay, tama ba? (Tama.) Magagawang aminin iyon ng lahat. Walang taong perpekto, at walang sinuman ang anghel; ang mga tao ay hindi nabubuhay nang nag-iisa. Ang bawat tao ay may ganitong mga kaisipan at mga pagbubunyag ng katiwalian. Ang bawat isa ay may kakayahang ibunyag ang mga bagay na ito at mamuhay nang madalas sa mga kalagayang ito, at hindi nila ito sinasadya; hindi nila maiwasang mag-isip nang ganito. Bago may anumang mangyari sa kanila, ang mga tao ay medyo may normal na kalagayan, ngunit naiiba ang mga bagay kapag may nangyayari sa kanila—napakadaling natural na ibunyag nila ang negatibong kalagayan, nang walang hadlang o pagpigil, at nang walang pang-uudyok o panunulsol ng iba; hangga’t ang mga bagay na kanilang kinakaharap ay hindi naaayon sa kanilang sariling kagustuhan, nabubunyag ang mga tiwaling disposisyong ito sa lahat ng oras at lugar. Bakit lumalabas ang mga ito sa lahat ng oras at lugar? Nagpapatunay ito na ang mga tao ay may ganitong uri ng tiwaling disposisyon at tiwaling kalikasan sa loob nila. Ang mga tiwaling disposisyon ng mga tao ay hindi iginigiit sa kanila ng iba, hindi rin ikinikintal sa kanila ng iba ang mga ito, lalong hindi itinuturo, inuudyok, o isinusulsol ng iba ang mga ito; sa halip, ang mga tao mismo ang nagtataglay ng mga ito. Kung hindi lulutasin ng mga tao ang mga tiwaling disposisyong ito, hindi sila mamumuhay sa tama at positibong kalagayan” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). Sinasabi ng Diyos na kapag ang mga tao ay hindi nahaharap sa mga isyu, madalas sila ay may normal na kalagayan, pero sa sandaling hindi umayon ang mga bagay-bagay sa kanilang mga kuru-kuro, hindi nila maiwasang magsimulang ibunyag ang kanilang mga paglaban, pagiging suwail, at kawalang-kasiyahan. Ang mga ito ay mga isyu sa kalikasan ng mga tao. Matapos kong basahin ang mga salita ng Diyos, pinag-isipan ko ang mga ito sa liwanag ng sarili kong kalagayan. Nang sabihin ng lider ko ang kakulangan ko ng pagsisikap at pag-iisip sa gawain ng ebanghelyo at ang kabiguan kong gumawa ng tunay na gawain, pakiramdam ko ay hindi ako tinrato nang tama at lumalaban ako at inisip ko na iyon (na) ang pinakamainam na magagawa ko. Nakilahok ako sa gawain at nakipagbahaginan ako sa mga lider ng pangkat tungkol sa mga kalagayan nila at wala lang akong magawa dahil hindi sila nag-ulat ng mga kasalukuyang sitwasyon nila. Naramdaman kong hindi lang talaga nauunawaan ng lider ko ang sitwasyon ko. Nabuhay ako sa isang kalagayan ng masidhing pakikipagtalo, na nagpakita na hindi ko tinatanggap ang katotohanan. Nang makita kung gaano kalubha ang kalikasan ng problema ko, nanalangin ako sa Diyos, “O, Diyos ko, alam kong walang sinuman ang nagsisikap na pahirapan ako sa pamamagitan ng pagpupungos sa akin at ito ay may pahintulot Mo. Alam kong may mga bagay na dapat kong pagnilayan at danasin, pero hindi ko gaanong maunawaan kung ano ang mga ito sa ngayon. Nawa’y bigyang-liwanag at gabayan Mo ako para maunawaan ang sarili ko at matuto ng mga aral mula sa bagay na ito.”

Pagkatapos nito, nakita ko ang siping ito ng mga salita ng Diyos: “Anuman ang mga sitwasyong nagiging dahilan para pungusan ang isang tao, ano ang pinakamahalagang saloobing dapat taglayin ukol dito? Una, dapat mong tanggapin ito. Sinuman ang pumupungos sa iyo, anuman ang dahilan, hindi mahalaga kung malupit man ang dating nito, o anuman ang tono at pananalitang ginagamit, dapat mong tanggapin ito. Pagkatapos, dapat mong aminin ang nagawa mong mali, ang tiwaling disposisyon na ipinakita mo, at kung kumilos ka ba alinsunod sa mga katotohanang prinsipyo. Unang-una sa lahat, ito ang saloobing dapat mong taglayin. At taglay ba ng mga anticristo ang gayong saloobin? Hindi; mula simula hanggang katapusan, ang saloobing inilalabas nila ay paglaban at pag-ayaw. Sa ganoong saloobin, kaya ba nilang maging tahimik sa harap ng Diyos at mapagpakumbabang tanggapin ang pagpupungos? Hindi, hindi nila kaya. Ano ang gagawin nila, kung gayon? Una sa lahat, pilit silang makikipagtalo at mangangatwiran, na ipinagtatanggol at ipinaliliwanag ang mga maling nagawa nila at ang tiwaling disposisyong nailantad nila, sa pag-asang makuha ang pag-unawa at pagpapatawad ng mga tao, upang hindi na nila kailangang managot o tumanggap ng mga salitang pumupungos sa kanila. Ano ang saloobing ipinapakita nila kapag nahaharap sila sa pagkakapungos? ‘Wala akong kasalanan. Wala akong nagawang mali. Kung nagkamali ako, may dahilan iyon; kung nagkamali ako, hindi ko iyon sinadya, hindi ako dapat managot para doon. Sino ang hindi nakagagawa ng ilang pagkakamali?’ Sinasamantala nila ang mga pahayag at pariralang ito, ngunit hindi nila hinahanap ang katotohanan, ni hindi nila kinikilala ang mga pagkakamaling nagawa nila o ang mga tiwaling disposisyong naipakita nila—at talagang hindi nila inaamin ang kanilang layon at mithiin sa paggawa ng kasamaan. … Paano man inilalantad ng mga katunayan ang kanyang tiwaling disposisyon, hindi niya iyon kinikilala o tinatanggap, kundi patuloy siya sa kanyang pagsuway at paglaban. Anuman ang sabihin ng iba, hindi niya tinatanggap o kinikilala iyon, kundi iniisip niya na, ‘Tingnan natin kung sino ang mas magaling magsalita; tingnan natin kung sino ang mas mahusay na tagapagsalita.’ Ito ay isang uri ng saloobin ng pagtrato ng mga anticristo sa pagkakapungos” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Sa pamamagitan ng mga salita ng Diyos, napagtanto ko na kapag nahaharap ako sa pagpupungos, tulong at pagpapayo, ano mang uri ng saloobin at tono ang ginamit nila sa akin, at gaano man hindi hindi nakaayon sa mga kuru-kuro ko ang sinabi nila, kailangan kong tanggapin ito mula sa Diyos, magpasakop at pagnilayan ang mga isyu ko. Ito ang uri ng saloobin na dapat taglayin ng mga tao. Ang mga anticristo ay lumalaban, mahilig makipagtalo, suwail at ipinapasa pa ang sisi sa tuwing nahaharap sa pagpupungos, pagpapayo at tulong. Wala silang saloobin ng pagtanggap sa katotohanan man lang. Sa pagninilay ko nito sa liwanag ng sarili kong pag-uugali, noong sabihin ng lider ko ang mga isyu tungkol sa akin, lumaban ako at patuloy akong nakipagtalo sa kaibuturan ng puso ko, iniisip na nagbayad ako ng halaga at pinupungusan ako ng lider nang hindi niya nauunawaan ang sitwasyon. Labis kong naramdaman na hindi ako tinrato nang tama at nagawa ko na ang lahat ng magagawa ko. Nakaramdam ako ng pagiging mapanlaban, suwail at ibinubunyag ko ang disposisyon ng pagiging tutol sa katotohanan. Naisip ko kung paanong sa kabila ng pagtatalaga ng ilang gawain noong una, pagkatapos noon ay nabigo na akong aktuwal na makilahok at subaybayan ang gawain, minamadali ko lang ang mga tao para makakuha ng mga resulta nang hindi nag-aabalang unawain ang mga paghihirap o kalagayan ng mga manggagawa ng ebanghelyo. Sa pagsasagawa ng gawain ko sa ganitong paraan, nabigo akong tuparin ang responsabilidad ko. Nabigo rin akong malutas ang mga aktuwal na isyu—ito ay pagkabigong gawin ang tunay na gawain. Pinungusan ako ng lider dahil sa mga isyung kinahaharap ko, pero hindi ko tinanggap ang pagpupungos at lumaban pa nga, nakipagtalo at ipinasa ang responsabilidad sa ibang tao. Sa diwa, nabigo akong tanggapin ang katotohanan at sinalungat ko ang Diyos. Kapag hindi ako nagsisi at patuloy na nabuhay sa disposisyon ng katigasan ng kalooban na ito, sa huli ay magdudulot ito ng pagkasuklam at pagtitiwalag sa akin ng Diyos.

Kinalaunan, nakatagpo ako ng isa pang sipi ng mga salita ng Diyos: “Sa iglesia, may mga nag-iisip na ang labis na pagsisikap o ang paggawa ng ilang mapanganib na bagay ay nangangahulugang nakapagtipon sila ng merito. Sa katunayan, batay sa kanilang mga kilos, tunay na karapat-dapat silang purihin, subalit kasuklam-suklam at karima-rimarim ang kanilang disposisyon at saloobin sa katotohanan. Wala silang pagmamahal para sa katotohanan, kundi tutol sila sa katotohanan. Ginagawa silang kasuklam-suklam maging ng nag-iisang bagay na ito. Walang kuwenta ang gayong mga tao. Kapag nakikita ng Diyos na mahina ang kakayahan ng mga tao, na mayroon silang partikular na mga kapintasan, at may mga tiwaling disposisyon o isang diwang sumasalungat sa Kanya, hindi Siya naitataboy ng mga ito, at hindi sila inilalayo ng mga ito sa Kanya. Hindi iyon ang layunin ng Diyos, at hindi ito ang Kanyang saloobin sa tao. Hindi kinasusuklaman ng Diyos ang mahinang kakayahan ng mga tao, hindi Niya kinasusuklaman ang kanilang kahangalan, at hindi Niya kinasusuklaman ang pagkakaroon nila ng mga tiwaling disposisyon. Ano ang pinakakinasusuklaman ng Diyos sa mga tao? Iyon ay kapag tutol sila sa katotohanan. Kung tutol ka sa katotohanan, dahil lamang diyan, hindi matutuwa sa iyo ang Diyos kailanman. Nakataga iyan sa bato. Kung tutol ka sa katotohanan, kung hindi mo mahal ang katotohanan, kung ang saloobin mo sa katotohanan ay kawalang-malasakit, mapanghamak, at mapagmataas, o kinasusuklaman, nilalabanan, at tinatanggihan mo pa ito—kung ganito ang pag-uugali mo, lubos kang kasusuklaman ng Diyos, at wala ka nang pag-asa, hindi ka na maliligtas. Kung talagang mahal mo ang katotohanan sa puso mo, at sadyang medyo mahina lang ang kakayahan mo at wala kang kabatiran, medyo hangal, at madalas kang nagkakamali, ngunit hindi mo intensiyong gumawa ng masama, at nakagawa ka lamang ng ilang kahangalan; kung taos-puso kang handang makinig sa pagbabahagi ng Diyos sa katotohanan, at taos-puso kang nasasabik sa katotohanan; kung ang iyong saloobin sa pagtrato mo sa katotohanan at mga salita ng Diyos ay may sinseridad at pananabik, at kaya mong pahalagahan at itangi ang mga salita ng Diyos—sapat na ito. Gusto ng Diyos ang gayong mga tao. Kahit na medyo hangal ka kung minsan, gusto ka pa rin ng Diyos. Mahal ng Diyos ang puso mo na nananabik sa katotohanan, at mahal Niya ang iyong sinserong saloobin sa katotohanan. Kaya, may awa ang Diyos sa iyo at palaging nagkakaloob ng biyaya sa iyo. Hindi Niya iniisip ang iyong mahinang kakayahan o ang iyong kahangalan, ni hindi Niya iniisip ang iyong mga pagsalangsang. Dahil sinsero at masigasig ang iyong saloobin sa katotohanan, at tapat ang iyong puso, kung gayon, dahil sa pagiging totoo ng puso mo at ng saloobin mong ito—lagi Siyang magiging maawain sa iyo, at gagawa sa iyo ang Banal na Espiritu, at magkakaroon ka ng pag-asang maligtas. Sa kabilang banda, kung sa puso mo ay mapagmatigas ka at pinalalayaw mo ang sarili mo, kung tutol ka sa katotohanan, hindi kailanman nakikinig sa mga salita ng Diyos at sa lahat ng may kinalaman sa katotohanan, at mapanlaban ka at mapanghamak sa kaibuturan ng puso mo, ano kung gayon ang saloobin ng Diyos sa iyo? Pagkasuklam, pagkamuhi, at walang-humpay na poot” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Sinasabi ng Diyos na labis Niyang sineseryoso ang mga saloobin ng mga tao tungkol sa katotohanan. May ilang tao na karaniwang mukhang kayang magbayad ng halaga at medyo epektibo sa kanilang mga tungkulin, pero kapag naharap sa mga isyu, hindi nila tinatanggap at tutol pa nga sila sa katotohanan. Kinamumuhian ito ng Diyos. Sa pag-iisip sa nakalipas na dalawang buwan nang nagbayad ako ng halaga at nagkamit ng ilang mga resulta sa tungkulin ko, pakiramdam ko ay ginagawa ko na ang tunay na gawain at hindi na dapat ipinupunto pa ng lider ko ang aking mga isyu. Gayumpaman, napagtanto ko na tumitingin ang Diyos hindi lamang sa kung gaano nagdurusa ang isang tao, kung gaano karaming gawain ang nagawa nila o kung anong mga resulta ang nakamit nila, tinitingnan din Niya kung ano ang saloobin nila sa katotohanan at kung tinatanggap ba nila ang katotohanan. Kung, kapag mahaharap sa pagpupungos, patuloy ko itong lalabanan at hindi ito tatanggapin, at makikipagtalo at kikilos ako nang salungat sa Diyos, kamumuhian ako ng Diyos at hindi ko matatanggap ang gawain ng Banal na Espiritu. Nakita ko na ang pamumuhay sa disposisyon ng pagiging tutol sa katotohanan ay lubha talagang mapanganib. Talagang totoo na ang gawain ng ebanghelyo ay hindi epektibo sa kasalukuyan, kaya dapat kong tanggapin ang payo ng lider ko at aktuwal na lutasin ang mga problemang umiiral sa gawain ng ebanghelyo.

Sa kalagitnaan ng paghahanap ko, naalala ko ang isang sipi ng mga salita ng Diyos at hinanap ko ito. Sabi ng Diyos: “Hindi sila nakikilahok sa anumang tunay na gawain, hindi nagsusubaybay o nagbibigay ng direksyon at hindi sila nagsasagawa ng mga imbestigasyon o pagsasaliksik para malutas ang mga problema. Isinasakatuparan ba nila ang mga responsabilidad ng isang lider? Magagawa ba nang maayos ang gawain ng iglesia sa ganitong paraan? Kapag nagtatanong ang ang Itaas sa kanila para kumustahin ang gawain, sinasabi nila, ‘Normal ang lahat ng gawain ng iglesia. May isang superbisor na nangangasiwa sa bawat aytem ng gawain.’ Kung tatanungin pa tungkol sa kung may anumang mga problema sa gawain, itinutugon nila, ‘Hindi ko alam. Wala sigurong anumang mga problema!’ Ito ang saloobin ng isang huwad na lider sa gawain niya. Bilang isang lider, nagpapakita siya ng ganap na pagiging iresponsable sa gawaing itinalaga sa kanya; iniaatas ang lahat ng ito sa iba, nang walang pagsubaybay, mga pag-usisa, o pagtulong sa paglutas ng mga problema mula sa panig niya—nakaupo lang siya na parang walang pakialam na tagapag-utos. Hindi ba’t nagiging pabaya siya sa tungkulin niya? Hindi ba’t kumikilos siya na parang isang opisyal? Hindi gumagawa ng anumang partikular na gawain, hindi sumusubaybay sa gawain, hindi nilulutas ang mga tunay na problema—hindi ba’t pandekorasyon lang ang lider na ito? Hindi ba’t isa siyang huwad na lider? Ito ang perpektong halimbawa ng isang huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). Isiniwalat ng mga salita ng Diyos ang kasalukuyang kalagayan ko: Ang gawain ng ebanghelyo ay isa sa mga pangunahing gampaning sinusubaybayan ng mga lider at na responsabilidad ko, pero pagkatapos ng pagtatalaga ng gawain, naisip ko na ang gawain ng ebanghelyo ay responsabilidad ng mga lider ng pangkat. Inisip ko na puwede akong umupo na lang at maghintay sa kanila na makakuha ng mga resulta at hindi ako tumutok sa pag-unawa sa mga kalagayan ng mga lider ng pangkat o sa kung anong mga problema ang lumalabas habang ginagawa nila ang mga tungkulin nila. Gayumpaman, nang tanungin ako ng lider ko tungkol sa paglago sa gawain namin, sinabi ko na hindi pa nakatutugon sa akin ang mga lider ng pangkat. Malinaw na ako ang tagapamahala sa gawaing iyon, pero hindi ko isinama ang sarili ko sa detalyadong pagsusuri sa paglago ng gawain at gumamit ako ng hindi direktang pamamaraan. Hindi ba ito pag-uugali ng isang huwad na lider? Sa puntong iyon, sa wakas ay natanggap ko na sa puso ko ang payo ng lider. Pagkatapos ay nakita ko ang isang sipi ng mga salita ng Diyos na nagsasabing: “Ano ang ibig sabihin ng pangangasiwa? Ang pangangasiwa ay kinapapalooban ng pag-iinspeksiyon at pagbibigay ng gabay. Ang ibig sabihin nito ay partikular na pagtatanong tungkol sa gawain nang detalyado, pagkatuto at pag-arok sa pag-usad ng gawain at mga kahinaan sa gawain, pagkaunawa sa kung sino ang responsable sa kanilang gawain at sino ang hindi, at kung sino ang may kakayahan o walang kakayahan na gampanan ang gawain, bukod pa sa ibang bagay. Minsan, ang pangangasiwa ay nangangailangan ng pagkonsulta, pag-unawa, at pag-usisa tungkol sa sitwasyon. Minsan, kailangan nito ng harap-harapang pagtatanong o direktang pag-iinspeksiyon. Siyempre, mas madalas itong nangangailangan ng direktang pakikipagbahaginan sa mga taong nangangasiwa, nagtatanong tungkol sa pagpapatupad ng gawain, sa mga suliranin at problemang kinakaharap, at iba pa. Habang nagsasagawa ng pangangasiwa, matutuklasan mo kung sinong mga tao ang nagsusumikap lang sa kanilang gawain sa panlabas at paimbabaw lang na gumagawa ng mga bagay-bagay, kung sinong mga tao ang hindi marunong magpatupad ng mga partikular na gampanin, kung sinong mga tao ang marunong magpatupad ng mga ito pero hindi gumagawa ng tunay na gawain, at iba pang mga gayong isyu. Kung maagap na malulutas ang mga natuklasang problemang ito, iyon ang pinakamainam. Ano ang layunin ng pangangasiwa? Ito ay upang mas maayos na maipatupad ang mga pagsasaayos ng gawain, para makita kung angkop ang isinaayos mong gawain, kung mayroong anumang pagkalingat o mga bagay na hindi mo isinaalang-alang, kung may mga bahagi na hindi naaayon sa mga prinsipyo, kung mayroong anumang mga baluktot na aspekto o parte na kung saan may nagawang mga pagkakamali, at iba pa—ang lahat ng isyung ito ay maaaring matuklasan sa proseso ng pagsasagawa ng pangangasiwa. Pero kung mananatili ka lang sa bahay at hindi mo gagampanan ang partikular na gawaing ito, matutuklasan mo ba ang mga problemang ito? (Hindi.) Maraming problema ang kailangang ipagtanong, obserbahan, at maunawaan sa aktuwal na lugar para malaman at maarok” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (10)). Sa pamamagitan ng mga salita ng Diyos, natutuhan ko na ang pangangasiwa sa gawain ay hindi lang basta kinabibilangan ng pagtatalaga ng gawain sa ibang tao at pagkatapos ay hihintayin silang makakuha ng mga resulta, sa halip ito ay aktuwal na pakikilahok sa gawain at pag-alam ng tunay na mga problemang umiiral sa pagpapalago ng gawain. Ang gawain bang itinalaga ay hindi angkop para sa mga tao, ang mga kapatid ba ay nasa mahirap na kalagayan, o ang mga tao ba ay may masasamang saloobin sa paggawa ng mga tungkulin nila? Dapat maunawaan at maarok ng mga lider ang mga bagay na ito nang detalyado at makipagbahaginan sa katotohanan para malutas ang mga ito sa oras. Ito ang bumubuo sa paggawa ng tunay na gawain. Pinagnilayan ko kung paano ko basta itinalaga lang ang gawain sa mga lider ng pangkat at pagkatapos ay patuloy na pinilit sila na makakuha ng mga resulta—hindi ko tinupad ang responsabilidad ko bilang isang lider kahit kaunti. Wala akong pinagkaiba sa mga opisyal ng malaking pulang dragon na umuupo lang sa posisyon ng katayuan nila pero hindi kailanman gumagawa ng anumang tunay na gawain. Kahit na anong gawain ang ginagampanan ng isang opisyal, bumibigkas lang sila ng mga islogan, nagpapasa ng mga tagubilin sa mga nasa mababang posisyon mula sa mga nakatataas at gumagawa ng mga gawain kung saan nagmumukha silang mahusay. Sa kaso ko, sinusuri ko lang ang gawain para makapag-ulat sa lider ko at hindi para malutas ang mga aktuwal na problemang umiiral sa gawain ng ebanghelyo. Kinamumuhian ng Diyos ang ganitong uri ng saloobin pagdating sa gawain. Kung hindi ko maitatama ang saloobin ko, magiging sanhi ako ng pagkapinsala sa gawain ng iglesia at sa gayon ay makagagawa ako ng kasamaan sa tungkulin ko. Pagkatapos noon, nagsimula akong kumilos ayon sa mga salita ng Diyos at nagmadali akong magsagawa para ituwid ang mga paglihis ko. Sa pagkakaroon ng aktuwal na pag-unawa, nalaman ko na ang ilan sa mga iglesia ay kulang pala sa mga manggagawa ng ebanghelyo, hindi nagawa ng ilan sa mga lider ng pangkat na magtalaga ng gawain nang may sapat na bilis, na humantong sa mabagal na paglago, at hindi nagagawa ng ilang kapatid nang normal ang tungkulin nila dahil sa mga pag-aresto at pagsubaybay ng CCP. Dahil dito at sa maraming iba pang mga isyu, hindi naging epektibo ang gawain ng ebanghelyo. Pagkatapos ay nakipagbahaginan ako at nilutas isa-isa ang mga isyung ito. Tumigil ako sa paghahanap ng mga palusot para maipasa ang mga responsabilidad sa iba at tumigil ako sa pagtuon sa kung ano ang ginagawa o hindi ginagawa ng ibang tao, sa halip ay pinili kong tumutok sa paggawa ng tungkulin ko nang ayon sa prinsipyo at paggawa ng mas higit pang mga tunay na gawain. Pagkatapos ng ilang panahon ng pakikipagtulungan, nagsimulang bumuti ang gawain ng ebanghelyo. Labis akong natuwa—Hindi ko kailanman naisip na pagkatapos ng pagwawasto ko sa kalagayan ko at sa aktuwal na pagsasagawa ng gawain ay masasaksihan ko ang patnubay ng Diyos.

Sa karanasang ito, natutuhan ko na ang pagpupungos, pagpayo at pagtulong ay nagmumula sa Diyos at na ang mga ito ay mga positibong bagay na tumutulong sa atin na iwasto ang mga paglihis sa mga tungkulin natin at pinahihintulutan tayo nitong gawin ang mga tungkulin natin sa paraang pasok sa pamantayan. Tinutulungan din tayo ng mga ito na malaman at malutas ang mga tiwaling disposisyon natin. Nasa likod ng lahat ng ito ang mabuting layunin ng Diyos. Dahil sa karanasang ito, natutuhan ko mismo ang tungkol sa mga pakinabang ng pagtanggap ng pagpupungos, payo at tulong, at nalaman ko din kung paano suriin at pangasiwaan ang gawain. Salamat sa Diyos para sa patnubay Niya!


49. Tama Bang Tumalikod at Gumugol para Makatanggap ng mga Pagpapala?

Ni Su Enze, Tsina

Mayroon akong altapresyon, na namamana sa aming pamilya. Noong 2013, nagkaroon din ako ng matitinding pananakit ng ulo na nangyayari araw-araw o kada makalawa. Kapag sumasakit ito, wala akong magawang anuman; nanghihina ang aking buong katawan, ni hindi ako makatayo, at kasabay ng sakit ng ulo ay ang pananakit ng ngipin at pagsusuka. Kahit matapos akong pumunta sa malalaking ospital, hindi nila mahanap ang sanhi ng aking kondisyon. Minsan, napakatindi ng sakit na gusto ko nang iuntog ang ulo ko sa pader, ninanais na sana ay mamatay na lang ako, pero kapag nakikita ko ang aking asawa at ang aking bagong silang na anak, nagpapakatatag ako. Kalaunan, ibinahagi ng aking ina sa akin ang ebanghelyo ng Makapangyarihang Diyos sa mga huling araw, at inilagay ko ang pag-asa ko sa Diyos, iniisip na dahil ang Diyos ay pinakamakapangyarihan sa lahat, kung buong puso akong mananampalataya sa Kanya, maaaring pagpalain Niya ako at pagalingin ang aking karamdaman. Pagkatapos kong magsimulang manampalataya sa Diyos, medyo bumuti ang kondisyon ko. Isang araw, nabasa ko ang mga salitang ito ng Diyos: “Kayong mga taos-pusong gumugugol para sa Akin, ikaw ay tiyak na labis Kong pagpapalain” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 55). Labis akong natuwa at mas nakumbinsi pa na hangga’t nagsusumikap ako na gumugol para sa Diyos, pagpapalain Niya ako sa hinaharap. Kinalaunan, iniwan ko ang trabaho kong may mataas na pasahod para ilaan ang sarili ko nang full-time sa aking tungkulin, at gaano karami man ang pagdurusa o paghihirap na tiniis ko, handa at masaya akong gawin ito. Noong mga taong iyon, malaki ang ibinuti ng pananakit ng ulo ko, at nabawasan ang dalas ng mga pagsumpong nito. Makalipas ang ilang taon, habang ginagawa ko ang aking tungkulin nang malayo sa aking bahay, nakilala ko ang isang kapatid na isang doktor. Sinabi niya sa akin na ang sakit ng ulo ko ay dulot ng trigeminal neuralgia at niresetahan niya ako ng gamot na nagkakahalaga lang ng mahigit sampung yuan. Laking gulat ko nang, matapos inumin ang gamot sa loob ng dalawang buwan, milagrosong nawala ang aking trigeminal neuralgia. Ang sakit na matagal kong tiniis sa loob ng maraming taon ay nawala na, at lubos akong nagalak. Alam ko na, sa panlabas, parang ang gamot ang nagpagaling sa akin, pero sa totoo lang, ito ay biyaya ng Diyos na dumating sa akin. Mukhang totoo ngang ang paggugol para sa Diyos ay nagdadala ng mga gantimpala, kaya lalo akong naging masigasig sa paggawa ng aking tungkulin.

Noong Hulyo 2023, nagsimula akong makaramdam ng tuloy-tuloy na panlalata, at kung minsan ay sumasakit din ang ulo ko at nahihilo ako. Sa simula, hindi ko ito masyadong inisip, iniisip na dahil may altapresyon ako, normal ang paminsan-minsang pagkahilo. Pero matapos ang mahigit isang buwan na walang pagbuti sa aking kalagayan, lumala ang mga sintomas hanggang sa punto na kaya ko na lang gawin ang aking tungkulin sa umaga. Pagdating sa hapon at gabi, umiikot at sumasakit ang ulo ko, at namamanhid ang kaliwang kamay ko. Kapag naging malala na ang pagkahilo, humihiga na ako sandali para makapagpahinga. Isang araw, paglabas ko ng banyo, masyado akong nahilo kaya kaagad akong sumandal sa pader at ipinikit ang aking mga mata, pero hindi inaasahang nawalan ako ng malay pagkatapos ng ilang sandali. Nang magkamalay ako, nakaramdam ako ng matinding sakit sa likod ng aking ulo at napagtanto kong nakahiga ako sa semento. Matapos akong tulungan ng aking kapatid na bumangon, napansin ko na nasira ko ang hamba ng pinto nang bumagsak ako, at may malaking bukol sa likod ng aking ulo. Naisip ko, “Buti na lang at una akong tumama sa hamba ng pinto; kung direktang bumagsak ang likod ng ulo ko sa semento, hindi ko alam kung ano ang maaaring nangyari!” Kaya nagpunta ako sa ospital para magpatingin, at ang diagnosis ay cerebral infarction. Nagulat ako at tinanong ko ang doktor, “Paano ako nagkaroon ng cerebral infarction sa ganito kabatang edad? Hindi ba’t sakit ito ng matatanda? Baka naman may pagkakamali?” Paulit-ulit na kinumpirma ng doktor na cerebral infarction nga ito at isinaayos niya na maospital ako. Sinabi niya na para sa isang taong bata pa na magkaroon ng pagkabara sa maliliit na ugat sa utak, kung hindi maaagapan ang paggamot sa mga ito, maaari itong humantong sa pagbabara ng mga pangunahing ugat, na magiging problema. Parang malaking batong dumagan sa puso ko ang mga salita ng doktor. Nakakita na ako ng maraming matanda na may cerebral infarction, at iyong may malalalang kaso ay nagiging paralisado sa isang bahagi ng katawan, nabubulol sa pagsasalita, tabingi ang bibig, nakahilig ang mga mata, at nagkakaroon ng problema sa pag-iisip. Sobra akong natakot na maging katulad nila, iniisip ko, “Kung magkakaganoon ako, paano ako makakakain at makakainom ng mga salita ng Diyos at makagagawa ng aking tungkulin? Kung hindi ko magagawa ang aking tungkulin, paano ako magkakamit ng kaligtasan?” Nagdulot ang mga kaisipang ito sa akin ng pagkabalisa at sama ng loob, at nagsimula akong magreklamo, “Nitong mga nakaraang taon, iniwan ko ang aking pamilya at propesyon. Kahit na hinamak at siniraan ako ng aking mga kamag-anak at kaibigan, hindi ko kailanman isinuko ang pananalig ko sa Diyos. Napakarami kong pinagdaanang paghihirap para gawin ang aking tungkulin, kaya bakit hindi ako pinrotektahan ng Diyos? Bakit hinayaan Niya akong magkaroon ng karamdamang ito? Kung hindi ako nagkasakit, hindi ba’t mas magagawa ko pa nang mahusay ang aking tungkulin?” Lalo noong nasa ospital ako, ako ang pinakabata sa halos isandaang pasyente, at nang nalaman ng ibang pasyente sa paligid ko ang tungkol sa aking kondisyon, nagulat sila at sinabing, “Kauna-unawa na magkaroon ng ganitong karamdaman ang matatanda, pero paanong ang isang taong kasingbata mo ay may cerebral infarction?” Lalong sumama ang loob ko nang marinig ito. Nang makita ko ang ilang pasyente sa ICU na biglang bumagsak dahil sa mga biglaang cerebral infarction, na may nakakabit na oxygen tube, at pawala-wala sa ulirat, nag-alala ako kung hahantong din ako sa ganoon kung mawawalan uli ako ng malay. Naisip ko, “Paanong naging napakamalas ko na nagkaroon ako ng ganitong karamdaman?” Nabalisa ako at hindi mapakali. Matapos ng panahon ng paggagamot, nakontrol ang aking kondisyon. Pagkauwi sa bahay, pinagtuunan ko ang pangangalaga sa aking kalusugan, takot na mapagod nang labis, at nawala na sa isip ko ang aking tungkulin.

Isang gabi, habang nakahiga ako sa kama, pinagnilayan ko kung paanong hindi ko pinagtuunan ang aking tungkulin nitong mga nakaraang araw dahil mas inuna ko ang pangangalaga sa aking kalusugan, at nakaramdam ako ng kaunting pagkakonsensiya. Kinabukasan, nanalangin ako sa Diyos, “O Makapangyarihang Diyos, simula nang nalaman kong may cerebral infarction ako, palagi akong nag-aalala na baka maulit ito at muli akong mawalan ng malay. Natatakot akong baka kung masama ang pagkakabagsak ko at malagay sa panganib ang aking buhay, hindi ako makapagkakamit ng kaligtasan. Dahil dito, nawala ako sa tamang kalagayan para gawin ang aking tungkulin, at mas inalala ko ang pangangalaga sa aking kalusugan. O Diyos, hinihiling ko sa Iyo na bigyan ako ng pananalig at gabayan ako para hanapin ang katotohanan para malutas ang aking kalagayan.” Pagkatapos manalangin, naalala ko ang mga salita ng Diyos na ipinadala sa akin ng isang kapatid bago ako maospital: “Ang haba ng buhay ng bawat tao ay naitakda na ng Diyos noon pa man. Maaaring nakamamatay ang isang karamdaman mula sa pananaw ng medisina, ngunit sa pananaw ng Diyos, kung kailangan mo pang mabuhay at hindi pa ito ang iyong oras, hindi ka mamamatay kahit gusto mo. Kung mayroon kang atas mula sa Diyos, at hindi pa tapos ang iyong misyon, hindi ka mamamatay, kahit na magkaroon ka ng isang karamdaman na nakamamatay—hindi ka pa kukunin ng Diyos. Kahit hindi ka magdasal at maghanap ng katotohanan, at hindi mo ipagamot ang iyong karamdaman, o kahit maantala ang iyong pagpapagamot, hindi ka mamamatay. Totoo ito lalo na sa mga taong may mahalagang atas mula sa Diyos: Kapag hindi pa tapos ang kanilang misyon, anumang karamdaman ang dumapo sa kanila, hindi sila agad mamamatay; mabubuhay sila hanggang sa huling sandali ng pagtatapos ng misyon. May ganito ka bang pananalig? Kung wala, mabababaw na panalangin lang ang iaalay mo sa Diyos at sasabihing, ‘Diyos ko, Kailangan kong matapos ang atas na ibinigay Mo sa akin. Nais kong gugulin ang mga huling araw ko nang tapat sa Iyo, nang sa gayon ay wala akong pagsisisihan. Dapat Mo akong protektahan!’ Bagama’t ganito ka magdasal, kung wala kang inisyatibang hanapin ang katotohanan, hindi ka magkakaroon ng determinasyon at lakas na ipamuhay ang katapatan. Dahil hindi ka handang ibigay ang totoong kabayaran, madalas mong ginagamit ang ganitong uri ng palusot at ganitong paraan upang manalangin sa Diyos at makipagnegosasyon sa Kanya—ito ba ang taong naghahangad ng katotohanan? Kung pagagalingin ang iyong karamdaman, magagawa mo ba talaga nang maayos ang iyong tungkulin? Posibleng hindi. Ang katunayan ay, kung nakikipagtawaran ka man upang mapagaling ang iyong karamdaman at hindi ka mamatay, o kung may iba ka pang intensyon o layon dito, sa pananaw ng Diyos, hangga’t kaya mong gawin ang iyong tungkulin, hangga’t nagagamit ka pa, at hangga’t nagpasya ang Diyos na gamitin ka, kung gayon, ibig sabihin nito ay hindi ka dapat mamatay. Hindi mo magagawang mamatay kahit na gustuhin mo. Ngunit kung gagawa ka ng gulo nang walang ingat, at gagawin mo ang lahat ng uri ng masamang gawa, at gagalitin ang disposisyon ng Diyos, mamamatay ka nang maaga; iikli ang iyong buhay. Ang haba ng buhay ng bawat tao ay itinakda na ng Diyos bago pa man ang paglikha sa mundo. Kung magagawa nilang magpasakop sa mga pagsasaayos at pamamatnugot ng Diyos, kung may karamdaman man sila o wala, at kung nasa mabuti man o masamang lagay ang kanilang kalusugan, mabubuhay sila nang ayon sa bilang ng taon na pauna nang itinakda ng Diyos. May ganito ka bang pananalig? Kung kinikilala mo lamang ito sa usapin ng doktrina, wala kang tunay na pananampalataya, at walang kabuluhan ang pagsasabi ng mga salitang masarap pakinggan; kung kinukumpirma mo mula sa kaibuturan ng iyong puso na gagawin ito ng Diyos, kusang magbabago ang iyong pamamaraan at gawi ng pagsasagawa” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagbabasa ng mga salita ng Diyos, naunawaan ko na ang buhay at kamatayan ng isang tao, pati na rin ang haba ng kanyang buhay, ay pawang itinakda ng Diyos. Kapag nakompleto na ang misyon ng isang tao sa mundo, nagtatapos ang kanyang buhay. Na siya namang kung kailan nagwawakas ang kanyang buhay. Kung hindi pa nakompleto misyon ng isang tao, gaano man kalubha ang kanyang sakit, hindi matatapos ang kanyang buhay. Napagtanto ko na ang oras ng kamatayan ng isang tao ay walang kinalaman sa karamdaman na mayroon siya, kundi sa halip ito ay itinakda ito ng Diyos. Naisip ko ang ilang kapatid na na-diagnose na may malulubhang karamdaman, at inihayag na ng mga doktor na may taning na ang kanilang buhay, pero sa huli, himalang gumaling ang kanilang mga karamdaman. Narinig ko rin ang isang kaso kung saan pumanaw ang isang batang lalaki dahil lang sa sipon. Ipinakita nito sa akin na ang buhay at kamatayan ng isang tao ay walang kinalaman sa lala ng kanyang karamdaman kundi itinatakda ng ordinasyon ng Diyos. Gayumpaman, hindi ko ito nakita nang malinaw noon. Matapos malaman na mayroon akong cerebral infarction, namuhay ako sa takot at pangamba, natatakot na lumala ang aking kondisyon, na muli akong mawalan ng malay, at na ang isang matinding pagbagsak ay maaaring maglagay sa aking buhay sa panganib, na maaaring maging dahilan para mawalan ako ng oportunidad na magkamit ng kaligtasan. Nagreklamo pa nga ako kung bakit hindi ako pinrotektahan ng Diyos at hinayaan Niya akong magkaroon ng gayong karamdaman. Dahil dito, nabawasan ang sigasig ko sa paggawa ng aking tungkulin, at sa halip ay pinagtuunan ko lang ang pangangalaga sa aking kalusugan, na nagbunyag na wala akong tunay na pananalig sa Diyos. Ngayon, naunawaan ko na ang magagawa ko ay pakalmahin ang aking puso, magsikap na gawin nang maayos ang aking tungkulin, at ipagkatiwala ang buhay at kamatayan ko sa Diyos, hinahayaan Siyang mamatnugot sa lahat ng bagay. Nang mag-isip ako sa ganitong paraan, hindi ko na naramdaman ang lungkot at pag-aalala na tulad ng dati, at ang aking puso ay nagawang tumuon sa pagtupad ng aking tungkulin.

Kinalaunan, nabasa ko ang mga salitang ito ng Diyos: “Iniisip ng ilang tao na ang pananampalataya sa Diyos ay dapat magdulot ng kapayapaan at kagalakan, at na kapag nahaharap sila sa mga sitwasyon, kailangan lang nilang magdasal sa Diyos at pakikinggan sila ng Diyos, bibigyan sila ng biyaya at mga pagpapala ng Diyos, at titiyakin ng Diyos na magiging payapa at maayos ang lahat ng bagay para sa kanila. Ang layon nila sa pananampalataya sa Diyos ay ang maghangad ng biyaya, magtamo ng mga pagpapala, at magtamasa ng kapayapaan at kaligayahan. Dahil sa mga ganitong pananaw, tinatalikuran nila ang pamilya nila o nagbibitiw sila sa trabaho para gugulin ang sarili nila para sa Diyos at kaya nilang magtiis ng pagdurusa at magbayad ng halaga. Naniniwala sila na basta’t handa silang talikuran ang mga bagay, gugulin ang sarili nila para sa Diyos, magtiis ng pagdurusa, at magsikap sa paggawa, habang nagpapakita ng kahanga-hangang pag-uugali, makakamit nila ang mga pagpapala at pabor ng Diyos, at na anumang paghihirap ang kakaharapin nila, basta’t nagdarasal sila sa Diyos, lulutasin Niya ang mga ito at magbubukas Siya ng landas para sa kanila sa lahat ng bagay. Ito ang pananaw na pinanghahawakan ng karamihan ng taong nananampalataya sa Diyos. Nadarama ng mga tao na makatwiran at tama ang ganitong pananaw. Ang abilidad ng maraming tao na mapanatili ang pananalig nila sa Diyos sa loob ng maraming taon nang hindi isinusuko ang pananalig nila ay direktang konektado sa pananaw na ito. Iniisip nila, ‘Napakarami ko nang ginugol para sa Diyos, napakabuti ng naging pag-uugali ko, at wala akong ginawang anumang masasamang gawa; tiyak na pagpapalain ako ng Diyos. Dahil nagdusa ako nang husto at nagbayad ng malaking halaga para sa bawat gampanin, ginagawa ang lahat nang ayon sa mga salita at hinihingi ng Diyos nang walang anumang nagagawang pagkakamali, dapat akong pagpalain ng Diyos; dapat Niyang tiyakin na magiging maayos ang lahat para sa akin, at na madalas akong magkaroon ng kapayapaan at kagalakan sa puso ko, at matamasa ko ang presensiya ng Diyos.’ Hindi ba’t isa itong kuru-kuro at imahinasyon ng tao? Mula sa perspektiba ng tao, natatamasa ng mga tao ang biyaya ng Diyos at nakakatanggap sila ng mga pakinabang, kaya may katuturan naman na magdusa sila nang kaunti para dito, at sulit na ipagpalit ang pagdurusang ito para sa mga pagpapala ng Diyos. Isa itong mentalidad ng pakikipagtawaran sa Diyos. Gayumpaman, mula sa perspektiba ng katotohanan at sa perspektiba ng Diyos, hindi talaga ito umaayon sa mga prinsipyo ng gawain ng Diyos ni sa mga pamantayang hinihingi ng Diyos sa mga tao. Ito ay ganap na pangangarap nang gising, pawang isang kuru-kuro at imahinasyon ng tao tungkol sa pananampalataya sa Diyos. Nakapaloob man dito ang pakikipagtawaran o paghingi ng mga bagay mula sa Diyos, o naglalaman man ito ng mga kuru-kuro at imahinasyon ng tao, ano’t anuman, wala sa mga ito ang naaayon sa mga hinihingi ng Diyos, ni tumutugma sa mga prinsipyo at pamantayan ng Diyos para pagpalain ang mga tao. Sa partikular, ang transaksiyonal na kaisipan at pananaw na ito ay sumasalungat sa disposisyon ng Diyos, pero hindi ito napagtatanto ng mga tao. Kapag ang ginagawa ng Diyos ay hindi umaayon sa mga kuru-kuro ng mga tao, mabilis silang nagkakaroon sa puso nila ng mga reklamo at maling pagkaunawa tungkol sa Kanya. Nadarama pa nga nila na naagrabyado sila at nagsisimula silang makipagtalo sa Diyos, at maaari pa nga nilang husgahan at kondenahin ang Diyos. Anuman ang mga kuru-kuro at maling pagkaunawa na nabubuo ng mga tao, sa perspektiba ng Diyos, hindi Siya kailanman kumikilos o hindi Niya kailanman tinatrato ang sinuman ayon sa mga kuru-kuro o kahilingan ng tao. Laging ginagawa ng Diyos ang nais Niyang gawin, ayon sa sarili Niyang paraan at batay sa sarili Niyang disposisyong diwa. May mga prinsipyo ang Diyos sa kung paano Niya tinatrato ang bawat tao; at wala Siyang anumang ginagawa sa bawat tao na batay sa mga kuru-kuro, imahinasyon, o kagustuhan ng tao—ito ang aspekto ng gawain ng Diyos na pinakataliwas sa mga kuru-kuro ng tao. Kapag inihahanda ng Diyos ang isang kapaligiran para sa mga tao na ganap na taliwas sa mga kuru-kuro at imahinasyon nila, bumubuo sila sa puso nila ng mga kuru-kuro, panghuhusga, at pagkondena laban sa Diyos, at puwede pa nga nilang itatwa ang Diyos. Maaari bang tugunan ng Diyos ang mga pangangailangan nila? Hinding-hindi. Hindi kailanman babaguhin ng Diyos ang Kanyang paraan ng paggawa at ang Kanyang mga pagnanais ayon sa mga kuru-kuro ng tao. Sino ang kailangang magbago kung gayon? Ang mga tao. Kailangang bitiwan ng mga tao ang mga kuru-kuro nila, kailangan nilang tumanggap, magpasakop, at dumanas sa mga kapaligirang inihanda ng Diyos, at hanapin ang katotohanan para lutasin ang sarili nilang mga kuru-kuro, sa halip na sukatin ang mga ginagawa ng Diyos ayon sa mga kuru-kuro nila para alamin kung tama ito. Kapag iginigiit ng mga tao na kumapit sa mga kuru-kuro nila, nagkakaroon sila ng paglaban sa Diyos—nangyayari ito nang natural. Saan nagmumula ang ugat ng paglaban? Ito ay nasa katunayang ang karaniwang taglay ng mga tao sa puso nila ay walang dudang ang mga kuru-kuro at imahinasyon nila at hindi ang katotohanan. Samakatwid, kapag nahaharap sa gawain ng Diyos na hindi umaayon sa mga kuru-kuro ng tao, maaaring suwayin ng mga tao ang Diyos at husgahan Siya. Pinapatunayan nito na ang mga tao ay talagang walang pusong nagpapasakop sa Diyos, ang kanilang tiwaling disposisyon ay malayo pa sa pagiging nalinis at sa esensiya ay namumuhay sila ayon sa kanilang tiwaling disposisyon. Napakalayo pa rin nila sa pagkakamit ng kaligtasan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (16)). “Ang ilang tao, anuman ang kapaligirang nararanasan nila, ay hindi naghahanap ng katotohanan. Sa halip, sinusuri nila ang lahat ng kapaligirang pinamamatnugutan ng Diyos batay sa mga kuru-kuro, imahinasyon nila, at sa kung kapaki-pakinabang ito sa kanila o hindi. Palaging umiikot sa mga sarili nilang interes ang mga pagsasaalang-alang nila; palagi nilang iniisip kung gaano kalaki ang pakinabang na puwede nilang makamit, kung gaano matutugunan ang mga interes nila sa usapin ng mga materyal na bagay, pera, at kasiyahan ng laman; at palagi silang nagdedesisyon at palagi nilang tinatrato ang lahat ng isinasaayos ng Diyos batay sa mga salik na ito. At sa huli, pagkatapos pigain ang utak nila, pinipili nilang hindi magpasakop sa kapaligirang inihanda ng Diyos bagkus ay takasan at iwasan ito. Dahil sa paglaban, pagtanggi, at pag-iwas nila, nilalayo nila ang sarili nila mula sa mga salita ng Diyos, napapalampas nila ang karanasan sa buhay, at nagdurusa sila ng mga kawalan, na nagdudulot ng pasakit at paghihirap sa puso nila. Habang lalo nilang kinokontra ang mga gayong kapaligiran, mas marami at mas matindi ang pagdurusang tinitiis nila. Kapag lumilitaw ang gayong sitwasyon, tuluyang nadudurog ang kaunting pananalig sa Diyos na mayroon sila. Sa sandaling ito, sabay-sabay na lumilitaw ang lahat ng kuru-kurong nangingibabaw sa puso nila: ‘Napakatagal ko nang ginugugol ang sarili ko para sa diyos, pero hindi ko inasahang tatratuhin ako ng diyos sa ganitong paraan. Hindi patas ang diyos, hindi niya mahal ang mga tao! Sinabi ng Diyos na ang mga taong taos-pusong gumugugol ng sarili nila para sa Kanya ay tiyak na labis na pagpapalain. Sinsero kong ginugol ang sarili ko para sa diyos, tinalikuran ko ang pamilya at propesyon ko, nagtiis ako ng mga paghihirap, at nagtrabaho ako nang husto—bakit hindi ako lubos na pinagpala ng diyos? Nasaan ang mga pagpapala ng diyos? Bakit hindi ko maramdaman o makita ang mga ito? Bakit hindi patas ang pagtrato ng diyos sa mga tao? Bakit hindi tinutupad ng diyos ang salita niya? Sinasabi ng mga tao na tapat ang diyos, pero bakit hindi ko ito maramdaman? Kung hindi na isasaalang-alang ang iba pang bagay, dito lang sa kapaligirang ito, hindi ko talaga naramdaman na tapat ang diyos!’ Dahil may mga kuru-kuro ang mga tao, madali silang nalilinlang at nalilihis ng mga ito. Kahit kapag naghahanda ang Diyos ng mga kapaligiran para sa disposisyonal na pagbabago ng mga tao at para sa paglago nila sa buhay, nahihirapan silang tanggapin ito at nagkakamali sila ng pagkaunawa sa Diyos. Iniisip nilang hindi ito pagpapala ng Diyos at na hindi sila gusto ng Diyos. Naniniwala silang sinsero nilang ginugol ang sarili nila para sa Diyos, pero hindi tinupad ng Diyos ang Kanyang mga pangako. Kaya, ang mga taong ito, na hindi naghahangad sa katotohanan, ay napakadaling nabubunyag sa pamamagitan ng iisang pagsubok ng isang maliit na kapaligiran” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (16)). Inilalantad ng Diyos na may partikular na kuru-kuro ang mga tao sa pananampalataya nila sa Kanya: Iniisip nila na hangga’t tinatalikuran nila ang mga bagay-bagay at gumugugol sila para sa Diyos, nagtitiis ng pagdurusa, at nagsasakripisyo para sa Kanya, dapat silang pagpalain, bantayan at protektahan ng Diyos, at bigyan sila ng kapayapaan ng isipan at kagalakan. Kapag hindi sila pinalulugod ng Diyos ayon sa kanilang mga kuru-kuro, nakikipagtalo sila sa Kanya, nagkakamali ng pagkaunawa sa Kanya, at nagrereklamo laban sa Kanya. Ganito mismo ang ginawa ko. Nang una akong nanampalataya sa Diyos, inisip ko na hangga’t buong-puso akong nananampalataya sa Diyos at handa akong magtiis ng paghihirap at handang magbayad ng halaga sa paggawa ng aking tungkulin, pagpapalain ako ng Diyos at bubuti ang aking kalusugan. Dahil sa pananaw na ito, tinalikuran ko ang aking pamilya at propesyon sa loob ng maraming taon para gawin ang aking tungkulin. at kahit kapag nagdudulot ng matitinding pananakit ng ulo ang aking trigeminal neuralgia, o kapag nagdulot ng pagkahilo, pagsusuka, at pangkalahatang panghihina ang aking altapresyon, hindi ko kailanman inantala ang aking tungkulin. Madalas kong pinalalakas ang loob ko sa kaisipan na isasaalang-alang ng Diyos ang aking pagdurusa at paggugol at babantayan at poprotektahan ako, at na sa hinaharap, pagkakalooban Niya ako ng malalaking biyaya. Gayumpaman, nang malaman kong may cerebral infarction ako, pakiramdam ko ay naagrabyado ako. Akala ko ay hindi ako pinagpala ng Diyos na magkaroon ng mabuting kalusugan; sa kabaligtaran, pinahintulutan Niyang magkaroon ako ng ganitong karamdaman, at sa halip na tumanggap ng mga pagpapala, nagdusa pa ako ng kasawian. Dahil dito, napuno ako ng mga maling pagkakaunawa at reklamo laban sa Diyos, at nakipagtalo pa ako sa Kanya, “Kung may mabuti akong kalusugan, hindi ba’t magagawa ko nang mas maayos ang aking tungkulin?” Napagtanto ko na sa lahat ng taong ito ng pananampalataya ko sa Diyos, sinubukan ko lang na makipagtawaran sa Diyos at humingi ng mga bagay-bagay sa kanya. Nang pinagaling ng Diyos ang aking karamdaman, naging masigasig at masikap ako sa aking tungkulin, pero nang hindi Niya ako pinalugod, nabawasan ang motibasyon kong gawin ang aking tungkulin at gumugol para sa Kanya. Naging isang hamak na kasuklam-suklam na walang kwenta ako na nakatuon lang sa pagbibigay-pakinabang sa sarili, sabik na naghahangad ng mga pagpapala habang iniiwasan ang paghihirap. Tunay nga na naging lubos akong makasarili! Malinaw na ang mga pagsisikap ko ay para sa sarili ko lang at para magkamit ng mga pagpapala, pero ipinagmalaki ko pang ito ay para sa pagpapalugod sa Diyos at paggawa ng aking tungkulin. Wala talaga akong kahihiyan!

Kinalaunan, nabasa ko ang isang sipi kung saan inilalantad at hinihimay ng Diyos ang kalagayan ng mga taong nananampalataya sa Kanya para lang sa layuning makatanggap ng mga pagpapala. Sabi ng Diyos: “Ano ang pinakamalaking isyu sa ugnayan nila sa Diyos? Ito ay na hindi talaga nila kailanman itinuring ang sarili nila bilang isang nilikha at ni katiting ay hindi nila kailanman itinuring ang Diyos bilang ang Lumikha na dapat sambahin. Mula pa sa simula ng pananampalataya nila sa Diyos, tinrato na nila ang Diyos bilang isang punongkahoy ng pera, isang baul ng kayamanan; itinuring nila Siya bilang isang Bodhisattva na magliligtas sa kanila mula sa pagdurusa at sakuna, at itinuring ang sarili nila bilang tagasunod ng Bodhisattva na ito, ng idolong ito. Inisip nila na ang pananampalataya sa Diyos ay tulad ng paniniwala sa Buddha, na basta’t kumakain sila ng gulay, nagbibigkas ng mga kasulatan, at madalas na nagsisindi ng insenso at yumuyukod, makukuha nila ang gusto nila. Kaya, ang lahat ng kuwento na nangyari pagkatapos nilang manampalataya sa Diyos ay naganap sa loob ng saklaw ng mga kuru-kuro at imahinasyon nila. Wala silang ipinakitang anumang pagpapamalas ng isang nilikha na tumatanggap sa katotohanan mula sa Lumikha, ni wala silang ipinakitang anumang pagpapasakop na dapat taglayin ng isang nilikha tungo sa Lumikha; mayroon lang patuloy na paghingi, patuloy na pagkalkula, at walang tigil na paghiling. Sa huli, humantong ang lahat ng ito sa pagkasira ng ugnayan nila sa Diyos. Ang ganitong uri ng ugnayan ay transaksiyonal at hindi kailanman magiging matatag; darating ang panahon na tuluyang mabubunyag ang mga gayong tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (16)). Pagkatapos basahin ang mga salita ng Diyos, nakaramdam ako ng matinding kahihiyan. Ang inilarawan ng Diyos ay ang sarili ko mismong pananaw at hangarin. Iyong mga sumasamba kay Buddha o Guanyin ay itinuturing silang mga pinagmumulan ng kayamanan at proteksiyon. Para magkamit ng mas mataas na posisyon, yumaman, at mapanatiling malusog ang pamilya nila, sila ay nagpapatirapa, nagsisindi ng insenso, nagiging vegetarian, at nagbabasa ng mga kasulatan ng Budismo para ipagpalit sa mga bagay na ninanais nila. Ang hangarin nila ay ganap na para sa sariling kapakinabangan. Katulad nito, matapos akong manampalataya sa Diyos, maling inakala ko na, hangga’t gumugugol ang isang tao ng sarili niya at nagsasakripisyo sa pananampalataya sa Diyos, magagantimpalaan siya, sa paraang babantayan at poprotektahan siya ng Diyos at pagkakalooban siya ng walang hanggang biyaya. Tinrato ko ang Diyos bilang isang anting-anting, isang tagapagbigay ng biyaya at kapayapaan ng isip. Nang na-diagnose ako na may cerebral infarction, nagreklamo ako na hindi ako binantayan o pinrotektahan ng Diyos. Nakipagtalo ako at humingi ako ng mga bagay-bagay, hindi man lang nagpakita ng kahit katiting na pagpapasakop sa Diyos, at sa gayon ay ganap akong nabigong ituring Siya bilang Diyos. Ano ang pagkakaiba sa pagitan ng aking pananaw sa pananampalataya sa Diyos at sa iyong mga sumasamba kay Buddha o Guanyin? Sa mga huling araw, ang pangunahing gawain ng Diyos ay may kinalaman sa pagpapahayag ng katotohanan para hatulan at kastiguhin ang mga tao, nang sa gayon ay madalisay at maligtas sila. Hindi ko hinangad ang katotohanan, kundi sa halip, ay itinuring ko ang Diyos na parang Buddha o Guanyin, nananampalataya na pagkakalooban niya ng mga kapakinabangan ang mga tao batay sa kanilang mga panlabas na kontribusyon at pagsisikap. Malinaw na sinasalamin nito ang pananaw ng mga hindi mananampalataya, at higit pa rito, ito ay isang anyo ng paglapastangan sa Diyos! Naalala ko rin ang kuwento sa Bibliya tungkol sa 5,000 katao na sumunod sa Panginoong Jesus sa bundok. Hindi nila hinangad na marinig ang Kanyang mga turo, kundi naghangad lang sila ng mga pagpapala at biyaya. Nakita lang nila ang Panginoon bilang isang tagapagbigay ng benepisyo, bilang mga tao na naghahangad lang na makinabang hangga’t nais nila, at hindi kinilala ng Panginoong Jesus ang pananalig ng gayong mga tao. Ang pananampalataya ko sa Diyos ay naging para din sa layunin ng paghahangad ng kapakinabangan mula sa Kanya. Hindi ito tunay na pananalig, kundi ang pananaw ng isang hindi mananampalataya na naghahangad na makinabang hangga’t nais niya, at sa huli, tiyak na tatanggihan at ititiwalag din ako ng Diyos. Nakaramdam ako ng takot sa aking puso at lumapit ako sa Diyos para manalangin: “O Diyos, sa maraming taong nanampalataya ako sa Iyo, itinuring Kita bilang mahihingan ng biyaya, nananampalataya sa Iyo na may katulad na pananaw sa iyong mga sumasamba kay Buddha at Guanyin, sa pamamagitan ng paghingi rin sa Iyo ng biyaya at mga pagpapala. Mali ang pananaw na ito, at handa akong magsisi at magbago.”

Kalaunan, nabasa ko ang isang sipi ng mga salita ng Diyos: “Sabi ng Diyos, ‘Sa inyong taos-pusong gumugugol para sa Akin, tiyak na labis Ko kayong pagpapalain’—hindi ba’t ang mga salitang ito ay ang katotohanan? Ang mga salitang ito ay isandaang porsiyentong ang katotohanan. Wala itong pagkamainitin ng ulo o panlilinlang. Hindi mga kasinungalingan o mga ideyang matayog pakinggan ang mga ito, lalong hindi isang uri ng espirituwal na teorya ang mga ito—ang mga ito ay ang katotohanan. Ano ang diwa ng mga salitang ito ng katotohanan? Ito ay na dapat kang maging taos-puso kapag ginugol mo ang sarili mo para sa Diyos. Ano ang ibig sabihin ng ‘taos-puso’? Kusang-loob at walang halong dumi; hindi nauudyukan ng pera o kasikatan, at tiyak na hindi para sa sarili mong mga intensyon, pagnanais, at layon. Ginugugol mo ang sarili mo hindi dahil pinilit ka, o dahil nahikayat, nakumbinsi, o nahatak ka, sa halip, nagmumula ito sa loob mo, nang kusang-loob; bunga ito ng konsensiya at katwiran. Ito ang ibig sabihin ng pagiging taos-puso. Sa usapin ng pagiging handang gumugol ng sarili para sa Diyos, ito ang kahulugan ng pagiging taos-puso. Kung gayon, paano naipapamalas ang pagiging taos-puso sa mga praktikal na paraan kapag gumugugol ka ng sarili mo para sa Diyos? Hindi ka nagsisinungaling o nandaraya, hindi ka nanlalansi para makaiwas sa gawain, at hindi mo ginagawa ang mga bagay nang pabasta-basta; inilalaan mo ang buong puso at isipan mo, ginagawa ang lahat ng makakaya mo, at iba pa—masyadong marami ang detalye rito! Sa madaling salita, ang pagiging taos-puso ay kinapapalooban ng mga katotohanang prinsipyo. May pamantayan at prinsipyo sa likod ng mga hinihingi ng Diyos sa tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (16)). Mula sa mga salita ng Diyos, Naunawaan ko ang tunay na kahulugan ng mga salitang “Sa inyong taos-pusong gumugugol para sa Akin, tiyak na labis Ko kayong pagpapalain.” Ang pahayag na ito ay nakadirekta sa mga tunay na nakatuon sa paghahangad sa katotohanan at tapat na ginagampanan ang kanilang tungkulin upang mapalugod ang Diyos. Hindi nila hinahangad ang personal na pakinabang o maling inuunawa ang Diyos o nagrereklamo sa Diyos kapag nahaharap sa mga kalamidad. Handa silang talikuran ang mga bagay-bagay at gugulin ang sarili nila para sa Diyos, at ang gayong mga tao ay kalugod-lugod sa Diyos at tiyak na tatanggap ng mga pagpapala Niya sa hinaharap. Gamitin nating halimbawa si Job: Palagi niyang sinusunod ang daan ng Diyos, madalas na nananalangin sa Diyos, at naghahandog ng mga sakripisyo. Kahit nang kinuha sa kanya ang kanyang kayamanan at mga anak, at nagkaroon siya ng masasakit na pigsa, hindi niya sinisi ni Job ang Diyos. Sa halip, sinabi niya, “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Tunay na sinamba ni Job ang Diyos. Hindi niya itinuring ang Diyos bilang hingian, lalong hindi niya itinuring ang kanyang mga regular na pagsamba at sakripisyo bilang kapital para magkamit ng biyaya at mga pagpapala. Nang mawala sa kanya ang lahat, hindi pa rin siya nagreklamo sa Diyos. Ang kanyang tunay na pananalig at pagpapasakop ay nagdulot sa kanya ng mga pagpapala ng Diyos sa huli. Nang tiningnan ko ang sarili ko, napagtanto kong hindi ko tamang nauunawaan ang mga salita ng Diyos. Maling inakala ko na hangga’t kaya kong talikuran ang mga bagay-bagay, igugol ang sarili ko, tiisin ang paghihirap, at magbayad ng halaga para sa aking pananalig, tatanggap ako kalaunan ng mga pagpapala, kapayapaan, at kalusugan. Ang paraan ko ng paghahangad ay ang eksaktong kabaligtaran ng kay Job. Ginamit ko ang aking mga sakripisyo at paggugol bilang paraan para humingi ng biyaya at mga pagpapala mula sa Diyos, sumasampalataya sa Kanya para lang sa aking mga makasariling pagnanais at sariling kapakinabangan. Nang naharap ako sa sakit, nagreklamo pa ako tungkol sa Diyos. Nahiya talaga ako, dahil hindi talaga ako maikukumpara kay Job. Ngayon naunawaan ko na bilang isang nilikha, dapat akong manampalataya at sumamba sa Diyos. Ang paggawa ng aking tungkulin ay aking responsabilidad, ganap na likas at makatwiran ito, at wala itong kinalaman sa pagtanggap ng mga pagpapala o pagdurusa ng mga kamalasan. Kahit kapag nahaharap sa mga kagipitan at karamdaman, dapat pa rin akong magpasakop sa Diyos at manindigan sa aking patotoo.

Noong Marso 2024, Nakaranas ako ng isa pang pag-atake ng cerebral infarction. Namanhid ang kaliwang kamay ko, at palagi akong nahihilo. Nag-alala ako na kapag bumagsak ulit ako at naging malala ito, hindi ko magagawa ang tungkulin ko—paano ko mahahangad ang kaligtasan kung ganoon? Nang makita ko ang mga kapatid sa paligid ko, na pawang mas malusog kaysa sa akin, nakaramdam ako ng inggit, iniisip na, “Bakit hindi ako maaaring magkaroon ng malusog na katawan tulad ng iba?” Nang nagkaroon ako ng ganitong mga kaisipan, napagtanto kong nagrereklamo na naman ako, at binasa ko ang mga salitang ito ng Diyos: “Ang mga pagpapala, biyaya, mga gantimpala, at mga korona—kung paano ipinagkakaloob ang mga bagay na ito at kung kanino ipagkakaloob ang mga ito, ang Diyos ang bahalang magpasya niyon. Bakit ang Diyos ang bahalang magpasya nito? Pagmamay-ari ng Diyos ang lahat ng bagay na ito; hindi pinagsamang pag-aari ang mga ito sa pagitan ng tao at ng Diyos na maaaring pantay na hatiin sa pagitan nila. Sa Diyos ang mga ito, at ipinagkakaloob ng Diyos ang mga ito sa mga pinangakuan Niyang pagkakalooban ng mga ito. Kung hindi ipinangako ng Diyos na ipagkaloob ang mga ito sa iyo, dapat ka pa ring magpasakop sa Kanya. Kung titigil ka sa pananampalataya mo sa Diyos dahil dito, anong mga problema ang malulutas niyon? Titigil ka ba sa pagiging isang nilikha? Matatakasan mo ba ang kataas-taasang kapangyarihan ng Diyos? Hawak pa rin ng Diyos ang kataas-taasang kapangyarihan sa lahat ng bagay, at isa itong hindi mababagong katotohanan. Ang pagkakakilanlan, katayuan, at diwa ng Diyos ay hindi kailanman maaaring itumbas sa pagkakakilanlan, katayuan, at diwa ng tao, ni hindi rin kailanman sasailalim sa anumang pagbabago ang mga bagay na ito—ang Diyos ay magpakailanman na Diyos, at ang tao ay habambuhay na tao. Kung kaya itong unawain ng isang tao, ano, kung gayon, ang dapat niyang gawin? Dapat siyang magpasakop sa kataas-taasang kapangyarihan at sa mga pagsasaayos ng Diyos—ito ang pinakamakatwirang paraan sa pagharap sa mga bagay-bagay, at bukod dito, wala nang iba pang landas na maaaring piliin” (Ang Salita, Vol. IV. Paglalantad sa mga Anticristo. Ikalabindalawang Aytem). Ginising ako ng mga salita ng Diyos sa tamang oras. Dapat kong makita nang malinaw ang aking sariling pagkakakilanlan at katayuan. Ako ay isa lang nilikha, samantalang ang Diyos ay ang Lumikha. Pero patuloy kong ginusto na diktahan kung paano dapat kumilos ang Diyos at paano Niya ako dapat tratuhin—ito ay walang katwiran. Natakot ako na kung bumalik ang aking cerebral infarction at hindi ko na magawa ang tungkulin ko, mawawalan ako ng pagkakataon para sa kaligtasan, kaya hiningi ko sa Diyos na bigyan ako ng mabuting kalusugan na tulad sa iba pang mga kapatid. Ito rin ay kawalan ng pagpapasakop! Dapat akong magpasakop sa kataas-taasang kapangyarihan at mga pagsasaayos ng Diyos, ginagawa ang aking makakaya para gawin ang aking tungkulin—ito ang katwiran na dapat mayroon ako. Kaya lumapit ako sa Diyos para manalangin, “O Diyos, gaano man kalubha ang pagbabalik ng aking cerebral infarction, nawa’y pigilan Mo ako sa pagrereklamo para mahigpit kong mapanghawakan ang aking tungkulin.” Makalipas ng ilang araw, nagpunta ako sa ospital para sa check-up. Sinabi ng doktor na medyo kontrolado na ang aking kondisyon, at na kailangan ko lang uminom ng aking gamot nang normal. Labis akong nasiyahan nang marinig ang balitang ito. Kung iisipin na mahigit pitong buwan na mula noong huli akong sumailalim sa gamutan, pero nagawa ko pa rin nang normal ang mga tungkulin ko—dahil lahat ito sa biyaya ng Diyos, at tunay na nagpapasalamat ako sa awa ng Diyos.

Sabi ng Makapangyarihang Diyos: “Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi para iparanas sa iyo ang lahat ng aspekto ng pagkakasakit, ang pinsalang idinudulot ng sakit sa iyo, ang mga abala at paghihirap na idinudulot ng sakit sa iyo, at ang samu’t saring damdaming ipinararamdam sa iyo ng sakit—hindi layunin ng Diyos na maunawaan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto kung paano maarok ang mga layunin ng Diyos, malaman ang mga tiwaling disposisyon na iyong nahahayag at ang mga maling saloobing mayroon ka tungkol sa Diyos kapag ikaw ay may sakit, at matutuhan mong magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagpapasakop sa Diyos at magawa mong manindigan sa iyong patotoo—ito ay lubhang mahalaga. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga pagnanais at hinihingi sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na pagnanais sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, na malaman mo ang iyong sariling saloobin sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Paulit-ulit kong binasa ang siping ito ng mga salita ng Diyos at nadama kong nilaman ng sakit na ito ang taos-pusong layunin ng Diyos. Nilayon ng Diyos na iligtas ako at tulungan akong maunawaan ang aking sarili, na humantong sa pagbabago sa aking disposisyon. Noong una akong nanampalataya sa Diyos, may layunin akong magkamit ng mga biyaya. Sa paglipas ng mga taon, wala akong tunay na pag-unawa sa aking layunin na magkamit ng mga pagpapala. Dahil banal ang Diyos, hahadlangan ako ng tiwaling disposisyon ko na maligtas kung hindi ito malulutas bago matapos ang gawain ng Diyos. Ibinunyag ng karamdamang ito ang aking pagnanais para sa mga pagpapala, at ang aking mga hinihingi at kuru-kuro sa Diyos, na nagtulak sa akin para hanapin ang katotohanan, magsisi, at magbago. Ito ay pagliligtas ng Diyos para sa akin. Gayumpaman, hindi ko naunawaan ang layunin ng Diyos at nagkimkim ako ng mga maling pagkaunawa at reklamo laban sa Kanya. Para itong isang bata na tumatahak sa landas ng paggawa ng mga krimen. Kapag gumagamit ng mahihigpit na pamamaraan ang mga magulang para tulungan ang bata na itama ang kanyang mga gawi, ang mga layunin nila ay para sa ikabubuti ng bata. Pero kung hindi nauunawaan ng bata ang puso ng kanyang mga magulang at iniisip niyang wala silang pakialam sa kanya, wala sa katwiran ang bata at pinalalamig niya ang puso ng mga magulang. Hindi ba’t tulad lang ako ng batang iyon na mangmang at hindi makakilatis sa tama at mali? Sa kabila ng aking mga maling pagkaunawa at mga reklamo, tahimik pa rin akong ginabayan ng Diyos gamit ang Kanyang mga salita, tinulungan akong magising mula sa aking negatibo at mapaghimagsik na kalagayan. Habang mas pinag-iisipan ko ito, mas lalo akong nakaramdam ng hiya at pagkakonsensiya. Mula ngayon, gumaling o lumala man ang aking karamdaman, kahit ilagay pa nito sa panganib ang aking buhay—ayaw kong magkamali ng pagkaunawa o magreklamo laban sa Diyos. Handa akong magpasakop sa mga pagsasaayos at pamamatnugot ng Diyos.

Matapos danasin ang karamdamang ito, nagkaroon ako ng kaunting pagkaunawa sa aking layunin na magkamit ng mga pagpapala, at nagkaroon ng tunay na pagpapahalaga sa taimtim na pagsisikap ng Diyos na iligtas ang mga tao. Nagpapasalamat ako sa gabay ng Diyos na nagdala sa akin sa mga nakamit kong ito!


50. Paano Ituring ang Kabaitan ng Pagpapalaki ng mga Magulang

Ni Shen Ming, Tsina

Ipinanganak ako sa isang pamilya sa nayon, at nabubuhay ang mga magulang ko sa pagsasaka. Mula sa kaya kong maalala, palaging mahina ang katawan ng mga magulang ko, lalo na ang tatay ko, na may mga problema sa parehong binti at paa niya, kaya nahihirapan siyang maglakad kapag hindi maganda ang kondisyon niya. Gayumpaman, alang-alang sa kabuhayan ng pamilya, madalas na nagtatrabaho ang tatay ko kahit na may sakit siya. Nang panahong iyon, ang mga magulang ko ay madalas kaming kinukulit ng kapatid ko, na nagsasabing, “Kapag malalaki na kayo, dapat maging mabubuting anak kayo! Wala naman kaming masyadong hinihingi, tratuhin lamang ninyo kami na kagaya ng pagtrato namin sa mga lolo at lola ninyo. Kung magagawa ninyo iyon kapag malaki na kayo, magiging masaya kami.” Noong panahong iyon, bata pa ako at wala akong konsepto ng pagiging mabuting anak, pero habang tumatanda ako, dahan-dahang nabubuo sa isip ko ang mga ideya gaya ng pagiging mabuting anak at pagpapalaki sa mga anak para alagaan ka sa pagtanda mo. Dahil nakikita ko ang mga magulang ko na sobrang nagdurusa para sa aming pamilya, inasam ko na kapag lumaki na ako, magagawa kong kumita ng pera para suklian sila at bigyan sila ng magandang buhay. Kalaunan, noong magsimula akong magtrabaho at kumita ng pera, binilhan ko ng mga damit ang mga magulang ko at maging ng kagamitan na panggamot sa mga karamdaman nila.

Noong 2009, tinanggap ng buong pamilya namin ang gawain ng Diyos sa mga huling araw at pagkatapos na pagkatapos, sinimulan kong gampanan ang mga tungkulin sa iglesia. Minsan, noong pumunta sa isang pagtitipon ang mga magulang ko, inaresto sila ng CCP, at noong iniimbestigahan sila, mahigpit na inusisa ng mga pulis ang tatay ko tungkol sa kinaroroonan ko. Para maiwasang maaresto at mausig ng CCP, kinailangan kong umalis ng bahay at pumunta sa ibang lugar para magawa ang mga tungkulin ko. Sa unang ilang taon, hindi ako masyadong nag-alala sa mga magulang ko dahil nanampalataya sila sa Diyos at ginawa nila ang makakaya nila para gampanan ang mga tungkulin nila, kaya panatag ako. Kakaibang taon ang 2017 para sa akin. Sa isang pagpupulong ng katrabaho, nalaman ko sa isang sister na bumalik ang dating sakit ng tatay ko, at naging paralisado siya, naratay sa higaan, at hindi makapagsalita. Napakahirap para sa akin na tanggapin nang marinig ko ang biglaang balitang ito. Naisip ko, “Hindi ba’t ayos lang siya noong umalis ako? Paano ito nangyari? Ngayong paralisado na ang tatay ko, kaya ba ng nanay ko na asikasuhin ang lahat ng bagay nang siya lang?” Ang hiling ko lang ay makabalik ako agad upang makita ang paralisado kong tatay para maalagaan siya. Pero dahil sa banta ng pang-aaresto at pang-uusig ng CCP, hindi pa rin ako makabalik. Ang bigat ng loob ko, kaya lumapit ako sa Diyos at nanalangin, “O Diyos! Dahil alam kong paralisado ang tatay ko, hinang-hina ako, pakiusap, bigyan Mo ako ng pananalig at lakas upang harapin ang lahat ng ito. Dahil sa banta na maaresto ako ng CCP, hindi ko magawang bumalik, pero handa akong ipagkatiwala sa Iyong mga kamay ang lahat ng bagay sa bahay. Pakiusap, bantayan Mo ang puso ko para makapanindigan ako sa sitwasyong ito.” Pagkatapos manalangin, mas napayapa na ako. Sa gabi kapag nahihiga ako sa kama, napupuno ang isip ko ng mga larawan ng paralisado kong tatay, nakahiga sa kama, hindi makagalaw. Inalala ko ang taon kung kailan umuwi ako ng bahay para sa bakasyon noong taglamig sa junior high school. Isang araw na may makapal na niyebe, naglalakad ako pauwi bitbit ang aking mga bag at kasama ang ilang kaklase. Ilang oras kaming naglalakad sa isang kalsada sa bundok. Ilang milya na lang kami mula sa bahay, pero lamig na lamig ako at gutom na gutom na hindi ko na kinayang maglakad pa at naiwan ako. Naunang makarating sa bahay ko ang aking mga kaklase mula sa nayon at sinabi sa aking mga magulang ang nangyari sa akin, at noong puntahan ako ng tatay ko, binuhat niya ako at dinala ako sa bahay. Hindi ko talaga mapigilang lumuha nang maalala ko ito. Ngayon ay hindi maalagaan ng tatay ko ang sarili niya at nasa bingit ng kamatayan. Kung isang araw ay talagang mamatay ang tatay ako, paano maaasikasong mag-isa ng nanay ko ang libing? Pagtatawanan kami ng mga kamag-anak at kapitbahay namin, at siguradong tatawagin nila akong hindi mabuting anak dahil sa hindi ko pag-uwi para sa paralisado kong tatay. Magiging isang dungis ito na dadalhin ko habambuhay. Dahil nasa isip ko ang mga ito, gusto ko talagang makipagsapalaran na umuwi para alagaan ang tatay ko. Pero natatakot akong maaresto kapag umuwi ako at kung mangyari iyon, bukod sa hindi ko maaalagaan ang tatay ko, magiging pasanin din ako ng nanay ko. Kaya isinuko ko ang ideya. Kalaunan, sumulat ako sa bahay para itanong kung kumusta na ang mga bagay-bagay. Ilang buwan ang lumipas, nakatanggap ako ng liham mula sa nanay ko, na nagsasabing kalahating taon nang pumanaw ang tatay ko. Sobrang sakit at nakababagabag na marinig ang balitang ito, at naisip ko, “Ibinuhos ng tatay ko ang kanyang dugo, pawis, at luha sa pagpapalaki sa akin, pero noong matanda na siya at paralisado, hindi ko ginampanan ang anumang uri ng tungkulin ng isang mabuting anak sa kanyang magulang. Ni hindi ko siya nakita sa huling pagkakataon. May kasabihan na nagpapalaki ka ng mga anak para suportahan ka sa iyong pagtanda, pero hindi ko tinupad ang anumang responsabilidad ko bilang isang anak. Talagang hindi ako isang mabuting anak!” Naisip ko kung paanong naratay ang tatay ko at hindi nagawang alagaan ang sarili niya nang ilang taon, at kung paanong bawat araw ay kinailangan siyang alagaan ng nanay ko, kasabay pa ang gawain sa bukid at ang gawaing-bahay. Masyadong nagdusa ang nanay ko. Ngayon ay nag-iisa na lang ang nanay ko at hindi ko na maaaring pabayaan siyang magdusa. Pero hindi ako makabalik para alagaan siya. Puno ng magkakasalungat na pakiramdam at sakit ang puso ko, at hindi na ako makatutok sa mga tungkulin ko.

Kalaunan, nabasa ko ang mga salita ng Diyos: “Ang pagpapakita ba ng pagiging mabuting anak sa mga magulang ang katotohanan? (Hindi.) Ang pagiging mabuting anak sa mga magulang ay isang tama at positibong bagay, ngunit bakit natin sinasabing hindi ito ang katotohanan? (Dahil ang mga tao ay hindi nagpapakita ng pagiging mabuting anak sa mga magulang nang may mga prinsipyo at hindi nila nakikilatis kung anong uri talaga ng tao ang kanilang mga magulang.) Ang paraan kung paano dapat tratuhin ng isang tao ang kanyang mga magulang ay nauugnay sa katotohanan. Kung naniniwala ang iyong mga magulang sa Diyos at tinatrato ka nang mabuti, dapat ka bang maging mabuting anak sa kanila? (Oo.) Paano ka naging mabuting anak? Iba ang pakikitungo mo sa kanila sa pakikitungo mo sa mga kapatid. Ginagawa mo ang lahat ng sinasabi nila, at kung matatanda na sila, dapat kang manatili sa kanilang tabi upang alagaan sila, na pumipigil sa iyo na lumabas upang tuparin ang iyong tungkulin. Tama bang gawin ito? (Hindi.) Ano ang dapat mong gawin sa gayong mga pagkakataon? Depende ito sa mga pangyayari. Kung kaya mo pa rin silang alagaan habang tinutupad mo ang iyong tungkulin nang malapit sa iyong tahanan, at hindi tinututulan ng iyong mga magulang ang pananalig mo sa Diyos, dapat mong tuparin ang iyong responsabilidad bilang isang anak na lalaki o babae at tulungan ang iyong mga magulang sa ilang gawain. Kung mayroon silang karamdaman, alagaan mo sila; kung may bumabagabag sa kanila, aliwin mo sila; kung ipahihintulot ng iyong kalagayang pinansiyal, ibili mo sila ng mga bitamina na pasok sa budget mo. Subalit, ano ang dapat mong piliing gawin kung ikaw ay abala sa iyong tungkulin, walang magbabantay sa iyong mga magulang, at sila rin naman, ay nananampalatya sa Diyos? Anong katotohanan ang dapat mong isagawa? Yamang ang pagiging mabuting anak sa mga magulang ay hindi ang katotohanan, kundi isa lamang responsabilidad at obligasyon ng tao, ano, kung gayon, ang dapat mong gawin kung ang iyong obligasyon ay sumasalungat sa iyong tungkulin? (Gawing prayoridad ang aking tungkulin; unahin ang tungkulin.) Ang isang obligasyon ay hindi naman tungkulin ng isang tao. Ang pagpili na gampanan ang tungkulin ng isang tao ay pagsasagawa ng katotohanan, samantalang ang pagtupad sa isang obligasyon ay hindi. Kung ganito ang kondisyon mo, maaari mong tuparin ang responsabilidad o obligasyong ito, pero kung hindi ito pinahihintulutan ng kasalukuyang kapaligiran, ano ang dapat mong gawin? Dapat mong sabihin na, ‘Kailangan kong gawin ang aking tungkulin—iyon ang pagsasagawa ng katotohanan. Ang pagiging mabuting anak sa aking mga magulang ay pamumuhay ayon sa aking konsensiya at hindi ito pagsasagawa sa katotohanan.’ Kaya, dapat mong unahin ang iyong tungkulin at itaguyod ito. Kung wala kang tungkulin ngayon, at hindi malayo sa bahay mo ang pinagtatrabahuhan mo, at malapit ang tirahan mo sa iyong mga magulang, maghanap ka ng mga paraan para alagaan sila. Gawin mo ang makakaya mo para tulungan silang mabuhay nang mas maayos at mabawasan ang paghihirap nila. Pero depende rin ito sa kung anong klase ng tao ang mga magulang mo. Ano ang dapat mong gawin kung ang mga magulang mo ay may masamang pagkatao, kung palagi ka nilang hinahadlangan na sumampalataya sa Diyos, at kung lagi ka nilang inilalayo sa pananampalataya sa Diyos at pagganap sa iyong tungkulin? Anong katotohanan ang dapat mong isagawa? (Pagtanggi.) Sa pagkakataong ito, kailangan mo silang tanggihan. Natupad mo na ang iyong obligasyon. Ang iyong mga magulang ay hindi sumasampalataya sa Diyos, kaya wala kang obligasyong magpakita ng pagiging mabuting anak sa kanila. Kung sumasampalataya sila sa Diyos, sa gayon ay pamilya sila, mga magulang mo. Kung hindi sila sumasampalataya, magkaibang mga landas ang tinatahak ninyo: Sumasampalataya sila kay Satanas at sumasamba sa haring diyablo, at tinatahak nila ang landas ni Satanas; sila ay mga taong tumatahak ng mga landas na kaiba sa mga sumasampalataya sa Diyos. Hindi na kayo isang pamilya. Itinuturing nilang mga kalaban at kaaway ang mga mananampalataya ng Diyos, kaya wala ka nang obligasyong alagaan sila at kailangan nang ganap na putulin ang ugnayan sa kanila. Alin ang katotohanan: ang pagiging mabuting anak sa mga magulang o ang pagganap sa tungkulin? Siyempre, ang pagganap sa tungkulin ang katotohanan. Ang pagganap sa tungkulin sa sambahayan ng Diyos ay hindi lamang tungkol sa pagtupad sa obligasyon at paggawa ng kung ano ang dapat gawin. Ito ay tungkol sa pagganap sa tungkulin ng isang nilikha. Ito ang atas ng Diyos; ito ay obligasyon mo, responsabilidad mo. Isa itong tunay na responsabilidad, na tuparin ang iyong responsabilidad at obligasyon sa harap ng Lumikha. Ito ang hinihingi ng Lumikha sa mga tao, at ito ang dakilang usapin ng buhay. Samantalang ang pagpapakita ng pagiging mabuting anak sa mga magulang ay responsabilidad at obligasyon lamang ng isang anak. Talagang hindi ito iniatas ng Diyos, at lalong hindi ito naaayon sa hinihingi ng Diyos. Samakatwid, sa pagitan ng pagpapakita ng pagiging mabuting anak sa mga magulang at pagganap sa tungkulin, walang duda na ang pagganap sa tungkulin ng isang tao, at iyon lang, ang pagsasagawa ng katotohanan. Ang pagganap sa tungkulin bilang isang nilikha ay ang katotohanan, at isa itong obligasyon. Ang pagpapakita ng pagiging mabuting anak sa mga magulang ay tungkol sa pagiging mabuting anak sa mga tao. Hindi ito nangangahulugang ginagampanan ng isang tao ang kanyang tungkulin, ni nangangahulugang isinasagawa niya ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). “Anuman ang gawin, isipin, o planuhin mo, hindi mahalaga ang mga bagay na iyon. Ang mahalaga ay kung kaya mong unawain at tunay na paniwalaan na ang lahat ng nilikha ay nasa mga kamay ng Diyos. Taglay ng ilang magulang ang pagpapala at tadhanang makapagtamasa ng kaligayahan sa tahanan at ng saya ng isang malaki at masaganang pamilya. Kataas-taasang kapangyarihan ito ng Diyos, at isa itong pagpapalang ibinibigay ng Diyos sa kanila. May ilang magulang na walang ganitong kapalaran; hindi ito isinaayos ng Diyos para sa kanila. Hindi sila pinagpalang matamasa ang pagkakaroon ng isang masayang pamilya, o matamasa ang pananatili ng kanilang mga anak sa piling nila. Pamamatnugot ito ng Diyos at hindi ito maipipilit ng mga tao. Anuman ang mangyari, sa huli, pagdating sa pagiging mabuting anak, kahit papaano ay dapat na magkaroon ang mga tao ng mentalidad ng pagpapasakop. Kung pinahihintulutan ng kapaligiran at may paraan ka upang gawin ito, maaari mong pakitaan ng pagiging mabuting anak ang iyong mga magulang. Kung hindi pinahihintulutan ng kapaligiran at wala kang paraan, huwag mong subukang ipilit ito—ano ang tawag dito? (Pagpapasakop.) Pagpapasakop ang tawag dito. Paano ba nagkakaroon ng ganitong pagpapasakop? Ano ba ang batayan ng pagpapasakop? Ito ay nakabatay sa lahat ng bagay na ito na isinasaayos ng Diyos at pinamamahalaan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Pagkatapos kong mabasa ang mga salita ng Diyos, naunawaan ko na isang responsabilidad at obligasyon lamang ng tao ang pagiging mabuting anak, at na positibong bagay ito, pero hindi ito ang katotohanan. Ang katotohanan ay ang paggampan sa tungkulin ng isang nilikha at ito ang hinihingi ng Diyos sa mga tao. Natutugunan nito ang pagsang-ayon ng Diyos. Kapag sumasabay ang pagiging mabuting anak sa iyong mga tungkulin, dapat kang magsagawa ayon sa mga sitwasyon mo. Kung tinutulutan ng mga kondisyon at hindi nito naaapektuhan ang mga tungkulin mo, kung gayon ay dapat mong alagaan ang mga magulang mo at tuparin ang mga responsabilidad at obligasyon mo bilang anak. Kung hindi tinutulutan ng mga kondisyon at abala ka sa mga tungkulin mo, kung gayon, dapat mong unahin ang tungkulin ng isang nilikha at sundin ang mga pagsasaayos ng Diyos. Gayundin, pagdating sa mga magulang, ang ilang magulang ay maraming anak at apo at natatamasa ang mga pagpapala ng isang masayang pamilya, pero ang ilang magulang ay walang ganoong sitwasyong isinaayos ng Diyos para sa kanila, at hindi nila natatamasa ang gayong mga pagpapala. Ang lahat ng ito ay itinakda ng Diyos. Dahil nagabayan ako ng mga salita ng Diyos, mas nakahinga ako nang maluwag. Sa pagbabalik-tanaw ko, inalagaan ko ang mga magulang ko sa pinakamakakaya ko habang ginagawa ko ang mga tungkulin ko sa bahay, pero dahil sa banta ng pang-uusig at pag-aresto ng CCP, hindi ako makabalik sa bahay. Idagdag pa, may mga tungkulin akong dapat gawin, kaya kinailangan kong piliing gawin ang tungkulin ng isang nilikha, dahil naaayon ito sa katotohanan. Hindi ko maaaring abandonahin ang mga tungkulin ko para sa mga makasarili kong kadahilanan.

Kalaunan, nakatanggap ako ng liham mula sa nanay ko, at nalaman kong naaresto siya kasama ng tatlong sister sa isang pagtitipon. Sa pagtatanong ng mga pulis, nalinlang siya ng mga pakana ni Satanas at naibunyag ang pangalan ng dalawang sister. Pagkatapos siyang palayain, sising-sisi siya at namuhay sa isang kalagayan na nasisiraan ng loob. Kalaunan, aksidente siyang nahulog sa hagdan at napinsala ang ibabang bahagi ng kanyang gulugod. Sa isip ko ay nasa bahay na ako. Puno ang isipan ko ng mga larawan ng nanay ko na nahuhulog sa hagdan at nahihirapan. Talagang mabigat ang loob ko. Makalipas ang tatlong buwan, nakatanggap ako ng isa pang liham mula sa nanay ko, na nagsasabing gumaling na ang ibabang bahagi ng gulugod niya, at dahil sa pagkakahulog na ito, namulat siya at sa wakas ay nagsimulang hanapin ang katotohanan at pagnilayan ang kanyang sarili. Sinabi niyang nakawala na siya sa kanyang maling kalagayan, at kung wala ang pangyayaring ito, baka patuloy siyang namuhay na may maling pagkaunawa sa Diyos. Hiyang-hiya ako nang mabasa ko ang liham niya. Nakita ko na ang mga pagsasaayos ng Diyos ay palaging naglalaman ng taos-puso Niyang mga layunin, na napakapraktikal ng gawain Niya, at na ginagabayan Niya ang bawat isa sa atin ayon sa ating mga pangangailangan at kakulangan. Noong huling bahagi ng Oktubre 2022, nalaman kong biglang inaresto ng mga pulis ang nanay ko habang nagpapatuloy ng mga kapatid para sa isang pagtitipon. Nakita ng mga pulis ang telepono ng diyakono ng ebanghelyo at ang memory card na naglalaman ng mga salita ng Diyos at nagkusang tumayo ang nanay ko at sinabing sa kanya ito, pinoprotektahan ang diyakono ng ebanghelyo. Napakasaya ko para sa nanay ko. Sa kalagitnaan ng Hulyo ng 2023, nakatanggap ako ng isang liham mula sa aking ate, na nagsasabing may bukol sa apdo ang nanay ako. Inakalang kakailanganin siyang maoperahan, pero bumuti ang lagay niya, kaya hindi na siya inoperahan. Sobra akong naligalig dahil sa balitang ito, at naisip ko, “Kung talagang kailangang operahan ang nanay ko, walang tao sa bahay para alagaan siya. May asawa na ang ate ko at nakatira sa malayo, at mayroon siyang sarili niyang mga tungkulin, kaya hindi siya makauwi para samahan ang nanay ko. Napakatanda na ng nanay ko ngayon. Paano kung may mangyari sa kanya? Sino ang mag-aasikaso ng libing niya? Hindi namin kasamang mag-ate ang nanay ko, at walang mag-aalaga sa kanya. Wala ako noong mamatay ang tatay ko, at kung wala pa rin ako kapag namatay ang nanay ko, talagang magiging tunay akong isang hindi mabuting anak.” Nagdulot ng malaking balakid na hindi ko malampasan ang mga kaisipang ito, at naapektuhan ang kalagayan ko.

Sa isang debosyonal, nabasa ko ang isang sipi ng mga salita ng Diyos: “Pag-usapan natin kung paano dapat bigyang-kahulugan ang ‘Hindi mo pinagkakautangan ang iyong mga magulang.’ Hindi mo pinagkakautangan ang iyong mga magulang—hindi ba’t katunayan ito? (Oo.) Dahil ito ay katunayan, nararapat lang na ipaliwanag natin ang mga usaping nakapaloob dito. Tingnan natin ang usapin ng pagsilang ng iyong mga magulang sa iyo. Sino ba ang nagpasyang ipanganak ka nila: ikaw o ang iyong mga magulang? Sino ang pumili kanino? Kung titingnan mo ito mula sa perspektiba ng Diyos, ang sagot ay: wala sa inyo. Hindi ikaw o ang mga magulang mo ang nagpasyang ipanganak ka nila. Kung titingnan mo ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, kusang-loob ka nilang ipinanganak, hindi ba? Sa madaling salita, kung isasantabi ang pag-orden ng Diyos, pagdating sa usapin ng pagsilang sa iyo, nasa iyong mga magulang ang lahat ng kapangyarihan. Pinili nilang ipanganak ka, at sila ang may kontrol sa lahat. Hindi mo piniling ipanganak ka nila, wala kang kontrol nang isilang ka nila, at wala kang magagawa sa bagay na iyon. Kaya, sapagkat nasa mga magulang mo ang lahat ng kapangyarihan, at pinili nilang ipanganak ka, mayroon silang obligasyon at responsabilidad na itaguyod ka, palakihin hanggang sa hustong gulang, tustusan ka ng edukasyon, pagkain, mga damit, at pera—ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na palakihin ang iyong sarili, wala kang magagawa kundi maging pasibo habang pinalalaki ka ng iyong mga magulang. Pinalaki ka sa paraang pinili ng iyong mga magulang, kung binibigyan ka nila ng masasarap na pagkain at inumin, kung gayon ay kumakain ka at umiinom ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa ipa at sa mga ligaw na halaman, kung gayon, nabubuhay ka sa ipa at sa mga ligaw na halaman. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. … Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Kung hindi ito matatawag na kabutihan, hindi ba’t isa itong bagay na dapat mong matamasa? (Ganoon na nga.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila. Para sa anumang buhay na nilalang, ang pagbubuntis at pag-aalaga sa mga supling, pag-aanak, at pagpapalaki sa susunod na henerasyon ay isang uri ng responsabilidad. Halimbawa, ang mga ibon, baka, tupa, at maging ang mga tigre ay kailangang mag-alaga sa kanilang mga supling pagkatapos nilang manganak. Walang buhay na nilalang na hindi nagpapalaki ng kanilang mga supling. Posibleng mayroong ilang eksepsiyon, ngunit hindi ganoon karami. Ito ay isang likas na penomena sa pag-iral ng mga buhay na nilalang, ito ay isang likas na gawi ng mga buhay na nilalang, at hindi ito maiuugnay sa kabutihan. Sumusunod lamang sila sa batas na itinakda ng Lumikha para sa mga hayop at sangkatauhan. Samakatwid, ang pagpapalaki sa iyo ng iyong mga magulang ay hindi isang kabutihan. Batay rito, masasabi na hindi mo pinagkakautangan ang iyong mga magulang. Tinutupad nila ang kanilang responsabilidad sa iyo. Gaano man kalaki ang pagsisikap at perang ginugugol nila sa iyo, hindi nila dapat hilingin sa iyo na suklian sila, dahil ito ang kanilang responsabilidad bilang mga magulang. Dahil ito ay isang responsabilidad at isang obligasyon, dapat na libre ito, at hindi sila dapat humingi ng kabayaran. Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon, at hindi ito dapat binabayaran, at hindi ito dapat isang transaksiyon. Kaya, hindi mo kailangang harapin ang iyong mga magulang o pangasiwaan ang iyong relasyon sa kanila ayon sa ideya ng pagsukli sa kanila. Kung talaga ngang tinatrato mo ang iyong mga magulang, sinusuklian sila, at pinangangasiwaan ang iyong relasyon sa kanila ayon sa ideyang ito, hindi iyon makatao. Kasabay nito, malamang na mapipigilan at magagapos ka ng mga damdamin ng iyong laman, at mahihirapan kang makalabas sa mga obligasyong ito, hanggang sa maaaring maligaw ka pa. Hindi mo pinagkakautangan ang iyong mga magulang, kaya wala kang obligasyon na isakatuparan ang lahat ng ekspektasyon nila. Wala kang obligasyong magbayad para sa mga ekspektasyon nila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). Napakalinaw na ibinabahagi ng mga salita ng Diyos kung paano pangasiwaan ang relasyon sa pagitan ng mga magulang at mga anak. Bilang mga magulang, ang pagsisilang at pagpapalaki sa mga anak ay pagsunod lamang sa mga kautusan na inilatag ng Lumikha para sa sangkatauhan. Katulad na lang ng kung paano nagpaparami ang anumang organismo, likas ito. Ang mga magulang na nagpapalaki ng kanilang mga anak ay pagtupad nila sa kanilang mga responsabilidad at obligasyon; hindi ito kabaitan, at hindi ito kailangang suklian ng kanilang mga anak. Iniisip ko noon na dahil napakahirap para sa mga magulang ko na isilang at palakihin ako, at dahil dumaan sila sa napakatinding pasakit, bilang kanilang anak, dapat ko silang suklian nang tama para mapunan ko ang kanilang kabaitan sa pagpapalaki sa akin. Noong nalaman kong naparalisa ang tatay ko at hindi ko nagawang manatili sa tabi niya para alagaan siya, hindi ko siya naalagaan sa kanyang pagtanda o nabigyan siya ng wastong pamamaalam, nakadama ako ng pagkakautang sa tatay ko. Pakiramdam ko ay pasan-pasan ko ang isang napakabigat na dalahin kapag naiisip ko ito, na hindi ako makahinga. Pagkatapos pumanaw ng tatay ko, nag-alala ako sa nanay ko, nadaramang dahil hindi ako naging mabuting anak sa tatay ko, hindi ako maaaring magkaroon din ng pagkakautang sa nanay ko, at na kailangan kong tiyakin na natamasa niya ang mga huling taon niya. Dahil alam ko na napinsala ang nanay ko at na hindi ako makauwi para alagaan siya, nadama kong napakasama kong anak at may pagkakautang ako sa nanay ko. Ngayon, sa pamamagitan ng pagbabasa ng mga salita ng Diyos, naunawaan ko na ang pagpapalaki sa akin ng aking mga magulang ay pagtupad nila sa kanilang mga responsabilidad at obligasyon, at na hindi ito isang kabaitang kailangan kong suklian. Hindi sila ang mga pinagkakautangan ko. Ganap na mali at hindi naaayon sa katotohanan ang tingnan ang pagpapalaki sa akin ng aking mga magulang bilang kabaitang dapat suklian. Nagdulot ng matinding pasakit sa akin ang pananaw na ito. Kung hindi inilantad ng Diyos ang katotohanan tungkol dito, baka naging ganap na wala akong alam dito, at baka nanatili akong nakatali at kontrolado ng maling pananaw na ito. Galing sa Diyos ang buhay ko, at ibinibigay ng Diyos ang lahat ng kailangan ko. Dapat akong maging mapagpasalamat sa Diyos. Naaalala ko noong 2007, noong kapapanampalataya ko pa lang sa Panginoon nang ilang buwan, nasa isang kotse ako na walang preno at nahulog sa bangin. Nagresulta sa mga pagkamatay at pagkasugat ang aksidenteng iyon, pero sa puso ko ay patuloy akong tumatawag sa Diyos, at nalampasan ko iyon na may napunit lamang na laman, talagang napakagaan na pinsala. Ang mas mahimala pa ay iyong hindi man lang ako natakot o nataranta sa aksidente, na nagpakita sa akin ng mahimalang gawa ng Diyos. Kung hindi dahil sa proteksyon ng Diyos, baka namatay na ako sa aksidenteng iyon. Sa mga nagdaang taon, malalim kong naranasan na ang Diyos lamang ang nag-iisa kong kaligtasan. Kung wala ang pananampalataya ko sa Diyos, baka naging katulad ako ng mga makasanlibutang tao, na walang habas na hinahangad ang kayamanan at kasikatan, na walang alam kung kaninong mga kamay nakasalalay ang ating mga tadhana, lalo pa kung paano mamuhay ng isang makabuluhang buhay, o napagtatanto ang pagdurusang dulot ni Satanas. Ngayon, hinihingi ng pagpapalaganap ng ebanghelyo ng kaharian ang pakikipagtulungan ng mga tao. Hindi ko pa naisip ang tungkol sa pagsusukli sa pagmamahal ng Diyos, at hindi ako nakadama ng pagkakautang sa Diyos dahil sa hindi ko paggawa nang maayos sa aking mga tungkulin. Nakatuon lamang ako sa pagsusukli sa mga magulang ko. Talagang kahiya-hiya, walang utang na loob at wala akong konsensiya!

Binasa ko pa ang mga salita ng Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang. Ang sinumang hindi mabuting anak sa kanyang magulang ay isang suwail na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang tungkuling maging mabuting anak sa magulang kaysa anupaman. Kung hindi ko ito tutuparin, hindi ako magiging mabuting tao—magiging isa akong suwail na anak at itatakwil ako ng lipunan. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga sumasampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Ginagamit ni Satanas ang ganitong uri ng tradisyonal na kultura at mga kuru-kuro ng moralidad upang igapos ang mga kaisipan mo, ang isip mo, at ang puso mo, na ginagawa kang hindi matanggap ang mga salita ng Diyos; ikaw ay inari na ng mga bagay na ito ni Satanas, at ginawa kang walang kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at ginagawa kang walang lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na kuru-kuro ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga taong ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, hinahayaan ang sarili mo sa mga tradisyonal na kuru-kuro ng moralidad at sa impluwensiya ni Satanas, pinipiling salungatin ang Diyos at hindi isagawa ang katotohanan. Hindi ba’t ang tao ay kahabag-habag? Hindi ba nila kailangan ang pagliligtas ng Diyos? May mga taong maraming taon nang nananampalataya sa Diyos, ngunit wala pa ring kabatiran sa usapin ng pagiging mabuting anak sa magulang. Talagang hindi nila nauunawaan ang katotohanan. Hindi nila kailanman malalagpasan ang balakid na ito ng mga makamundong relasyon; wala silang tapang, ni tiwala sa sarili, lalo nang wala silang determinasyon, kaya hindi nila kayang mahalin at sundin ang Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Inilalantad ng mga salita ng Diyos ang diwa ng tradisyonal na kultura. Pinagnilayan ko kung paano ako naimpluwensiyahan ng pagdodoktrina ni Satanas mula sa batang edad, na tinatanggap ang mga tradisyonal na ideya gaya ng “Ang pagiging mabuting anak ay isang katangiang dapat taglayin nang higit sa lahat,” at “Palakihin mo ang mga anak mo para alagaan ka sa iyong pagtanda.” Tinrato ko ang pagiging mabuting anak bilang panukat kung may konsensiya ang isang tao, kaya naniwala ako na dahil pinalaki ako ng aking mga magulang, bilang kanilang anak, dapat kong suklian ang kabaitan nila, at pagtanda nila, dapat ko silang parangalan at tustusan sila sa kanilang pagtanda at magpaalam nang wasto sa kanila. Naniwala ako na ang pagtupad sa mga responsabilidad na ito ay nangangahulugang may pagkatao at konsensiya ang isang tao, at kung mabigo ang isang tao na gawin ang mga bagay na ito, hindi sila mabuting anak at hindi nararapat na tawaging tao, at kamumuhian at itatakwil sila ng lipunan. Malalim na nag-ugat sa puso ko ang mga ideyang ito. Pagkatapos kong manampalataya sa Diyos, dahil sa banta ng pang-uusig at pag-aresto ng CCP, hindi ako makabalik ng bahay, at ni hindi ko nakita ang tatay ko sa huling pagkakataon. Talagang nakonsensiya ako, tulad ng isang hindi mabuting anak, na may pagkakautang sa aking mga magulang dahil sa kanilang kabaitan sa pagpapalaki sa akin, at na hinamak ako ng iba at tinaguriang suwail na anak. Kalaunan, nag-alala ako nang malaman ko ang karamdaman ng nanay ko, at natakot ako na kung talagang mamatay ang nanay ko, hindi ko na kailanman matatanggal ang taguri na “suwail na anak.” Parang mga hindi nakikitang gapos ang mga kaisipang ito, na mahigpit akong iginagapos at pumipigil sa akin na lumaya. Alam na alam ko na tamang landas sa buhay ang paggawa sa tungkulin ng isang nilikha sa pananampalataya sa Diyos, pero hindi ko magawa nang payapa ang tungkulin ko. Napagtanto ko na labis akong pinipinsala ng mga nakalilinlang na tradisyonal na ideyang ito. Naisip ko ang tungkol sa Kapanahunan ng Biyaya, kung saan iniwan ng maraming tao ang kanilang mga magulang at kamag-anak para ipalaganap ang ebanghelyo ng Panginoon sa buong mundo, na may ilan pa nga na isinakripisyo ang buhay nila. Ganap na naaayon sa layunin ng Panginoon ang kanilang mga pasya at ang mga ito ay mabubuting gawa at makatarungang pagkilos. Sinalubong ko ang pagbabalik ng Panginoon at tinanggap ang gawain ng Makapangyarihang Diyos sa mga huling araw, na isang pagkakataong minsan lang sa buhay, at ang paggawa ko sa aking tungkulin bilang isang nilikha sa pagkakataong ito ay isang bagay na tumutugon sa pagsang-ayon ng Diyos, samantalang ang pagiging mabuting anak ay isa lamang obligasyon ng tao. Kung tutulutan ng mga kondisyon, maaari itong gawin, pero kung hindi, dapat unahin ang tungkulin.

Pagkatapos ay nagbasa pa ako ng mga salita ng Diyos: “Kung hindi mo nilisan ang iyong tahanan para gampanan ang iyong tungkulin sa ibang lugar, at nanatili ka sa tabi ng iyong magulang, mapipigilan mo kaya ang pagkakasakit niya? (Hindi.) Makokontrol mo ba kung mabubuhay o mamamatay ang mga magulang mo? Makokontrol mo ba kung sila ay mayaman o mahirap? (Hindi.) Anuman ang sakit na makukuha ng iyong mga magulang, hindi iyon dahil sa pagod na pagod sila sa pagpapalaki sa iyo, o dahil sa nangulila sila sa iyo; lalong hindi sila magkakaroon ng alinman sa mga malubha, seryoso, at posibleng nakamamatay na sakit nang dahil sa iyo. Kapalaran nila iyon, at wala itong kinalaman sa iyo. Gaano ka man kabuting anak sa iyong mga magulang, ang pinakamainam na magagawa mo ay bawasan nang kaunti ang pagdurusa ng kanilang laman at ang kanilang mga pasanin, ngunit tungkol sa pagkakasakit nila, anong sakit ang nakukuha nila, kailan sila mamamatay, at saan sila mamamatay—may kinalaman ba ang mga bagay na ito sa iyo? Wala, walang kinalaman ang mga ito. Kung mabuti kang anak, kung hindi ka isang walang malasakit na ingrata, at ginugugol mo ang buong araw kasama sila, binabantayan sila, hindi ba sila magkakasakit? Hindi ba sila mamamatay? Kung magkakasakit sila, hindi ba’t magkakasakit pa rin naman talaga sila? Kung mamamatay sila, hindi ba’t mamamatay pa rin naman talaga sila? Hindi ba’t tama iyon?” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). “Ang ipagkatiwala ang iyong mga magulang sa mga kamay ng Diyos ang pinakamainam na paraan para magpakita ng pagiging mabuting anak sa kanila. Hindi mo gusto na maharap sila sa iba’t ibang klase ng suliranin sa kanilang buhay, at ayaw mo rin na mamuhay sila nang hindi komportable, hindi kumakain nang maayos, o nagdurusa sa masamang kalusugan. Sa kaibuturan ng iyong puso, talagang umaasa ka na poprotektahan sila ng Diyos at pananatilihing ligtas. Kung sila ay mga mananampalataya sa Diyos, umaasa ka na magagampanan nila ang kanilang sariling mga tungkulin at umaasa ka rin na makakapanindigan sila sa kanilang patotoo. Ito ay pagtupad sa mga responsabilidad ng tao; makakamit lamang ng mga tao ang ganito karami sa pamamagitan ng kanilang sariling pagkatao. Dagdag pa rito, ang pinakamahalaga ay na pagkatapos ng mga taon ng pananampalataya sa Diyos at pakikinig sa napakaraming katotohanan, kahit papaano, ang mga tao ay may ganitong kaunting pagkaunawa at pagkaintindi: Ang kapalaran ng tao ay itinatakda ng Langit, ang tao ay namumuhay sa mga kamay ng Diyos, at ang pagkakaroon ng pangangalaga at proteksiyon ng Diyos ay mas mahalaga kaysa sa mga alalahanin, pagiging mabuting anak, o ang samahan ka ng iyong mga anak. Hindi ba’t magaan sa pakiramdam na nasa pangangalaga at proteksiyon ng Diyos ang iyong mga magulang? Hindi mo na kailangang mag-alala para sa kanila. Kung mag-aalala ka, ibig sabihin ay wala kang tiwala sa Diyos; masyadong maliit ang iyong pananalig sa Kanya. Kung tunay kang nag-aalala at nagmamalasakit para sa iyong mga magulang, dapat kang madalas na magdasal sa Diyos, ipagkatiwala sila sa mga kamay ng Diyos, at hayaang patnugutan at isaayos ng Diyos ang lahat ng bagay. Pinamumunuan ng Diyos ang kapalaran ng sangkatauhan at Siya ang namumuno sa kanilang bawat araw at sa lahat ng pinagdaraanan nila, kaya ano pa ba ang ipinag-aalala mo? Ni hindi mo kayang kontrolin ang sarili mong buhay, ikaw mismo ay may napakaraming suliranin; ano ang magagawa mo para makapamuhay nang masaya ang iyong mga magulang araw-araw? Ang tanging magagawa mo ay ipagkatiwala ang lahat ng bagay sa mga kamay ng Diyos. Kung sila ay mga mananampalataya, hilingin mo sa Diyos na gabayan sila sa tamang landas upang maligtas sila sa huli. Kung sila ay hindi mananampalataya, hayaan mo silang tumahak sa anumang landas na gusto nila. Para sa mga magulang na mas mabait at may kaunting pagkatao, maaari kang manalangin sa Diyos na pagpalain sila para makapamuhay sila nang masaya sa kanilang mga nalalabing taon. Tungkol sa kung paano gumagawa ang Diyos, mayroon Siyang Kanyang mga pagsasaayos, at dapat magpasakop ang mga tao sa mga ito. Kaya, sa kabuuan, mayroong kamalayan ang mga tao sa kanilang konsensiya tungkol sa mga responsabilidad na tinutupad nila sa kanilang mga magulang. Anuman ang saloobin sa mga magulang ang hatid ng kamalayang ito, ito man ay pag-aalala o pagpapasyang pumaroon sa kanilang tabi, sa alinmang paraan, hindi dapat makonsensiya o magkaroon ng mabigat na pasanin sa konsensiya ang mga tao dahil sa hindi nila matupad ang kanilang mga responsabilidad sa kanilang mga magulang sapagkat apektado sila ng mga obhetibong sitwasyon. Ang mga isyung ito, at ang iba pang katulad nito, ay hindi dapat maging problema sa mga buhay ng pananampalataya sa Diyos ng mga tao; ang mga ito ay dapat bitiwan. Pagdating sa mga paksang ito na nauugnay sa pagtupad sa mga responsabilidad ng isang tao sa mga magulang, dapat magkaroon ang mga tao nitong mga tumpak na pagkaunawa at hindi na dapat makaramdam ng pagpipigil. Sa isang banda, mula sa kaibuturan ng iyong puso, alam mong hindi ka masamang anak, at hindi mo iniiwasan o tinatakasan ang iyong mga responsabilidad. Sa isa pang banda, nasa mga kamay ng Diyos ang iyong mga magulang, kaya ano pa ba ang dapat ikabahala? Ang anumang pag-aalala na maaaring mayroon ang isang tao ay hindi na kinakailangan. Ang bawat tao ay mamumuhay nang maayos ayon sa kataas-taasang kapangyarihan at mga pagsasaayos ng Diyos hanggang sa huli, mararating ang katapusan ng kanilang landas, nang walang anumang pagkakaligaw” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 16). Mula sa mga salita ng Diyos, naunawaan ko na kung kailan at kung anong uri ng karamdaman o kasawian ang mangyari sa mga magulang sa kanilang buhay, ay napapamahalaang lahat ng kataas-taasang kapangyarihan ng Diyos, at na walang kinalaman ang mga ito sa kung nasa tabi ba ng mga magulang ang kanilang mga anak para alagaan sila. Kahit na araw-araw pang nasa tabi ng kanilang mga magulang ang mga anak, hindi talaga nito mababago ang anumang bagay, at ang pinakamagagawa lamang nito ay mabawasan nang kaunti ang kanilang pang-araw-araw na pasanin, pero kung talagang kapalaran nila, magkakasakit pa rin sila, at kapag dumating na ang oras nila, kailangan nilang lumisan. Ito ang kapalarang itinalaga ng Lumikha. Kung anong karamdaman ang makukuha ng nanay ko o kung mamamatay ba siya ay nasa loob lahat ng atas ng Diyos. Kahit na bumalik ako at manatili sa tabi niya bawat araw, wala itong mababagong kahit ano. Ang buhay at kamatayan niya ay matagal nang naitakda ng Diyos. Kung anong edad ang aabutin niya, ang mga pagdurusang titiisin niya at ang mga sitwasyong haharapin niya, nasa ilalim ng kataas-taasang kapangyarihan at pagtatakda ng Diyos ang lahat ng ito, at hindi makatutulong ang pag-aalala ko. Nananampalataya rin ang nanay ko sa Diyos, at magsasaayos ng mga angkop na sitwasyon ang Diyos para maranasan niya ayon sa sitwasyon niya. Gaya noong ma-injured ang nanay ko, hindi ko naunawaan ang mga taos-pusong layunin ng Diyos at palagi akong nag-aalala para sa kanya, pero sa huli, ayos lang siya. Napagtanto ko na tunay akong walang pananalig, at na hinuhusgahan ko lang ang mga bagay gamit ang mga kuru-kuro ng tao, at wala akong tunay na pagkaunawa sa pagkamakapangyarihan-sa-lahat at kataas-taasang kapangyarihan ng Diyos. Ngayon, pagkatapos ng labing-isang taon na malayo ako sa bahay, mag-isa ang nanay ko sa bahay at ginagawa ang tungkulin niya sa pinakamakakaya niya, at maayos siyang namumuhay. Nakikita ko ngayon na tunay na hindi kinakailangan ang mga pangamba at pag-aalala ko. Naunawaan ko rin na hindi ko pinagkakautangan ang mga magulang ko, at na pinalaki nila ako bilang parte ng kanilang mga responsabilidad at obligasyon, at hindi ko maaaring ituring ito bilang kabaitang susuklian. May misyon akong tutuparin sa buhay na ito, iyon ay ang gawin nang maayos ang tungkulin ko bilang isang nilikha. Kapag nag-iisip ako nang ganito, nawawala ang pakiramdam ko ng pagkakakonsensiya, at nadarama kong lalong napalaya ang aking espiritu, at nagagawa kong ilaan ang sarili ko sa aking tungkulin. Salamat sa Diyos para sa paggabay Niya!


51. Ang Pagdurusa na Dulot ng Pagsisikap para sa Kasikatan at Pakinabang

Ni Han Song, Tsina

Noong Nobyembre 2015, inatasan ako ng lider na pamahalaan ang pangkalahatang gawain ng iglesia. Aktibo akong tumulong sa paglutas ng anumang isyu ng mga tauhang gumagawa ng pangkalahatang gawain, at sinang-ayunan ako ng lahat, na nagparamdam sa akin na mahalagang miyembro ako ng iglesia. Noong Oktubre 2017, isinaayos na magtulungan kami ni Sister Tian Yu sa pangangasiwa ng pangkalahatang gawain. Sa simula, maayos ang aming pagtutulungan. Tinulungan niya ako sa aking buhay pagpasok, at masayang-masaya akong makipagtulungan sa kanya. Pero paglipas ng panahon, napansin kong si Tian Yu ay may mahusay na kakayahan, mabilis mag-isip, at na mas mahusay siya kaysa sa akin sa pakikipagbahaginan sa katotohanan at paglutas ng mga problema. Minsan, sa isang pagtitipon, nagbanggit ang isang kapatid ng kanyang mga suliranin sa kanyang gawain. Hindi ko pa nauunawaan ang problema, pero ginamit ni Tian Yu ang sarili niyang mga karanasan para magbahagi sa kapatid, at nagbasa rin siya ng ilang kaugnay na sipi ng mga salita ng Diyos. Pagkatapos niyang makipagbahaginan, paulit-ulit na tumango ang kapatid bilang pagsang-ayon. Sa rasyonal na pag-iisip, isang mabuting bagay na nalutas ang problema ng kapatid, pero hindi ako nakaramdam ng kasiyahan dito. Naisip ko, “Si Tian Yu ay may mahusay na kakayahan at kaya niya palaging makipagbahaginan para malutas ang mga problema, kaya ano ang magiging tingin sa akin ng mga kapatid kumpara sa kanya? Iisipin ba nilang hindi kasinghusay ng kay Tian Yu ang aking kakayahan? Paano ako patuloy na dadalo sa mga pagtitipon kasama ang mga kapatid sa hinaharap?” Hindi nagtagal, napansin ko rin na may kaunting kasanayan si Tian Yu sa paggamit ng kompyuter. at kapag may problema ang mga kapatid sa mga kompyuter o video player nila, palagi silang lumalapit kay Tian Yu. Nakita kong mas mahusay si Tian Yu kaysa sa akin sa bawat aspekto, at napuno ako ng selos at inggit. Pakiramdam ko pa nga ay napipigilan ako. Nagreklamo ako sa loob-loob ko, “Pareho kaming superbisor, pero bakit napakalaki ng agwat namin? Ano na ang magiging tingin sa akin ng lider at ng mga kapatid sa hinaharap?” Naalala ko dati noong ako lang ang namamahala, kung paanong may ilang resulta ang aking tungkulin, at kung paanong tinitingala rin ako ng lahat ng kapatid. Pero nang dumating si Tian Yu, mas mahusay siya sa akin sa lahat ng aspekto, at wala akong pagkakataong magpakitang-gilas, kaya pakiramdam ko ay sinapawan ako ni Tian Yu. Nagsimulang sumama ang loob ko kay Tian Yu. at naisip ko, “Parang magaling ka sa lahat ng bagay, pero tingnan natin kung may hindi ka kayang gawin.”

Hindi nagtagal, isinaayos ng lider na sunduin namin ni Tian Yu ang ilang kapatid. Wala ako roon, kaya isinaayos ni Tian Yu na iba na lang ang sumundo, pero hindi niya naisaayos nang mabuti ang mga bagay-bagay, at hindi nasundo ang mga kapatid, at naiwan silang naghihintay nang balisa. Sinamantala ko ang pagkakataong ito para maliitin si Tian Yu sa harap ng isang kapatid dahil gusto kong makita nito na hindi man lang maasikaso ni Tian Yu ang gayon kaliit na bagay. Dahil sa ikinalat ko, nagkaroon ng ilang negatibong pananaw ang kapatid tungkol kay Tian Yu, at nagreklamo siya na hindi isinaayos nang mabuti ni Tian Yu ang mga bagay-bagay. Sa isa pang pagkakataon, nalaman ko na ang isang kapatid na si Xin Ru, na responsabilidad ni Tian Yu, ay masigasig lang sa panlabas, pero palagiang hindi hinahangad ang katotohanan o hindi gaanong kinakain at iniinom ang mga salita ng Diyos. Hinahangad lang niya ang mga makamundong kalakaran, kumakain, umiinom, at nagsasaya. Kahit matapos ang pagbabahaginan, wala siyang pagbabago, at dapat ay natanggal siya. Naisip ko, “Pananagutan ni Tian Yu ang gawain ni Xin Ru, at wala siyang masyadong pagkilatis dito; mukhang hindi ko kasinghusay si Tian Yu sa pagkilatis.” Nakaramdam ako ng superyoridad, pakiramdam ko, sa wakas may isang bagay na mas magaling ako kaysa kay Tian Yu. Naisip ko, “May mga pagkukulang at kapintasan ka rin pala. Dahil narito ang lider, babanggitin ko ang tungkol sa pag-uugali ni Xin Ru at hahayaang makita ng lider na hindi ka kasinghusay ko sa pagkilatis. Mababawasan niyan ang kayabangan mo.” Pero hindi binanggit ni Tian Yu ang kawalan niya ng pagkilatis, at pagkakita kong pagabi na at paalis na ang lider, nagsimula akong mainip at magalit, kaya sinabi ko kay Tian Yu sa nangangaral na tono, “Sinasabi mo lang ang iyong mga kalakasan, pero hindi ang iyong mga kakulangan; nakikita kong hindi mo rin nakikilala ang sarili mo!” Pagkasabi ko nito, kaagad na lumamig ang atmospera sa silid, at walang sinumang nagsalita. Napansin ng lider na may mali sa kalagayan ko at tinanong kung ano ang nangyayari, kaya, ibinunyag ko ang tunay kong kalagayan na gusto kong ipahiya si Tian Yu at ipakita sa kanya na may mga larangan kung saan hindi siya kasinghusay ko. Napaiyak si Tian Yu, at talagang nakaramdam ako ng pagkabagabag at pagkakonsensiya, kaya humingi ako ng tawad sa kanya. Noong panahong iyon, may simpleng pagkaunawa lang ako na pinahahalagahan ko ang aking dangal at may malakas na pagnanais ako para sa katayuan, pero hindi pa rin nalutas ang aking tiwaling disposisyon.

Kalaunan, dahil hindi kasinghusay ng kay Tian Yu ang mga resulta ng gawain ko, pakiramdam ko ay hindi ko magawang mamukod-tangi o makapagpasikat, kaya mas lalo akong nanlumo, at nang oras na para sa pagtitipon, ayaw kong dumalo. Ipinagsawalang bahala ko ang mga paghihirap na kinahaharap ng mga kapatid sa kanilang buhay pagpasok at mga tungkulin, at karamihan sa mga gawain ay ginawa ni Tian Yu mag-isa. Makalipas ang ilang panahon, nakaramdam ako ng paninikip sa aking dibdib, hirap sa paghinga, at nagkaroon ako ng ubo. at sa pagsusuri, na-diagnose na may interstitial pneumonia ako. Sinabi ng doktor na mabilis ang paglala ng sakit na ito at kailangan ng agarang gamutan. Pagkatapos magkasakit, hindi pa rin ako masyadong nagnilay sa sarili, at patuloy akong gumawa ng mga pagkakamali sa aking tungkulin, kaya tinanggal ako ng lider. Noong panahong iyon, nalugmok ako sa matinding pasakit, at naniwala akong ibinunyag at itiniwalag ako ng Diyos na lalong nakapagpalumo sa akin. Isang beses, narinig ko ang isang pagbasa ng mga salita ng Diyos: “Ang mga taong hindi nagsasagawa ng katotohanan ay hindi karapat-dapat na marinig ang daan ng katotohanan at hindi karapat-dapat na magpatotoo tungkol sa katotohanan. Ang katotohanan ay hindi talaga para sa kanilang mga pandinig; sa halip, ito ay para sa mga nagsasagawa nito” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Tumarok sa aking puso ang siping ito ng mga salita ng Diyos. Naalala ko na noong tinanggal ako, inilantad ng lider kung paano ko palaging hinahangad ang kasikatan, kapakinabangan, at katayuan, na nabigo akong magbago sa kabila ng ilang ulit ng pagbabahaginan, at na hindi ko talaga tinanggap ang katotohanan. Naisip ko rin ang tungkol sa kung paanong nakikipagtulungan ako kay Tian Yu sa loob ng halos tatlong taon, at bagaman alam ko na mali na nagseselos ako kay Tian Yu at nakikipagkompitensiya sa kanya, hindi ko hinanap ang katotohanan para lutasin ang aking mga isyu. Hindi ba’t ako ang mismong uri ng tao na inilarawan ng Diyos na hindi nagsasagawa sa katotohanan? Noong panahong iyon, hindi ko naunawaan ang mga layunin ng Diyos at negatibo ako at hinusgahan ko ang sarili ko. Noong panahong iyon, wala akong gana, hindi nagkamit ng kaliwanagan mula sa pagkain at pag-inom ng mga salita ng Diyos, at hindi ako makakuha ng lakas para gumawa ng anuman. Kalaunan, napagtanto ko na hindi tama ang aking kalagayan, kaya nagdasal ako at hinanap ko ang Diyos. Pagkatapos niyon, binasa ko “Ang mga Prinsipyo ng Pagharap sa mga Kabiguan at Pagbagsak ng Isang Tao.” Sabi ng Diyos: “Kung naniniwala ka sa kataas-taasang kapangyarihan ng Diyos, kung gayon ay dapat kang maniwala na ang mga pang-araw-araw na pangyayari, mabuti man o masama ang mga ito, ay hindi basta na lamang nagaganap. Hindi ito dahil may isang sinasadyang magpahirap sa iyo o pumuntirya sa iyo; lahat ng ito ay isinaayos at pinamatnugutan ng Diyos. Bakit pinamamatnugutan ng Diyos ang lahat ng mga bagay na ito? Hindi ito para ilantad kung sino ka o upang ibunyag at itiwalag ka; ang pagbubunyag sa iyo ay hindi ang panghuling mithiin. Ang mithiin ay gawin kang perpekto at iligtas ka. Paano ka ginagawang perpekto ng Diyos? At paano ka Niya inililigtas? Nagsisimula Siya sa pamamagitan ng pagpapabatid sa iyo ng iyong sariling tiwaling disposisyon, at sa pamamagitan ng pagpapaalam sa iyo ng iyong kalikasang diwa, ng iyong mga pagkakamali, at kung ano ang kulang sa iyo. Tanging sa pag-alam sa mga bagay na ito at pagkakaroon ng malinaw na pag-unawa ng mga ito mo lamang makakayang itaguyod ang katotohanan at unti-unting maiwaksi ang iyong tiwaling disposisyon. Ito ang Diyos na nagkakaloob sa iyo ng pagkakataon. Ito ang awa ng Diyos” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). Pagkabasa ng mga salita ng Diyos, Napagtanto ko na ang pagkakatanggal ko ay hindi pagtitiwalag sa akin ng Diyos, kundi sa halip ay Kanyang pagdisiplina at pagkastigo sa akin. It ay dahil nakipag-agawan ako para sa kasikatan at kapakinabangan sa aking kapatid, na nagdulot ng pagkaantala sa gawain ng iglesia, at sa halip na magnilay sa aking sarili, binatikos at ibinukod ko pa ang kapatid, sinasalungat ang disposisyon ng Diyos. Sa gayong mga sitwasyon, ang layunin ng Diyos ay na hanapin ko ang katotohanan, pagnilayan, at kilalanin ang aking sarili. Nang maunawaan ko ang layunin ng Diyos, bahagyang bumuti ang aking kalagayan, at naging handa akong sumandig sa Diyos para lubusang magnilay sa aking sarili at magsisi sa Kanya.

Kalaunan, naisip ko ang isang sipi ng mga salita ng Diyos na ipinakita sa akin ng lider: “Hinahangad ng mga anticristo ang reputasyon at katayuan, kaya tiyak na nagsasalita at gumagawa rin sila para maitaguyod ang kanilang reputasyon at katayuan. Pinahahalagahan nila ang kanilang reputasyon at katayuan nang higit sa lahat. Kung may isang tao sa paligid nila na may mahusay na kakayahan at naghahangad sa katotohanan, at nakakamit ng taong ito ang kaunting katanyagan sa mga kapatid at napipiling maging lider ng isang pangkat, at talagang hinahangaan at sinasang-ayunan ng mga kapatid ang taong ito, ano ang magiging reaksiyon ng mga anticristo? Tiyak na hindi sila matutuwa rito, at uusbong ang inggit sa loob nila. Kung nagkikimkim ng inggit ang mga anticristo, sabihin mo sa Akin, kaya ba nilang magpigil ng sarili? Hindi ba’t kailangan nilang may gawin tungkol dito? (Oo.) Ano ang gagawin nila kung talagang naiinggit sila sa taong ito? Sa isip nila, tiyak na gagawa sila ng ganitong uri ng pagkakalkula: ‘Medyo mahusay ang kakayahan ng taong ito, mayroon siyang kaunting pagkaunawa sa propesyong ito, at mas malakas siya kaysa sa akin. Kapaki-pakinabang ito para sa gawain ng sambahayan ng diyos, ngunit hindi para sa akin! Aagawin ba nila ang posisyon ko? Kung talagang papalitan nila ako balang araw, hindi ba’t magiging problema iyon? Dapat akong maunang kumilos. Kung kaya nilang tumayo sa kanilang sariling mga paa balang araw, hindi na magiging madali para sa akin na alisin sila. Mas mabuting ako ang unang umaksiyon. Kung magpapaliban ako at hahayaan silang ilantad ako, sino ang nakakaalam kung ano ang magiging mga kahihinatnan. Kaya, paano ako makakagawa ng aksyon? Kailangan kong makahanap ng dahilan, makahanap ng pagkakataon.’ Sabihin ninyo sa Akin, kung nais ng mga tao na pahirapan ang isang tao, hindi ba’t madali para sa kanila na makahanap ng dahilan at pagkakataon na gawin ito? Ano ang isa sa mga taktika ng diyablo? (‘Siya na nakaisip na paluin ang kanyang aso ay madaling matatagpuan ang kanyang pamalo.’) Mismo, ‘Siya na nakaisip na paluin ang kanyang aso ay madaling matatagpuan ang kanyang pamalo.’ Sa mundo ni Satanas, umiiral ang ganitong uri ng lohika, at nangyayari ang ganitong bagay. Hindi ito umiiral sa Diyos sa anumang paraan. Ang mga anticristo ay kay Satanas at sila ang pinakasanay sa paggawa ng mga bagay na ito. Pagbubulayan nila ito: ‘Siya na nakaisip na paluin ang kanyang aso ay madaling matatagpuan ang kanyang pamalo. Paparatangan kita, maghahanap ng pagkakataon na pahirapan ka, susupilin ang iyong kayabangan at pagmamalaki, at pipigilan ang mga kapatid sa pagpapahalaga sa iyo at pagpili sa iyo bilang lider ng pangkat sa susunod na pagkakataon. Pagkatapos, hindi ka na magiging isa pang banta sa akin, hindi ba? Kung maaalis ko ang potensiyal na problemang ito at ang katunggali na ito, hindi ba’t mapapanatag na ako?’ Kung ganito kagulo ang isipan nila, kaya ba nilang pigilan ang sarili sa pagkilos? Batay sa kalikasan ng mga anticristo, kaya ba nilang panatilihing nakabaon ang ideyang ito sa loob nila at hindi kumilos? Talagang hindi. Tiyak na maghahanap sila ng paraan para kumilos. Ito ang kalupitan ng mga anticristo. Bukod sa ganoon sila mag-isip, gusto rin nilang makamit ang layong ito. Kaya, desperado nilang pagbubulayan ang usaping ito, pinipiga ang kanilang utak. Hindi nila isinasaalang-alang ang mga interes ng sambahayan ng Diyos, ni ang gawain ng iglesia. Lalong wala silang pakialam kung ang kanilang mga aksyon ay naaayon ba sa layunin ng Diyos. Ang iniisip lang nila ay kung paano mapananatili ang kanilang reputasyon at katayuan, kung paano mapapangalagaan ang kanilang kapangyarihan. Iniisip nila na ang kanilang katunggali ay nagdulot na ng banta sa kanilang katayuan, kaya sinusubukan nilang maghanap ng pagkakataon para pabagsakin ito. Kapag nalaman nila na tinanggal ng kanilang katunggali nang di kumokunsulta sa kanila ang isang taong palaging pabasta-bastang gumagawa ng kanyang tungkulin, ituturing nila ito bilang perpektong pagkakataon na paratangan ang kanilang katunggali. Sa harap ng mga kapatid, sasabihin nila, ‘Dahil narito ang lahat ngayon, ihain natin ang usaping ito para mahimay. Hindi ba’t isang kilos ng diktadurya ang pagtatanggal sa isang tao nang walang awtorisasyon, nang hindi ito tinatalakay sa kanyang mga katrabaho o katuwang? Bakit gagawa ng gayong pagkakamali ang isang tao? Hindi ba’t may problema sa kanyang disposisyon? Hindi ba’t dapat siyang pungusan? Hindi ba’t dapat siyang abandonahin ng mga kapatid?’ Sinasamantala nila ang isyung ito at pinalalaki ito para siraan ang kanilang katunggali at itaas ang kanilang sarili. Ang totoo, hindi naman ganoon kalubha ang sitwasyon. Katanggap-tanggap lang naman na mag-ulat pagkatapos tanggalin o italaga sa ibang tungkulin ang isang miyembro ng pangkat basta’t naaayon sa mga prinsipyo ang pagtatanggal at pagtatalaga na iyon sa ibang tungkulin. Gayumpaman, pinalalaki ng mga anticristo ang isyung ito. Sadya nilang inaatake ang kanilang katunggali at itinataas ang kanilang sarili. Hindi ba’t ito ay isang pagpapamalas ng pagpapahirap sa iba? Malupit nilang pinupungusan ang kanilang katunggali, at pinalalaki ang kanilang mga paratang laban dito. … Pinalalaki ng mga anticristong ito ang isang bagay na wala namang kabuluhan: Ito ay simpleng pagganti at personal na paghihiganti” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Nang maharap sa paglalantad ng mga salita ng Diyos, nanginig ang puso ko sa takot. Sa pagbabalik-tanaw ko sa panahon ng pakikipagtulungan ko kay Tian Yu, nakita kong nahigitan niya ako sa bawat aspekto, kaya nabilanggo ako sa isang tiwaling disposisyon ng paghahangad ng kasikatan at pakinabang, nakadama ako ng inggit at pagkamuhi kay Tian Yu. Pakiramdam ko ay sinapawan ako ni Tian Yu, kaya’t naghanap ako ng mga oportunidad para ilantad ang kanyang mga pagkukulang para mapababa ang tingin ng iba sa kanya. Para makamit ito, naghintay ako ng tamang sandali, na parang isang mangangaso na nag-aabang sa kanyang biktima. Nang mabigo ang pagsasaayos ni Tian Yu na sunduin ng isang tao ang mga kapatid, sinadya ko siyang maliitin sa harap ng isang kapatid, sinabing hindi niya kayang magsaayos ng mga bagay-bagay nang tama. Nang nakita ko na si Xin Ru, isang miyembro ng grupo sa ilalim ng pangangasiwa ni Tian Yu, ay hindi gumaganap nang maayos, nalugod ako, para bang nakahanap ako ng isang oportunidad para mapaamin si Tian Yu sa kanyang mga kakulangan. Kaya nang nagdaos ng pagtitipon ang lider kasama kami at nakita kong hindi binanggit ni Tian Yu ang kawalan niya ng pagkilatis, lantaran ko siyang pinuna sa hindi pagkilala sa sarili niya, umaasang mapanghinaan siya ng loob at maipakita sa lider na mas magaling ako sa pagkilatis ng mga tao kaysa sa kanya. Namumuhay ako sa tiwaling disposisyon ng paghahangad ng kasikatan at kapakinabangan, at nang makita kong hindi ko kayang higitan si Tian Yu anuman ang gawin ko, naging negatibo ako at nagpakatamad, at ipinagsawalang-bahala ko ang mga paghihirap na kinahaharap ng mga kapatid sa kanilang mga tungkulin at buhay pagpasok, na humahantong sa mga pagkaantala sa gawain ng iglesia. Naisip ko kung paanong si Tian Yu ay may pagpapahalaga sa pasanin ng kanyang mga tungkulin, responsable, at kayang lutasin ang tunay na problema ng mga kapatid, na naging kapaki-pakinabang sa gawain ng iglesia, pero ginugol ko ang lahat ng oras ko sa pakikipagkompitensiya at pakikipagtunggali sa kanya, at nang hindi ko siya mahigitan, binatikos at ibinukod ko siya. Hindi ko lang sinubukang pahirapan ang isang tao; sinabotahe at ginambala ko rin ang gawain ng iglesia. Anong klaseng tao ang gagawa ng ganitong bagay? Nang mapagtanto ko ito, labis akong nabagabag at hindi ko napigilang umiyak. Dati, inakala kong ako ay isang taong taos-pusong nananampalataya sa Diyos at na kayang itaguyod ang gawain ng iglesia, pero sa pamamagitan ng pagbubunyag ng mga katunayan, nakita ko kung gaano ba talaga ako kasuklam-suklam at kawalang pagkatao. Habang mas iniisip ko ito, mas lalo kong napagtatanto na hindi lang ito isang maliit na pagbubunyag ng katiwalian, kundi tumatahak na ako sa landas ng isang anticristo. Binalot ng takot ang aking puso, at napagtanto ko kung gaano kamapanganib ang aking sitwasyon, at na kung hindi ako magsisisi, matitiwalag ako at maparurusahan.

Pagkatapos, nabasa ko ang isa pang sipi ng mga salita ng Diyos: “Kung palagi mong sinasabing sumusunod ka sa Diyos, naghahangad ng kaligtasan, tumatanggap sa pagsisiyasat at patnubay ng Diyos, at tumatanggap at nagpapasakop sa paghatol at pagkastigo ng Diyos, ngunit habang sinasabi mo ang mga salitang ito, ginagambala, ginugulo, at sinisira mo ang iba’t ibang gawain ng iglesia, at dahil sa iyong panggugulo, paggambala, at pagsira, dahil sa iyong kapabayaan o pagpapabaya sa tungkulin, o dahil sa iyong mga makasariling pagnanais at alang-alang sa paghahangad sa sarili mong mga interes, ang mga interes ng sambahayan ng Diyos, ang mga interes ng iglesia, at ang marami pang ibang aspekto ay napinsala, hanggang sa puntong lubhang nagulo at nasira ang gawain ng sambahayan ng Diyos, paano, kung gayon, dapat timbangin ng Diyos ang iyong kalalabasan sa iyong aklat ng buhay? Paano ka dapat ilarawan? Sa totoo lang, dapat kang parusahan. Tinatawag itong pagtamo ng nararapat sa iyo” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Matapos basahin ang mga salita ng Diyos, napagtanto ko na ang disposisyon ng Diyos ay hindi nalalabag. Hindi ako gumanap ng isang positibong papel sa aking tungkulin, binatikos at ibinukod ko ang kapatid na katuwang ko sa gawain, at ginambala ko ang gawain ng iglesia. Ito ay kinokondena ng Diyos. Mula nang tinanggap ko ang aking tungkulin, palagi kong ipinapahayag na gusto kong hangarin ang katotohanan at palugurin ang Diyos, pero nang maharap ako sa mga katunayan, nakita ko na ang mga layunin ko ay hindi para gampanan ang aking tungkulin o palugurin ang Diyos, kundi para pangasiwaan ang sarili kong katayuan. Palagi kong hinahangad na tingalain ng iba at sa sandaling may isang taong nagbanta sa aking katayuan, naghahanap ako ng pagkakataon para punahin ang kanyang mga kahinaan at gamitin ang kanyang mga pagkukulang, at pagkatapos ay palakihin ito, ginagamit ang mga bagay na ito para batikusin at ibukod siya. Kinakailangan ng gawain ng iglesia ang mas maraming tao na may mahusay na kakayahan na kayang gumawa ng tunay na gawain para makipagtulungan, pero binatikos at binukod ko ang iba, at ginambala at sinira ang gawain ng iglesia. Ito ang ginagawa ng mga diyablo! Nang napagtanto ko ang kalikasan ng aking mga kilos, lumuhod ako at nanalangin sa Diyos, “O Diyos! Tinamasa ko na ang napakaraming panustos ng Iyong mga salita, pero hindi ako nagsagawa ayon sa Iyong mga salita. Sa halip, sinalungat Kita sa pagsandig sa pamamagitan ng aking satanikong disposisyon. Napakarami kong nagawang kasamaan sa paghahangad ng kasikatan, kapakinabangan, at katayuan, pero handa akong magsisi at magsimulang muli.”

Pagkatapos ay nagnilay pa ako, tinatanong ang aking sarili, “Bakit palagi kong hinahangad ang kasikatan, kapakinabangan, at katayuan, kahit ayaw ko naman?” Kalaunan, nabasa ko ang isang sipi ng mga salita ng Diyos, at naliwanagan ang aking puso. Sabi ng Makapangyarihang Diyos: “Ano ang ginagamit ni Satanas upang mapanatili ang tao sa mahigpit nitong kontrol? (Kasikatan at pakinabang.) Kaya, ginagamit ni Satanas ang kasikatan at pakinabang upang kontrolin ang isipan ng mga tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa pamamagitan ng mga salita ng Diyos, naunawaan ko na ang pakikipagkompitensiya ko kay Tian Yu para sa kasikatan at kapakinabangan at mga gawa ng kasamaan na salungat sa Diyos ay pawang mga produkto ng panlilihis at pagtitiwali ni Satanas. Iniindoktrinahan ni Satanas ang mga tao ng mga ideya tulad ng “Ako ang sarili kong panginoon sa buong langit at lupa,” “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Isa lang ang lalaking maaaring manguna.” Ang mga ideyang ito, at iba pang katulad nito, ay malalim nang nakaugat sa aking puso at patuloy na gumagapos at kumokontrol sa akin. Mula pagkabata, saanman ako mapunta, palagi kong gusto na hinahangaan at pinupuri ako, at hindi ito naging iba pagdating sa mga tungkulin ko sa iglesia. Anuman ang tungkuling ginagawa ko, palagi kong gustong mamukod-tangi at mapansin, at basta’t nakakamit ko ang paghanga at suporta ng mga tao, handa akong tiisin ang anumang pahihirap. Nang makita kong mas mahusay si Tian Yu sa akin sa kapabilidad sa gawain, kakayahan, at iba pang aspekto, pakiramdam ko na parang nakatayo ako sa anino ng isang napakalaking puno, na pumipigil sa akin na mamukod-tangi o mapansin. Pakiramdam ko na na napipigilan at nasasakal ako, at sa puso ko, nainggit at naghinanakit ako kay Tian Yu, hinihiling na magkamali siya at mapahiya, o kahit matanggal sa kanyang mga tungkulin. Alam na alam ko naman na masyadong mabigat ang gawain para mapangasiwaan ko mag-isa, na si Tian Yu ay isang mahusay na manggagawa, at na ang pagtutulungan namin ay kapaki-pakinabang sa gawain ng iglesia, pero alang-alang sa sarili kong mga interes, hindi ko lang hindi sinuportahan ang gawain niya, kundi inatake at binukod ko pa siya. Hindi lang nito nasaktan si Tian Yu kundi nakaantala pa sa gawain ng iglesia. Tunay ngang wala akong pagkatao! Napagtanto ko na ang pag-asal ko batay sa mga ideya tulad ng “Ako ang sarili kong panginoon sa buong langit at lupa” at “Isa lang ang lalaking maaaring manguna,” na ginagamit ni Satanas para indoktrinahan ang mga tao ay ginawa akong mapagmataas at walang katwiran, at ang disposisyon ko ay lalong nagiging mas mapaminsala. Ginawa rin nitong mas makitid ang aking pag-iisip, at mawala ang aking pagkatao. Sa totoo lang, nang nakita kong nasaktan ko si Tian Yu pakiramdam ko ay naakusahan ako, pero sa tuwing nakikita kong nangingibabaw at napapansin si Tian Yu, hindi ko mapigilang magselos sa kanya. Ginusto kong iwaksi ang ganitong kalagayan, pero sadyang ko magawa. Gaya ng sinabi ng Diyos: “suot-suot ang mga kadenang ito, wala silang lakas ni tapang na iwaksi ang mga ito.” Nang mabasa ko ang mga salitang ito ng Diyos, hindi ko mapigilang maiyak. Pakiramdam ko ay direktang nangungusap ang mga salita ng Diyos sa aking puso at lubos akong naantig ng mga ito. Sa puntong ito ay halos tatlong taon na kaming nagtutulungan ni Tian Yu, at ilang beses nang nakipagbahaginan sa akin ang lider tungkol sa isyu ko sa pakikipagtunggali para sa kasikatan at kapakinabangan, inilalantad at pinupungusan pa nga ako, at noong panahong iyon, nakikilala ko ito at labis kong kinamuhian ang sarili ko, pero nang naharap muli ako sa parehong sitwasyon, bumalik lang ako sa dating masasamang gawi. Dahil patuloy kong hinangad ang kasikatan, kapakinabangan, at katayuan, sinasabotahe at ginagambala pa nga ang gawain ng iglesia kapag walang nakatingin, sinalungat ko ang disposisyon ng Diyos at sumapit sa akin ang pagkastigo at pagdidisiplina ng DIyos. Nagkasakit ako, pero hindi pa rin ako nagnilay sa aking sarili, at saka lang ako natakot nang sa wakas ay tinanggal na ako. Nakita kong talagang wala na sa kontrol ang paghahangad ko ng kasikatan, kapakinabangan, at katayuan. Sa wakas, naunawaan ko kung bakit ayaw ng Diyos na maghangad ang mga tao ng kasikatan, kapakinabangan, at katayuan. Kung wala ang pagliligtas ng Diyos, lalo lang akong malulugmok!

Nanalangin ako sa Diyos, gusto kong hanapin ang katotohanan at iwaksi ang mga gapos ng satanikong disposisyong ito. Kalaunan, nabasa ko ang isang sipi ng mga salita ng Diyos at nagkamit ako ng ilang landas sa pagsasagawa. Sabi ng Makapangyarihang Diyos: “Hindi madaling talikuran ang reputasyon at katayuan—makakamit lang ito ng mga tao sa pamamagitan ng paghahangad sa katotohanan. Sa pag-unawa lamang sa katotohanan makikilala ng isang tao ang kanyang sarili, makikita nang malinaw ang kahungkagan ng paghahangad ng kasikatan, pakinabang, at katayuan, at makikita nang malinaw ang katotohanan ng katiwalian ng sangkatauhan. Saka lamang maaabandona ng isang tao ang katayuan at reputasyon kapag tunay na niyang nakilala ang kanyang sarili. Hindi madaling iwaksi ang sariling tiwaling disposisyon. Kung inaamin mo na wala sa iyo ang katotohanan, na marami kang kakulangan, at nagbubunyag ng masyadong maraming katiwalian, subalit hindi mo sinisikap na hangarin ang katotohanan, at nagpapanggap at nagpapaimbabaw ka, na pinaniniwala mo ang mga tao na kaya mong gawin ang anumang bagay, ilalagay ka nito sa panganib—sa malao’t madali, darating ang panahon na makakasalubong ka ng mga balakid at ikaw ay babagsak. Kailangan mong aminin na wala sa iyo ang katotohanan, at buong tapang mong harapin ang realidad. Mayroon kang mga kahinaan, nagbubunyag ng katiwalian, at lahat ng uri ng kakulangan ay nasa iyo. Normal lang ito, dahil isa kang karaniwang tao, hindi ka superhuman o may walang hanggang makapangyarihan, at kailangan mong kilalanin iyan. Kapag hinahamak o tinutuya ka ng ibang mga tao, huwag kaagad tumugon nang may pagkasuklam dahil lamang sa hindi kaaya-aya ang sinasabi nila, o tumutol dito dahil naniniwala kang mayroon kang kakayahan at perpekto ka—hindi dapat ganito ang iyong saloobin sa gayong mga salita. Ano ang dapat na maging saloobin mo? Dapat mong sabihin sa iyong sarili, ‘May mga pagkakamali ako, tiwali at may kapintasan ang lahat ng bagay tungkol sa akin, at isang ordinaryong tao lamang ako. Anuman ang kanilang paghamak at panunuya sa akin, may katotohanan ba rito? Kung parte ng sinasabi nila ay totoo, dapat ko itong tanggapin mula sa Diyos.’ Kung may ganito kang saloobin, katunayan ito na kaya mong tratuhin nang tama ang katayuan, reputasyon, at mga sinasabi ng ibang tao patungkol sa iyo. … Kapag palagi kang nag-iisip at nagnanais na makipagkompetensiya para sa katayuan, kailangan mong matanto kung anong masasamang kahihinatnan ang kahahantungan ng ganitong uri ng kalagayan kung hindi ito malutas. Kaya huwag magsayang ng oras, hanapin ang katotohanan, sugpuin ang pagnanais mo na makipagkompetensiya para sa katayuan habang nag-uumpisa pa lang ito, at palitan ito ng pagsasagawa ng katotohanan. Kapag isinasagawa mo ang katotohanan, mababawasan ang iyong pagnanais at ambisyon na makipagkompetensiya para sa katayuan, at hindi ka manggugulo sa gawain ng iglesia. Sa ganitong paraan, matatandaan at sasang-ayunan ng Diyos ang iyong mga ginawa. Kaya ano ang sinusubukan Kong bigyang-diin? Ito iyon: Dapat alisin mo sa iyo ang mga pagnanais at ambisyon mo bago mamulaklak at magbunga ang mga ito at mauwi sa matinding kalamidad. Kung hindi mo lulutasin ang mga ito habang maaga pa, mapapalampas mo ang isang magandang oportunidad; at sa sandaling nauwi na ang mga ito sa matinding kalamidad, huli na ang lahat para lutasin ang mga ito. Kung wala ka man lang determinasyon para maghimagsik laban sa laman, magiging napakahirap para sa iyo na makatungtong sa landas ng paghahangad sa katotohanan; kung may nasasagupa kang mga dagok at kabiguan sa paghahangad mo ng kasikatan, pakinabang, at katayuan, at hindi ka natatauhan, mapanganib ito: May posibilidad na matitiwalag ka. Kapag naharap ang mga nagmamahal sa katotohanan sa isa o dalawang kabiguan at dagok pagdating sa kanilang reputasyon at katayuan, malinaw nilang nakikita na wala talagang anumang halaga ang kasikatan, pakinabang, at katayuan. Nagagawa nilang lubos na talikuran ang katayuan at reputasyon, at pagpasyahan na, kahit hindi sila kailanman nagtataglay ng katayuan, patuloy pa rin nilang hahangarin ang katotohanan at gagampanan nang maayos ang kanilang tungkulin, at ibabahagi ang kanilang patotoong batay sa karanasan, sa gayon ay matamo ang resulta ng pagpapatotoo sa Diyos. Kahit mga ordinaryong tagasunod sila, may kakayahan pa rin silang sumunod hanggang wakas, at ang tanging gusto nila ay matanggap ang pagsang-ayon ng Diyos. Ang mga taong ito lamang ang tunay na nagmamahal sa katotohanan at may determinasyon” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, nakita ko na para maiwasang hangarin ang kasikatan, kapakinabangan, at katayuan, dapat munang aminin ng isang tao ang kanyang mga kakulangan at kapintasan, at aktibo rin na ilantad ang sarili niya sa harap ng mga kapatid, aminin ang sarili niyang mga katiwalian at pagkukulang. Bukod pa rito, kapag lumilitaw ang tiwaling disposisyon ng isang tao sa pakikipagtunggali para sa kasikatan at kapakinabangan, dapat siyang manalangin sa Diyos na maghimagsik laban sa sarili niya, at palitan ito ng pagsasagawa sa katotohanan para mapigilan ang sarili niya sa paggawa ng masasamang gawa na gagambala at gugulo sa gawain ng iglesia. Naisip ko ang tungkol sa mahusay na kakayahan, kakanyahan sa gawain ni Tian Yu, at ang kanyang kapasidad na makipagbahaginan sa katotohanan para lutasin ang mga isyu ng mga kapatid. at tungkol sa kung paano isinaayos ng iglesia si Tian Yu na makipagtulungan sa akin para punan ang aking mga pagkukulang, at kung paanong kapaki-pakinabang ang mga bagay na ito kapwa sa gawain at sa aking sariling buhay pagpasok. Mula ngayon, kapag nakatagpo ako ng mga kapatid na may mas mahusay kakayahan kaysa sa akin at mas superyor kaysa sa akin, kailangan ko silang tratuhin nang tama, at tanggapin ang kanilang mga kalakasan para punan ang aking mga sariling pagkukulang. Kalaunan, nakita ng lider na natuto ako ng ilang aral at itinalaga ako sa isang tungkulin. Habang ginagawa ang aking tungkulin, muli kong nakita si Tian Yu. Pakiramdam ko ay may pagkakautang ako sa kanya, kaya nagkusang-loob akong ilantad ang aking tiwaling disposisyon sa kanya. at nagtapat din siya tungkol sa ibinunyag niyang katiwalian noong nagtutulungan kami. Habang mas nakikipagbahaginan ako sa kanya, mas nakaramdam ako ng kagaanan at paglaya.

Noong Abril 2024, naatasan akong gawin ang gawain ng paglilinis sa iglesia at makipagtulungan kay Sister Liu Xin. Si Liu Xin ay may mahusay na kakayahan at kakayanan sa gawain. Minsan, nagpunta kami para makipagkita sa dalawang kapatid, at napansin namin na ang saloobin nila sa gawain ng paglilinis ay medyo pabaya. Pagkatapos ay ginamit ni Liu Xin ang mga kaugnay na salita ng Diyos para makipagbahaginan sa kanila. Pagkatapos ng kanyang pakikipagbahaginan, talagang sumang-ayon ang dalawang kapatid sa sinabi ni Liu Xin, at sa sandaling iyon, pakiramdam ko ay parang wala ako roon, at naisip ko, “Si Liu Xin lang ang nakikipahaginan sa kanila ngayong umaga. Ano ang iisipin nila sa akin?” medyo nainis ako, at dahil nandoon si Liu Xin, hindi ako ang napapansin. Sa sandaling iyon, napagtanto ko na namumuhay muli ako sa kalagayan ng pakikipagtunggali para sa kasikatan at kapakinabangan, at kaya nanalangin ako sa Diyos sa aking puso, “O Diyos, tulungan Mo akong umasal at gawin ang aking tungkulin ayon sa Iyong mga salita, at huwag mamuhay nang sumasandig sa isang satanikong disposisyon.” Nang pinagnilayan ko ang kasamaang nagawa ko dahil sa paghahangad ng kasikatan at kapakinabangan at ang pagdurusang idinulot nito sa akin, naisip ko, “Hindi ako puwedeng magpatuloy sa landas ng pagkabigo. Kailangan kong pagtuunan ang aking tungkulin at isaalang-alang ang mga interes ng iglesia. Pumunta ako rito ngayon para ipatupad ang gawain ng paglilinis, hindi ang makipagkompitensiya o ikumpara ang sariili ko sa aking kapatid. Kailangang matuto akong makipagtulungan nang maayos sa aking kapatid.” Nang maisip ko ito, naging kalmado ang aking puso. Pinunan ko ang anumang kakulangan sa pakikipagbahaginan ni Liu Xin, at nakipagtulungan ako sa kanya at nakipagbahaginan para lutasin ang mga isyu. Sa huli, nagkamit ng kaunting pagkaunawa ang dalawang kapatid sa kanilang mga isyu at naging handa silang magbago. Natikman ko rin ang tamis ng pagsasapuso ko sa aking tungkulin.

Sa pamamagitan ng paghatol, paglalantad, pagtutuwid, at pagdisiplina ng mga salita ng Diyos, malinaw kong nakita ang pagdurusang idinulot sa akin ng paghahangad ng kasikatan, kapakinabang, at katayuan, at nagkaroon ako ng kaunting pagkilatis kung paano ginagamit ni Satanas ang kasikatan at kapakinabangan para igapos ang mga tao. Ngayon ay mas wala na akong pakialam sa kasikatan, kapakinabangan, at katayuan, at dama ko nang ang pagtupad sa aking tungkulin ang pinakamahalaga. Pinasasalamatan ko ang Diyos mula sa kaibuturan ng aking puso!


52. Ang Natutuhan Ko Pagkatapos Matanggal

Ni Shelly, USA

Noong 2021, nagdidilig ako ng mga baguhan sa iglesia. Dahil sa pabasta-bastang pamamaraan ko sa tungkulin ko, maraming baguhan ang hindi regular dumadalo sa mga pagtitipon. Dagdag pa roon, dahil sa mapagmataas kong disposisyon ay palaging napipigilan ang iba kapag nakikipagtulungan sa akin. Kaya, tinanggal ako ng mga lider at itinalaga para mangasiwa ng mga pangkalahatang gawain. Nang mabalitaan ito, sobra akong nabagabag. Naisip ko kung paanong mahigit sampung taon na akong sumasampalataya sa Diyos, at na pagkatapos talikuran ang pag-aaral ko, mula noon ay ginagawa ko na ang tungkulin ko sa iglesia. Higit pa rito, dahil may kaunting kaalaman ako sa isang banyagang wika, palagi kong nararamdamang mas may kakayahan ako kaysa sa ibang mga kapatid. Hindi ko inasahang sa kritikal na sandaling ito ng pagpapalaganap ng ebanghelyo ng kaharian ay matatanggal at maitatalaga ako sa isang hindi kapansin-pansing tungkulin ng pangangasiwa ng mga pangkalahatang gawain. Ang pagkakatanggal kaya na ito ay paraan ng Diyos ng pagbubunyag at pagtitiwalag sa akin? Nang maisip ko ito, napuno ako ng halo-halong pagkabigo, kirot, at pag-aalala. Sa puso ko ay sinabi ko sa sarili ko, “Sa hinaharap, kailangan kong maging maingat at metikuloso sa paggawa ng mga tungkulin ko para maiwasang makapagdulot ng anumang problema na puwedeng humantong sa muling pagkakatanggal ko. Kung hindi, baka talagang mawalan na ako ng lahat ng pag-asang maligtas.”

Pagkalipas ng ilang panahon, nabalitaan kong natanggal ang ilang kapatid dahil sa hindi magagandang resulta sa mga tungkulin nila. Bigla akong nabalisa at naisip ko, “Paano ko ba ginagawa ang mga tungkulin ko kamakailan? Nanganganib din ba akong matanggal?” Agad kong sinimulang pag-isipan kung anong mga isyu ang maaaring umiiral pa rin sa mga tungkulin ko, kung ano ang saloobin ng superbisor sa akin, at kung may anumang palatandaang matatanggal ako. Nang makita kong may ilang isyu sa mga tungkulin ko at hindi masyadong maganda ang mga resulta, sobrang hindi ako mapakali, napapaisip na, “Balang araw ba ay tatanggalin ako ng superbisor? Kung matatanggal ulit ako, baka tuluyan na akong matiwalag.” Noong panahong iyon, napakaingat kong ginagawa ang mga tungkulin ko, nangangambang baka makagawa ako ng anumang pagkakamali. Minsan kapag pinapadalhan ako ng mga mensahe ng superbisor ko, nag-aalala akong baka pinaplano niyang tanggalin ako. Namuhay ako sa isang kalagayan ng pagbabantay at paghihinala, masyadong napipigilan, na para bang may isang malaking batong nakadagan sa akin.

Isang araw sa isang pagtitipon, nakabasa ako ng isang sipi ng mga salita ng Diyos, na nagbigay sa akin ng kaunting pagkaunawa sa sarili kong kalagayan. Sabi ng Makapangyarihang Diyos: “Hindi naniniwala ang ilang tao na kayang tratuhin nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagampanan ng isang tao, kung magkakaroon ng problema roon, haharapin kaagad ng sambahayan ng Diyos ang taong iyon, tatanggalin ang kanyang karapatang gampanan ang tungkuling iyon, ititiwalag siya, o paaalisin pa nga siya sa iglesia. Ganoon ba talaga iyon? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang kanyang mga intensyon, ang kanyang pag-uugali, at tinitingnan Niya lalo na kung kaya ba ng isang tao na pagnilayan ang kanyang sarili kapag nagkakamali siya, kung nagsisisi ba siya, at kung kaya ba niyang mahanap ang diwa ng problema batay sa Kanyang mga salita, maunawaan ang katotohanan, kamuhian ang kanyang sarili, at tunay na magsisi. … Kung hindi mo man lamang tinatanggap ang katotohanan sa pagganap sa iyong tungkulin at lagi kang natatakot na mabunyag at matiwalag, ang takot mong ito ay nababahiran ng intensyon ng tao at ng tiwaling satanikong disposisyon, at ng paghihinala, pag-iingat, at maling pagkaunawa. Wala sa mga ito ang mga pag-uugali na dapat mayroon ang isang tao. Dapat kang magsimula sa pamamagitan ng paglutas sa iyong takot, gayundin sa iyong mga maling pagkaunawa sa Diyos. Paano umuusbong ang mga maling pagkaunawa ng isang tao sa Diyos? Kapag maayos ang takbo ng mga bagay-bagay para sa isang tao, talagang hindi siya nagkakamali ng pag-unawa sa Kanya. Naniniwala siyang ang Diyos ay mabuti, na ang Diyos ay kagalang-galang, na ang Diyos ay matuwid, na ang Diyos ay maawain at mapagmahal, na ang Diyos ay tama sa lahat ng bagay na ginagawa Niya. Gayunman, kapag naharap siya sa isang bagay na hindi umaayon sa kanyang mga kuru-kuro, iniisip niya, ‘Mukhang hindi masyadong matuwid ang Diyos, kahit paano ay hindi sa bagay na ito.’ Hindi ba’t maling pagkaunawa ito? Paanong hindi matuwid ang Diyos? Ano ang nagpausbong sa maling pagkaunawang ito? Bakit nagkaroon ka ng ganitong opinyon at pagkaunawa na hindi matuwid ang Diyos? Masasabi mo ba kung ano iyon? Aling pangungusap iyon? Aling bagay? Aling sitwasyon? Sabihin mo, para mapag-isipan ng lahat at makita kung may katwiran ka. At kapag nagkakamali ng pagkaunawa ang isang tao sa Diyos o nahaharap sa isang bagay na hindi umaayon sa kanyang mga kuru-kuro, ano ang saloobing dapat niyang taglayin? (Yaong naghahanap sa katotohanan at nagpapasakop.) Kailangan niyang magpasakop muna at isipin: ‘Hindi ko maunawaan, pero magpapasakop ako dahil ito ang ginawa ng Diyos at hindi ito isang bagay na dapat suriin ng tao. Dagdag pa riyan, hindi ko maaaring pagdudahan ang mga salita ng Diyos o ang Kanyang gawain dahil ang salita ng Diyos ay ang katotohanan.’ Hindi ba’t ganito ang saloobing dapat taglayin ng isang tao? Kapag may ganitong saloobin, magdudulot pa rin ba ng problema ang iyong maling pagkaunawa? (Hindi na.) Hindi nito maaapektuhan o magagambala ang pagsasagawa mo ng iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Katulad lang ako ng inilarawan ng Diyos: Kapag nakakagawa ako ng mga pagkakamali sa tungkulin ko, palagi akong natatakot na matanggal. Dahil ito sa pagiging mapagbantay ko laban sa Diyos at sa maling pagkaunawa ko sa Diyos, sa hindi pagkaunawa sa mga prinsipyo sa likod ng pagtatanggal sa mga tao sa sambahayan ng Diyos o hindi pagkilala sa matuwid na disposisyon ng Diyos. Inakala kong basta may kaunting isyu o pagkakamali sa paggawa ng tungkulin ng isang tao, o kung hindi maganda ang mga resulta sa loob ng ilang panahon, matatanggal siya, katulad lang ng pagtatrabaho sa mundo ng mga walang pananampalataya, kung saan humahantong ang mga pagkakamali sa pagsita at posibleng pagtatanggal, kaya kailangang maging napakaingat ng isang tao para mapanatili ang posisyon niya. Pero sa sambahayan ng Diyos, binibigyan ng Diyos ang mga tao ng pinakamaraming pagkakataong magsisi hangga’t maaari, at ang pagtatanggal sa mga tao ay batay rin sa mga prinsipyo. Hindi totoo na natatanggal ang isang tao dahil lang nakagawa siya ng maliit na pagkakamali sa tungkulin niya o nagkaroon ng hindi magagandang resulta sa maikling panahon. Bagkus, batay ito sa isang komprehensibong pagsusuri ng palagiang pagganap at kalikasang diwa ng tao na iyon, lalo na kung kaya niyang pagnilayan at kilalanin ang sarili niya, at magpakita ng tunay na pagsisisi pagkatapos makagawa ng pagkakamali. Halimbawa, noong ginagawa ko ang tungkulin ko ng pagdidilig sa mga baguhan, dahil sa mapagmataas na disposisyon ko, palagi kong napipigilan ang iba kapag nakikipagtulungan ako sa kanila. Ipinaalam na sa akin ng mga kapatid ang isyung ito. Gayumpaman, sumama lang ang loob ko nang ilang panahon at pagkatapos ay hindi ko na binigyang-pansin ang pagwawasto sa mapagmataas kong disposisyon. Dagdag pa rito, kapag nagdidilig ng mga baguhan, pabasta-basta ako, gumagawa lang ng mababaw na gawain. Kapag may mga suliranin ang mga baguhan at hindi regular na dumadalo sa mga pagtitipon, hindi ako nagbibigay ng tulong o suporta. Kapag ibinubuod ang gawain at nakikitang napakaraming baguhan ang hindi regular na dumadalo, saglit lang na sumasama ang loob ko, pero pagkatapos, hindi pa rin ako nagsisikap na tugunan ang mga isyung ito. Tinanggal ako ng iglesia batay sa palagiang pagganap ko, pero hindi inalis ang pagkakataon kong gawin ang tungkulin ko, at sa halip ay itinalaga ako para gawin ang tungkulin ng pangkalahatang gawain, binibigyan ako ng pagkakataong magsisi; gayumpaman, hindi ko pinagnilayan at inunawa nang wasto ang sarili ko, bagkus ay nagkimkim ako ng pagiging mapagbantay at maling pagkaunawa sa Diyos. Talagang masyado akong mapanlinlang! Ngayon, kahit na nagkakaroon ako ng ilang isyu at paglihis sa tungkulin ko ng pangkalahatang gawain, pagkatapos malaman ng superbisor ang tungkol dito, binibigyan niya ako ng kaunting payo o nakikipagbahaginan siya sa akin tungkol sa mga prinsipyo. Nang sundin ko ang mga mungkahing ito, nalutas ang mga problema sa tungkulin ko, at hindi ako tinanggal ng iglesia dahil sa mga iyon. Nakita ko na ang pagtatanggal sa mga tao sa sambahayan ng Diyos ay talagang ginagawa ayon sa mga prinsipyo, at na talagang panlilinlang at pagpipigil sa sarili ang pagiging mapagbantay at ang maling pagkaunawa ko.

Kalaunan, nag-isip-isip pa ako, napagtatantong bukod sa paglutas sa pagiging mapagbantay at sa maling pagkaunawa ko, kailangan ko ring lutasin itong takot na matatanggal ako kung makakagawa ako ng pagkakamali sa tungkulin ko. Pinag-isipan ko: Bakit ba ako natatakot? Nagdasal ako sa Diyos at naghanap tungkol sa isyung ito. Isang araw, sa pagdedebosyonal ko, nakabasa ako ng isang sipi ng mga salita ng Diyos: “Nakaranas ang ilang tao ng ilang kabiguan noon, gaya ng pagkatanggal dahil sa hindi paggawa ng anumang totoong gawain bilang isang lider o dahil sa pag-iimbot sa mga benepisyo ng katayuan. Pagkatapos matanggal nang ilang ulit, ang ilan sa kanila ay sumailalim nga sa bahagyang tunay na pagbabago, kaya ang pagkatanggal ba ay isang mabuting bagay o isang masamang bagay para sa mga tao? (Ito ay isang mabuting bagay.) Noong una silang matanggal, ang pakiramdam ng mga tao ay pinagsasakluban sila ng langit at lupa. Para bang basta na lang nadurog ang kanilang puso. Hindi na nila masuportahan ang kanilang sarili at hindi nila alam kung aling direksiyon ang tutunguhin. Ngunit pagkatapos ng karanasang ito, iniisip nila, ‘Hindi naman iyon gayon kalaking isyu. Bakit napakaliit ng tayog ko dati? Bakit para akong isang musmos?’ Ito ay nagpapatunay na nagkaroon sila ng pag-usad sa buhay, at na naunawaan nila nang bahagya ang mga layunin ng Diyos, ang katotohanan, at ang layunin ng pagliligtas ng Diyos sa tao. Ito ang proseso ng pagdanas sa gawain ng Diyos. Dapat mong aminin at tanggapin ang mga pamamaraang ito na ginagamit ng Diyos sa Kanyang gawain, ibig sabihin, ang palaging pagpupungos sa iyo, o ang paghatol sa iyo, na sinasabing wala kang pag-asa, sinasabing hindi ka isang taong maliligtas, at maging ang pagkokondena at pagsusumpa sa iyo. Maaaring maging negatibo ang pakiramdam mo, ngunit sa pamamagitan ng paghahanap sa katotohanan at sa pagninilay-nilay sa iyong sarili at pagkilala sa iyong sarili, hindi magtatagal ay magagawa mong makaahon, at sumunod sa Diyos at gampanan ang mga tungkulin mo nang normal. Ito ang ibig sabihin ng lumago sa buhay. Kaya, ang pagdanas ba ng mas maraming pagkatanggal ay mabuti o masama? Tama ba ang pamamaraang ito na ginagamit ng Diyos sa Kanyang gawain? (Tama ito.) Gayunman, minsan ay hindi ito kinikilala ng mga tao, at hindi nila ito matanggap. Partikular na noong una nilang maranasang matanggal, pakiramdam nila ay hindi patas ang pagtrato sa kanila, palagi silang nangangatwiran sa Diyos at nagrereklamo laban sa Diyos, hindi nila magawang mapagtagumpayan ang balakid na ito. Bakit hindi nila ito mapagtagumpayan? Ito ba ay dahil naghahanap sila ng sigalot laban sa Diyos at sa katotohanan? Ito ay dahil hindi nauunawaan ng mga tao ang katotohanan, hindi nila alam kung paano pagninilay-nilayan ang kanilang sarili, at hindi nila hinahanap ang mga problema sa kanilang sarili. Palagi silang tumatanggi na sumunod sa kanilang puso, at kapag sila ay tinanggal, nagsisimula silang hamunin ang Diyos. Hindi nila matanggap ang katunayan ng pagkatanggal sa kanila at sila ay napupuno ng sama ng loob. Sa oras na ito, ang mga tiwaling disposisyon nila ay napakalala, ngunit kapag binalikan nila ang bagay na ito kinalaunan, makikita nilang tama lang sa kanila ang matanggal—lumabas na ito ay isang mabuting bagay, na nagbigay sa kanila ng kakayahang makausad sa buhay. Kapag sila ay naharap sa pagkatanggal muli sa hinaharap, hahamunin pa rin ba nila itong muli sa ganitong paraan? (Paunti nang paunti sa bawat pagkakataon.) Normal na ito ay bubuti nang paunti-unti. Kung walang nagbabago, ito ay nagpapatunay na hindi talaga nila tinatanggap ang katotohanan at na sila ay mga hindi mananampalataya. Pagkatapos sila ay lubos na nabubunyag at itinitiwalag, at walang paraan upang magtamo ng kaligtasan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, naantig ako nang husto. Nakakaranas man ng pagtatanggal o natutukoy bilang isang taong hindi maliligtas, dapat natin itong tanggapin mula sa Diyos. Kung kaya nating magpasakop, hanapin ang katotohanan, pagnilayan, at kilalanin ang sarili natin, uusad ang buhay natin, at isa iyong mabuting bagay. Gayumpaman, kung patuloy tayong magdadahilan at magrereklamo nang hindi pinagninilayan ang sarili natin, talagang mabubunyag at matitiwalag tayo. Sa pagninilay sa panahong natanggal ako sa tungkulin ko ng pagdidilig, kahit na napakasakit nito, natauhan ako rito. Idinulot nito sa aking pagnilayan at unawain ang sarili ko, at nagkamit ako ng kaunting pagkaunawa sa pagiging pabasta-basta ko sa paggawa ng tungkulin ko at sa mapagmataas kong disposisyon. Dati, kapag nakikita kong hindi regular na dumadalo ang mga baguhan sa mga pagtitipon, iniisip kong masyadong matrabahong unawain ang mga suliranin nila at hanapin ang mga salita ng Diyos para lutasin ang mga problema nila, kaya ayaw kong maingat na gumawa ng mga sakripisyo para tugunan ang mga isyung ito, at gusto ko lang gumawa ng ilang simpleng gampanin na magpapaganda sa imahe ko. Pagkatapos matanggal, napagtanto kong masyado akong tamad at nagpapakasasa sa kaginhawahan ng katawan. Nakita kong sa paggawa sa mga tungkulin ko nang may ganoon kasamang kalikasan ay naging pundamental na hindi ako mapagkakatiwalaan. Ngayon, kapag ginagawa ang mga tungkulin sa pangkalahatang gawain, sinimulan kong pag-isipan kung paano gagawin ang mga tungkulin ko sa isang praktikal na paraan. Anuman ang mga kakayahan ko sa gawain, tumuon lang ako sa paggawa rito nang buong puso at lakas ko. Kahit na minsan ay nakakapagod ito, napalagay ang puso ko. Isa pa, dati, palagi kong hinahamak ang mga kapatid na mahina ang kakayahan o mahina ang mga propesyonal na abilidad. Kapag tinatalakay ang gawain, madalas ay malupit ang tono ko, na nagdulot ng pagpipigil at pinsala sa kanila. Pagkatapos matanggal, nagsimula akong huminahon at magnilay sa sarili ko. Napagtanto kong ang panghahamak ko sa iba ay dahil sa mapagmataas kong disposisyon. Kalaunan, kapag nakikita ang mga kapatid na dati kong hinahamak, natutuklasan kong marami silang kalakasan at mabuting katangian. Ngayon, kapag ipinapaalam ng mga kapatid ang mga problema at pagkukulang ko, natatanggap ko ang mga iyon at nagpagninilayan at nakikilala ang sarili ko. Hindi na napipigilan sa akin ang mga kapatid. Ipinakita nito sa akin na ang pagtatalaga sa ibang tungkulin at pagtatanggal ay hindi naglalayong magbunyag at magtiwalag ng sinuman. Labis akong nagawang tiwali ni Satanas at nagkaroon ako ng maraming tiwaling disposisyon, kaya kailangan kong dumanas ng maraming kabiguan at pagbubunyag habang ginagawa ang tungkulin ko. Kung kaya kong hanapin ang katotohanan, pagnilayan ang sarili ko, at taimtim na magsisi, magiging isa itong mabuting bagay para sa akin at isang mahalagang sandali para sa pagbabago ng disposisyon ko. Pero hindi ko kayang tratuhin nang tama ang mga kabiguan at pagbubunyag sa akin sa tungkulin ko. Hindi ko kayang huminahon para hanapin ang katotohanan at pagnilayan nang wasto ang sarili ko. Sa halip, palagi akong nagpaplano at nag-aalala tungkol sa huling hantungan at kalalabasan ko, na humantong sa pagiging negatibo at pagdurusa ko. Puno ako ng paglaban sa mga kapaligirang isinaayos ng Diyos. Kung hindi ako magsisisi, talagang maipapahamak ko ang sarili ko. Ngayon, ang kailangan kong gawin ay tanggapin at magpasakop sa mga kapaligirang isinaayos ng Diyos, tumuon sa paghahanap sa katotohanan at pagninilay at pagkilala sa sarili kong katiwalian at mga kapintasan, matuto ng mga aral, at magkaroon ng pag-usad sa buhay pagpasok ko. Nang maunawaan ko ito, mas napalagay ang puso ko.

Pagkalipas ng ilang buwan, itinalaga ako ng iglesia para magdilig ng mga baguhan. Hindi ko inasahang mabibigyan ako ng isa pang pagkakataong gawin ang tungkuling ito, nakadama ako ng di-mailalarawang emosyon at pinasalamatan ko ang Diyos sa puso ko. Pagkalipas ng ilang panahon, naharap ako sa ilang suliranin sa pagdidilig ng mga baguhan. Ang ilan sa kanila ay masyadong abala sa trabaho, ang ilan ay may karamdaman, at ang ilan ay may mga kuru-kuro tungkol sa gawain ng Diyos, kaya tumigil sila sa pagdalo sa mga pagtitipon. Pagkatapos silang diligan at suportahan sa loob ng ilang panahon nang hindi nakakakita ng anumang malinaw na resulta, sobra akong nabalisa, “Kung hindi ko agad malulutas ang mga isyung ito, matatanggal ba ako? Patindi na nang patindi ang mga sakuna, at malapit nang matapos ang gawain ng Diyos. Kung matatanggal ako sa kritikal na sandaling ito, maliligtas pa rin ba ako?” Nagdulot sa akin ng matinding pagkabagabag ang mga kaisipang ito. Nang dumating ang superbisor para suriin ang gawain ko, pinaalalahanan niya akong maging mas masipag at lutasin ang mga isyung ito sa lalong madaling panahon. Medyo pinanghinaan ako ng loob, “Nagsisikap naman ako nitong mga huli, pero bakit hindi gumanda ang mga resulta? Kung patuloy akong magiging hindi epektibo sa tungkulin ko, baka matanggal ako. Kung maitatalaga ako sa ibang tungkulin, kakailanganin kong matuto mula sa umpisa. Paano kung patuloy akong magiging hindi epektibo at matanggal na naman ako? Kung gayon ay tuluyan na akong mabubunyag at matitiwalag!” Habang mas iniisip ko ito, lalo akong pinanghihinaan ng loob, at namomroblema at bumibigat ang isip ko. Nang makita kong hindi regular na dumadalo ang mga baguhan sa mga pagtitipon, nawalan na ako ng ganang kumustahin sila. Nagkaroon pa nga ako ng kaunting reklamo sa puso ko, “Nagtatrabaho ako nang husto nitong mga huli, bakit hindi ako pinapatnubayan ng Diyos? Kahit gaano ko katinding subukan, parang wala namang nagbabago. Hindi madaling lutasin ang mga isyung ito, at baka kahit pagkatapos ng lahat ng pagsisikap ko ay matanggal pa rin ako.” Noong panahong iyon, masyado akong negatibo at hindi ako makakuha ng lakas na gawin ang tungkulin ko. Kalaunan, sinimulan kong pagnilayan ang sarili ko, “Bakit ba palagi kong inaalala na matatanggal ako sa tuwing may nangyayari?” Napagtanto kong nauudyukan ako ng layuning magkamit ng mga pagpapala, kaya naghanap ako ng mga nauugnay na salita ng Diyos para kainin at inumin.

Isang araw, nabasa ko ang mga salitang ito ng Diyos: “Kapag may katayuan at kapangyarihan ang isang anticristo sa sambahayan ng Diyos, kapag kaya niyang manamantala at samantalahin ang bawat pagkakataon, kapag tinitingala at binobola siya ng mga tao, at kapag tila abot-kamay lang niya ang mga pagpapala at gantimpala, at ang isang magandang hantungan, kung gayon, sa panlabas ay mukhang nag-uumapaw siya sa pananalig sa Diyos, sa mga salita ng Diyos at Kanyang mga pangako sa sangkatauhan, at sa gawain at kinabukasan ng sambahayan ng Diyos. Subalit, pagkapungos na pagkapungos sa kanya, kapag nalagay sa alanganin ang pagnanais niyang pagpalain, saka siya nagkakaroon ng mga hinala at maling pagkaunawa patungkol sa Diyos. Sa isang kisapmata, naglalaho ang tila masagana niyang pananalig, at hindi na ito masumpungan. Ni hindi na siya makahugot ng lakas para lumakad o magsalita man lang, nawawalan na siya ng ganang gawin ang tungkulin niya, at nawawala na ang lahat ng kanyang sigla, pagmamahal at pananalig. Nawala na ang katiting na kabutihang-loob na mayroon siya, at hindi na siya nakikinig sa sinumang nakikipag-usap sa kanya. Bigla siyang nagbabago na para bang ibang tao na siya. Nabunyag na siya, hindi ba? Kapag pinanghahawakan ng ganoong tao ang pag-asa niyang pagpalain, mukha siyang hindi mauubusan ng lakas, at mukhang tapat siya sa Diyos. Kaya niyang bumangon nang maaga at magpuyat sa pagtatrabaho, at nagagawa niyang magdusa at magbayad ng halaga. Pero kapag nawalan na siya ng pag-asang pagpalain, para siyang isang umimpis na lobo. Gusto na niyang baguhin ang kanyang mga plano, maghanap ng ibang landas, at isuko ang pananalig niya sa Diyos. Nasisiraan siya ng loob at nadidismaya siya sa Diyos, at napupuno siya ng mga hinanakit. Ito ba ang pagpapahayag ng isang taong naghahangad at nagmamahal sa katotohanan, ng isang taong may pagkatao at integridad? (Hindi.) Nasa panganib siya” (Ang Salita, Vol. IV. Paglalantad sa mga Anticristo. Ikalabindalawang Aytem). “Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagtamo ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magtamo ng mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng diyos, ang mga kapatid, ang mga lider at manggagawa, at maging ang diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang mag-aasikaso sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako puwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili. … Ang pagtamo o hindi pagtamo ng isang tao sa pagsang-ayon ng Diyos ay hindi nakabase sa tungkuling ginagawa niya, kundi sa kung taglay ba niya ang katotohanan, kung tunay ba siyang nagpapasakop sa Diyos, at kung tapat ba siya. Ang mga ito ang pinakamahahalagang bagay. Sa panahon ng pagliligtas ng Diyos sa mga tao, kailangan nilang pagdusahan ang maraming pagsubok. Lalo na sa pagganap sa tungkulin nila, dapat silang dumaan sa maraming kabiguan at hadlang, pero sa bandang huli, kung nauunawaan nila ang katotohanan at may tunay silang pagpapasakop sa Diyos, magiging isa siyang taong may pagsang-ayon ng Diyos. Sa usaping ukol sa pagkakalipat nila sa kanilang tungkulin, makikita na hindi nauunawaan ng mga anticristo ang katotohanan, at talagang wala silang kakayahang makaarok” (Ang Salita, Vol. IV. Paglalantad sa mga Anticristo. Ikalabindalawang Aytem). Sa pamamagitan ng paglalantad ng mga salita ng Diyos, nakita ko na kaya hindi maharap nang tama ng mga anticristo ang mga pagtatalaga sa ibang tungkilin o pagtatanggal sa mga tungkulin nila ay dahil ginagawa nila ang mga tungkulin nila para lang magkamit ng mga pagpapala, sinusubukang makipagtawaran sa Diyos, at hindi para makamit ang katotohanan o magpasakop sa Diyos. Kaya, kapag may nagiging problema o kapag naitatalaga sa ibang tao ang mga tungkulin nila o natatanggal sila, palagi nila itong iniuugnay sa pagtanggap ng mga pagpapala. Kapag nakikita nilang wala silang pag-asang magkamit ng mga pagpapala, pinanghihinaan sila ng loob, nadidismaya, at napupuno ng mga hinaing, nawawalan sila ng motibasyong gawin ang mga tungkulin nila, at nawawalan pa nga ng pagnanais na sumampalataya sa Diyos. Taglay ko rin ang mga pagpapamalas na ito ng mga anticristo. Kapag umuusad nang maayos ang mga tungkulin ko at pakiramdam ko ay may pag-asa akong makatanggap ng mga pagpapala, kaya kong talikuran ang pag-aaral ko, at magtiis ng pagdurusa at magbayad ng halaga para sa mga tungkulin ko. Gayumpaman, kapag nakakakuha ako ng hindi magagandang resulta sa mga tungkulin ko at may panganib pa nga na matanggal ako, pakiramdam ko ay naglaho na ang pag-asa kong magkamit ng mga pagpapala. Ang resulta, pinanghihinaan ako ng loob, nadidismaya, nagiging negatibo, at nagpapakatamad, at ginagawa ko ang mga tungkulin ko na parang ganap na ibang tao ako. Ang totoo, napakanormal lang na matanggal, o makatanggap ng mga payo o pagpupungos dahil sa paglitaw ng mga problema sa mga tungkulin ng isang tao. Gayumpaman, palagi kong inaalala na, “Matatanggal ba ako? Kung matatanggal ulit ako, hindi ba’t tuluyan na akong mabubunyag at matitiwalag? Kung ganoon ay hindi na ako masyadong magkakaroon ng pagkakataong maligtas at makapasok sa kaharian ng langit.” Ginawa ko nang isang transaksyon ang paggawa ng mga tungkulin ko, sinusubukang ipagpalit ang mga sakripisyo, paggugol, at resulta ng gawain ko para sa pagpapala ng kaharian ng langit. Katulad lang ito ni Pablo. Ipinangaral niya ang ebanghelyo para lang makatanggap ng mga gantimpala at pagpapala, hindi para makamit ang katotohanan, hanggang sa puntong kaya niyang sabihin, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8) Ang implikasyon ay na nagbayad na siya ng malaking halaga sa paggawa ng tungkulin niya, at na kailangan siyang bigyan ng Diyos ng mga gantimpala at pagpapala, kung hindi ay makikipagtalo siya sa Diyos at lalaban sa Kanya. Hindi ba’t tinatahak ko ang landas na pareho ng kay Pablo? Handa akong magbayad ng halaga para magkamit ng mga pagpapala, pero noong pakiramdam ko ay hindi ko matatanggap ang mga iyon, naging negatibo at nagpakatamad ako, nagreklamo pa nga na hindi ako pinapatnubayan ng Diyos. Hindi ba’t tahimik kong nilalabanan ang Diyos? Nang maisip ko iyon, talagang natakot ako, napagtatanto na masyadong mapanganib ang paggawa ng mga tungkulin para lang magkamit ng mga pagpapala at subukang makipagtawaran sa Diyos. Isa itong landas ng paglaban sa Diyos!

Kalaunan, nakabasa ako ng dalawang sipi ng mga salita ng Diyos: “Dahil ang mapagpala ay hindi isang naaangkop na layuning dapat hangarin ng mga tao, ano ang isang naaangkop na layunin? Ang paghahangad ng katotohanan, ang paghahangad ng mga pagbabago sa disposisyon, at ang magawang magpasakop sa lahat ng pamamatnugot at pagsasaayos ng Diyos: ito ang mga layuning dapat hangarin ng mga tao. Sabihin natin, halimbawa, na ang mapungusan ay nagdudulot sa iyong magkaroon ng mga kuru-kuro at maling pagkaunawa, at hindi mo na magawang magpasakop. Bakit hindi mo magawang magpasakop? Dahil pakiramdam mo ay nakuwestiyon ang iyong hantungan o ang iyong pangarap na mapagpala. Nagiging negatibo ka at sumasama ang loob mo, at gusto mong sukuan ang iyong tungkulin. Ano ang dahilan nito? May problema sa iyong hangarin. Kaya paano ito dapat lutasin? Kinakailangan na agad mong talikuran ang mga maling ideyang ito, at na agad mong hanapin ang katotohanan para lutasin ang problema ng iyong tiwaling disposisyon. Dapat mong sabihin sa iyong sarili, ‘Hindi ako dapat sumuko, dapat ko pa ring magawa nang mabuti ang tungkuling dapat gawin ng isang nilikha, at isantabi ang aking pagnanais na mapagpala.’ Kapag binitiwan mo ang pagnanais na mapagpala at tinahak mo ang landas ng paghahangad sa katotohanan, mawawala ang bigat na pasan mo sa iyong mga balikat. At magagawa mo pa rin bang maging negatibo? Kahit na may mga pagkakataon pa rin na negatibo ka, hindi mo ito hinahayaang limitahan ka, at sa puso mo, patuloy kang nagdarasal at nakikibaka, binabago ang layunin ng iyong paghahangad mula sa paghahangad na mapagpala at magkaroon ng hantungan, ay nagiging paghahangad sa katotohanan, at iniisip mo, ‘Ang paghahangad sa katotohanan ay ang tungkulin ng isang nilikha. Para maunawaan ang ilang partikular na katotohanan ngayon—wala nang mas dakilang pag-aani, ito ang pinakadakilang pagpapala sa lahat. Kahit na ayaw sa akin ng Diyos, at wala akong magandang hantungan, at gumuho ang aking mga pag-asa na mapagpala, gagawin ko pa rin ang aking tungkulin nang maayos, obligado akong gawin iyon. Anuman ang dahilan, hindi ko ito hahayaang makaapekto sa wasto kong paggampan sa aking tungkulin, hindi ko ito hahayaang maapektuhan ang pagsasakatuparan ko sa atas ng Diyos; ito ang prinsipyong sinusunod ko sa aking pagkilos.’ At sa pamamagitan nito, hindi ba’t nadaig mo ang mga paglilimita ng laman? Maaaring sabihin ng ilan, ‘Paano kung negatibo pa rin ako?’ Kung gayon ay hanapin ninyong muli ang katotohanan para lutasin ito. Ilang beses ka mang malugmok sa pagiging negatibo, kung patuloy mo lang hahanapin ang katotohanan para lutasin ito, at patuloy na magpupunyagi para sa katotohanan, unti-unti kang makaaahon mula sa iyong pagiging negatibo. At balang araw, madarama mo na wala ka nang pagnanais na magtamo ng mga pagpapala at hindi ka na nalilimitahan ng hantungan at kalalabasan mo, at na mas madali at mas malaya kang mabubuhay nang wala ang mga bagay na ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). “Si Job ay hindi nakipagpalitan sa Diyos, at hindi humiling o humingi sa Diyos. Ang kanyang pagpupuri sa pangalan ng Diyos ay dahil sa dakilang kapangyarihan at awtoridad ng Diyos sa pamumuno sa lahat ng bagay, at hindi nakasalalay sa kung siya ay nagkamit ng pagpapala o hinagupit ng kalamidad. Naniwala siya na kung magbibigay man ng pagpapala ang Diyos sa mga tao o kaya ay magdudulot ng kapahamakan sa kanila, ang kapangyarihan at awtoridad ng Diyos ay hindi magbabago, at dahil dito, anuman ang kalagayan ng isang tao, ang pangalan ng Diyos ay dapat na purihin. Dahil sa kataas-taasang kapangyarihan ng Diyos, pinagpala ang tao, at kapag dumating ang sakuna sa tao, ito ay dahil din sa kataas-taasang kapangyarihan ng Diyos. Ang kapangyarihan at awtoridad ng Diyos ay namamahala at nagsasaayos ng lahat tungkol sa tao; ang pabago-bagong kapalaran ng tao ay pagpapamalas ng kapangyarihan at awtoridad ng Diyos, at sa ano mang perspektiba mo ito tinitingnan, ang pangalan ng Diyos ay dapat na papurihan. Ito ang naranasan at nalaman ni Job sa mga taon ng kanyang buhay. Ang lahat ng mga inisip at ikinilos ni Job ay umabot sa mga tainga ng Diyos, at dumating sa harap ng Diyos, at itinuring na mahalaga ng Diyos. Itinangi ng Diyos ang kaalamang ito ni Job, at pinahalagahan Niya si Job sa pagkakaroon ng ganitong puso. Ang pusong ito ay palaging naghihintay sa utos ng Diyos, at sa lahat ng lugar, at kahit ano pa ang oras o lugar, tinanggap nito ang anumang dumating sa kanya. Walang hiniling si Job sa Diyos. Ang hiningi niya sa sarili niya ay ang maghintay, tumanggap, humarap at magpasakop sa lahat ng pagsasaayos na nanggaling sa Diyos; naniwala si Job na ito ang kanyang tungkulin, at ito mismo ang nais ng Diyos. … Dahil ang puso ni Job ay dalisay, at hindi lingid sa Diyos, at ang kanyang pagkatao ay tapat at mabait, at mahal niya ang katarungan at ang lahat ng positibo. Tanging ang tao na kagaya nito na may taglay na ganitong uri ng puso at pagkatao ang nakasunod sa daan ng Diyos, at kayang magkaroon ng takot sa Diyos at lumayo sa kasamaan. Ang ganitong tao ay maaaring makakita sa kataas-taasang kapangyarihan ng Diyos, maaaring makakita sa Kanyang awtoridad at kapangyarihan, at nagawang makamit ang pagpapasakop sa Kanyang kataas-taasang kapangyarihan at mga pagsasaayos. Tanging ang taong ganito lamang ang maaaring tunay na makapagbigay ng papuri sa pangalan ng Diyos. Ito ay dahil sa hindi siya tumingin kung siya man ay pagpapalain ng Diyos o padadalhan ng kapahamakan, dahil alam niya na ang lahat ay pinamamahalaan ng kamay ng Diyos, at para sa tao, ang pag-aalala ay isang tanda ng kahangalan, kamangmangan, at kawalan ng katwiran, tanda rin ito ng pag-aalinlangan sa katunayan ng kataas-taasang kapangyarihan ng Diyos sa lahat ng bagay, at ng kawalan ng takot sa Diyos. Ang kaalaman ni Job ang siya mismong ninais ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Napakapraktikal ng mga salita ng Diyos at pinakitaan ako ng mga ito ng isang landas ng pagsasagawa. Kapag nahaharap ako sa mga sitwasyon at pakiramdam ko ay naglalaho ang pag-asa kong magtamo ng mga pagpapala, dapat akong magdasal sa Diyos, bitiwan ang layunin kong magkamit ng mga pagpapala, at isantabi ang mga hinihingi ko sa Kanya. Kahit na sa huli ay hindi ako makatanggap ng mga pagpapala at hindi ako maligtas, dapat ko pa ring panghawakan ang tungkulin ko at hangarin ang katotohanan, at danasin ang mga kapaligirang pinamatnugutan ng Diyos nang may saloobin ng pagpapasakop. Sa ganitong paraan, hindi na ako mapipigilan ng pagnanais sa mga pagpapala. Katulad lang ni Job, hindi niya sinubukang makipagtawaran sa Diyos at wala siyang mga hinihingi sa Kanya. Nang dumating sa kanya ang mga pagsubok, nawala sa kanya ang lahat ng ari-arian at anak niya, at nabalot pa nga siya ng masasakit na sugat, pero hindi siya nagreklamo laban sa Diyos. Naunawaan niyang ang buhay ng mga tao ay nasa mga kamay ng Diyos, at na kung anong mga kapaligirang nararanasan ng isang tao sa bawat yugto ay pauna nang itinadhana at isinaayos ng Diyos. Kung kaya, palaging nagagawang harapin ni Job ang lahat ng bagay na isinaayos ng Diyos nang may matapat at mapagpasakop na saloobin. Kumpara kay Job, kulang na kulang ako! Palagi kong sinusubukang makipagtawaran sa Diyos, palaging inaalala na kung matatanggal ako, hindi ako maliligtas o makakatanggap ng mga pagpapala. Palagi kong hinihingi sa Diyos na gawin ito o iyon, at hindi ako komportableng ipagkatiwala ang sarili ko sa Kanya. Sa realidad, isinaayos na ng Diyos kung kailan ako pupunta sa alinmang lugar o gagawa ng alinmang tungkulin, at kung kailan ako haharap sa mga pagsubok. Hindi mahalaga ang mga kapaligirang nararanasan ng mga tao; ang mahalaga ay ang landas na tinatahak nila. Kung maliligtas o matitiwalag sila ay hindi dulot ng mga kapaligirang hinaharap nila. Kung palagi kong susubukang makipagtawaran sa Diyos at hahangarin ang mga pagpapala, pero sa huli, hindi talaga magbabago ang disposisyon ko, kahit na hindi ako matanggal, matitiwalag pa rin ako. Kung tatahakin ko ang landas ng paghahangad sa katotohanan, at kung, kapag nahaharap sa mga kabiguan at pagbubunyag ay kaya kong hanapin ang katotohanan at pagnilayan ang sarili ko, at magkakaroon ng mga pagbabago sa buhay disposisyon ko, sa huli ay maliligtas ako ng Diyos. Nang maunawaan ko ang mga bagay na ito, pakiramdam ko ay parang nabunutan ako ng malaking tinik, nagkakamit ng kapayapaan at kapanatagan. Nagdasal ako sa Diyos, “O Diyos, noon pa man ay inaalala ko nang matatanggal ako habang ginagawa ang tungkulin ko, na nagdulot sa aking magkaroon ng negatibong kalagayan at maging pasibo sa tungkulin ko. O Diyos, nagkamali ako. Kailangan kong tularan si Job, hindi alalahanin ang mga pagpapala o kasawian, at hanapin lang ang katotohanan at magpasakop sa Diyos sa bawat sitwasyon, at tuparin ang tungkulin ko.”

Pagkalipas ng ilang panahon, may ilang baguhan na hindi pa rin regular na dumadalo sa mga pagtitipon. Nabalisa ako, at nag-alalang matatanggal ako, kaya agad akong lumapit sa Diyos sa panalangin, hinihingi sa Kanyang patnubayan akong magpasakop sa sitwasyon. Matanggal man ako o hindi, ang dapat kong gawin ay pagnilayan ang sarili ko at hanapin ang mga katotohanang prinsipyo. Pagkatapos magdasal, labis akong naging mas kalmado. Sinimulan kong pag-isipan kung saan nagmumula ang isyu ng hindi magagandang resultang ito sa pagdidilig ng mga baguhan. Sa mga talakayan kasama ang ibang kapatid, natuklasan ko ang mga paglihis ko. Pagdating sa mga baguhang hindi regular ang pagdalo, sandali lang akong nakikipagbahaginan sa kanila tungkol sa kahalagahan ng mga pagtitipon, hinihimok sila, at ipinagdarasal ang mga suliranin nila. Ang resulta, may ilang baguhang dadalo sa isa o dalawang pagtitipon pero pagkatapos ay babalik na sa hindi regular na pagdalo. Ang pangunahing isyu ay na hindi ko naarok ang ugat at pinakapunto ng problema. Para lutasin ang isyung ito, kailangan kong matutuhang gawin ang mga tungkulin ko ayon sa mga prinsipyo. Sa isang aspekto, kailangan kong pagandahin ang kalidad ng buhay iglesia. Kapag natamasa at natanggap ng mga kapatid ang panustos sa pamamagitan ng buhay iglesia, natural na gugustuhin nilang dumalo sa mga pagtitipon. Sa isa pang aspekto, kailangan kong matutuhang kilatisin ang iba’t ibang uri ng tao. Tungkol sa mga baguhang naghahangad sa katotohanan, kailangan kong tumuon sa pagdidilig sa kanila, pagtulong sa kanilang maunawaan ang mga salita ng Diyos at mga layunin ng Diyos. Kinakailangan nila ito para malagpasan nila ang iba’t ibang paghihirap, at makadalo sila sa mga pagtitipon at magawa nila nang normal ang mga tungkulin nila. Tungkol naman sa mga taong hindi naghahangad sa katotohanan at hindi interesado sa mga pagtitipon, kung makumpirmang mga hindi sila mananampalataya, kailangan ko silang sukuan, kaysa patuloy akong gumawa ng walang saysay na gawain. Pagkatapos maunawaan ang mga bagay na ito, nagkaroon ako ng direksyon sa paggawa ng mga tungkulin ko. Kalaunan, inorganisa kong sama-samang pag-aralan ng mga tagadilig ang mga prinsipyo. Pinagbahaginan namin kung paano pagagandahin ang kalidad ng buhay iglesia, at nagbahagian din sila ng mga epektibong pamamaraan sa isa’t isa. Pagkalipas ng ilang panahon, bumuti ang buhay iglesia. Ngayon, minsan ay hindi pa rin ako nakakakuha ng magagandang resulta sa mga tungkulin ko, pero hindi ko na inaalala kung matatanggal ako. Sa halip, hinaharap ko ang mga sitwasyon nang may mapagpasakop na saloobin, hinahanap ang mga katotohanang prinsipyo, at nagsisikap na gawin nang maayos ang mga tungkulin ko. Napapalagay ang puso ko dahil dito. Salamat sa Diyos sa patnubay Niya!


53. Natutuhan Kong Maging Responsable sa Tungkulin Ko

Ni Jinyi, Tsina

Noong Hulyo 2021, napili ako bilang isang lider ng iglesia. Naisip ko, “Ang makapag-ako ng ganito kahalagang tungkulin sa edad na mahigit animnapung taon ay tunay na pagtataas ng Diyos.” Nagpasya akong gawin ang makakaya ko sa tungkuling ito. Pagkatapos, isinubsob ko ang sarili ko sa tungkulin, dumadalo ako sa mga pagtitipon ng grupo at nilulutas ko ng mga isyu ng mga kapatid, at nagpapakaabala ako araw-araw. Pagkalipas ng ilang panahon, nagsimulang magpakita ng kaunting pagbuti ang iba’t ibang aytem ng gawain ng iglesia, at medyo natuwa ako. Noong Agosto ng sumunod na taon, napili ako bilang isang mangangaral at naging responsable ako sa gawain ng dalawang iglesia. Naisip ko, “Abala na nga ako sa isang iglesia, at ngayon, magiging responsable pa ako sa isa pang iglesia. Hindi ba’t lalo lang akong mapapagod dahil doon? Kakayanin ba ng katawan ko ang pagkilos nang ganito? Isa pa, hindi masyadong maganda ang mga resulta ng gawain sa isa pang iglesia, kaya lalong madaragdagan ang aalalahanin ko!” Pagkatapos itong pag-isipan, napagpasyahan kong ayaw kong tanggapin ang tungkuling ito. Naisip ko, “Anong dahilan ang puwede kong gamitin para tanggihan ito? Siguro ay puwede kong sabihing masyado na akong matanda, at na wala akong enerhiya o lakas para maging responsable sa isa pang iglesia at na maaantala ang gawain, at pagkatapos ay imumungkahi kong maghanap sila ng mas bata.” Pero medyo hindi ako mapalagay sa pag-iisip sa ganitong paraan. Hindi ba’t iniiwasan ko lang ang tungkulin ko? Habang nasa dulo na ng dila ko ang mga salita, nagpasya akong manahimik. Kaya tinanggap ko ang tungkulin ng isang mangangaral.

Pagkatapos niyon, ang bawat oras ng bawat araw ay napuno ng mga pagsasaayos, at minsan ay kailangan ko pa ngang madaliin ang pagkain at laktawan ang ilang hakbang. Sa lahat ng kaabalahang ito, hindi ko mapigilang isipin, “Matanda na ako, kaya ba ng katawan kong magpatuloy nang ganito? Paano kung matumba ako sa pagod? May mga lider ang parehong iglesia, at medyo maagap sila sa pangungumusta sa gawain. Sa pakikipagtulungan nila, hindi ko na kakailanganing mahigpit na kumustahin ang mga bagay-bagay. Dapat ay mas magpahinga ako. Sa edad ko, dapat akong maglaan ng panahon para alagaan ang sarili ko. Hindi ba’t mas magmumukha akong matanda kung palagi akong masyadong mag-aalala?” Nang maisip ko ito, nakahinga ako nang maluwag, iniisip na, “Kung ginawa ko ito nang mas maaga, hindi sana ako masyadong naging abala. Siguro ay hindi lang ako marunong mag-iskedyul ng mga bagay-bagay! Basta’t isasaayos ko nang maayos ang mga bagay-bagay, hindi magiging kasingbigat ng iniisip ko ang tungkuling ito.” Pagkatapos niyon, mas madalang na akong mangumusta sa gawain ng ebanghelyo at pagdidilig. Pagkauwi ko pagkatapos ng mga pagtitipon, hindi ko na masyadong iniisip ang gawain, naniniwalang kinukumusta ito ng mga lider ng iglesia. Nanonood lang ako ng mga video ng patotoong batay sa karanasan at tumutugon sa mga tanong ng mga kapatid, nababawasan nang malaki ang presyur na nararamdaman ko, at iniisip kung paano gagawa ng ilang masarap, masustansyang pagkain para mapabuti ang kalusugan ko. Nang hindi ko man lang namamalayan, lumipas na ang isang buwan. Pumunta ako sa mga iglesia para siyasatin ang gawain, para lang matuklasang walang ni isa sa iglesia ang nagkamit ng anumang bagong mananampalataya sa buwang iyon. Nagulat ako nang mabalitaan ito, iniisip na, “Ano ang nangyayari? Naging abala sa pakikipagtulungan ang mga lider ng iglesia, kaya bakit hindi nagkaroon ng anumang resulta ang gawain ng ebanghelyo? Hindi dating ganito ka-di-epektibo ang gawain ko bilang isang lider ng iglesia!” Agad akong lumapit sa Diyos para magdasal, “O Diyos, hindi nagkaroon ng anumang resulta ang gawain ng ebanghelyo ng parehong iglesia sa buwang ito, at hindi ko alam kung nasaan ang problema. Pakiusap, patnubayan Mo akong mahanap ang dahilan nito.” Pagkatapos magdasal, napagtanto kong namumuhay ako alang-alang sa laman ko kamakailan, iniisip lang ang pagkain nang mabuti, pag-inom nang mabuti, at pagpapahinga, nang walang anumang pagpapahalaga sa pasanin sa tungkulin ko. Hindi ko sinisiyasat o nilulutas sa oras ang mga problema sa gawain, at direkta akong may pananagutan sa kawalan ng resulta sa gawain! Kaya agad akong pumunta sa mga lider ng iglesia para ibuod ang mga dahilan. Natuklasan kong kahit na ipinatupad ng mga lider ng iglesia ang gawain, iniatas lang nila ang mga gampanin, at hindi sila gumawa ng anumang pangungumusta o pangangasiwa, ibig sabihin, hindi lubos na naipatupad ang gawain. Malinaw na malinaw ito sa gawain ng ebanghelyo, kung saan nananatili ang mga kapatid sa mga paghihirap, at nakita ng mga lider ng iglesia ang mga ito bilang mga aktuwal na paghihirap, at hindi nila alam kung paano lutasin ang mga ito. Pagkatapos maunawaan ang sitwasyon, napagtanto kong naging pabaya ako sa mga tungkulin ko, kaya nagtapat ako sa kanila tungkol sa kamakailang kalagayan ko at agad na nakipagbahaginan sa mga lider ng iglesia kung paano kukumustahin ang gawain, hindi nangangahas na antalain pa ito.

Kalaunan, nabasa ko ang siping ito ng mga salita ng Diyos: “Dapat na aktibong suriin ng mga lider at manggagawa ang gawain ng bawat pangkat, kumpirmahin ang mga sitwasyon ng bawat miyembro ng pangkat, kung mayroon bang sinumang mga hindi mananampalataya roon para lang dumami ang mga bilang o mga hindi mananampalataya na nagpapakalat ng pagiging negatibo at mga kuru-kuro para guluhin ang gawain ng iglesia, at sa sandaling matuklasan sila, dapat na ganap na ilantad at paalisin ang mga taong ito. Ito ang gawain na dapat gawin ng mga lider at manggagawa; hindi sila dapat maging pasibo, hindi dapat maghintay ng mga utos at panghihimok mula sa Itaas para kumilos, ni gumawa lang ng kaunting bagay kapag nananawagan ang mga kapatid para dito. Sa kanilang gawain, dapat isaalang-alang ng mga lider at manggagawa ang mga layunin ng Diyos at maging tapat sila sa Kanya. Ang pinakamainam na paraan ng pagkilos para sa kanila ay ang aktibong kilalanin at lutasin ang mga problema. Hindi sila dapat manatiling pasibo, lalo na’t mayroon silang ganitong kasalukuyang mga salita at pagbabahaginan para maging batayan nila. Dapat silang magkusang lutasin nang lubusan ang mga aktuwal na problema at paghihirap sa pamamagitan ng pakikipagbahaginan tungkol sa katotohanan, at gawin ang kanilang gawain nang mismong ayon sa nararapat. Dapat agad at aktibo nilang subaybayan ang pag-usad ng gawain; hindi sila maaaring palaging maghintay ng utos at panghihimok mula sa Itaas bago sila kumilos nang may pag-aatubili. Kung ang mga lider at manggagawa ay palaging negatibo at pasibo at hindi gumagawa ng totoong gawain, hindi sila karapatdapat na maglingkod bilang mga lider at manggagawa, at dapat silang tanggalin at italaga sa ibang tungkulin. Maraming lider at manggagawa ngayon na lubhang pasibo sa kanilang gawain. Gumagawa lang sila ng kaunting gawin kapag inuutusan at itinutulak sila ng Itaas; kung hindi, nagpapakatamad sila at ipinagpapaliban ang mga gawain. … Matapos isaayos ng Itaas ang gawain, magiging abala sila nang sandali, ngunit pagkatapos maisagawa ang maliit na bahaging iyon ng gawain, hindi na nila alam kung ano ang susunod na gagawin dahil hindi nila nauunawaan kung ano ang mga tungkulin na dapat nilang gawin. Hindi kailanman malinaw sa kanila ang tungkol sa gawain na saklaw ng mga responsabilidad ng mga lider at manggagawa, kung alin ang dapat nilang gampanan; sa kanilang paningin, walang gawain na kailangang gawin. Ano ang nangyayari kapag tingin ng mga tao na walang gawaing kailangang gawin? (Hindi sila nagdadala ng pasanin.) Sa tumpak na pananalita, hindi sila nagdadala ng pasanin; masyado rin silang tamad at nag-iimbot ng kaginhawahan, nagpapahinga sila hangga’t maaari sa tuwing magagawa nila, at sinisikap nilang iwasan ang anumang gampanin. Madalas isipin ng mga tamad na taong ito, ‘Bakit ba ako labis na mag-aalala? Tatanda lang ako kaagad kapag masyado akong nag-aalala. Paano ako makikinabang sa paggawa niyan, at sa masyadong pagpapakaabala, at pagpapakapagod nang husto? Ano ang mangyayari kung mapagod ako nang sobra at magkasakit? Wala akong perang pampagamot. At sino ang mag-aalaga sa akin pagtanda ko?’ Ganito kapasibo at kaatrasado ang mga tamad na taong ito. Wala sila ni katiting na katotohanan, at wala silang nakikita nang malinaw. Malinaw na isang pangkat sila ng mga taong naguguluhan, hindi ba? Lahat sila ay magulo ang isip; hindi nila alintana ang katotohanan at wala silang interes dito, kaya paano sila maliligtas? Bakit laging walang disiplina at tamad ang mga tao, na para bang mga buhay na bangkay sila? Tinutukoy nito ang isyu sa kanilang kalikasan. May isang uri ng katamaran sa kalikasan ng tao. Anuman ang gampaning ginagawa ng mga tao, lagi nilang kailangan ng ibang tao para pangasiwaan at udyukan sila. Minsan, isinasaalang-alang ng mga tao ang laman, nag-iimbot sila sa pisikal na kaginhawahan, at lagi silang may itinatabi para sa kanilang sarili—ang mga taong ito ay puno ng mga maladiyablong layunin at mga tusong pakana; talagang wala silang kuwenta. Hindi nila ginagawa palagi ang pinakamakakaya nila, anumang mahalagang tungkulin ang kanilang ginagawa. Ito ay pagiging iresponsable at hindi tapat” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (26)). Nakita ko na hinihingi ng Diyos sa mga lider at manggagawa na aktibong kumustahin ang gawain, maagap na lutasin ang mga problema at tiyaking ipinatutupad ang iba’t ibang aytem ng gawain. Ito ang responsabilidad ng mga lider at manggagawa. Inalala ko noong una akong napili bilang isang lider ng iglesia. May pagpapahalaga ako sa pasanin at responsabilidad sa tungkulin ko, at nadama ko rin ang patnubay ng Diyos sa paggawa ng tungkulin ko. Nagawa kong tukuyin at lutasin ang mga problema sa gawain, at nasiyahan ako at namuhay nang may kumpiyansa sa sarili. Pagkatapos maging responsable sa gawain ng dalawang iglesia, naging abala ako araw-araw, at nag-alala ako na, kung isasaalang-alang ang edad ko, baka sobra-sobra ang antas ng kapagurang ito para sa katawan ko, kaya atubili akong gawin ang tungkuling ito. Dahil nakikitang ipinatutupad ng mga lider ng iglesia ang gawain, sinamantala ko ang sitwasyon, at naisip kong dahil ginagawa ng mga lider ang mga bagay-bagay, puwedeng mas madalang kong kumustahin ang mga bagay-bagay, at hindi malalaman ng mga nakatataas na lider. Tumuon lang ako sa pagkain, pag-inom, at pag-aalaga sa katawan ko, at ang resulta, pagkalipas ng isang buwan, walang naging resulta sa gawain ng ebanghelyo ng parehong iglesia. Hindi ba’t naantala ko ang gawain? Noong umpisa, karaniwan lang ang kakayahan ko, at wala akong anumang espesyal na talento, at talagang hindi ako karapat-dapat sa ganoon kahalagang tungkulin. Itinaas ako ng Diyos sa pamamagitan ng pagkakataong magsanay, pero hindi ko ito pinahalagahan. Hindi ko nagampanan nang maayos ang tungkulin ko, palagi kong isinasaalang-alang at binibigyang-layaw ang laman ko, at naging iresponsable ako sa tungkulin ko. Sadyang tamad ako, at walang anumang katapatan. Naisip ko si Noe, na napakatanda na rin nang tanggapin niya ang atas ng Diyos, pero hindi niya isinaalang-alang ang katawan o ang mga paghihirap niya. Masipag siyang gumawa araw-araw, ipinangangaral ang ebanghelyo habang itinatayo ang arka, at kahit gaano pa ito kanakakapagod o kahirap, nanatili siyang matatag. Isinapuso niya ang atas ng Diyos, at pagkatapos siyang tagubilinan ng Diyos na itayo ang arka, nagkaroon siya ng puso at pagpapahalaga sa responsabilidad, at ginawa lang niya ang mga bagay-bagay gaya ng ipinagagawa sa kanya ng Diyos. Sa huli, natapos niya ang atas ng Diyos at natanggap ang pagsang-ayon ng Diyos. Naisip ko rin ang ilang matandang kapatid sa iglesia, ilan sa kanila ay mahigit walumpung taong gulang na at nangangaral pa rin ng ebanghelyo. Nasa sisenta anyos pa lang ako at nasa mabuting kalusugan. Hindi malaki ang saklaw ng dalawang iglesia, at hindi ako magkakasakit o matutumba sa pagod dahil doon. Pero ayaw kong dalhin kahit ang mga pasaning iyon na pasok sa kapasidad ko. Kumpara sa kanila, talagang nahiya ako! Nagdasal ako sa Diyos, sinasabing “O Diyos, pagtataas at biyaya Mo na magawa ko ang tungkuling ito, pero naging pabaya at tuso ako, at nakapagdulot ako ng pinsala sa gawain ng iglesia. Talagang wala akong pagkatao! Pagbubunyag at pagliligtas Mo ito sa akin, at handa akong magsisi. Kung patuloy akong magpapakasasa sa mga ginhawa ng katawan, nawa ay sumapit sa akin ang pagtutuwid at pagdidisiplina Mo!”

Pagkatapos, hinanap ko ang mga nauugnay na salita ng Diyos tungkol sa kalagayan ko ng pagbibigay-layaw sa katawan. Nakabasa ako ng dalawang sipi ng mga salita ng Diyos: “Ang laman ng tao ay tulad ng ahas: Ang diwa nito ay ang mapinsala ang kanyang buhay—at kapag ito nga ay ganap na nagtagumpay, mawawala ang iyong buhay. Ang laman ay pagmamay-ari ni Satanas. Palaging may maluluhong pagnanasa sa loob nito, iniisip lamang nito ang sarili nito, at palagi itong nagnanais ng kapanatagan at gustong magpakasasa sa kaginhawahan, ganap na walang pagkabahala at pag-aapura, nalulugmok sa katamaran, at kung tutugunan mo ito hanggang sa isang partikular na punto, sa huli ay lalamunin ka nito. Na ang ibig sabihin, kung bibigyang-kasiyahan ninyo ito ngayon, hihilingin nito sa iyo na palugurin uli ito sa susunod. Lagi itong may maluluhong pagnanasa at mga bagong kahilingan, at sinasamantala ang iyong pagkabuyo sa laman upang gawin kang mas pahalagahan ito at mamuhay kasama ng mga ginhawa nito—at kung hindi mo ito kailanman malalampasan, sisirain mo ang iyong sarili sa huli. Kung makakapagkamit ka ng buhay sa harap ng Diyos, at kung ano ang iyong kalalabasan sa huli, ay nakasalalay sa kung paano mo isinasagawa ang iyong paghihimagsik laban sa laman. Iniligtas ka ng Diyos, at ikaw ay pinili at itinalaga, ngunit kung ngayon ay ayaw mo Siyang bigyang-kasiyahan, ayaw mong isagawa ang katotohanan, ayaw mong maghimagsik laban sa iyong sariling laman nang may tunay na mapagmahal-sa-Diyos na puso, sa huli ay ipapahamak mo ang iyong sarili, at sa gayon ay magtitiis ka ng matinding sakit. Kung lagi mong pinagbibigyan ang laman, dahan-dahan kang lulunukin ni Satanas, at iiwan kang walang buhay, o haplos ng Espiritu, hanggang dumating ang araw na ganap nang madilim ang kalooban mo. Kapag nabubuhay ka sa kadiliman, bibihagin ka ni Satanas, hindi mo na taglay ang Diyos sa puso mo, at sa panahong iyon ay ikakaila mo ang pag-iral ng Diyos at iiwanan Siya” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. … Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Sa pamamagitan ng paglalantad ng mga salita ng Diyos, naunawaan ko ang pinsala at mga kahihinatnan ng pagbibigay-layaw sa laman. Habang mas binibigyang-layaw at pinapahalagahan ng isang tao ang laman, lalong tumitindi ang mga pagnanais nito, na sa huli ay humahantong sa pagkapahamak ng isang tao. Namuhay ako ayon sa mga satanikong pilosopiyang ito na “Ang bawat tao para sa kanyang sarili at bahala na ang iba,” “Maikli ang buhay, kaya magpakasaya ka hanggang kaya mo,” at “Ang buhay ay tungkol sa pagkain nang mabuti at pananamit nang maganda.” Binaluktot ng mga ito ang mga kaisipan at pananaw ko, idinudulot sa aking isipin na hindi dapat maging masyadong nakakapagod ang buhay, na ang kaginhawahan ng laman at pagbibigay-layaw sa katawan ang tunay na kaligayahan at pundasyon ng isang magandang buhay. Nang mabigyan ng pagkakataon, isinaalang-alang ko lang ang laman ko. Sa ganitong paraan ako namuhay bago sumampalataya sa Diyos, pakiramdam ko, ang pag-upo sa kama habang kumakain ng prutas at mga buto at nanonood ng telebisyon ang sagisag ng isang kasiya-siyang buhay, kaya umiiwas ako sa gawain kung maaari at nagpapahinga sa tuwing may oras ako. Minsan, makakakita ako ng matatandang nakaupo sa ilalim ng mga puno, namamahinga at pinapaypayan ang sarili nila, at talagang maiinggit ako, hinihiling na sana ay puwede akong mamuhay nang ganoon balang araw. Pagkatapos sumampalataya sa Diyos, hindi ako natutuwa sa tuwing nagiging abala ako dahil sa tungkulin ko, palaging natatakot sa hirap at pagod, at ayaw kong umako ng masyadong maraming usapin. Naging pabaya ako sa tungkulin ko at hindi nagkaroon ng pagpapahalaga sa responsabilidad. Talagang makasarili, kasuklam-suklam, at wala akong pagkatao, at hindi ako karapat-dapat na mamuhay sa harapan ng Diyos! Sa yugto ng panahong iyon, kumain at uminom ako nang mabuti at inalagaan nang mabuti ang katawan ko, pero naantala ko ang gawain ng iglesia. Paggawa ito ng masama! Nakita kong ang pamumuhay ayon sa makasarili at kasuklam-suklam na satanikong disposisyon at pagtuon sa pagbibigay-layaw sa katawan ay nagdudulot sa mga taong lalong maging tamad, umiwas sa paggawa ng tunay na gawain, at sa huli ay maging mga huwad na lider at manggagawa na nabubunyag at natitiwalag. Nang mapagtanto ko ang mga bagay na ito, nagdasal ako sa Diyos at nagsisi, “O Diyos, hindi ko natupad nang maayos ang tungkulin ko, may utang na loob ako sa Iyo at may kasalanan ako sa mga kapatid. Nauunawaan ko na ngayon ang pinsala at mga kahihinatnan ng pagbibigay-layaw sa laman, at ayaw ko na ulit magbigay-layaw sa laman ko at maantala ang gawain ng iglesia.”

Pagkatapos, nakabasa ako ng isa pang sipi ng mga salita ng Diyos: “Ano ang halaga ng buhay ng isang tao? Ito ba ay para lamang sa pagpapakasasa sa laman tulad ng pagkain, pag-inom, at pagpapakaaliw? (Hindi.) Kung gayon, ano ito? Mangyaring ibahagi ang inyong mga saloobin. (Upang matupad ang tungkulin ng isang nilikha, ito man lang ay dapat na makamit ng isang tao sa kanyang buhay.) Tama iyan. Sabihin ninyo sa Akin, kung ang pang-araw-araw na kilos at kaisipan ng isang tao sa buong buhay niya ay nakatuon lamang sa pag-iwas sa sakit at kamatayan, sa pagpapanatiling malusog at malaya sa mga sakit ang kanilang katawan, at pagsusumikap na magkaroon ng mahabang buhay, ito ba ang halaga na dapat taglay ng buhay ng isang tao? (Hindi.) Hindi iyon ang halaga na dapat taglay ng buhay ng isang tao. Kaya, ano ang halaga na dapat taglay ng buhay ng isang tao? Ngayon lang, may nagbanggit ng paggampan sa tungkulin ng isang nilikha, na isang partikular na aspekto. May iba pa ba? Sabihin ninyo sa Akin ang mga mithiin na karaniwang mayroon kayo habang nananalangin o nagpapasya. (Ang magpasakop sa mga pagsasaayos at pangangasiwa ng Diyos para sa amin.) (Ang gampanan nang mabuti ang tungkuling itinalaga ng Diyos para sa amin, at tuparin ang aming misyon at responsabilidad.) May iba pa ba? Sa isang aspekto, ito ay tungkol sa paggampan sa tungkulin ng isang nilikha. Sa isa pa, ito ay tungkol sa paggawa ng lahat ng bagay na saklaw ng iyong abilidad at kapasidad sa abot ng iyong makakaya, kahit umabot man lang sa punto kung saan hindi ka inuusig ng iyong konsensiya, kung saan maaaring maging payapa ang konsensiya mo at mapatunayang katanggap-tanggap ka sa paningin ng iba. Dagdag pa rito, sa buong buhay mo, saang pamilya ka man isinilang, anuman ang pinag-aralan mo, o ang iyong kakayahan, dapat mayroon kang pag-unawa sa mga prinsipyo na dapat maunawaan ng mga tao sa buhay. Halimbawa, anong uri ng landas ang dapat tahakin ng mga tao, paano sila dapat mamuhay, at paano mamuhay nang makabuluhan—dapat mong tuklasin kahit kaunti ang tunay na halaga ng buhay. Hindi maaaring ipamuhay nang walang kabuluhan ang buhay na ito, at hindi maaaring pumarito sa mundong ito ang isang tao nang walang kabuluhan. Sa isa pang aspekto, habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pag-uusapan natin, pero kahit papaano, dapat may maisakatuparan ka. … Kapag ang isang tao ay pumarito sa mundong ito, hindi ito para sa kasiyahan ng laman, ni sa pagkain, pag-inom, at paglilibang. Hindi dapat mamuhay ang isang tao para sa mga bagay na iyon; hindi iyon ang halaga ng buhay ng tao, at hindi rin ang tamang landas. Ang halaga ng buhay ng tao at ang tamang landas na susundin ay kinabibilangan ng pagsasakatuparan ng isang mahalagang bagay at pagtatapos ng isa o maraming trabahong may halaga. Hindi ito tinatawag na propesyon; ito ay tinatawag na tamang landas, at tinatawag din itong wastong gampanin. Sabihin mo sa Akin, sulit ba para sa isang tao na magbayad ng halaga para matapos ang ilang gawain na may halaga, mamuhay nang makabuluhan at may halaga, at hangarin at tamuhin ang katotohanan? Kung talagang ninanais mong hangarin ang pagkanunawa sa katotohanan, na tahakin ang tamang landas sa buhay, na gampanan nang maayos ang iyong tungkulin, at mamuhay ng isang mahalaga at makabuluhang buhay, kung gayon, hindi ka mag-aatubiling ibigay ang lahat ng lakas mo, magbayad ng lahat ng halaga, at ibigay ang lahat ng iyong oras at kabuuan ng mga araw mo. Kung nakakaranas ka ng kaunting sakit sa panahong ito, hindi na ito mahalaga, hindi ka nito masisira. Hindi ba’t mas nakahihigit ito sa habambuhay na kaginhawahan, kalayaan, at kawalang-ginagawa, tinutustusan ang pisikal na katawan hanggang sa puntong busog at malusog na ito, at sa huli ay nagkakamit ng mahabang buhay? (Oo.) Alin sa dalawang mapagpipiliang ito ang isang buhay na may halaga? Alin ang makapagbibigay ng kaginhawahan at ng walang pagsisisihan sa mga tao kapag naharap sila sa kamatayan sa pinakahuli? (Ang makapamuhay nang makabuluhan.) Ang makapamuhay nang makabuluhan. Ibig sabihin nito, sa puso mo, may makakamit ka at mabibigyang-ginhawa ka. Paano naman iyong mga busog, at nagpapanatili ng kulay-rosas na kutis hanggang kamatayan? Hindi sila naghahangad ng makabuluhang buhay, kaya, ano ang nararamdaman nila kapag namatay sila? (Na parang namuhay sila nang walang kabuluhan.) Ang apat na salitang ito ay tumatagos—namumuhay nang walang kabuluhan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (6)). Mula sa mga salita ng Diyos, naunawaan kong magkakaroon lang ang isang tao ng mahalaga at makabuluhang buhay sa pamamagitan ng pagtupad sa tungkulin ng isang nilikha. Ito rin ang pinakatamang desisyon. Naalagaan ko nang mabuti ang sarili ko, pero hindi ko nagagawa nang maayos ang tungkulin ko. Hindi ba’t sinasayang ko lang ang buhay ko sa ganitong paraan? Pagdating ng araw na haharap na ako sa kamatayan ko, mga pagsisisi at panghihinayang lang ang matitira sa akin. Katulad lang ng mga sekular na tao, na, sa kabila ng pagtatamasa ng mas maraming pisikal na kasiyahan at pamumuhay nang komportable, hindi nila nauunawaan ang halaga o kabuluhan ng buhay at namumuhay sila nang walang direksiyon o layunin. Natagpuan ko ang tamang landas sa buhay at alam ko kung paano mamuhay, at ayaw ko nang mamuhay alang-alang sa laman ko sa ganitong paraan. Gusto kong gawin nang maayos ang tungkulin ko, magkaroon ng mahalaga at makabuluhang buhay, at hindi mamuhay nang walang kabuluhan. Sa katunayan, sa pamamagitan ng pagsasanay sa mga tungkulin ng isang lider at mangangaral at pakikipagbahaginan nang mas madalas sa mga kapatid para ipatupad ang gawain, nagkamit ako ng mas malinaw na pagkaunawa sa mga katotohanang dati ay hindi ko naarok. Kahit na may kaunting pagod at hirap sa katawan, parang hindi naman talaga ako masyadong nagdurusa, at dahil naibibigay ko ang lahat sa tungkulin ko, naging praktikal ang pakiramdam ko at nasiyahan ako. Sa pamamagitan ng aktuwal na pakikipagtulungan at pag-asa sa Diyos, maraming paghihirap ang nalutas nang ni hindi ko napapansin, at sa pagbubunga rin ng mga resulta ng pagganap ko sa tungkulin ko, nagalak ang puso ko. Mapupuno lang ang puso ko ng kagalakan at magkakaroon ng tunay na pakiramdam ng katatagan at kapayapaan sa pamamagitan ng paghihimagsik laban sa laman ko at paggawa ng aktuwal na gawain. Sa pagkaunawa sa mga bagay na ito, mas sumigla at naging praktikal ang pakiramdam ng puso ko.

Nakabasa ako ng isa pang sipi ng mga salita ng Diyos: “Kahit ano pang mahalagang gawain ang ginagawa ng isang lider o manggagawa, at kahit ano pa ang kalikasan ng gawaing ito, ang numero uno niyang prayoridad ay unawain at arukin kung kumusta na ang gawain. Dapat naroroon mismo siya upang mag-asikaso ng mga bagay-bagay at magtanong, upang direkta niyang makalap ang impormasyon. Hindi siya dapat umasa lang sa mga usap-usapan, o makinig lang sa mga ulat ng ibang tao. Sa halip, dapat maobserbahan mismo ng kanyang mga mata ang sitwasyon ng tauhan, at kung kumusta ang pag-usad ng gawain, at unawain kung anong mga problema ang mayroon, kung may anumang aspekto ba ng gawain ang hindi ayon sa mga hinihingi ng Itaas, kung may mga paglabag ba sa mga prinsipyo, kung mayroon bang anumang kaguluhan o pagkagambala, kung kulang ba ang mga kailangang kagamitan o mga nauugnay na materyales sa pagtuturo tungkol sa propesyonal na trabaho—dapat alam niya ang lahat ng ito. Kahit gaano pa karaming ulat ang pakinggan niya, o kahit gaano pa karami ang mahinuha niya mula sa mga sabi-sabi, wala sa mga ito ang makakatalo sa personal na pagbisita; mas tumpak at maaasahan kung makikita nila ang mga bagay-bagay sa sarili nilang mga mata. Sa sandaling pamilyar na siya sa lahat ng aspekto ng sitwasyon, magkakaroon siya ng malinaw na ideya sa kung ano ang nangyayari. Lalong dapat mayroon siya ng isang malinaw at tumpak na pagkaarok sa kung sino ang may mabuting kakayahan at karapat-dapat na linangin, dahil ito lang ang nagpapahintulot sa kanila na tumpak na linangin at gamitin ang mga tao, na siyang napakahalaga para magawa ng mga lider at manggagawa ang gawain nila nang mahusay. Ang mga lider at manggagawa ay dapat may landas at mga prinsipyo sa kung paano lilinang at magsasanay ng mga taong may mabuting kakayahan. Dagdag pa rito, dapat may pagkaarok at pagkaunawa sila sa iba’t ibang uri ng problema at paghihirap na umiiral sa gawain ng iglesia, at alam nila kung paano lutasin ang mga ito, at dapat may sarili rin silang mga ideya at mungkahi kung paano mapapausad ang gawain, o ang mga pagkakataon nito sa hinaharap. Kung malinaw silang nakapagsasalita tungkol sa gayong mga bagay nang walang kahirap-hirap, nang walang anumang pagdududa o agam-agam, lalong magiging mas madaling isagawa ang gawain. At sa paggawa sa ganitong paraan, maisasakatuparan ng isang lider ang mga responsabilidad niya, hindi ba? Dapat batid nilang mabuti kung paano lutasin ang mga isyu sa gawaing nabanggit sa itaas, at dapat nilang pagnilayan nang madalas ang mga bagay na ito. Kapag nakakatagpo sila ng mga problema, kailangan nilang makipagbahaginan at makipagtalakayan tungkol sa mga bagay na ito kasama ang lahat, hinahanap ang katotohanan para lutasin ang mga isyu. Sa paggawa ng tunay na gawain sa ganitong praktikal na paraan, hindi magkakaroon ng mga problemang hindi malulutas” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). Mula sa mga salita ng Diyos, naunawaan ko na ang isang tunay na mabuting lider ay maingat at responsableng pinangangasiwaan ang gawain ng sambahayan ng Diyos, hindi nagbibigay-layaw sa laman, inuuna ang mga interes ng sambahayan ng Diyos sa lahat ng bagay, at ginagawa ang mga tungkulin niya ayon sa mga pagsasaayos ng gawain. Sa tuwing lumilitaw ang mga paghihirap sa isang gampanin, hinahanap niya ang katotohanan kasama ang mga kapatid para lutasin ang mga iyon. Bilang isang lider at manggagawa, para mahusay na makapagtrabaho, dapat ay ganap niyang puntahan ang lugar ng gawain, detalyadong siyasatin at kumustahin ang gawain, at agad na tuklasin at lutasin ang mga isyu, sa halip na magbigay lang ng mga utos o makinig sa mga ulat. Hindi magkakaroon ng magagandang resulta ang ganitong uri ng pamamaraan. Inisip ko kung paano ko ginampanan ang tungkulin ko, binibigyang-layaw ang laman ko at gumagawa nang pabasta-basta, nang hindi sinisiyasat ang mga detalye o nilulutas ang mga isyu kahit na matukoy ko ang mga iyon. Hindi ko tinutupad ang mga responsabilidad bilang isang lider, at naging isa lang akong huwad na lider na nagtamasa ng mga pakinabang ng katayuan, nagdudulot sa Diyos na mamuhi at masuklam sa akin. Pagkatapos nito, sinimulan kong gumugol ng oras sa lugar ng gawain, sinisiyasat at nilulutas ang mga problema, detalyadong sinusuri ang mga paghihirap ng mga potensyal na tatanggap ng ebanghelyo at nakikipagbahaginan tungkol sa mga solusyon. Pagkatapos ng isang yugto ng pakikipagtulungan, medyo gumanda ang mga resulta ng iba’t ibang aytem ng gawain ng iglesia.

Kalaunan, umako ako ng responsabilidad sa ilan pang iglesia, pangunahing tumutuon sa gawain ng ebanghelyo, at halos araw-araw ay abala ako mula madaling araw hanggang dis-oras ng gabi. Minsan, naiisip ko, “Medyo matanda na ako ngayon at medyo mataas ang presyon ng dugo ko, talaga bang kaya ng katawan kong magpatuloy nang ganito?” Nang makita kong nagtutulungan ang mga diyakono ng ebanghelyo at lider ng grupo, ayaw ko nang kumustahin ang mga detalye, para hindi masyadong mapagod ang laman ko. Sa puntong ito, naalala ko ang mga salitang ito ng Diyos: “Sa iyong tungkulin at sa dapat mong gawin, at sa mas higit pa roon, sa iniatas ng Diyos at sa iyong obligasyon, gayundin sa mahalagang gawain na labas sa iyong tungkulin ngunit kailangan mong gawin, sa gawain na isinaayos para sa iyo at na pangalan mo ang tinawag para gawin ito—dapat mong bayaran ang halaga, gaano man ito kahirap. Kahit na kailangan mong magsumikap nang husto, kahit na may posibilidad na ikaw ay usigin, at kahit na malagay nito sa panganib ang buhay mo, hindi mo dapat panghinayangan ang ibinayad mo, at sa halip ay ialay mo ang iyong katapatan at magpasakop ka hanggang kamatayan. Sa realidad, ganito ipinamamalas ang paghahangad sa katotohanan, ang tunay na pagsusumikap at pagsasagawa nito” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Nagdasal ako sa Diyos sa puso ko, “O Diyos, natutukso na naman akong magbigay-layaw sa laman ko, at alam kong kung gagawin ko ang tungkulin ko sa ganitong paraan, maaantala nito ang gawain. Ayaw kong tugunan ang laman ko, at handa akong pagsikapan ang mga hinihingi at pamantayan Mo at igugol ang lahat ng pagsisikap ko. Pakiusap, patnubayan Mo ako!” Kaya, sumali ako, at, kasama ang mga kapatid, detalyado naming pinagbahaginan at tinalakay ang mga isyu sa gawain ng ebanghelyo. Sa pagtutulung-tulungan ng lahat nang may iisang puso at isipan, nagkaroon ng kapansin-pansing pagtaas ang mga resulta ng gawain ng ebanghelyo kumpara sa naunang buwan. Nang itigil ko ang pagsasaalang-alang sa mga interes ng laman ko at ilaan ko ang puso ko sa tungkulin ko, hindi na ako masyadong napagod, at nakadama ako ng kasiyahan at kaluguran sa puso ko. Salamat sa Diyos sa patnubay Niya!


54. Pagsisiwalat sa Palaisipan ng Trinidad

Ni Qiuzhi, Singapore

Nagawa akong sumampalataya sa Kristiyanismo ng isang elder dalawam pung taon na ang nakalilipas. Sinabi niya sa akin na sa lahat ng bagay sa sanlibutan, mayroong nag-iisang tunay na Diyos, na lumikha ng sangkatauhan, langit, lupa at lahat ng bagay. Nakamamangha ito para sa akin. Sinabi niya sa akin kalaunan na ang Panginoong Jesus ang Anak ng Diyos at maaari tayong maligtas sa pamamagitan ng pananampalataya sa Kanya. Sa puntong ito, medyo naguluhan ako. Hindi ba mayroon lang isang Diyos? Paano Siya magkakaroon ng Anak? Hindi ko lang talaga maunawaan kung ilan ba talaga ang Diyos. Pagkatapos noon, sa tuwing nakikita ko ang aming pastor na nagbabautismo ng isang tao, napansin kong sinasabi niya, “Binabautismuhan ka sa ngalan ng Ama, ng Anak, at ng Banal na Espiritu.” Dahil naguguluhan ako, tinanong ko siya, “Ilang Diyos ang mayroon? Bakit palagi mong binabautismuhan ang mga tao sa napakaraming pangalan ng Diyos?” Ang sagot niya ay, “Iisa lang ang Diyos, pero mayroong Trinidad, na binubuo ng Ama, ng Anak, at ng Banal na Espiritu. Ang mga ito ay magkakaibang persona, pero umiiral nang magkakasama sa isang nilalang.” Nang makitang hindi ko pa rin naintindihan, nagpatuloy siya, “Isa itong bagay na talagang dapat mong pakasaliksikin para maunawaan. Ayos lang kung hindi mo ito naiintindihan ngayon. Basta tratuhin mo na lang Silang lahat bilang Diyos. Ang Ama, ang Anak, at ang Banal na Espiritu ay magkakasamang gumagawa lahat.” Naiwan pa rin akong nalilito ng kanyang paliwanag. Kung Siya ay nag-iisang Diyos, paano magkakaroon ng tatlong persona? Pero naisip ko na hindi ito maaaring maging mali dahil isa itong saligang doktrina ng Kristiyanismo, kaya baka isa itong malalim na misteryo ng Diyos.

Pumasok ako sa divinity school kalaunan para mas mapaglingkuran ko ang Diyos. Pinag-isipan ko rin nang husto ang kahulugan ng Trinidad habang naroon ako. Sa pagsisikap na linawin ang aking pagkalito, nagsimula kong tingnan nang masinsinan ang maraming materyal at Kasulatan at nagtanong ako sa ilang pastor, pero hindi ako kailanman nakahanap ng sagot. Pagkatapos ko sa aking pag-aaral, nagboluntaryo ako para sa Sunday School sa simbahan. Hiniling sa akin ng ilang brother at sister na ipaliwanag ang Trinidad. Hindi ko alam kung ano ang gagawin, kaya sinabi ko na lang sa kanila ang sinabi ng pastor. Nang makita ko silang mukhang nalilito pa rin, talagang sumama ang pakiramdam ko. Alam ko na dapat ay naglilingkod ako sa Panginoon, kaya talagang hiyang-hiya ako na hindi ko kayang ipaliwanag ang isang bagay na napakabatayan sa pananampalatayang Kristiyano.

Noong 2007, sumali ako sa World Chinese Pastor and Elder Training Conference. Ang makakita ng mga sikat na pastor at mangangaral mula sa iba’t ibang panig ng mundo na nagkatipon-tipon ay sobrang nakasasabik para sa akin. Gusto kong gamitin ang pagkakataong iyon para maghanap at lutasin ang pagkalitong nasa puso ko. Lumapit ako sa isang kilalang pastor tungkol dito pagkatapos ng pagpupulong. Tinanong ko siya tungkol sa kanyang pagkaunawa sa Trinidad at sinabi niya sa akin, “Ang Ama ang nagtatakda ng lahat, ang Anak ang nagsasagawa ng mga plano ng Ama, at ang Banal na Espiritu ang nangangasiwa sa plano.” Hiniling ko sa kanyang maging mas detalyado, pero mabilis niyang iniwasan ang tanong. Tinanong ko ang isa pang pastor tungkol dito, at sinabi niya, “Si Jehova ay ang Diyos, ang Panginoong Jesus ay ang Diyos, at ang Banal na Espiritu ay ang Diyos. Lahat Sila ay ang Diyos. Magdasal ka sa alinmang Isa na gusto mo. Gayunpaman, iminumungkahi ko na magdasal ka sa Panginoong Jesus dahil Siya ang Anak ng tao. Mayroon Siyang normal na emosyon ng tao at kaya Niyang makita ang nasa puso ng tao. Nagsagawa rin Siya ng maraming himala. Isang Espiritu si Jehova at gayon din ang Banal na Espiritu. Hindi sila maaaring makita o mahawakan. Iyon ang dahilan kaya mas mabuting makipag-usap sa makalupang Diyos.” Lalo pa akong naguluhan dito, at naisip ko, “Yamang wala sa tatlong persona ang mas higit o mas mababa, paanong mas mabuti ang pagdarasal sa isa? Hindi ba maaaring makita rin ng Diyos na si Jehova ang nasa ating puso at gumawa ng lahat ng uri ng himala?” Pagkakita sa pagkalito ko, dinagdag niya, “Ang Diyos ay isang Espiritu at Siya ay di-maarok. Maraming pastor na may deka-dekadang karanasan sa pagpapakahulugan ng mga Kasulatan ang hindi pa rin lubos na maipaliwanag ito at nagsasaliksik pa rin ako tungkol dito.” Wala na akong anumang maitanong matapos iyon. Ang pag-iisip tungkol sa kung paanong kinilala ng pastor ang kahalagahan para sa pagdarasal ay iniwan akong talagang nababagabag. Pakiramdam ko hindi iyon isang magalang na pagtingin sa Diyos, pero hindi ko alam kung paano ko ito dapat maunawaan. Pinanatili ko ang pananampalataya ko sa Trinidad, kahit na nalilito ako. Sa tuwing nababanggit ang Trinidad sa mga klase sa Sunday School, pahapyaw ko lang itong tinatalakay, sa takot na magkasala sa Diyos sa pamamagitan ng pagkakamali rito, pero hindi ko ito kailanman naintindihan talaga sa aking puso.

Mahigit isang dekada ang lumipas sa isang iglap. Nakilala ko si Sister Su noong 2017. Talagang nagbibigay ng kaliwanagan ang pagbabahagi niya ng Biblia at mayroon talaga siyang maliwanag na pagkaunawa. Marami akong natutunan mula rito. Inimbitahan niya ako kalaunan na sumali sa mga online na pagtitipon ng maliliit na grupo. Sa isa sa mga iyon, nagbahagi si Brother Li sa tunay na pananampalataya sa Diyos at ang kuwento sa likod ng Biblia. Nakapagpapamulat ito. Binanggit din niya ang mga propesiya mula sa Pahayag, at sinabing, “Nangyayari sa tatlong kapanahunan ang gawain ng Diyos para iligtas ang sangkatauhan. Ang Lumang Tipan ay ang Kapanahunan ng Kautusan, ang Bagong Tipan ay ang Kapanahunan ng Biyaya, at ipinropesiya ng Pahayag ang gawain sa mga huling araw. Gumagamit ang Diyos ng isang bagong pangalan at gumagawa ng ibang gawain sa bawat kapanahunan. Jehova ang pangalan ng Diyos sa Lumang Tipan noong Kapanahunan ng Kautusan, at itinuro Niya sa mga tao ang tungkol sa kasalanan sa pamamagitan ng paglalabas ng batas at mga kautusan sa pamamagitan ni Moises, na pinamunuan ang sinaunang tao sa kanilang mga buhay sa lupa. Sa dulo ng Kapanahunan ng Kautusan, walang sinuman ang sumusunod sa batas, bagkus ay nagkakasala pa nang nagkakasala. Naharap ang lahat sa pagkondena at kamatayan sa ilalim ng batas. Naging tao ang Diyos bilang ang Panginoong Jesus para iligtas ang mga tao mula sa pagkondena. Personal Siyang ipinako sa krus para matubos tayo sa ating mga kasalanan. Hangga’t tinatanggap natin ang Panginoong Jesus at nagtatapat at nagsisisi tayo sa Kanya, maaaring mapatawad ang mga kasalanan natin. Pero mayroon pa rin tayong makasalanang kalikasan, kaya patuloy tayong nagkakasala at nagtatapat. Hindi tayo nalinis o napalaya mula sa mga gapos ng kasalanan. Hindi tayo karapat-dapat sa kaharian ng langit kung ganoon. Sa mga huling araw, ipinapahayag ng Diyos ang katotohanan alinsunod sa pangangailangan ng sangkatauhan. Gumagawa Siya para hatulan at linisin ang sangkatauhan, para lutasin ang ating makasalanang kalikasan at ganap tayong iligtas mula sa sakop ni Satanas. Ang mga ito ang tatlong yugto ng gawain ng Diyos para iligtas ang sangkatauhan. Ang bawat yugto ng Kanyang gawain ay nakabase sa kung ano ang mga pangangailangan ng sangkatauhan. Sa pamamagitan ng tatlong yugtong ito ng gawain, alam natin ang kasalanan, tinubos tayo sa kasalanan, at napalaya tayo mula sa kasalanan. Ang pagtanggap sa gawain ng Diyos sa mga huling araw para mapalaya tayo mula sa kasalanan ang tanging paraan para lubos tayong maligtas at makapasok sa kaharian ng Diyos.”

Ibinahagi ni Brother Li na mahigpit na magkakaugnay ang tatlong yugto ng gawain ng Diyos, at iniugnay niya ito sa Biblia. Naakit talaga ako nito. Maraming beses ko nang binasa ang Biblia at napakaraming sermon na ang narinig ko, pero hindi ko pa narinig ang sinuman na nagbahagi nang napakalinaw sa gawain ng Diyos. Nagpatuloy si Brother Li na magpadala ng isang sipi. “Mula sa gawain ni Jehova hanggang sa gawain ni Jesus, at mula sa gawain ni Jesus hanggang sa gawain sa kasalukuyang yugto, ang tatlong yugtong ito ay sumasaklaw sa kabuuang lawak ng pamamahala ng Diyos, at lahat ng ito ay gawain ng isang Espiritu. Mula nang likhain ang mundo, lagi nang pinamamahalaan ng Diyos ang sangkatauhan. Siya ang Simula at ang Wakas, Siya ang Una at ang Huli, at Siya ang Siyang nagpapasimula ng kapanahunan at Siyang naghahatid sa kapanahunan sa katapusan nito. Ang tatlong yugto ng gawain, sa magkakaibang kapanahunan at lugar, ay tiyak na gawain ng isang Espiritu. Ang lahat ng naghihiwalay sa tatlong yugtong ito ay sumasalungat sa Diyos. Ngayon, dapat mong maunawaan na ang lahat ng gawain mula sa unang yugto hanggang sa ngayon ay ang gawain ng isang Diyos, ang gawain ng isang Espiritu. Ito ay hindi mapag-aalinlanganan” (Ang Salita, Vol. I. Ang Pagpapakita at Gawain ng Diyos. Ang Pangitain ng Gawain ng Diyos 3). Matapos basahin ang mga salita ng Diyos, nagbahagi si Brother Li, “Iisa lang ang Diyos. Nilikha ng Diyos ang buong sangkatauhan at ang Diyos Mismo ang namamahala at nagliligtas sa tao. Mula sa paglikha ng mundo hanggang ngayon, gumagawa Siya para iligtas ang sangkatauhan, at kahit na iba-iba ang Kanyang pangalan sa bawat yugto ng gawain at ang gawain, mga panahon at lugar ay magkakaiba, lahat ng ito ay ginawa ng nag-iisang Diyos. Ang bawat yugto ng gawain ay itinatatag base sa nakaraang yugto, mas mataas at mas malalim sa bawat yugto.” Nagulat talaga ako nang marinig ito at naisip ko, “Sinasabi niya na ang bawat yugto ng gawain ay ginagawa ng iisang Espiritu, kaya si Jehova at ang Panginoong Jesus ay iisang Espiritu. Iisa lang ang Diyos, hindi tatlong Espiritu! Ganap na may katuturan ang pagbabahagi ni Brother Li at wala akong makitang anumang pagdududahan o pabubulaanan. Pero base sa sinabi niya, hindi ba nangangahulugan iyon na hindi makatatayo ang Trinidad na pinaniniwalaan natin? Kahit na mayroong debate sa mundo ng relihiyon tungkol sa pagiging isa o pagiging marami ng Diyos, naniniwala sa Trinidad ang karamihan sa mga tao. Hindi maaaring mali silang lahat. Hindi ko pa narinig ang ganitong klase ng pagbabahagi noon. Mayroon bang bagong pagkaunawa sa pamayanang pangrelihiyon?” Nang hindi ko magawang pakalmahin ang damdamin ko, maaga akong umalis para mapag-isipan ko ito.

Sa pagtatangkang makakuha ng kaunting kalinawan, sinimulan kong mabilisang buklatin uli ang Biblia at tingnan ang maraming gamit sa pangangaral. Maraming araw akong naghanap nang walang nakukuhang anuman mula rito. Nagsimula akong makaramdam ng pagkabalisa sa puntong iyon at naisip ko sa sarili ko, “Naiiba ang pagbabahagi ni Brother Li sa sinasabi ng mundo ng relihiyon, pero ito ay bago at tumpak sa Biblia. Dapat ba akong dumalo sa susunod na pagtitipon? Kung magpapatuloy ako at tatanggihan ko ang ideya ng Trinidad, sigurado akong itutulak ako palabas ng pamayanang pangrelihiyon. Sa kabilang banda, nagkamit ako ng kaliwanagan mula sa pagbabahagi niya na hindi ko nakamit sa simbahan. Ayokong basta na lang lumayo rito.” Hindi ako makapagdesisyon, kaya hinanap ko ang sipi ng mga salita ng Diyos na ipinadala ni Brother Li noong pagtitipon. Pinagmuni-munihan ko ito habang nagbabasa ako, at habang lalo akong nag-iisip, mas nararamdaman ko na walang ordinaryong tao ang makakaisip nito. At walang taong espirituwal ang mangangahas na pag-usapan ang gawain ng pamamahala ng Diyos nang may ganoong klase ng tono. Maaari kayang mga salita talaga ito ng Diyos? Matapos ang matagal na pag-iisip, nagdesisyon ako na anuman ang isipin ng mundo ng relihiyon, kailangan kong makinig sa pagbabahagi ni Brother Li at tingnan kung malilinaw nito ang pagkalito ko.

Sa sumunod na pagtitipon ibinahagi ko ang alinlangan ko tungkol sa Trinidad at ito ang pagbabahagi niya: “Maraming relihiyosong tao ang kumakapit sa ideya ng Trinidad. Iniisip nila na mayroong iisang Diyos pero tatlong persona, ang Ama, ang Anak at ang Banal na Espiritu, na umaako ng iba’t ibang parte ng gawain ng pamamahala ng Diyos. Pero naisip ba natin kung saan nagmumula ang ideyang ito? Kahit minsan ba ay may sinabing anuman ang Diyos tungkol sa Trinidad? Nagpatotoo ba rito ang Banal na Espiritu? Pinag-usapan ba ito ng mga propeta? Malinaw na hindi! Sa katunayan, ang ideya ng Trinidad ay unang lumabas sa Konseho ng Nicaea mahigit tatlong daang taon pagkatapos ng panahon ng Panginoon, at naitatag ito matapos ang malupit na debate sa pagitan ng mga pinuno ng relihiyon. Mula noon, karamihan sa mga relihiyosong tao ay nagsimulang maniwala na ang ating nag-iisang Diyos na lumikha ng lahat ng bagay ay ang Trinidad. Iniisip nila na bukod sa Panginoong Jesus, mayroon ding ang Ama at ang Banal na Espiritu sa langit, na tatlo Silang Diyos, tatlong Espiritu. Kung susundin natin ang lohika nila, ang Diyos ba ay magiging ang nag-iisang tunay na Diyos? Nag-iikot silang sumisigaw na mayroon lang nag-iisang Diyos pero naniniwala sila sa Trinidad. Hindi ba iyon magkasalungat? Hindi ba iyon kakatwa? Walang anumang bagay tungkol sa anumang Trinidad sa Lumang Tipan, at sa tatlo at kalahating taon ng Panginoong Jesus na gumagawa sa lupa, kailanman ay wala Siyang sinabing anuman tungkol sa pagkakaroon ng Trinidad. Bakit lilitaw ang ideya na iyon pagkatapos matapos ng Panginoong Jesus ang Kanyang gawain? Ito ay dahil hindi naunawaan ng mga tao ang diwa ng pagkakatawang-tao. Pinatotohanan ng Banal na Espiritu na ang Panginoong Jesus ang minamahal na Anak ng Diyos at nakita nila Siya na nagdarasal sa Kanyang Ama sa langit kaya bumuo sila ng mga kuru-kuro tungkol sa Diyos. Inisip nila na mayroong tatlong Diyos, ang Ama, ang Anak, at ang Banal na Espiritu. Naghaka-haka sila mula sa kung ano ang inakala nila at ginawa ang hindi kapani-paniwalang pagtatangkang iyon na limitahan ang Diyos. Gawin nating halimbawa si Felipe. Hindi niya alam na ang Panginoong Jesus ang Diyos na nagkatawang-tao kaya hiniling niya sa Panginoon na ipakita sa kanya ang Ama. Malinaw na sumagot ang Panginoong Jesus, ‘Malaon nang panahong ako’y inyong kasama, at hindi mo ako nakikilala, Felipe? ang nakakita sa akin ay nakakita sa Ama; paanong sinasabi mo, Ipakita mo sa amin ang Ama? Hindi ka baga nananampalataya na ako’y nasa Ama, at ang Ama ay nasa akin? ang mga salitang aking sinasabi sa inyo’y hindi ko sinasalita sa aking sarili: kundi ang Ama na tumatahan sa akin ay gumagawa ng kaniyang mga gawa’ (Juan 14:9–10). Sinabi rin ng Panginoong Jesus, ‘Ako at ang Ama ay iisa’ (Juan 10:30). Napakalinaw ng Panginoong Jesus na Sila ay iisa, na Sila ay iisang Diyos, iisang Espiritu.”

Pagkatapos nag-play si Brother Li ng isang video reading ng ilang salita ng Diyos. Sabi ng Makapangyarihang Diyos, “Kung may sinuman sa inyo na nagsasabi na talagang mayroong Trinidad, ipaliwanag ninyo kung ano talaga itong isang Diyos sa tatlong persona. Ano ang Banal na Ama? Ano ang Anak? Ano ang Banal na Espiritu? Si Jehova ba ang Banal na Ama? Si Jesus ba ang Anak? Ano naman ang Banal na Espiritu? Hindi ba ang Ama ay isang Espiritu? Hindi ba ang diwa ng Anak ay isa ring Espiritu? Hindi ba ang gawain ni Jesus ay ang gawain ng Banal na Espiritu? Hindi ba ang gawain ni Jehova sa panahong iyon ay isinagawa ng isang Espiritu na katulad ng kay Jesus? Ilang Espiritu ba ang maaaring taglayin ng Diyos? Ayon sa iyong paliwanag, ang tatlong persona ng Ama, ng Anak, at ng Banal na Espiritu ay iisa; kung gayon, mayroon ngang tatlong Espiritu, ngunit ang ibig sabihin ng magkaroon ng tatlong Espiritu ay mayroong tatlong Diyos. Ibig sabihin, walang kaisa-isang tunay na Diyos; paano pa magkakaroon ng likas na diwa ng Diyos ang ganitong uri ng Diyos? Kung tinatanggap mo na iisa lamang ang Diyos, paano Siya magkakaroon ng isang anak at magiging isang ama? Hindi ba mga kuru-kuro mo lamang ang lahat ng ito? Iisa lamang ang Diyos, iisa lamang ang persona sa Diyos na ito, at iisa lamang ang Espiritu ng Diyos, dahil nakasulat sa Biblia na ‘Iisa lamang ang Banal na Espiritu at iisa lamang ang Diyos.’ Mayroon mang Ama at Anak na binabanggit mo, iisa lamang naman pala ang Diyos, at ang diwa ng Ama, ng Anak, at ng Banal na Espiritu na iyong pinaniniwalaan ay ang diwa ng Banal na Espiritu. Sa madaling salita, ang Diyos ay isang Espiritu, ngunit kaya Niyang maging tao at mamuhay sa piling ng mga tao, at mangibabaw rin sa lahat ng bagay. Ang Kanyang Espiritu ay sakop ang lahat at nasa lahat ng dako. Kaya Niyang sabay na nasa katawang-tao at nasa loob at ibabaw ng sansinukob. Dahil sinasabi ng lahat ng tao na ang Diyos lamang ang nag-iisang tunay na Diyos, iisa ang Diyos, na hindi maaaring paghati-hatiin ninuman kung kailan niya gusto! Ang Diyos ay iisang Espiritu lamang, at iisang persona lamang; at iyon ang Espiritu ng Diyos.” “Maaari pa ring sabihin ng ilan: ‘Ang Ama ang Ama; ang Anak ang Anak; ang Banal na Espiritu ang Banal na Espiritu, at sa huli, pag-iisahin Sila.’ Kung gayon paano mo Sila dapat pag-isahin? Paano mapag-iisa ang Ama at ang Banal na Espiritu? Kung Sila ay likas nang dalawa, paano man Sila pagsamahin, hindi ba Sila mananatiling dalawang bahagi? Kapag tinatalakay mo ang pag-iisa sa Kanila, hindi ba pagsasama lamang iyan ng dalawang magkahiwalay na bahagi para makabuo ng isa? Ngunit hindi ba dalawang bahagi Sila dati na ginagawang buo? Bawat espiritu ay may naiibang diwa, at ang dalawang espiritu ay hindi magagawang iisa. Ang isang espiritu ay hindi isang materyal na bagay at hindi katulad ng anupamang iba sa materyal na mundo. Sa paningin ng tao, ang Ama ay isang Espiritu, ang Anak ay isa pa, at ang Banal na Espiritu ay isa pa rin, kung gayon ay naghahalo ang tatlong Espiritu na parang tatlong baso ng tubig sa isang buo. Hindi ba iyan ang tatlo na pinag-isa? Ganap na mali at katawa-tawa ang paliwanag na iyan! Hindi ba nito pinaghahati-hati ang Diyos? Paano mapag-iisang lahat ang Ama, ang Anak, at ang Banal na Espiritu? Hindi ba sila tatlong bahagi na bawat isa ay magkakaiba ang likas na katangian?” (Ang Salita, Vol. I. Ang Pagpapakita at Gawain ng Diyos. Umiiral Ba ang Trinidad?). Pagkatapos ay nagbahagi siya, “Lubusan at malinaw na sinusuri ng mga salita ng Makapangyarihang Diyos ang maling paniniwala na Trinidad. Maaari nating makita na ang Diyos ay ang nag-iisang tunay na Diyos, na Siya ang Banal na Espiritu, na mayroon lang isa, may magkakaiba lang na pangalan. Ang Diyos na nagkatawang-tao ay ang Banal na Espiritu sa katawang-tao, at ang diwa ng Kanyang katawang-tao ay ang Banal na Espiritu. Anuman ang tawag natin sa Kanya sa panalangin, ang Diyos, ang Banal na Espiritu, at ang Diyos na nagkatawang-tao ay iisa lahat, iisang Espiritu. Walang sinuman ang maaaring ipagkaila ang katotohanang ito. Ang Diyos ang Maestro ng lahat ng bagay sa sanlibutan. Siya ang Espiritung makapangyarihan sa lahat, nakakaalam ng lahat, at sumasaklaw sa lahat. Siya ay nasa lahat ng lugar at makapangyarihan sa lahat. Kaya Niyang likhain ang kalangitan, lupa, at lahat ng bagay, at kaya Niyang gabayan ang mga buhay ng tao sa lupa. Kaya Niya ring maging tao bilang ang Anak ng tao para tubusin at iligtas ang mga tao, ayon sa kung anong kailangan nila. May kontrol din ang Espiritu ng Diyos sa lahat ng bagay sa sanlibutan. Kung aayunan natin ang sinasabi ng mundo ng relihiyon, na ang Diyos na si Jehova ay ang Ama na lumikha sa sanlibutan at Siya ay nasa langit na gumagawa ng gawain ng pamamahala at pagpaplano, habang ang Panginoong Jesus ay ang Anak, na isinugo ng Ama para tubusin ang sangkatauhan, kung gayon sa sandaling muling nabuhay ang Panginoong Jesus at umakyat sa langit, wala na Siyang gagawin. Kakailanganin Niyang umasa sa Banal na Espiritu. Ang bawa’t isa sa mga persona ng Trinidad ay may sariling papel. Mayroong responsibilidad para sa langit at para sa lupa, at para sa gawaing ginagawa sa sangkatauhan. Hindi ba iyon paghahati-hati sa Diyos sa tatlong bahagi? Kung gayon ang Diyos ba ay magiging makapangyarihan pa rin, nakakaalam ng lahat, makapangyarihan sa lahat, nag-iisa at tanging Diyos? Hindi ba iyon magkakasalungat? Iisa lang ang Diyos, at Siya Mismo ang namamahala at nagliligtas sa sangkatauhan. Ang paghahati-hati sa Kanya sa tatlong bahagi ay pagpipira-piraso sa Kanya. Paglaban at paglapastangan iyon sa Diyos!”

Nakakaantig talaga para sa akin ang mga salita ng Diyos. Nakita ko na ang Trinidad na kinipkip ko sa puso ko sa loob ng maraming taon ay hindi talaga umiiral! Nanampalataya kami sa Panginoon sa loob ng maraming taon, palaging iginigiit na ang Diyos ang nag-iisa at tangi, pero hinati namin Siya sa tatlong persona at pagkatapos ay hindi namin alam kung paano gagawing isa uli ang tatlong Diyos na iyon. Hindi ba iyon kahangalan? Naisip ko ang mga sikat na pastor na iyon at ang kanilang magkakasalungat na paliwanag tungkol sa Trinidad. Kapag nahihirapan silang linawin, sinasabi nila na ang Diyos ay di-maarok at mahiwaga. Nililinlang nila kami. Nakita ko na ang pananampalataya sa Diyos nang hindi Siya nakikilala, at ang paghahati-hati sa Kanya, ay talagang paglaban sa Diyos at kawalang-respeto sa Kanya. Sa pag-iisip na ito, naramdaman kong may utang talaga ako sa Diyos. Pero naguluhan pa rin ako, dahil sinasabi sa Biblia, “At nang mabautismuhan si Jesus, pagdaka’y umahon sa tubig: at narito, nangabuksan sa kaniya ang mga langit, at nakita niya ang Espiritu ng Dios na bumababang tulad sa isang kalapati, at lumalapag sa kaniya; At narito, ang isang tinig na mula sa mga langit, na nagsasabi, Ito ang sinisinta kong Anak, na siya kong lubos na kinalulugdan” (Mateo 3:16–17). Ang Diyos ay iisang Espiritu, iisang Diyos. Binautismuhan ang Panginoong Jesus sa Ilog Jordan at nagpatotoo ang Banal na Espiritu na Siya ang Anak ng Diyos, at nariyan ang lahat ng pagkakataon na nagdasal ang Panginoong Jesus sa Kanyang Ama sa langit. Paano natin mapapakahulugan iyon? Gusto ko talagang maunawaan ito, kaya tinanong ko si Brother Li.

Sabi niya, “Oo, nagdasal ang Panginoong Jesus sa Diyos at tinawag Siyang Kanyang Ama sa langit. May misteryo sa loob nito. Bago sinimulan ng Panginoong Jesus ang Kanyang ministeryo, hindi Niya alam na Siya ang Diyos sa katawang-tao dahil kapag gumagawa ang Espiritu sa katawang-tao Siya ay normal, hindi higit sa karaniwan. Para lang Siyang regular na tao. Kaya siyempre magdarasal Siya sa Kanyang Ama sa langit. Ito ay pagdarasal ng Panginoong Jesus sa Espiritu ng Diyos bilang isang tao. Natural na natural iyon. Nang sinimulan ng Panginoong Jesus ang Kanyang ministeryo, nagsalita ang Banal na Espiritu, nagpapatotoo na Siya ang Diyos sa katawang-tao. Noon lang Niya nalaman ang Kanyang tunay na pagkakakilanlan. Pero nagdasal pa rin Siya sa Ama, na nagpapakita na mapagpakumbaba at tago si Cristo, at ang Kanyang diwa ay ganap na nagpapasakop sa Diyos.” Panoorin natin ang isang video reading ng mga salita ng Makapangyarihang Diyos na naglilinaw nito. Sabi ng Makapangyarihang Diyos, “Nang tawagin ni Jesus ang Diyos sa langit sa pangalang Ama nang Siya ay manalangin, ginawa lamang ito mula sa pananaw ng isang taong nilikha, dahil lamang sa nakadamit ang Espiritu ng Diyos ng isang ordinaryo at normal na katawan at may panlabas na panakip ng isang nilalang. Kahit nasa loob Niya ang Espiritu ng Diyos, ang Kanyang panlabas na anyo ay sa isang normal na tao pa rin; sa madaling salita, Siya ay naging ‘Anak ng tao’ na binanggit ng lahat ng tao, maging ni Jesus Mismo. Dahil Siya ay tinawag na Anak ng tao, Siya ay isang tao (lalaki man o babae, ano’t anuman ay isang may panlabas na balat ng isang tao) na isinilang sa isang normal na pamilya ng mga ordinaryong tao. Samakatuwid, ang pagtawag ni Jesus sa Diyos sa langit sa pangalang Ama ay katulad ng pagtawag ninyong Ama sa Kanya noong una; ginawa Niya iyon mula sa pananaw ng isang taong nilikha. Naaalala pa ba ninyo ang Panalangin ng Panginoon na itinuro ni Jesus na isaulo ninyo? ‘Ama namin na nasa langit….’ Hiniling Niya sa lahat ng tao na tawagin ang Diyos sa langit sa pangalang Ama. At yamang tinawag Niya rin Siyang Ama, ginawa Niya iyon mula sa pananaw ng isang nasa isang katayuang kapantay ninyong lahat. Yamang tinawag ninyo ang Diyos sa langit sa pangalang Ama, nakita ni Jesus ang Kanyang Sarili na kapantay ninyo, at bilang isang tao sa lupa na hinirang ng Diyos (ibig sabihin, ang Anak ng Diyos). Kung tinatawag ninyong ‘Ama’ ang Diyos, hindi ba dahil kayo ay isang nilalang? Gaano man kadakila ang awtoridad ni Jesus sa lupa, bago Siya ipinako sa krus, isa lamang Siyang Anak ng tao, na pinamamahalaan ng Banal na Espiritu (ibig sabihin, ng Diyos), at isa sa mga nilalang sa lupa, sapagkat hindi pa Niya natatapos ang Kanyang gawain. Samakatuwid, ang pagtawag Niya sa Diyos sa langit na Ama ay dahil lamang sa Kanyang pagpapakumbaba at pagsunod. Gayunman, ang Kanyang pagtawag sa Diyos (ibig sabihin, ang Espiritu sa langit) sa gayong paraan ay hindi nagpapatunay na Siya ang Anak ng Espiritu ng Diyos sa langit. Sa halip, iba lamang talaga ang Kanyang pananaw, hindi dahil iba Siyang persona. Ang pag-iral ng magkakaibang mga persona ay isang kamalian! Bago Siya ipinako sa krus, si Jesus ay isang Anak ng tao na nakatali sa mga limitasyon ng katawang-tao, at hindi Niya lubos na taglay ang awtoridad ng Espiritu. Kaya nga maaari lamang Niyang hangarin ang kalooban ng Diyos Ama mula sa pananaw ng isang nilalang. Katulad iyon ng tatlong beses Niyang ipinanalangin sa Getsemani: ‘Huwag ang ayon sa ibig Ko, kundi ang ayon sa ibig Mo.’ Bago Siya inilagay sa krus, isa lamang Siyang Hari ng mga Judio; Siya si Cristo, ang Anak ng tao, at hindi isang niluwalhating katawan. Kaya nga, mula sa pananaw ng isang nilalang, tinawag Niyang Ama ang Diyos.” “May mga iba na nagsasabi na, ‘Hindi ba malinaw na sinabi ng Diyos na si Jesus ay ang Kanyang sinisintang Anak?’ Si Jesus ang sinisintang Anak ng Diyos, na lubos Niyang kinalulugdan—tiyak na sinambit ito ng Diyos Mismo. Iyon ang Diyos na nagpapatotoo sa Kanyang Sarili, ngunit mula lamang sa ibang pananaw, yaong sa Espiritu sa langit na nagpapatotoo sa Kanyang sariling pagkakatawang-tao. Si Jesus ang Kanyang pagkakatawang-tao, hindi ang Kanyang Anak sa langit. Nauunawaan mo ba? Hindi ba ang mga salita ni Jesus na, ‘Ako’y nasa Ama, at ang Ama ay nasa Akin,’ ay nagpapahiwatig na Sila ay iisang Espiritu? At hindi ba dahil sa pagkakatawang-tao kaya Sila nagkahiwalay sa pagitan ng langit at lupa? Ang totoo, Sila ay iisa pa rin; kahit ano pa, ito ay ang Diyos lamang na nagpapatotoo sa Kanyang Sarili. Dahil sa pagbabago sa mga kapanahunan, sa mga kinakailangan ng gawain, at sa magkakaibang yugto ng Kanyang plano ng pamamahala, ang pangalang itinatawag sa Kanya ng tao ay nag-iiba rin. Nang Siya ay pumarito upang isagawa ang unang yugto ng gawain, maaari lamang Siyang tawaging Jehova, na Siyang pastol ng mga Israelita. Sa ikalawang yugto, ang Diyos na nagkatawang-tao ay maaari lamang tawaging Panginoon, at Cristo. Ngunit noon, sinabi lamang ng Espiritu sa langit na Siya ang sinisintang Anak ng Diyos at hindi binanggit ang Kanyang pagiging bugtong na Anak ng Diyos. Hindi ito talaga nangyari. Paano magkakaroon ng kaisa-isang anak ang Diyos? Kung gayon ay hindi ba naging tao ang Diyos? Dahil Siya ang pagkakatawang-tao, tinawag Siyang sinisintang Anak ng Diyos, at, dito nagmula ang relasyon sa pagitan ng Ama at Anak. Dahil lamang iyon sa pagkahiwalay sa pagitan ng langit at lupa. Nanalangin si Jesus mula sa pananaw ng katawang-tao. Yamang nakabihis Siya ng isang katawang-tao ng gayong normal na pagkatao, sinabi Niya mula sa pananaw ng katawang-tao: ‘Ang Aking balat ay yaong sa isang nilalang. Yamang nakabihis Ako ng katawang-tao upang makaparito sa lupa, napakalayo Ko ngayon mula sa langit.’ Dahil dito, maaari lamang Siyang manalangin sa Diyos Ama mula sa pananaw ng katawang-tao. Ito ang Kanyang tungkulin, at ito yaong dapat ipagkaloob sa Espiritu ng Diyos na nagkatawang-tao. Hindi masasabi na hindi Siya Diyos dahil lamang sa nanalangin Siya sa Ama mula sa pananaw ng katawang-tao. Bagama’t tinawag Siyang sinisintang Anak ng Diyos, Diyos pa rin Siya Mismo, sapagkat Siya ay pagkakatawang-tao lamang ng Espiritu, at ang Kanyang diwa ay Espiritu pa rin” (Ang Salita, Vol. I. Ang Pagpapakita at Gawain ng Diyos. Umiiral Ba ang Trinidad?).

Nagpatuloy sa pagbabahagi si Brother Li, sinasabing, “Ang Panginoong Jesus ang Diyos sa katawang-tao. Siya ang Espiritu ng Diyos sa loob ng katawan ng Anak ng tao, na nagtataglay ng normal na pagkatao. Hindi Siya nagmukhang anumang bagay na pambihira, pero taglay Niya ang sariling diwa ng Diyos. Matapos Siyang mabautismuhan at simulan ang Kanyang ministeryo, nagpatotoo ang Diyos na ang Panginoong Jesus ay ang Kanyang minamahal na Anak. Iyon ay pagpapatotoo ng Diyos sa pagkakatawang-tao mula sa perspektibo ng Espiritu para sumunod at maniwala ang mga tao sa Panginoong Jesus, at malaman na Siya ay mula sa Diyos. Kung direktang nagpatotoo ang Banal na Espiritu na ang Panginoong Jesus ay ang Diyos sa katawang-tao, mahirap sana iyong tanggapin para sa mga tao dahil wala silang nalalaman tungkol sa pagkakatawang-tao ng Diyos. Bago sa kanila ang pagkakatawang-tao at wala silang nalalaman tungkol sa pagiging tao ng Diyos. Hindi nila kailanman inakala na ang Anak ng tao, ang regular na taong ito, ay ang sagisag ng Espiritu ng Diyos sa katawang-tao. Sa Kanyang gawain, nagpahayag ang Panginoong Jesus ng maraming salita, nagdala ng daan ng pagsisisi, nagpakita ng mga palatandaan at kababalaghan, at ganap na ibinunyag ang awtoridad at kapangyarihan ng Diyos. Pero hindi kayang makita ng mga tao mula sa Kanyang gawain at mga salita na ang Panginoong Jesus ang Diyos Mismo, ang pagpapakita ng Diyos. Base sa tayog ng mga tao noong panahong iyon, nagpatotoo ang Diyos na ang Panginoong Jesus ay ang Kanyang minamahal na Anak at pansamantala Niyang pinahintulutan ang mga tao na ituring ang Panginoong Jesus bilang Anak Niya. Bumagay iyon sa mga kuru-kuro ng mga tao at madali para sa kanilang tanggapin ito. Ginagawa lang ng Panginoong Jesus ang gawain ng pagtubos, kaya anuman ang itawag sa Kanya ng mga tao, kailangan lang nilang tanggapin Siya bilang kanilang Tagapagligtas, mapatawad ang kanilang mga kasalanan, at maging karapat-dapat na tamasahin ang biyaya ng Diyos. Sa pamamagitan ng pagdarasal sa Diyos sa langit bilang Kanyang Ama, tinatawag ng Panginoong Jesus ang Diyos mula sa perspektibo ng isang nilikhang tao. Ipinakita nito kung gaano kamapagpakumbaba at katago ang Diyos. Ang Panginoong Jesus ay ang Diyos Mismo, pero hindi Niya ipinagbigay alam ang sarili Niya bilang ang Diyos. Sa halip, tinuruan Niya ang mga tao na magdasal at ginabayan sila na makilala ang Diyos, lahat mula sa perspektibo ng isang nilikha. Sa ganoong paraan hindi mararamdaman ng mga tao na napakataas at hindi maabot ng Diyos, kundi mas mapaglalapit nito ang tao at ang Diyos. Ito ang karunungan sa gawain ng Diyos. Ito ang kinailangan natin bilang mga tao, at ang kinailangan ng gawain ng pagliligtas ng Diyos.”

Naghatid ito sa akin ng silakbo ng kaliwanagan. Nakita ko na sa likod ng Kasulatang ito ay naroon ang karunungan ng gawain ng Diyos at ang pagmamahal Niya para sa sangkatauhan. Pero dahil sa kawalan ng pagkaunawa, nakikita natin ang Ama, Anak, at Banal na Espiritu na binabanggit sa Biblia at hinahati natin ang Diyos sa tatlong persona, sa tatlong Diyos base sa ating mga kuru-kuro. Tunay na paglapastangan iyon sa Diyos! Sa isang iglap ay gumuho sa loob ko ang maling paniniwala na ang Diyos ay isang Trinidad. Napalaya ako. Sabi ng mga salita ng Diyos, “Ang Espiritu sa loob ni Jesus, ang Espiritu sa langit, at ang Espiritu ni Jehova ay iisa lahat. Tinatawag itong Banal na Espiritu, ang Espiritu ng Diyos, ang Espiritung pinatindi nang makapitong beses, at ang Espiritung sumasalahat. Maisasagawa ng Espiritu ng Diyos ang maraming gawain. Nagagawa Niyang likhain ang mundo at wasakin ito sa pagpapabaha sa lupa; kaya Niyang tubusin ang buong sangkatauhan, at bukod pa riyan, kaya Niyang lupigin at lipulin ang buong sangkatauhan. Ang gawaing ito ay isinasagawang lahat ng Diyos Mismo at hindi magagawa ng alinman sa mga persona ng Diyos para sa Kanya. Ang Kanyang Espiritu ay maaaring tawagin sa pangalang Jehova at Jesus, at maaari ring tawaging Makapangyarihan sa lahat. Siya ang Panginoon, at Cristo. Maaari rin Siyang maging Anak ng tao. Siya ay nasa kalangitan at nasa lupa rin; Siya ay nasa kaitaasan sa ibabaw ng mga sansinukob at nasa piling ng maraming tao. Siya ang tanging Panginoon ng kalangitan at ng lupa! Mula sa panahon ng paglikha hanggang ngayon, ang gawaing ito ay naisagawa na ng Espiritu ng Diyos Mismo. Gawain man ito sa kalangitan o sa katawang-tao, lahat ay isinasagawa ng Kanyang sariling Espiritu. Lahat ng nilalang, sa langit man o sa lupa, ay nasa palad ng Kanyang makapangyarihang kamay; lahat ng ito ay ang gawain ng Diyos Mismo at hindi magagawa ng sinuman para sa Kanya. Sa kalangitan, Siya ang Espiritu ngunit ang Diyos din Mismo; sa piling ng mga tao, Siya ay katawang-tao ngunit nananatiling Diyos Mismo. Bagama’t maaari Siyang tawagin sa libu-libong pangalan, Siya pa rin iyon Mismo, ang tuwirang pagpapahayag ng Kanyang Espiritu. Ang pagtubos sa buong sangkatauhan sa pamamagitan ng pagpapako sa Kanya sa krus ay tuwirang gawain ng Kanyang Espiritu, at gayundin ang pagpapahayag sa lahat ng bansa at lahat ng lupain sa mga huling araw. Sa lahat ng oras, matatawag lamang ang Diyos na ang makapangyarihan sa lahat at nag-iisang tunay na Diyos, ang Diyos Mismo na sumasalahat. Walang magkakaibang persona, lalo nang wala itong ideya ng Ama, ng Anak, at ng Banal na Espiritu. Iisa lamang ang Diyos sa langit at sa lupa!” (Ang Salita, Vol. I. Ang Pagpapakita at Gawain ng Diyos. Umiiral Ba ang Trinidad?). Matapos itong basahin ni Brother Li, nagbahagi siya, “Ang Diyos ang Lumikha, ang Isa na lumikha sa sangkatauhan. Siya ang Diyos na si Jehova na naglabas ng mga batas at kautusan alang-alang sa sangkatauhan, para gabayan ang kanilang buhay sa lupa. Siya rin ang ating Tagapagligtas, ang Panginoong Jesus, na tumubos sa atin mula sa kasalanan. Higit pa riyan, Siya ang Makapangyarihang Diyos, na nagbalik sa mga huling araw para hatulan ang buong sangkatauhan. Ang Panginoong Jesus na pinakaaasam natin ay nagbalik na. Siya ang Makapangyarihang Diyos. Gumagawa na Siya sa lupa sa loob ng mahigit dalawang dekada, nagpapahayag ng katotohanan at ginagawa ang gawain ng paghatol sa mga huling araw. Binuksan na Niya ang balumbon. Ibinigay na Niya sa atin ang lahat ng katotohanang kinakailangan para dalisayin at lubusan tayong mailigtas. Tinutupad nito ang mga propesiya ng Panginoon: ‘Mayroon pa akong maraming bagay na sa inyo ay sasabihin, nguni’t ngayon ay hindi ninyo mangatitiis. Gayon ma’y kung siya, ang Espiritu ng katotohanan ay dumating, ay papatnubayan niya kayo sa buong katotohanan’ (Juan 16:12–13). ‘Kung ang sinomang tao’y nakikinig sa aking mga pananalita, at hindi ingatan, ay hindi ko siya hinahatulan: sapagka’t hindi ako naparito upang humatol sa sanglibutan, kundi upang iligtas ang sanglibutan. Ang nagtatakuwil sa akin, at hindi tumatanggap sa aking mga pananalita, ay mayroong isang hahatol sa kaniya: ang salitang aking sinalita, ay siyang sa kaniya’y hahatol sa huling araw’ (Juan 12:47–48).”

Sobrang nakasasabik para sa akin na marinig ito. Nagbalik na ang Panginoong Jesus at nagpahayag ng mga katotohanan para gawin ang gawain ng paghatol sa mga huling araw. Hindi nakapagtatakang naramdaman kong ang mga salitang iyon ay napakamakapangyarihan at may awtoridad, na para bang ang mga ito ay tinig ng Diyos. Ang mga ito ay talagang mga salita ng Diyos! Tuwang-tuwa kong sinabi kay Brother Li, “Ngayon nauunawaan ko na. Kung ito man ay Espiritu ng Diyos o Kanyang pagkakatawang-tao, Siya ay ang Diyos Mismo. Walang Trinidad. Kung wala ang mga katotohanang ipinahayag ng Makapangyarihang Diyos, walang sinuman ang magagawang lubusang pabulaanan at ilantad ang maling paniniwalang ito na pinagdedebatehan na sa loob ng halos dalawang libong taon. Ang Diyos Mismo lang ang kayang magbunyag ng katotohanang ito. Sigurado ako na ang mga salita ng Makapangyarihang Diyos ay tinig ng Diyos at na ang Makapangyarihang Diyos ay ang Panginoong Jesus na nagbalik! Ngayon ay handa na akong tanggapin ang gawain ng Makapangyarihang Diyos sa mga huling araw! Nagpapasalamat ako sa Makapangyarihang Diyos para sa ganap na paglutas sa pagkalitong ito na gumambala sa akin nang mahigit dalawampung taon!”


55. Isa ba Talaga Akong “Mabuting Lider”?

Ni Xiaoyue, Tsina

Noong Mayo 2020, napili ako bilang isang lider ng iglesia. Pagkalipas ng isang buwan, natanggal ang dalawang magkaparehang sister. Nakita ko sa mga pagsusuring isinulat ng mga kapatid na hindi lumutas ng mga problema ang dalawang sister na ito at nanita sila ng mga tao, kaya nakaramdam ang mga taong iyon na napipigilan sila. Sinabi nilang ginagawa ng dalawa ang mga tungkulin ng mga ito na para bang mga opisyal ang mga ito, at nadama ko ang pag-ayaw ng mga kapatid sa mga ito. Naisip ko, “Hindi ba’t masyado namang malupit na ilantad at pungusan ang iba, at masaktan ang mga damdamin nila? Talagang hindi mapagmahal iyon! Hindi ako puwedeng maging tulad nila, pinupungusan at pinagagalitan ang mga tao sa bawat pagkakataon. Kailangan kong maging diplomatiko kapag nakita kong may problema ang mga kapatid. Sa ganitong paraan, mararamdaman ng lahat na madali akong pakisamahan at mapagmalasakit ako, at na isa akong mabuting lider na maunawain.” Sa mga kalaunang pakikisalamuha sa mga kapatid, tumuon ako sa pagsasalita nang mahinahon, sinusubukang hindi makasakit ng mga damdamin ng iba, at kapag may mga isyu, makikipag-usap ako nang maayos sa kanila, at magsasalita sa mahinahon at malumanay na paraan. Madalang kong pungusan ang iba o ilantad ang mga problema ng mga kapatid. Pagkalipas ng ilang panahon, maraming kapatid ang nagsimulang pumuri sa akin, sinasabing isa akong lider na walang pagkukunwari, at na malumanay akong magsalita at madaling pakisamahan. Masyado kong ikinatuwa ang lahat ng papuring ito mula sa mga kapatid, at pagkatapos niyon, palagi na akong nakikisalamuha sa iba sa ganitong paraan.

Pagkatapos makisalamuha kay Brother Li Liang sa loob ng ilang panahon, natuklasan kong palagi siyang naghahangad ng reputasyon at katayuan sa mga tungkulin niya. Pinangangasiwaan niya ang gawaing pangvideo at dapat ay mas pinag-aaralan niya ang teknolohiya ng paggawa ng video, pero inisip niyang ang pag-aaral ng mga pamamaraan ay gawaing hindi nakikita ng iba kung kaya’t hindi siya gumugol ng anumang pagsisikap dito dahil hindi niya ito magagamit para magpasikat. Sa halip, madalas niyang tulungan ang mga kapatid na magkumpuni ng mga elektronikong aparato, na nakaantala sa gawain niya. Alam kong bilang isang lider, kailangan kong ipaalam ang mga problema ni Li Liang para malaman niya ang mga isyu niya at makagawa siya ng mga nasa oras na pagbabago. Pero pagkatapos ay naisip ko, “Maganda ang impresyon sa akin ni Li Liang, at medyo masigasig siya kapag pumupunta ako sa mga pagtitipon ng pangkat nila. Kung ilalantad ko ang mga problema niya nang katatapos ko lang maging lider, iisipin niyang mahirap akong pakisamahan at wala akong pagmamahal, at masisira nito ang magandang impresyon niya sa akin. Hindi ako puwedeng maging masyadong diretsahan kapag nagpapaalam ng mga problema, kakailanganin kong maging mas diplomatiko.” Kaya nang makita ko si Li Liang, sinabi ko lang, “Bilang mga superbisor, kailangan nating unahin ang pag-aaral ng teknolohiya sa paggawa ng video, kung hindi, maaapektuhan ang pag-usad ng gawain natin.” Tumango si Li Liang at ipinahayag ang kagustuhan niyang magbago. Gayumpaman, kalaunan ay natuklasan kong hindi pa rin niya pinagsisikapang pag-aralan ang teknolohiya sa paggawa ng video. Gusto ko siyang ilantad, pero pagkatapos ay naisip ko, “Bata pa siya, at kapuri-puri na ngang naisantabi niya ang trabaho niya para gawin ang mga tungkulin niya sa iglesia. Paano kung maging negatibo siya pagkatapos ko siyang pungusan at ilantad? Hindi ba’t sasabihin ng mga kapatid na katulad lang ako ng mga naunang lider na natanggal, naninita lang ng mga tao at walang pagmamahal? Hindi ba’t masisira niyon ang magandang impresyon sa akin ng mga kapatid?” Iniisip ito, hinanapan ko siya ng video ng patotoong batay sa karanasan na tumutugma sa kalagayan niya sa pag-asang matatauhan siya nang kusa. Pero inamin lang ni Li Liang na naghangad siya ng reputasyon at katayuan pero hindi niya napagtanto ang kalubhaan ng problema. Bilang tugon, mahinahon ko lang siyang pinayuhang huwag maghangad ng reputasyon at katayuan, at pagkatapos niyon, ipinagpatuloy niya ang paggawa sa mga tungkulin niya gaya ng dati, ang resulta ay hindi nagkaroon ng pag-usad sa gawaing pangvideo. Hindi nagtagal, pumunta ang mga nakatataas na lider para siyasatin ang gawain, at batay sa palagiang pag-uugali ni Li Liang sa mga tungkulin niya, natanggal siya. Pagkatapos ay tinanong ako ng mga lider, “Bakit hindi mo pinagbahaginan at nilutas ang mga problemang nakita mo kay Li Liang? Bakit hindi mo siya itinalaga sa ibang tungkulin dahil hindi siya nababagay sa posisyon?” Nag-init ang mukha ko, at napagtanto kong hindi ko puwedeng isisi sa iba ang pagkakatanggal ni Li Liang. Kung inilantad ko ang kalikasan at mga kahihinatnan ng paghahangad niya sa reputasyon at katayuan sa tungkulin niya nang nasa oras at tinulungan ko siyang kilalanin ang sarili niya, posibleng hindi ito nangyari. Labis ko itong pinagsisihan. Tahimik akong nagdasal sa Diyos, “Diyos ko, alam na alam kong naghahangad si Li Liang ng reputasyon at katayuan, na wala siyang mga prinsipyo sa mga tungkulin niya, at na dapat ay inilantad at pinungusan ko siya, pero nag-alala akong dahil dito ay magiging masama ang impresyon niya sa akin, kaya hindi ko ipinaalam ang mga isyu niya o inilantad siya, at humantong ito sa mga kawalan sa gawain. Diyos ko, pakiusap, bigyang-liwanag at patnubayan Mo akong malaman ang tiwaling disposisyon ko.”

Sa paghahanap ko, naalala ko ang isang video ng patotoong batay sa karanasan na napanood ko, na pinamagatang Ang Nasa Likod ng isang “Magandang Imahe” at binuksan ko ang video at binasa ang siping ito ng mga salita ng Diyos: “Kapag nakikita ng ilang lider ng iglesia ang mga kapatid na pabasta-bastang gumagawa ng kanilang mga tungkulin, hindi nila sinasaway ang mga ito, kahit na dapat. Kapag malinaw niyang nakikita na naaapektuhan ang mga interes ng sambahayan ng Diyos, hindi siya nakikialam dito o nagtatanong, at hindi siya nagdudulot ng kahit kaunting sama ng loob sa iba. Sa katunayan, hindi talaga siya nagpapakita ng pagsasaalang-alang sa kahinaan ng mga tao; sa halip, ang intensyon at layon niya ay ang makuha ang loob ng mga tao. Alam na alam niya na: ‘Basta’t ginagawa ko ito at hindi ako nagdudulot ng sama ng loob kanino man, iisipin nilang mabuti akong lider. Magkakaroon sila ng maganda at mataas na pagtingin sa akin. Sasang-ayunan nila ako at magugustuhan nila ako.’ Wala siyang pakialam kung gaano kalaking pinsala ang nagawa sa mga interes ng sambahayan ng Diyos, o kung gaano kalaking mga kawalan ang naidulot sa buhay pagpasok ng mga hinirang ng Diyos, o kung gaanong labis na nagambala ang buhay iglesia niya, patuloy lang siya sa kanyang satanikong pilosopiya at hindi nagdudulot ng sama ng loob sa sinuman. Walang anumang paninisi sa sarili sa puso niya. Kapag may nakita siyang isang taong nagdudulot ng mga pagkagambala at panggugulo, sa pinakahigit ay maaari niya itong kausapin tungkol dito, paliliitin ang isyu, at pagkatapos ay hindi na niya ito pakikialaman. Hindi siya magbabahagi tungkol sa katotohanan, o tutukuyin ang diwa ng problema sa taong iyon, lalong hindi niya hihimayin ang kalagayan niyon, at hindi siya kailanman magbabahagi tungkol sa kung ano ang mga layunin ng Diyos. Hindi kailanman inilalantad o hinihimay ng mga huwad na lider ang mga pagkakamaling kadalasang ginagawa ng mga tao, o ang mga tiwaling disposisyong madalas ibinubunyag ng mga ito. Wala siyang nilulutas na anumang totoong mga problema, kundi sa halip ay palaging kinukunsinti ang mga maling gawi at pagpapakita ng katiwalian ng mga tao, at gaano man kanegatibo o kahina ng mga tao, hindi niya ito sineseryoso. Nangangaral lang siya ng ilang salita at doktrina at nagsasabi ng ilang salita ng panghihikayat para harapin ang sitwasyon sa isang pabasta-bastang paraan, sinusubukang panatilihin ang pagkakasundo. Dahil dito, hindi alam ng mga hinirang ng Diyos kung paano pagnilayan at kilalanin ang kanilang sarili, walang solusyon sa anumang ibinubunyag nilang mga tiwaling disposisyon, at namumuhay sila sa gitna ng mga salita at doktrina, kuru-kuro at imahinasyon, nang walang anumang buhay pagpasok. Naniniwala pa sila sa kanilang puso na, ‘Mas malawak pa nga ang pang-unawa ng aming lider sa mga kahinaan namin kaysa sa Diyos. Masyadong maliit ang aming tayog upang makatugon sa mga hinihingi ng Diyos. Kailangan lang naming tuparin ang mga hinihingi ng aming lider; sa pagpapasakop sa aming lider, nagpapasakop kami sa Diyos. Kung dumating ang araw na tanggalin ng Itaas ang aming lider, magsasalita kami upang marinig; upang mapanatili ang aming lider at mapigilang tanggalin siya, makikipagkasundo kami sa Itaas at pipilitin silang sumang-ayon sa mga hinihingi namin. Ganito namin gagawin ang tama para sa aming lider.’ Kapag ang mga tao ay may ganoong mga saloobin sa kanilang puso, kapag nakapagtatag na sila ng ganoong relasyon sa lider nila, at nagkaroon na ng ganitong uri ng pagdepende, pagkainggit, at pagsamba sa puso nila para sa kanilang lider, magkakaroon sila ng higit pang pananalig sa lider na ito, at palagi nilang gustong makinig sa mga salita ng lider, sa halip na hanapin ang katotohanan sa mga salita ng Diyos. Ang gayong lider ay halos pumalit na sa puwang ng Diyos sa puso ng mga tao. Kung ang isang lider ay handang mapanatili ang ganoong relasyon sa mga taong hinirang ng Diyos, kung nakakaramdam siya ng kasiyahan dito sa puso niya, at naniniwala siyang dapat lang siyang tratuhin nang ganito ng mga taong hinirang ng Diyos, kung gayon ay walang pinagkaiba ang lider na ito kay Pablo, nakatapak na siya sa landas ng isang anticristo, at nailihis na ng anticristong ito ang mga hinirang ng Diyos, at talagang wala silang pagkakilala” (Ang Salita, Vol. IV. Paglalantad sa mga Anticristo. Unang Aytem: Sinusubukan Nilang Kuhain ang Loob ng mga Tao). Pagkatapos basahin ang mga salitang ito ng Diyos, pinagnilayan ko ang sarili ko. Alam na alam kong ang mga kapatid, na nauudyukan ng mga tiwaling disposisyon nila, ay humahadlang sa gawain ng iglesia sa mga tungkulin nila, pero hindi ko sila inilantad ni pinungusan at sa halip ay nagsabi lang ako ng ilang magandang salita para hikayatin sila. Ginawa ko ito para ang maging tingin sa akin ng mga tao ay isa akong mapagmalasakit at maunawaing lider. Isa itong pagpapamalas ng pagsubok na makuha ang loob ng mga tao, gaya ng inilantad ng Diyos. Pinagnilayan ko ang mga pakikisalamuha ko kay Li Liang. Matagal ko nang napansing naghahangad siya ng reputasyon at katayuan, na lumilihis siya sa mga tungkulin niya bilang isang superbisor, at na napapabagal nito ang pangkalahatang pag-usad ng gawain. Alam ko ring kailangan niya ng nasa oras na patnubay at pagwawasto, pero nag-alala akong kung ilalantad ko ang mga isyu niya, sasabihin niyang hindi ako mapagmahal at masyado akong malupit sa mga hinihingi ko, kaya mahinahon lang akong nagsalita. Pinaalalahanan at hinikayat ko lang siyang huwag hangarin ang reputasyon at katayuan, bagkus ay tumuon sa pangunahing tungkulin niya. Ang kinahantungan, hindi natukoy ni Li Liang ang mga problema niya, pero kahit noon, hindi ko pa rin inilantad o hinimay ang mga isyu niya. Sa halip, sumubok ako ng pailalim na pamamaraan na padalhan siya ng video ng patotoong batay sa karanasan para kusa siyang matauhan. Nakita ko ang mga problema ng mga kapatid ko pero hindi kailanman inilantad ang mga iyon, para lang ang maging tingin sa akin ng lahat ay isa akong mapagmalasakit, madaling pakisamahan, at mabuting lider na maunawain sa iba. Ginawa ko ito para makuha ang loob ng mga tao. Talagang tinatahak ko ang landas ng isang anticristo! Bilang isang lider, dapat ang tungkulin ko ay pagbahaginan ang katotohanan at lutasin ang mga problema ng mga kapatid ko, at ingatan ang gawain ng iglesia. Pero pinanood ko si Li Liang na mabuhay sa isang tiwaling disposisyon at antalain ang gawain, at hindi ko siya binahaginan, ginabayan, inilantad, ni pinungusan. Talagang hindi ko tinupad ang mga responsabilidad ko. Sa anong paraan ako nagkaroon ng anumang pagkatao? Para mapanatili ang imahe ko bilang isang “mabuting lider” sa paningin ng iba, binalewala ko ang mga interes ng iglesia. Tunay na makasarili at kasuklam-suklam ako! Nang mapagtanto ko ito, matindi akong nagsisi at nakonsensiya. Nang makita ko ulit si Li Liang, nagtapat ako sa kanya at inilantad at hinimay ko ang mga problema niya. Sinabi niya, “Madalang kitang makitang nagpapaalam ng mga problema sa amin, palagi kang mahinahon magsalita, at hindi ito kapaki-pakinabang para sa amin o sa gawain ng iglesia. Mabuti na binanggit mo ito ngayon. Nalaman ko ang kalikasan at mga kahihinatnan ng paghahangad sa reputasyon at katayuan.” Nang marinig ito ay talagang nahiya ako. Hindi sumama ang impresyon sa akin ni Li Liang dahil sa pagpapaalam ko sa mga isyu niya. Sa kabaligtaran, natanggap niya ang paggabay na ito at napagnilayan ang sarili niya. Napagtanto kong ang pagkabigong ilantad at gabayan ang mga tao kapag nakakakita ako ng mga problema ay tunay na mapanganib sa mga tao!

Hindi nagtagal, natuklasan kong ang superbisor ng gawain ng pagdidilig na si Xue Mei ay walang pagpapahalaga sa pasanin sa mga tungkulin niya at nagpapakasasa sa mga ginhawa ng laman. Ipinapasa niya sa mga tagadilig ang gawaing ipinasasakatuparan sa kanya, nang hindi kinukumusta o pinangangasiwaan ang mga partikular na detalye. Ni hindi niya alam kung kumusta na ang mga pagtitipon ng mga baguhan. Naisip ko, “Para gawin ang gawain ng pagdidilig, kahit papaano ay dapat na may pagpapahalaga sa pasanin at responsabilidad ang isang tao. Ang paraan ng paggawa niya sa mga tungkulin niya ay makakaantala sa gawain ng iglesia at makahahadlang sa pag-unlad ng buhay ng mga baguhan, kaya kailangan ko siyang bigyan ng pagbabahaginan tungkol sa kalikasan at mga kahihinatnan ng pagpapakasasa niya sa ginhawa para tulungan siyang baguhin ang saloobin niya sa mga tungkulin niya.” Pero pagkatapos ay naisip ko, “Ako ang nakipagbahaginan at naglantad sa kanya noong matanggal siya bilang lider ng pangkat. Mula noong pagkakatanggal niya, pakiramdam ko ay napakalayo na niya sa akin. Kung ilalantad ko na naman ang mga isyu niya, iisipin ba niyang palagi ko siyang inilalantad at pinupungusan at na hindi ako mapagmahal? Kung mangyayari iyon, magiging mas masahol pa ang impresyon niya sa akin. Hayaan na nga. Mas mabuti nang huwag gawing mas nakakailang ang mga bagay-bagay sa pagitan namin.” Nang makita ko ulit si Xue Mei, malumanay ko lang na sinabi sa kanya, “Hindi masyadong maganda ang mga resulta ng gawain ng pagdidilig nitong huli. Kailangan nating baguhin agad ang saloobin natin sa mga tungkulin natin at umako ng mas maraming responsabilidad!” Pagkarinig dito, tumungo si Xue Mei at sinabi niya, “Hindi ako nagkaroon ng pagpapahalaga sa pasanin sa mga tungkulin ko; kailangan ko iyong baguhin agad-agad.” Nakita ko ang pagkailang niya at naisip kong hayaan siyang hindi magmadali sa pagninilay tungkol dito. Kalaunan, patuloy na ipinagpapaliban ni Xue Mei ang paggawa sa mga tungkulin niya, nang walang anumang pagpapahalaga sa pasanin. Humantong ito sa pagdami ng mga baguhang hindi regular na nagtitipon, na lubhang umaantala sa gawain ng pagdidilig. Siniyasat ng nakatataas na pamunuan ang palagiang pag-uugali ko, at natuklasang pinrotektahan ko lang ang imahe at katayuan ko sa mga tungkulin ko, at na kahit nang makita ko ang mga problema ng mga kapatid ko ay hindi ko sila inilantad o pinungusan. Nakita nilang talagang hindi ko iniingatan ang mga interes ng sambahayan ng Diyos, na hindi ko nilulutas sa oras ang kawalan ng pag-usad sa iba’t ibang aytem ng gawain ng iglesia, at na hindi ako gumagawa ng anumang aktuwal na gawain. Ang resulta, natanggal ako batay sa mga prinsipyo. Pagkatapos matanggal, labis akong nagsisi at nakonsensiya. Ang pagdanas ng mga kawalan ng iba’t ibang aytem ng gawain ng iglesia ay dahil lahat sa paghahangad ko sa reputasyon at katayuan at sa hindi ko pag-iingat sa mga interes ng iglesia. Naisip ko ang palagiang pag-uugali ni Xue Mei, at kung paanong hindi na siya nababagay na maging isang superbisor at kinakailangan niyang matanggal agad-agad, kaya tinalakay ko ito sa mga lider at tinanggal ko siya.

Kalaunan, may nakilala akong dalawang brother sa bahay na tinutuluyan. Sa harap ko ay sinabi sa akin ng isang brother na isa akong taong may talento na puwedeng linangin, sinasabing kaya kong magtiis ng pagdurusa at magbayad ng halaga sa mga tungkulin ko, at na bata lang kasi ako, kaya madaling maunawaan na hindi naging maayos ang trabaho ko kung isasaalang-alang ang mabigat na trabaho sa iglesia. Sumang-ayon din ang isa pang brother. Naalala kong bago ako matanggal, maraming kapatid ang pumuri sa akin sa harapan ko, sinasabing isa akong lider na walang pagkukunwari na mahinahon magsalita at madaling pakisamahan. Kahit ngayong nagdulot ako ng malalaking kawalan sa gawain ng iglesia, hindi pa rin ako nakikilatis ng mga kapatid at ipinagtatanggol ako. Hindi ba’t nailigaw ko ang lahat? Nang maisip ko ito, natakot ako, kaya nagdasal ako sa Diyos, hinihiling sa Kanyang bigyang-liwanag at patnubayan akong malaman ang mga problema ko. Kalaunan, nakabasa ako ng isang sipi ng mga salita ng Diyos: “Iniisip ng ilang tao na magaling silang magsulat, na mahuhusay silang manunulat; iniisip ng ilan na magagaling silang lider, na mga haligi silang sumusuporta sa iglesia; iniisip ng iba na mabubuti silang tao. Sa sandaling mawala sa mga taong ito ang magandang imahe ng kanilang sarili sa kung anupamang dahilan, pinag-iisipan nila ito nang husto at nagbabayad sila ng halaga para sa kapakanan nito, pinipiga ang utak nila sa pagsubok na remedyuhan ang sitwasyon. Gayumpaman, hindi sila kailanman nakakaramdam ng hiya, o ng paninisi sa sarili nila, o ng pagkakautang sa Diyos dahil sa mga maling landas na tinahak nila, o para sa iba’t ibang bagay na ginawa nila na lumabag sa katotohanan. Hindi sila kailanman nagkaroon ng ganoong uri ng pakiramdam. Ginagamit nila ang lahat ng uri ng taktika para ilihis ang mga tao at kunin ang loob nila. Paggawa ba ito ng tungkulin ng isang nilikha? Talagang hindi. Iyon ba ang gawaing dapat ginagawa ng mga lider ng iglesia? Talagang hindi. … Ipinagmamalaki ng mga taong ito ang paggawa ng tungkulin ng isang lider, pero hindi nila ginagawa ang dapat gawin ng isang lider. Ang ginagawa nila ay talagang hindi ang pagganap sa tungkulin ng isang lider, pagganap ito sa papel ng isang anticristo, humahalili kay Satanas para gambalain at wasakin ang gawain ng sambahayan ng Diyos, at inililihis ang hinirang na mga tao ng Diyos sa pag-iwas sa tunay na landas at pag-iwas sa Diyos. Ibinubunyag ng lahat ng kilos at pag-uugali nila ang disposisyon at kalikasan ni Satanas, at nakakamit nito ang resulta ng pagkumbinsi sa mga taong iwasan ang Diyos, tanggihan ang katotohanan at ang Diyos, at sambahin at sundin sila. Isang araw, kapag ganap na nilang nailihis ang mga tao at nadala sa ilalim ng kontrol nila, magsisimula silang sambahin, sundan, at sundin ng mga tao. Sa gayon ay nakamit na nila ang layon nila sa panlilinlang sa puso ng mga tao. Mga lider sila ng iglesia, pero hindi nila ginagawa ang gawaing ipinagkatiwala sa kanila ng Diyos; hindi nila ginagawa ang gawain ng mga lider at manggagawa. Sa halip, iniimpluwensiyahan nila ang hinirang na mga tao ng Diyos, inililihis ang mga ito, nililinlang ang mga ito, at kinokontrol ang mga ito, napapasakamay ang mga tupang malinaw na pag-aari ng Diyos, dinadala sa ilalim ng kontrol nila. Hindi ba’t mga magnanakaw sila at bandido? Sa pakikipagtagisan gaya ng ginagawa nila sa Diyos para sa hinirang na mga tao Niya, hindi ba’t nagsisilbi silang mga lingkod ni Satanas? Hindi ba’t mga kaaway ng Diyos ang ganoong mga anticristo? Hindi ba’t sila ang kaaway ng hinirang na mga tao Niya? (Sila nga.) Isang daang porsiyento na sila nga. Mga kaaway sila ng Diyos at ng Kanyang hinirang na mga tao; ito ay walang kaduda-duda” (Ang Salita, Vol. IV. Paglalantad sa mga Anticristo. Unang Aytem: Sinusubukan Nilang Kuhain ang Loob ng mga Tao). Inilalantad ng Diyos na kung mabibigo ang isang lider o manggagawang tuparin ang mga tungkulin at responsabilidad niya, at hindi niya ilalantad ang mga kapatid kapag nakikita silang tumatahak ng maling landas sa mga tungkulin nila at nagdudulot ng mga kawalan sa gawain ng iglesia, kundi sa halip ay gagamit ng mga panlilinlang para kuhanin ang loob at magligaw ng iba para magtaguyod ng magandang imahe sa puso ng mga tao, para idulot sa mga taong hangaan at tingalain siya, sa diwa, pakikipagkompetensiya ito sa Diyos para sa hinirang na mga tao Niya, at pagtahak sa landas ng isang anticristo. Sa pagninilay sa panahon ko bilang isang lider, para magtaguyod ng imahe ko sa puso ng mga kapatid bilang isang “mabuting lider,” at para idulot sa lahat na hangaan at tingalain ako, kahit nang makita ko ang mga kapatid na nabubuhay sa mga tiwaling disposisyon at humahadlang sa gawain ng iglesia, hindi ko sila inilantad o pinungusan, at mahinahon lang akong nakipagbahaginan, malumanay silang pinaaalalahanan at hinihikayat. Humantong ito sa paghanga sa akin ng mga kapatid, at pagpuri sa akin bilang isang mabuti at maunawaing lider. Kahit nang magdulot ako ng malulubhang kawalan sa gawain ng iglesia at matanggal, hindi pa rin nila ako makilatis, at sinabi pa nga nilang hindi ako gumanap nang maayos dahil lang sa bata pa ako. Nakisimpatya pa nga sa akin ang iba, at ipinagtanggol ako. Bilang isang lider, hindi ko inakay ang mga tao sa harapan ng Diyos, at sa halip ay ginamit ko ang mga tungkulin ko bilang isang pagkakataon para makuha ang loob ng mga tao, idinudulot sa kanilang tingalain ako, at magkaroon ng puwang para sa akin sa puso nila. Ano ang ipinagkaiba ng mga kilos ko sa mga kilos ng mga tulisan at magnanakaw na inilantad ng Diyos? Maaaring parang pinipinsala nina Li Liang at Xue Mei ang gawain ng iglesia sa pamamagitan ng hindi pagsasagawa sa katotohanan, pero sa realidad, ako ang nagpapalayaw at nagtatakip sa kanila. Mas gugustuhin ko pang isakripisyo ang mga interes ng iglesia para protektahan ang reputasyon at katayuan ko at tinatahak ko ang landas ng isang anticristo. Isa itong bagay na sumasalungat sa disposisyon ng Diyos! Ang pagkakatanggal ko ay katuwiran ng Diyos, at kung hindi ako magsisisi, sa huli ay ikokondena at ititiwalag lang ako ng Diyos. Nang mapagtanto ang lahat ng ito, natakot ako at nagdasal sa Diyos, “Diyos ko, nagsabi ako ng matatamis na salita para makuha ang loob ng mga tao at maprotektahan ang pride at katayuan ko. Tinatahak ko ang landas ng isang anticristo. Diyos ko! Ayaw ko nang gumawa ng masama at lumaban sa Iyo; nais kong magsisi.”

Habang nagninilay ako, napagtanto kong may isa pa akong nakalilinlang na pananaw. Inakala kong ang pagsasalita nang mahinahon, paggamit ng malumanay na pamamaraan, at hindi paglalantad o pagpupungos sa mga tao ay nangangahulugang mapagmahal ako sa kanila, habang ang paglalantad at pagpupungos sa mga tao ay malupit at hindi maunawain. Sa paghahanap at pag-iisip-isip ko, nakabasa ako ng dalawang sipi ng mga salita ng Diyos: “Kahit papaano, ang hinirang na mga tao ng Diyos ay dapat magtaglay ng konsensiya at katwiran, at makisalamuha, makihalubilo, at makipagtulungan sa iba ayon sa mga prinsipyo at pamantayang hinihingi ng Diyos sa mga tao. Ito ang pinakamainam na pamamaraan. Nakapagpapalugod ito sa Diyos. Kaya, ano ang mga katotohanang prinsipyo na hinihingi ng Diyos? Na maging maunawain ang mga tao sa iba kapag ang iba ay mahina at negatibo, maging mapagsaalang-alang sa pasakit at mga paghihirap, at pagkatapos ay mag-usisa sa mga bagay na ito, mag-alok ng tulong at suporta, at basahan sila ng mga salita ng Diyos para tulungan silang malutas ang kanilang mga problema, binibigyang-daan silang makaunawa sa mga layunin ng Diyos at huminto sa pagiging mahina, at dinadala sila sa harap ng Diyos. Hindi ba’t naaayon sa mga prinsipyo ang ganitong paraan ng pagsasagawa? Ang pagsasagawa sa ganitong paraan ay naaayon sa mga katotohanang prinsipyo. Natural na ang mga ganitong uri ng ugnayan ay mas lalo pang naaayon sa mga katotohanang prinsipyo. Kapag ang mga tao ay sadyang nagsasanhi ng mga panggugulo at paggambala, o sadyang ginagawa nang pabasta-basta ang kanilang tungkulin, kung nakikita mo ito at nagagawa mong ipaalam ang mga bagay na ito sa kanila, sawayin sila, at tulungan sila ayon sa mga prinsipyo, naaayon ito sa mga katotohanang prinsipyo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (14)). “Sa maagap na banda, paano ipinapahayag ang nakakatulong na pananalita? Ito ay pangunahing nanghihikayat, nagtuturo, gumagabay, nagpapayo, umuunawa, at nagpapanatag. Isa pa, sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at mapakikinabangan nila ito, hindi ba?” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (3)). Pagkatapos basahin ang mga salita ng Diyos, naunawaan kong hindi pagiging malupit ang pagpupungos sa mga tao, at sa halip ay kapaki-pakinabang ito para sa buhay pagpasok nila at para magawa nila nang maayos ang mga tungkulin at makakatulong ito sa mga taong kumilos ayon sa mga prinsipyo. Naunawaan ko ring dapat tayong magkaroon ng mga prinsipyo sa pakikitungo sa mga kapatid. Kung panandaliang negatibo at mahina ang ibang tao, dapat tayong makipagbahaginan at tumulong sa kanya nang may pagmamahal ayon sa tayog niya, binibigyang-daan siyang hindi manatili sa mga paghihirap at binibigyan siya ng landas ng pagsasagawa at pagpasok. Pero, para sa mga taong may malulubhang tiwaling disposisyon, na, sa kabila ng maraming beses na pagbabahaginan ay patuloy na nanggagambala at nanggugulo sa gawain ng iglesia nang walang anumang pagbabago, dapat natin silang ilantad at pungusan ayon sa mga salita ng Diyos, para malaman nila ang mga isyu nila at ang kalikasan at mga kahihinatnan ng paggawa nila sa mga tungkulin nila batay sa isang tiwaling disposisyon. Ito ang kahulugan ng tunay na pagtulong sa mga tao. Naunawaan ko ring ang pagiging malupit sa mga tao ay pangunahing tumutukoy sa hindi pagtrato sa kanila nang patas—sa sandaling matuklasan ng isang tao ang bahagyang paglihis o pagkakamali nang hindi sinisiyasat ang konteksto o isinasaalang-alang ang mga kalagayan at paghihirap ng mga kapatid, at nang hindi isinasaalang-alang ang tayog nila, walang pakundangan siyang magagalit at maninita ng mga tao. Gayumpaman, ang paglalantad at pagpupungos sa mga tao ay nangangahulugang kapag natutuklasang lumalabag ang mga kapatid sa mga prinsipyo, o nanggugulo sa gawain ng iglesia sa pamamagitan ng pagkilos batay sa mga tiwaling disposisyon, nakakahugot ang isang tao sa mga salita ng Diyos para gabayan, pungusan, bahaginan at tulungan sila, para malaman ng mga kapatid ang mga problema nila at maitama nila ang mga kalagayan nila sa oras at magawa nang maayos ang mga tungkulin nila. Kapaki-pakinabang ito para sa buhay pagpasok ng mga kapatid pati na sa gawain ng iglesia, at hindi ito pagiging malupit sa mga tao. Katulad lang kung paano ko pinakitunguhan sina Li Liang at Xue Mei, inakala kong magiging masyadong malupit at hindi mapagmahal ang pagpupungos at paglalantad sa kanila, at na dapat ko lang silang hikayatin nang mahinahon. Ang resulta, hindi sila nagkamit ng anumang pagkaunawa sa mga tiwaling disposisyon nila, at nagdulot ito ng mga kawalan sa gawain ng iglesia. Napagtanto kong hindi sila natulungan ng ganoong mga kilos bagkus ay napinsala sila. Hindi ito tunay na pagmamahal. Tunay na katawa-tawa at hindi umaayon sa katotohanan ang mga pananaw ko!

Kalaunan, nakabasa ako ng mas maraming salita ng Diyos: “Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may takot sa Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “May ilang lider at manggagawa na mahilig tumulong sa mga tao sa pamamagitan ng panghihikayat, may ilan na sa pamamagitan ng motibasyon, at may iba na sa pamamagitan ng paglalantad, pag-aakusa, at pagpupungos. Anumang pamamaraan ang ginagamit nila, kung tunay ka nitong maaakay na pumasok sa katotohanang realidad, lutasin ang tunay mong mga paghihirap, ipinauunawa sa iyo kung ano ang mga layunin ng Diyos at sa gayon ay binibigyang-kakayahan kang makilala ang sarili mo at makahanap ng landas ng pagsasagawa, kapag nahaharap ka sa mga parehong sitwasyon sa hinaharap, magkakaroon ka ng landas na susundan. Samakatwid, ang pinakapangunahing pamantayan sa pagsukat kung ang isang lider o manggagawa ay pasok sa pamantayan ay kung kaya niyang gamitin ang katotohanan para lutasin ang mga problema at paghihirap ng mga tao, binibigyang-kakayahan ang mga ito na maunawaan ang katotohanan at magkamit ng landas ng pagsasagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (2)). Pagkatapos basahin ang mga salita ng Diyos, nakahanap ako ng landas ng pagsasagawa. Kailangan kong unahin ang mga interes ng iglesia sa mga tungkulin ko at hindi isaalang-alang ang personal na katayuan o imahe ko. Kailangan kong maakay ang mga kapatid na hanapin ang katotohanan at pagnilayan at malaman ang mga pagkukulang nila kapag nahaharap sa mga isyu, para magawa nila ang mga tungkulin nila ayon sa mga prinsipyo. Kapag natuklasan ko ang isang tao na nanggagambala at nanggugulo sa gawain ng iglesia, dapat akong makipagbahaginan sa kanya ng katotohanan nang nasa oras para malutas ang problema, at dapat kong pungusan at ilantad ang mga tao kapag kinakailangan para masigurong uusad nang maayos ang gawain. Ito lang ang pagtupad sa mga responsabilidad ko bilang isang lider. Naisip ko kung paanong para iligtas tayo ng Diyos, hindi lang Siya nagsasabi ng mga salitang nagpapagaan at nagpapalakas ng loob, kundi nagsasalita rin Siya ayon sa mga pangangailangan ng tiwali nating pagkatao, nagpapahayag ng katotohanan para hatulan at ilantad ang paghihimagsik natin para malaman natin ang tiwaling kalikasan natin at magtapat at magsisi tayo sa Diyos. Mga paalala at panghihikayat man ang mga salita ng Diyos, o matitinding paglalantad at paghatol, ang pinakalayunin ay ang dalisayin at baguhin tayo, para makapagtamo tayo ng kaligtasan. Sa pagpapatuloy, kailangan kong isagawa ang katotohanan, hindi na isaalang-alang ang imahe ko, at unahin ang gawain ng iglesia at ang buhay pagpasok ng mga kapatid ko.

Hindi nagtagal, napili ulit ako bilang isang lider. Minsan, nasa isang pagtitipon ako kasama ang ilang lider ng pangkat, at napansin kong ang isang lider ng pangkat ay mabagal magpatupad ng gawain. Nang tanungin ko ang dahilan niya, isinisi niya ito sa iba. Nakita ko ang mapagwalang-bahalang saloobin ng lider ng pangkat na ito sa mga tungkulin niya, at na kahit na naantala ang gawain niya, hindi pa rin niya alam ang problema niya. Alam kong kailangan kong ilantad ang mga isyu niya para malaman niya ang tiwaling disposisyon niya at mabago niya ang saloobin niya sa mga tungkulin niya. Pero pagkatapos ay naisip ko kung paanong kapipili lang sa akin bilang lider, at naisip ko, “Ano ang iisipin niya sa akin kung ilalantad ko ang mga problema niya pagkatapos na pagkatapos kong maging lider? Dati, pareho kaming lider ng pangkat, at noong magkasama naming ginagawa ang mga tungkulin namin, medyo maganda ang impresyon niya sa akin. Pinakamainam siguro kung mabilis ko lang babanggitin ang isyu niya?” Pero pagkatapos ay naisip ko ang dating pagkabigo ko bilang isang lider, na dahil sa palaging pagsisikap ko na protektahan ang imahe ko at sa hindi ko paglalantad at pagpupungos sa mga tao, at kung paano nito napinsala ang gawain ng iglesia. Bakit gusto ko pa ring protektahan ang sarili ko at hindi isagawa ang katotohanan kapag nahaharap sa mga isyu? Naalala ko ang ilan sa mga salita ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Iniisip ito, humugot ako sa mga salita ng Diyos at inilantad at hinimay ko ang kalikasan at mga kahihinatnan ng pabayang pamamaraan ng lider ng pangkat na ito sa mga tungkulin niya. Pagkatapos ng pagbabahaginan ko, inamin ng lider ng pangkat na naging pabaya nga siya sa mga tungkulin niya, at na hindi ito dahil hindi niya kayang gawin ang mga iyon, kundi dahil hindi lang niya ito isinasapuso at iniraraos lang niya ang gawain. Sinabi niya ring mula sa oras na iyon, handa siyang baguhin ang mga bagay-bagay at gawin nang maayos ang mga tungkulin niya. Nang makita kong nagkamit ang lider ng pangkat ng kaunting pagkakilala sa sarili niya, napagtanto ko kung gaano kabuting magsagawa ayon sa mga salita ng Diyos! Kalaunan, nang matagpuan ko ang sarili kong nagnanais na protektahan ang imahe ko habang ginagawa ang mga tungkulin ko, sadya akong nagdasal sa Diyos para maghimagsik laban sa laman ko, at humugot ako sa mga salita ng Diyos para magbigay ng nasa oras na gabay at tulong, ginagabayan ang mga kapatid na pagnilayan at kilalanin ang sarili nila. Pagkatapos magsagawa nang ganito sa loob ng ilang panahon, nakita kong bukod sa hindi naging negatibo ang tingin sa akin ng mga kapatid dahil sa pagpapaalam at paglalantad ko sa mga isyu, sa halip ay napagnilayan at nakilala pa nila ang sarili nila, at bumuti rin ang mga saloobin nila sa mga tungkulin nila. Pakiramdam ko rin ay nakausad pa ako nang kaunti kaysa sa dati. Ang pagtatamo ko ng mga realisasyon at pagbabagong ito ay lubos na dahil sa patnubay ng mga salita ng Diyos. Salamat sa Diyos!


56. Hindi Na Ako Nagrereklamo Tungkol sa Aking Mahinang Kakayahan

Ni Chen Ling, Tsina

Noong nasa elementarya ako, mababa ang mga marka ko, pero bata pa ako noon, kaya hindi ako nahihiya. Pero noong nasa middle school na ako, nang napansin kong iginagalang at pinupuri ng mga guro at kaklase ko ang mga estudyante na may magagandang marka, nainggit ako. Gusto ko ring galingan sa pag-aaral para mapuri ng lahat, pero kahit anong pagsisikap ko, hindi ko pa rin mapataas ang mga marka ko. Sinisi ko ang sarili ko, sinasabi ko, “Bakit ang bobo ko? Sobrang nakakahiya!” Kaya, sa huli, huminto na lang ako sa pag-aaral. Nang nagsimula akong maghanap ng trabaho, puro mano-manong trabaho lang ang kaya kong pasukin dahil wala akong sapat na edukasyon at mga kasanayan. Nang makita ko kung paanong kayang kumita ng mas maraming pera ang mga taong matalino at edukado, nang hindi kinakailangang gumawa ng mabigat na pisikal na trabaho, muli kong sinisi ang sarili ko sa pagiging hindi matalino at talagang nasiraan ako ng loob. Matapos tanggapin ang gawain ng Makapangyarihang Diyos sa mga huling araw, nakita ko kung paanong nagawang isuko ng mga lider ng iglesia ang mga bagay, gumugol ng kanilang sarili, magdusa at magbayad ng halaga, at kayang lutasin ang mga suliranin ng mga kapatid sa pamamagitan ng pagbabahagi sa mga salita ng Diyos. Hinangaan at iginalang sila ng lahat at dahil dito, lubha akong nainggit sa kanila. Inaabangan ko ang araw na maaari din akong maging isang lider ng iglesia. Hindi ko kailanman inisip na makalipas lang ang dalawang taon, mapipili ako bilang lider ng iglesia. Masigasig kong tinalikuran ang mga bagay, iginugol ang sarili ko, at aktibong nakikipagtulungan sa gawaing kailangang isaayos at ipatupad. Hindi ako kailanman nagreklamo gaano man kahirap o nakakapagod ang gawain. Ginagawa ko ang makakaya ko para tulungan ang sinumang nagkakaroon ng mga isyu, at pinuri ako ng lahat ng kapatid dahil sa abilidad ko na magtiis ng pagdurusa at sa aking mapagmahal na saloobin. Pero hindi talaga kailanman nagpakita ng mga palatandaan ng pag-unlad ang gawain ng iglesia, dahil muli ko lang binabanggit ang ilang salita at doktrina at sumunod ako sa mga regulasyon, at hindi ko nagamit ang katotohanan para lutasin ang mga aktuwal na isyu. Sa huli, hindi talaga ako akma para sa gawain at tinanggal ako, kaya lubha akong nadismaya at naging negatibo. Pakiramdam ko, kung malalaman ng mga kapatid ko na mahina ang kakayahan ko, mamaliitin nila ako, at magkakaroon ako ng mas kaunting pagkakataon na makita. Hindi ko maiwasang magreklamo laban sa Diyos: Bakit napakahina ng kakayahan ko samantalang ang ibang tao ay may napakahusay na kakayahan? Kalaunan, itinalaga ako ng lider ng iglesia sa isang tungkulin ng pangkalahatang gampanin. Sa tuwing naiisip ko na kaya ko lang gumawa ng mano-manong trabaho dahil mahina ang kakayahan ko, at hindi ko makuha ang respeto ng iba, medyo nagiging negatibo ako at wala akong motibasyon sa tungkulin ko. Pagkatapos niyon, itinalaga sa akin ng lider na pangalagaan ang ari-arian ng iglesia. Dahil sa alalahanin para sa seguridad, maaari lang akong makisalamuha sa isa pang brother. Naisip ko, “Dahil sa mahina kong kakayahan, kaya ko lang gawin itong mga gampaning nasa likod ng mga eksena.” Sa pag-iisip ko nito, nawalan ako ng motibasyon sa tungkulin ko. Hindi ko ibinuod ang mga paglihis o mga isyung lumitaw, lalong hindi ko hinanap ang katotohanan para lutasin ang mga ito.

Kalaunan, nabasa ko ang isang sipi ng mga salita ng Diyos na medyo pumukaw sa akin. Sabi ng Makapangyarihang Diyos: “Karamihan sa mga inililigtas ng Diyos ay hindi humahawak ng matataas na posisyon sa mundo o sa gitna ng mga tao sa lipunan. Dahil pangkaraniwan o mahina ang kanilang kakayahan at mga abilidad, at nahihirapan silang maging tanyag o matagumpay sa mundo, palagi nilang nararamdaman na miserable at hindi patas ang buhay, nangangailangan sila ng pananalig, at sa huli, lumalapit sila sa Diyos at pumapasok sa sambahayan ng Diyos. Ito ang pangunahing kondisyong ibinibigay ng Diyos sa mga tao sa paghirang sa kanila. Kapag may ganito kang pangangailangan ay saka ka lang magkakaroon ng pagnanais na tanggapin ang pagliligtas ng Diyos. Kung napakabuti at angkop sa lahat ng aspekto ang mga kalagayan mo para sa pagsisikap sa mundo, at palagi mong gustong maging kilala sa mundo, hindi ka magkakaroon ng pagnanais na tanggapin ang pagliligtas ng Diyos, ni hindi ka rin magkakaroon ng pagkakataong tanggapin ang pagliligtas ng Diyos. Bagama’t maaaring mayroon kang pangkaraniwan o mahinang kakayahan, mas pinagpala ka pa rin nang labis kaysa sa mga walang pananampalataya sa pagkakaroon ng oportunidad na mailigtas ng Diyos. Kaya, hindi mo depekto ang pagkakaroon ng mahinang kakayahan, ni hindi rin ito hadlang para sa iyong pagwawaksi ng mga tiwaling disposisyon at pagkakamit ng kaligtasan. Sa huling pagsusuri, ang Diyos ang nagbigay sa iyo ng kakayahang ito. Kung gaano karami ang ibinigay ng Diyos, iyon ang mayroon ka. Kung binigyan ka ng Diyos ng mahusay na kakayahan, mayroon kang mahusay na kakayahan. Kung binigyan ka ng Diyos ng katamtamang kakayahan, katamtaman ang kakayahan mo. Kung binigyan ka ng Diyos ng mahinang kakayahan, mahina ang kakayahan mo. Kapag naunawaan mo ito, kailangan mo itong tanggapin mula sa Diyos at magpasakop ka sa kataas-taasang kapangyarihan at mga pagsasaayos ng Diyos. Aling katotohanan ang bumubuo sa batayan para magpasakop? Ito ay na ang gayong mga pagsasaayos ng Diyos ay naglalaman ng mabubuting layunin ng Diyos; ang Diyos ay labis na maaalalahanin, at hindi dapat magreklamo o magkamali ng pag-unawa ang mga tao sa puso ng Diyos. Hindi ka titingalain ng Diyos dahil sa mahusay mong kakayahan, ni hindi ka Niya hahamakin o kamumuhian dahil sa mahinang kakayahan mo. Ano ang kinamumuhian ng Diyos? Ang kinamumuhian ng Diyos ay ang hindi pagmamahal at pagtanggap ng mga tao sa katotohanan, ang pagkaunawa ng mga tao sa katotohanan pero hindi pagsasagawa nito, ang hindi paggawa ng mga tao sa kaya nilang gawin, ang hindi magawa ng mga tao na ibigay ang lahat ng makakaya nila sa mga tungkulin nila pero palagi silang may mga labis-labis na pagnanais, palaging gusto ng katayuan, palaging nakikipag-agawan para sa posisyon, at palaging may mga hinihingi sa Kanya. Ito ang kinasusuklaman at kinamumuhian ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (7)). Habang pinagninilayan ko ang mga salita ng Diyos, labis akong naantig. Napagtanto ko na pauna nang itinakda ng Diyos na magkakaroon ako ng mahinang kakayahan at nasa likod nito ang Kanyang mabuting layunin. Mayroon akong pagnanais para sa reputasyon at katayuan, at hinangad ko na mapatanyag ang sarili ko mula pa sa murang edad. Kung nagkaroon ako ng mahusay na kakayahan at magagandang kalipikasyon, at nakapagtamo ng mataas na katayuan sa mundo at iginalang at hinangaan, hinding-hindi sana ako lalapit sa Diyos at mamumuhay sa ilalim ng mga pamiminsala ni Satanas, nagtatamasa sa mga kasiyahan ng kasalanan. Napagtanto ko na ang mahinang kakayahan ko ay nakatulong sa akin na matamo ang proteksiyon ng Diyos at dinala ako sa harap ng Diyos. Ito ay pagliligtas ng Diyos. Dahil mahina ang kakayahan ko, itinalaga ako ng iglesia sa gawain ng mga pangkalahatang gampanin at talagang angkop sa akin ang tungkulin. Kung naglaan lang ako ng kaunting pagsisikap dito, nagawa ko sana ito nang maayos, pero sa halip, nagreklamo ako dahil hindi ako mapapatanyag o mapapansin sa tungkuling ito. Naging pabaya pa nga ako at iniraos lang ang tungkulin ko. Nang makita ko na hindi ko tinupad ang papel ko, napagtanto ko na napakayabang ko at sobrang di-makatwiran!

Pagkatapos, nakita ko ang isa pang sipi ng mga salita ng Diyos. Sabi ng Makapangyarihang Diyos: “Ang mga partikular na pagpapamalas ng mga taong may mahinang kakayahan, sa usapin ng kanilang abilidad na maging inobatibo, ay na hindi nila alam kung paano ilapat ang mga pundamental at prinsipyo sa partikular at tunay na gawain; kaya lang nilang mag-ulit ng mga salita, matuto ng mga doktrina, at magkabisado ng mga regulasyon. Ang pagkakabisado lang ng mga doktrina at regulasyon ay walang silbi, at hindi indikasyon na mayroon kang abilidad na maging inobatibo. Kung mayroon ka mang abilidad na maging innobatibo o wala ay nakikita sa kung kaya mong ipatupad ang mga pundamental, prinsipyo, at tuntuning ito sa tunay na buhay, ginagawa nang maayos ang gawaing nauugnay sa mga pundamental at prinsipyong ito, para ang mga pundamental at prinsipyong ito ay hindi nananatiling mga salita at doktrina, regulasyon, at pormula, kundi naipapatupad sa buhay ng mga tao at nailalapat sa mga tao, tinutulutan ang mga tao na magamit ang mga ito at makakuha ng pakinabang at tulong mula sa mga ito, ginagawa ang mga ito na maging isang landas ng pagsasagawa sa buhay, o isang gabay, direksiyon, at layon para sa pamumuhay. Kung ang isang tao ay walang ganitong abilidad na maging inobatibo at alam lang kung paano maglitanya ng mga salita at doktrina at sumigaw ng mga islogan, at hindi magawang gamitin ang mga prinsipyo at pundamental na ito kapag oras na para gawin ang kanyang tungkulin, ang mga sumusunod sa gayong lider o superbisor ay hindi magkakamit ng mga prinsipyo ng pagsasagawa sa aspektong ito ng katotohanan. Ang gayong mga lider o superbisor ay mga taong may mahinang kakayahan, hindi kayang gawin ang gawain, at dapat na iulat at tanggalin kapag natukoy. … Samakatwid, ang abilidad na maging inobatibo ay isang napakahalagang abilidad para sa isang lider o manggagawa o superisor. Kung wala ka nang batayang kakayahan at abilidad para gawin ang gawain, kailangan mo talagang maging maingat at huwag basta-bastang kumilos nang dahil sa kasigasigan, at hindi mo dapat palaging gustuhin na mamukod-tangi at palaging gustuhin na maging isang lider o superbisor. Ang paggawa niyon ay hindi lang nakakahadlang sa iyong sarili kundi nakakahadlang din na matamo ng iba ang kaligtasan. Kung hahadlangan mo lang ang iyong sarili, sariling kamatayan mo lang ang idinulot mo, pero kung hahadlangan mo ang mga kapatid, hindi ba’t pinipinsala mo ang maraming tao? Maaaring wala kang pakialam sa sarili mong buhay, pero ang iba ay may pakialam sa kanilang buhay. Higit pa rito, ang paghadlang sa sarili mong pang araw-araw na buhay at tagumpay sa pinansya ay hindi isang malaking usapin, pero ang paghadlang sa gawain ng iglesia ay hindi isang maliit na usapin. Kaya mo bang pasanin ang gayong responsabilidad? Kung tunay na ikaw ay isang taong may konsensiya at nadarama mo na ang usaping ito ay may bitbit na malaking responsabilidad, na ang paghadlang sa gawain ng iglesia ay hindi isang bagay na kaya mong panagutan, hinding-hindi ka dapat humantong sa paggamit ng anumang kinakailangang paraan para magpakitang-gilas at makipag-agawan sa pamumuno. Kung wala kang abilidad at tayog, huwag palaging sikapin na mamukad-tangi. Huwag hadlangan ang gawain ng iglesia o hadlangan ang mga hinirang na mga tao ng Diyos mula sa pagpasok sa katotohanan at pagkamit ng isang mabuting hantungan para lang matugunan ang pagnanasa mo para sa awtoridad—ito ay isang labis na hindi patas! Dapat ay mayroon kang kaunting kamalayan sa sarili. Gawin mo ang kaya mong gawin at huwag palaging asamin na maging isang lider. Bukod sa pagiging lider, maraming iba pang mga tungkulin na maaari mong gawin. Ang pagiging isang lider ay hindi ang iyong ekslusibong karapatan, ni hindi ito dapat ang maging paghahangad mo. Kung mayroon kang kakayahan at tayog na maging isang lider, at mayroon ka ring pagpapahalaga sa pasanin, mas mainam na hayaan ang iba na ihalal ka. Ang ganitong pagsasagawa ay kapakipakinabang sa gawain ng iglesia at sa lahat ng nasasangkot. Kung wala ka ng kakayahan na maging isang lider, dapat kang magpakita ng kaunting kabaitan at panagutan nang kaunti ang hinaharap ng iba. Huwag palaging makipag-agawan para maging isang lider at huwag hadlangan ang iba. Ang pagnanais na maging isang lider at mamahala sa gawain ng iglesia kahit na may mahinang kakayahan ay nagpapakita ng kawalan ng katwiran. Kung wala ka ng kakayahan at tayog, gawin mo na lang nang maayos ang sarili mong mga tungkulin. Ang tunay na pagtupad sa iyong mga tungkulin ay nagpapakita na mayroon kang kaunting katwiran. Gawin ang anumang gawaing kaya mo nang ayon sa iyong abilidad; huwag magkimkim ng mga ambisyon at pagnanais. Huwag lang hangarin na matugunan ang mga personal mong pagnanais habang pinapabayaan ang gawain ng iglesia—nakakapinsala ito kapwa sa iyong sarili at sa iglesia. Ito ang pagpapamalas ng mga taong may mahinang kakayahan sa usapin ng abilidad na maging inobatibo” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (7)). Ang inilantad ng Diyos ay ang mismong pag-uugali ko. Mayroon akong mahinang kakayahan at wala akong pagkamalikhain, at nakakaunawa lang ako ng ilang doktrinal na kaalaman at kaya ko lang sumunod sa ilang regulasyon sa aking tungkulin, pero hindi ko magawang lumutas ng mga aktuwal na problema, kaya hindi ako nababagay na maglingkod bilang isang lider. Matapos mapili bilang isang lider, masigasig akong naglingkod, gumugol ng sarili ko, may motibasyon ako at kaya kong gumampan ng ilang gawain sa pangkalahatang gampanin, pero dahil mahina ang kakayahan ko, kaya ko lang sundin ang mga regulasyon at gawin ang lahat ayon sa itinakdang patakaran. Hindi ko maarok at hindi ko malutas ang mga aktuwal na problema sa gawain at tinanggal ako sa huli dahil hindi ko kayang gumawa ng aktuwal na gawain. May ilang prinsipyo na maaari nating sundin para matukoy kung ang isang tao ay angkop ba na maging isang lider. Kahit papaano, dapat mayroon silang mabuting pagkatao at katamtamang kakayahan, at kayang lumutas ng mga tunay na isyu. Samantalang ako, wala akong kakayahan ng isang lider, at kung patuloy akong maglilingkod sa papel na iyon, mahahadlangan ko lang ang gawain ng iglesia at maaantala ang buhay pagpasok ng aking mga kapatid. Isa iyong napakalaking pagsalangsang! Tama lang na italaga ako ng lider sa ibang tungkulin, dahil mahina ang kakayahan ko at wala akong kakayahang gawin ang gawain ng iglesia. Hindi lang ako nito pinrotektahan, ito rin ang responsableng hakbang na gagawin para sa gawain ng iglesia. Pero hindi ko kilala ang sarili ko. Mahina ang kakayahan ko pero matibay ang pagnanais ko para sa katayuan at reputasyon, palaging gustong mapatanyag ang sarili ko sa pamamagitan ng paglilingkod bilang isang lider o manggagawa. Masyado akong di-makatwiran! Nagdasal ako sa Diyos, sinasabi ko, “Minamahal kong Diyos, salamat sa Iyo sa lahat ng bagay. Pinigilan mo ako sa pagtahak sa masamang landas sa tamang panahon sa pamamagitan ng pagkakatanggal ko. Tinulungan Mo rin akong maunawaan ang kalagayan ko sa pamamagitan ng paglalantad ng mga salita Mo. Ngayon, lubos kong tinatanggap na itinalaga ako sa ibang tungkulin dahil sa mahina kong kakayahan O Diyos ko, handa po akong magsisi at hindi na magreklamo tungkol sa mahina kong kakayahan. Nais kong hanapin ang katotohanan para lutasin ang aking tiwaling disposisyon at magkaroon ng tamang saloobin tungkol sa kakayahan ko.”

Nagpatuloy akong magnilay at maghangad kung bakit palagi akong nagrereklamo tungkol sa mahinang kakayahan ko. Kalaunan, napagtanto ko na may problema sa kalagayan ko matapos basahin ang isang sipi ng mga salita ng Diyos. Sabi ng Makapangyarihang Diyos: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nasa loob ng kanilang disposisyong diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na layon. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; iyon ang dahilan kaya kinokonsidera nila ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga layon, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos kung paanong, kahit ano pa ang ginagawa ng mga anticristo, palagi nilang inuuna ang pagsasaalang-alang sa reputasyon at katayuan nila. Sa lahat ng bagay, pinagsisikapan nilang matugunan ang mga ambisyon at pagnanais nila. Maaaring mahina ang kakayahan ko, pero ang disposisyong ibinunyag ko ay katulad din ng sa isang anticristo. Sa tungkulin ko, hinangad kong makamit ang respeto ng iba at palaging ninanais na mapansin. Nang maharap sa pagkakatalaga sa ibang tungkulin, hindi ko pinagnilayan ang mga kakulangan ko; sa halip, umasal ako nang di-makatwiran, nagrereklamo tungkol sa Diyos dahil sa pagbibigay sa akin ng mahinang kakayahan at nagiging negatibo at nagpapakatamad ako. Nakita ko na sa kabila ng pananalig ko sa loob ng maraming taon at pagtatamasa ng labis na pagdidilig at pagtustos ng mga salita ng Diyos, hindi nagbago kahit kaunti ang buhay disposisyon ko, at pinahalagahan ko pa rin ang reputasyon at katayuan gaya ng sarili kong buhay. Tunay itong mapanganib! Naisip ko ang dati kong katuwang, si Yang Jing. Mayroon siyang kaunting kakayahan at kapabilidad sa gawain, pero mayabang, di-makatwiran at nahuhumaling siya sa katayuan. Nagpapakitang-gilas siya sa kanyang tungkulin hangga’t maaari para makuha ang respeto ng mga tao at gumagawa siya ng mga bagay na nakakagambala at nakakagulo sa gawain ng iglesia. Maraming beses siyang inilantad at pinungusan ng lider namin, pero ayaw niyang magsisi. Sa huli, ibinunyag siya bilang isang anticristo at pinatalsik. Palagi akong naghahangad ng katayuan, kasikatan at pakinabang, kaya, kung mayroon akong mahusay na kakayahan, kung gayon, sa sandaling magkamit ako ng katayuan at makuha ko ang respeto ng mga tao, tiyak na mapupunta ako sa parehong landas ni Yang Jing. Tahimik akong nagdasal sa Diyos, sinasabi ko, “O Diyos, lubha akong nagawang tiwali ni Satanas at labis akong nahuhumaling sa katayuan, kasikatan at pakinabang. Kung hindi dahil sa paghatol at paglalantad ng mga salita Mo, ganap na akong walang malalaman tungkol sa anticristong disposisyong ibinunyag ko. Napakamanhid ko at napakapurol ng isip ko! O Diyos, nagpapasalamat ako sa Iyong kaliwanagan at patnubay sa pamamagitan ng Iyong mga salita. Handa po akong magsisi at hangarin ang katotohanan at tuparin ang tungkulin ko sa abot ng aking makakaya ayon sa aking kakayahan.”

Habang nasa mga debosyonal, nakatagpo ako ng ilan pang sipi na nakatulong sa akin na maunawaan kung paano ko dapat tingnan ang aking kakayahan. Sabi ng Makapangyarihang Diyos: “Ayon sa iyong kakayahan, kaya mo lang gumawa ng ilang trabahong nangangailangan ng pisikal na pagsisikap, mga trabaho na hindi nakikita, na minamaliit, at hindi naaalala ng mga tao—kung ito ang iyong sitwasyon, dapat mo itong tanggapin mula sa Diyos at huwag magkimkim ng mga reklamo, at higit pa rito, hindi mo dapat piliin ang mga tungkulin mo batay sa sarili mong mga kahilingan. Gawin mo ang anumang isinasaayos ng sambahayan ng Diyos para sa iyo, at hangga’t ito ay napapaloob sa kakayahan mo, dapat mo itong gawin nang maayos. … Bagama’t hindi mo kayang gumawa ng ibang gawain, bagama’t hindi mo kayang gumampan ng susi o paladesisyong papel sa gawain ng iglesia, at wala kang malalaking ambag, kung kaya mong gumugol ng buong pagsisikap at katapatan sa kung anong hindi kapansin-pansing gawain at hangarin lamang na mapalugod ang Diyos, sapat na iyon. Hindi ito pagbigo sa pagtataas ng Diyos sa iyo. Huwag maging mapili tungkol sa mga gampanin batay sa kung ang mga ito ay marumi o nakakapagod, sa kung nakikita ka ba ng iba na ginagawa ang mga ito, kung pinupuri ka ba ng mga tao, o kung minamaliit ka ba nila dahil sa paggawa mo ng mga ito. Huwag isipin ang mga bagay na ito; hangarin lang na tanggapin ito mula sa Diyos, magpasakop, at tuparin ang mga tungkuling dapat mong tuparin” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (7)). “Ang pagkilatis sa iba’t ibang pagpapamalas ng mga taong may iba’t ibang kakayahan at pagbibigay ng mga partikular na halimbawang ito ay naglalayong tulungan ka na iugnay ang iyong sarili sa mga ito. Ito ay para tumpak mong matukoy ang sarili mong posisyon, makatwirang harapin ang sarili mong kakayahan at iba’t ibang kondisyon, at makatwirang harapin ang paglalantad, paghusga, at pagpupungos sa iyo ng Diyos, o ang gawaing isinaayos para sa iyo, at para magawa mong magpasakop at maging mapagpasalamat mula sa kaibuturan ng iyong puso, sa halip na magpakita ng paglaban at pagkasuklam. Kapag kaya ng mga tao na makatwirang harapin ang sarili nilang kakayahan at pagkatapos ay tumpak na tukuyin ang kanilang sariling posisyon, kumikilos bilang mga nilikha na gusto ng Diyos sa isang praktikal na paraan, ginagawa nang wasto ang dapat nilang gawin batay sa likas nilang kakayahan, at inilalaan ang kanilang katapatan at ang lahat ng kanilang pagsisikap, nakakamit nila ang kaluguran ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (7)). Binigyan ako ng mga salita ng Diyos ng isang landas ng pagsasagawa. Sa kabila ng aking mahinang kakayahan, hindi ako pinakitunguhan ng Diyos nang masama. Ang pangangalaga sa ari-arian ng iglesia ay nangangailangan ng pagiging responsable at pagiging maselan sa detalye. Kailangan kong regular na suriin at alagaan ang mga ari-arian. Kung masinsinan akong gagawa, may kakayahan akong gawin ang mga bagay na ito at angkop sa akin ang tungkulin. Dapat alam ko ang posisyon ko at gawin ko nang tapat ang tungkulin ko sa abot ng aking makakaya. Naisip ko ang mga salita ng Diyos, na nagsasabing: “Hindi magkapareho ang mga tungkulin. May isang katawan. Bawat isa ay ginagawa ang kanyang tungkulin, bawat isa ay nasa kanyang lugar at ginagawa ang kanyang buong makakaya—para sa bawat siklab may isang kislap ng liwanag—at naghahangad na lumago sa buhay. Sa gayon Ako ay masisiyahan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 21). Lubos akong binigyan ng lakas ng loob ng mga salita ng Diyos, at sa loob-loob ko, gusto kong pahalagahan ang tungkuling ito. Kalaunan, habang ginagawa ang tungkulin ng pangangalaga sa ari-arian, patuloy kong ibinubuod ang mga kamalian at kapintasan ko, tinutukoy kung saang mga aspekto ako lumabag sa mga prinsipyo, at agad kong itinutuwid ang mga isyu ko pagkatapos matukoy ang mga ito. Kapag ako mismo ay hindi makatukoy sa mga isyu, nagdarasal ako sa Diyos at hihiling ko sa Kanya na ihayag sa akin ang mga ito. Ginagawa ko ang lahat ng aking makakaya para gawin ang anumang kinakailangan para mapabuti ang gawain ko. Ang pagkamit ko ng pagkaunawa at pagbabagong ito ay dahil lahat sa patnubay ng mga salita ng Diyos. Salamat sa Diyos!


57. Tanging sa Responsableng Paggampan ng Tungkulin Mayroong Konsensiya ang Isang Tao

Ni Li Guo, Tsina

Noong kalagitnaan ng Hunyo 2023, napili ako para maging isang lider ng iglesia. Pagkatapos ng ilang araw na pag-aaral sa gawain, hinati namin ng katuwang kong sister na si Yang Xin ang aming mga responsabilidad sa gawain ng iglesia. Ako ang pangunahing responsable sa gawain ng ebanghelyo at gawain ng pag-aalis. Naalala ko na hindi pa nagtatagal, may ilang lider at manggagawa na responsable sa gawain ng ebanghelyo ang tinanggal dahil sa hindi paggawa ng aktuwal na gawain. Ang ilan sa mga ginawa nila ay may mapaminsalang kalikasan, sumasalungat sa mga pagsasaayos ng gawain at ginagawa ang mga bagay-bagay sa sarili nilang paraan, nililinlang kapwa ang mga nasa itaas at nasa ibaba nila, na nagdudulot ng matinding panggugulo at pagkagambala sa gawain ng iglesia, at sa huli ay humahantong sa kanilang pagpapatalsik. Nag-alala ako na kung hindi ko magagawa nang maayos ang gawain ng ebanghelyo, mabubunyag din ako bilang isang huwad na lider. Kung makapipinsala ako sa gawain, at makakaipon ng napakaraming pagsalangsang, baka hindi ako magkaroon ng positibong kalalabasan at hantungan. Nang nasa isip ito, ayoko nang maging responsable para sa gawain ng ebanghelyo. Pero naramdaman ko rin na hindi naaayon sa layunin ng Diyos ang ganoong pag-iisip, kaya nag-aatubili kong tinanggap ang responsabilidad.

Makalipas ang ilang araw, nagpadala ng liham ang isang nakatataas na lider na pumupungos kay Yang Xin dahil sa mabagal na pagganap niya sa kanyang mga tungkulin noong siya pa ang responsable sa gawain ng ebanghelyo, at dahil sa hindi pakikipagtulungan nang may pagkakaisa sa mga manggagawa ng ebanghelyo, kaya naantala ang gawain ng ebanghelyo. Pagkakita ni Yang Xin sa liham, sobrang sama ng loob niya kaya napaiyak siya. Nakipagbahaginan ako sa kanya na dapat niyang tratuhin nang tama ang sitwasyon, pero sa loob-loob ko, labis akong nabagabag, iniisip na, “Ako na ngayon ang namamahala sa gawain ng ebanghelyo. Magagawa ko kaya ito nang maayos? Kung maaantala ko ang gawain, ako na ang susunod na pupungusan. Kulang ako sa kapabilidad sa gawain, at pagdating sa pagtugon sa mga kuru-kuro at problema ng mga potensyal na tatanggap ng ebanghelyo, kulang din ako. Kung maaantala ko ang gawain ng ebanghelyo, magiging isa itong masamang gawa, at kung pananagutin ako ng mga nakatataas na lider, hindi lang ako pupungusan, kundi baka tanggalin pa ako. Kung makakaipon ako ng masasamang gawa sa halip na mabubuting gawa sa paggampan ng mga tungkulin ko, makukuha ko pa kaya ang pagsang-ayon ng Diyos?” Nagsimula kong maramdaman na hindi madaling gawin ang mga tungkulin ng isang lider, at binalak kong magbitiw kapag may nakita nang taong angkop na papalit sa akin. Pagkatapos noon, naging napaka-pasibo ko sa aking mga tungkulin. Pinaalalahanan ako ni Yang Xin na dapat kong italaga sa ibang tungkulin ang mga hindi angkop na manggagawa ng ebanghelyo, at pinaalalahanan niya ako kung paano kumustahin at isakatuparan ang gawain ng ebanghelyo, pero nakinig lang ako nang hindi talaga nakatuon ang puso ko. Isang araw, biglang namula at namaga ang mukha ko, at makalipas ang dalawang araw, hindi pa rin nawawala ang pamamaga. Sa isip-isip ko, “Ito na kaya ang pagdidisiplina ng Diyos sa akin? Biniyayaan ako ng Diyos ng pagkakataong magsanay sa pagiging isang lider, pero nagpapakaduwag ako at gusto kong tanggihan ang tungkulin ko. Hindi ba ito pagkakanulo sa Diyos?” Kaya nanalangin at naghanap ako sa Diyos tungkol sa kasalukuyang kalagayan ko.

Habang naghahanap ako, nakita ko ang mga salita ng Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa paggampan ng isang tungkulin ay, una, na ito ay dapat na isang maluwag na trabaho; pangalawa, na hindi ito matrabaho o nakawkapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba’t isa itong tuso at mapanlinlang na tao? Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang niya sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nangangaral ka man ng ebanghelyo, nagpapatotoo, gumagawa ng mga video, at iba pa—anuman ang iyong gawain—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang paggampan mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang isang taong natatakot na umako ng responsabilidad sa paggampan ng kanyang tungkulin, o may problema sa kanyang disposisyon? Dapat ay masabi mo ang pagkakaiba. Ang katunayan ay hindi ito isyu ng karuwagan. Kung kayamanan ang habol ng taong iyon, o gumagawa siya ng isang bagay para sa kanyang sariling interes, paanong siya ay napakatapang? Aakuin niya ang anumang panganib. Subalit kapag gumagawa siya ng mga bagay-bagay para sa iglesia, para sa sambahayan ng Diyos, wala siyang inaako na anumang panganib. Ang gayong mga tao ay makasarili at ubod ng sama, ang pinakataksil sa lahat. Ang sinumang hindi umaako ng responsabilidad sa paggampan ng isang tungkulin ay walang ni katiting na sinseridad sa Diyos, lalong wala siyang katapatan. Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita niya ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakakaunawa sa katotohanan? Hindi; isa itong problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at ubod ng sama, hindi tunay na mananampalataya ng Diyos, at hindi nila tinatanggap ang katotohanan kahit kaunti. Dahil dito, hindi sila maliligtas” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Napakalinaw ng mga salita ng Diyos: Ang mga taong takot umako ng responsabilidad ay iniisip lang ang sarili nilang mga interes. Ayaw nilang magdusa o magsakripisyo sa pagganap ng kanilang mga tungkulin. Ang gayong mga tao ay makasarili at kasuklam-suklam, at sila ang pinakatusong mga tao. Pero ang mga tapat sa Diyos ay may lakas ng loob na pasanin ang mabibigat na pasanin, at kaya nilang humarap at akuin ang gawain ng sambahayan ng Diyos sa mga kritikal na sandali. Pinagnilayan ko ang sarili ko, at kung paanong noong marinig kong napili ako bilang lider at maging responsable sa gawain ng ebanghelyo, paulit-ulit ko itong binali-baliktad sa isip ko, maingat na pinag-aralan ang desisyon, iniisip kung magiging kapaki-pakinabang ba sa akin ang tungkuling ito, nag-aalala na kung magagambala at magugulo ko ang gawain, baka matanggal o mapaalis ako. Dahil dito, nag-atubili akong tanggapin ang tungkuling ito. Kalaunan, kahit na labag sa loob kong tinanggap ito, namuhay ako sa araw-araw na pakiramdam na para akong isang ibong nabigla, takot na managot sa hindi maayos na paggawa, at iniisip pa ngang magbitiw. Sa isang simpleng pagsasaayos lang ng tungkulin ko, paulit-ulit na akong nag-iisip at tinitimbang ang mga bagay-bagay. Talagang napakamapanlinlang ko! Napagtanto ko rin na sa sambahayan ng Diyos, anuman ang tungkuling ginagawa ng isang tao, dapat itong gawin ayon sa mga katotohanang prinsipyo para magawa ito nang maayos. Kung padalos-dalos at walang prinsipyo ang pagkilos ng isang tao, at dahil doon ay naantala ang gawain, dapat niyang pasanin ang responsabilidad na iyon. Totoo ito hindi lang sa tungkulin ng isang lider, kundi sa bawat tungkuling ginagawa ng isang tao. Kaya nanalangin ako sa Diyos, “O Diyos ko, ang palagi kong pagnanais na iwasan ang tungkulin ko bilang lider ay hindi naaayon sa mga layunin Mo. Ayoko nang iwasan ang responsabilidad. Hinihiling ko na bigyan Mo ako ng pananalig at lakas na kailangan para mapasan ang tungkuling ito.” Pagkatapos niyon, mas naging aktibo ako sa mga tungkulin ko, aktibong nakikibahagi sa gawain ng ebanghelyo, inaalam ang mga detalye ng gawain, at sinusubaybayan at pinangangasiwaan ang mga usapin. Matapos kong magsikap sa ganitong paraan sa loob ng ilang panahon, nagkaroon ng kaunting pag-unlad ang gawain ng ebanghelyo.

Noong Hulyo 2023, nagsagawa ng mga pag-aresto ang CCP sa iglesia, at maraming kapatid ang dinakip. Kabilang sa kanila ang isang Hudas na isinuplong ang 32 katao, itinuro pa sa mga pulis ang mga bahay ng mga kapatid na ito. Galit na galit ako. Nang maisip ko ang gawaing kakailanganing gawin pagkatapos, medyo nag-alala ako, iniisip na, “Napakaraming kapatid ang ipinagkanulo, paano ko pangangasiwaan ang sitwasyong ito? Kung hindi ko ito mapangangasiwaan nang maayos at mapinsala ang mga aklat ng salita ng Diyos, o mas marami pang kapatid ang maaresto, magiging isang malubhang pagsalangsang iyon!” Sa pag-iisip sa mga bagay na ito, sobrang kinabahan ako, at naramdaman kong napakalaki talaga ng mga panganib na pinapasan ng isang lider. Mabuti na lang, kasama ko si Yang Xin sa pangangasiwa sa sitwasyon. Mas matagal na siyang gumagawa ng tungkulin kaysa sa akin, at dahil siya ang nangunguna, medyo nabawasan ang presyur sa akin nang kaunti. Pero laking gulat ko, makalipas lang ang ilang araw, may biglaang lakad si Yang Xin at kinailangan niyang umalis. Nataranta ako, iniisip na, “Paano ko pangangasiwaan mag-isa ang lahat ng gawaing ito? Kung hindi ko ito mapapangasiwaan nang maayos at makapinsala ako, sa akin lahat mapupunta ang sisi!” Bahagya akong nagsisi, at naisip ko, “Kung hindi ko sana tinanggap ang tungkuling ito, hindi ko sana kailangang pasanin ang ganito kabigat na responsabilidad.” Pero ngayon, wala nang ibang mangangasiwa sa sitwasyon, at hindi ko naman puwedeng basta na lang pabayaan ang gawain. Kaya nanalangin ako sa Diyos, hinihiling na protektahan at pakalmahin Niya ang puso ko, sinasabing, “O Diyos ko, hindi ko puwedeng basta na lang balewalain ang gawaing ito, dapat kong gawin ang lahat ng makakaya ko para maipagpatuloy ito. Hinihiling ko na alisin Mo ang takot na ito sa loob ko at bigyan Mo ako ng pananalig.”

Pagkatapos noon, pabalik-balik ako sa ganitong kalagayan. Sa isang banda, gusto kong gawin nang maayos ang tungkulin ko, pero sa kabilang banda, natatakot akong kung hindi ko mapangangasiwaan nang maayos ang mga bagay-bagay, mapipinsala ko ang gawain, na magiging isang pagsalangsang na ako ang magpapasan ng responsabilidad. Labis akong nabagabag, kaya naghanap ako ng mga salita ng Diyos para basahin, at isang sipi ang talagang nakaantig sa akin. Sabi ng Makapangyarihang Diyos: “Hindi aksidente na nakakayang gawin ng mga anticristo ang tungkulin nila—tiyak na ginagawa nila ang tungkulin nila nang may sarili nilang mga intensyon at pakay, at pagnanais na magkamit ng mga pagpapala. Anuman ang tungkuling ginagawa nila, ang pakay at saloobin nila ay tiyak na hindi maihihiwalay sa pagkamit ng mga pagpapala, sa magandang hantungan at kinabukasan at tadhana na iniisip at inaalala nila araw at gabi. Katulad sila ng mga negosyanteng walang ibang pinag-uusapan kundi ang trabaho nila. Ang anumang ginagawa ng mga anticristo ay pawang nauugnay sa kasikatan, pakinabang, at katayuan—lahat ng ito ay nauugnay sa pagkamit ng mga pagpapala at kinabukasan at tadhana. Sa kaibuturan, ang puso nila ay punung-puno ng mga gayong bagay; ito ang kalikasang diwa ng mga anticristo. Dahil mismo sa ganitong uri ng kalikasang diwa kaya malinaw na nakikita ng iba na ang magiging pinakawakas nila ay ang maitiwalag” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Mula sa mga salita ng Diyos, napagtanto ko na palaging isinasaalang-alang ng mga anticristo ang sarili nilang mga interes kapag ginagawa ang kanilang mga tungkulin sa sambahayan ng Diyos. Napakahalaga para sa kanila ng kanilang kinalabasan at hantungan. Sa tuwing may nagbabanta rito, palagi nilang pinipiling protektahan ang sarili nilang mga interes at mag-iwan ng paraan para makatakas sila, at wala silang katapatan sa kanilang tungkulin. Kumikilos akong tulad mismo ng isang anticristo. Palagi kong iniisip kung paano iiwasan ang responsabilidad at kung paano makakuha ng magandang kinalabasan at hantungan para sa sarili ko, sa halip na isipin ang gawain ng iglesia. Nang magsagawa ng mga pag-aresto ang CCP sa iglesia, natakot akong pananagutin ako kung hindi maayos ang pangangasiwa sa sitwasyon, at na kung makapagdudulot ako ng malaking pinsala, hindi magiging maganda ang kalalabasan ko. Dahil doon, umurong ako. Nang makita kong umalis na si Yang Xin at ako na lang ang natirang haharap sa gawaing ito, lalo pa akong nag-alala, dahil naramdaman kong kung hindi ko mapangangasiwaan nang maayos ang mga bagay-bagay, sa akin lahat mapupunta ang sisi, kaya pinagsisihan kong tinanggap ko ang tungkuling ito ng pagiging lider. Alam na alam ko na bilang isang lider ng iglesia, napakahalagang pangasiwaan ang sitwasyon sa kritikal na sandaling ito, pero palagi ko pa ring inuuna ang sarili kong mga interes, at tinitimbang ang mabubuti at masasamang bunga. Sa sandaling makita kong maaaring mapahamak ang aking kalalabasan at hantungan, gusto kong mag-iwan ng daan para makatakas ako. Nakita ko kung gaano ako naging makasarili at kasuklam-suklam, at kung paanong ang disposisyon ko ay tulad mismo ng sa isang anticristo. Alam kong kung hindi ako magsisisi at magbabago, mabubunyag at ititiwalag din ako ng Diyos sa huli. Kaya nanalangin ako sa Diyos, “O Diyos ko, ayoko nang magtuon sa sarili kong mga interes. Handa akong pasanin ang pasaning ito.”

Pagkatapos noon, nagbasa ako ng isa pang sipi ng mga salita ng Diyos: “Hindi naniniwala ang ilang tao na kayang tratuhin nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagawa ng isang tao, kung magkakaroon ng problema roon, didisiplinahin kaagad ng sambahayan ng Diyos ang taong iyon, tatanggalin ang kanyang karapatan na gumawa ng tungkulin, palalayasin siya, o papaalisin pa nga siya sa iglesia. Ganoon ba talaga ang kaso? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang mga intensyon nito, at ang saloobin nito. Sa partikular, kapag nagkakamali ang isang tao, tinitingnan Niya kung kaya ba nitong pagnilayan ang sarili nito, kung nagsisisi ba ito, at kung kaya ba nitong matarok ang diwa ng problema batay sa Kanyang mga salita, nang sa gayon ay nagagawa nitong maunawaan ang katotohanan, kamuhian ang sarili nito, at tunay na magsisi. Kung wala ng ganitong tamang saloobin ang isang tao, at ganap na siyang nabahiran ng mga personal na intensyon, kung puno siya ng maliliit na pakana at nagbubunyag lang ng mga tiwaling disposisyon, at kung, kapag may mga lumilitaw na problema, nauuwi pa nga siya sa pagkukunwari, mapanlinlang na pangangatwiran, at pangangatwiran sa sarili, at nagmamatigas na tumatangging aminin ang kanyang nagawa, kung gayon, ang ganoong tao ay hindi maliligtas. Hindi talaga niya tinatanggap ang katotohanan at ganap na siyang nabunyag. Iyong mga hindi tamang tao, at hindi kayang tanggapin ang katotohanan kahit kaunti, ay mga hindi mananampalataya sa diwa at maaari lamang na itiwalag. … Sabihin mo sa Akin, kung nakagawa ng pagkakamali ang isang tao, ngunit naaabot niya ang isang tunay na pagkaunawa at handa siyang magsisi, hindi ba’t bibigyan siya ng pagkakataon ng sambahayan ng Diyos? Habang papatapos na ang anim-na-libong-taong plano ng pamamahala ng Diyos, napakaraming tungkuling kailangang magawa. Pero kung wala kang konsensiya o katwiran, at hindi mo inaasikaso ang iyong nararapat na gawain, kung nagkaroon ka ng pagkakataong gawin ang isang tungkulin ngunit hindi mo alam kung paano iyon pahahalagahan, kung hindi mo hinahangad ang katotohanan kahit kaunti, nang hinahayaan mong makalampas ang pinakamagandang pagkakataon, kung gayon ay mabubunyag ka. Kung palagi kang pabasta-basta sa paggawa sa iyong tungkulin, at hindi ka man lang nagpapasakop kapag nahaharap ka sa pagkakapungos, puwede ka pa rin kayang gamitin ng sambahayan ng Diyos para gumawa ng tungkulin? Sa sambahayan ng Diyos, ang katotohanan ang naghahari, hindi si Satanas, at ang Diyos ang may huling pasya sa lahat ng bagay. Siya ang gumagawa ng gawain ng pagliligtas sa tao, Siya ang may kataas-taasang kapangyarihan sa lahat ng bagay. Hindi mo kailangang suriin kung ano ang tama at mali; kailangan mo lang makinig at magpasakop. Kapag nahaharap sa pagkakapungos, dapat mong tanggapin ang katotohanan at itama ang iyong mga pagkakamali. Kung gagawin mo iyon, hindi aalisin sa iyo ng sambahayan ng Diyos ang iyong karapatan na gumawa ng tungkulin. Kung natatakot ka palagi na matiwalag, laging pinangangatwiranan ang iyong sarili, laging gumagamit ng mapanlinlang na pangangatwiran para ipagtanggol ang iyong sarili, problema iyan. Makikita ng iba na hindi mo tinatanggap ang katotohanan ni katiting, at na ganap kang hindi makatwiran. Gulo ang kasunod nito, at kakailanganin ng iglesia na disiplinahin ka. Talagang hindi mo tinatanggap ang katotohanan sa paggawa mo sa iyong tungkulin at lagi kang natatakot na mabunyag at matiwalag. Ang takot mong ito ay nababahiran ng intensyon ng tao; sa loob ng takot na ito, may mga tiwaling satanikong disposisyon, gayundin ng paghihinala, pagiging mapagbantay, at maling pagkaunawa. Wala sa mga ito ang mga saloobin na dapat mayroon ang isang tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, naunawaan ko na matuwid ang Diyos sa lahat, at na tinatrato rin ng sambahayan ng Diyos ang lahat ayon sa mga katotohanang prinsipyo. Walang sinumang kinokondena o itinitiwalag dahil sa isang pagkakamali. Naalala ko na noong ginagawa ko ang gawain ng pag-aalis dati, kumilos ako batay sa mapagmataas kong disposisyon at nagkamali ako ng paghusga sa isang tao nang hindi sumusunod sa mga prinsipyo. Kalaunan, napagtanto ko ang pagkakamali ko at labis ko itong pinagsisihan, pero hindi ako tinanggal o itiniwalag ng iglesia dahil lang sa isang pagkakamaling iyon. Nakita ko na hindi naman nakakatakot ang magkamali, at ang mahalaga ay kung kaya bang tanggapin ng isang tao ang katotohanan at tunay na magsisi pagkatapos magkamali. Ang ilang tao ay nabubunyag bilang mga anticristo hindi dahil sa isang pagkakamali nila, kundi dahil hindi sila sumusunod sa mga hinihingi o prinsipyo ng sambahayan ng Diyos kapag ginagawa ang kanilang mga tungkulin, at kumikilos sila nang walang pakundangan. Kahit na pagkatapos makatanggap ng pagbabahaginan at tulong, hindi lang sila nabigong magbago kundi ayaw rin nilang makinig at nakikipagtalo, iginigiit ang sarili nilang paraan, at lubhang ginugulo ang gawain ng iglesia. Pagkatapos lang ng kanilang lubos na pagtangging magsisi sila pinapatalsik. May ilang kapatid din na sumasalangsang, pero kaya nilang hanapin ang katotohanan at mahanap ang pinakaugat ng paglaban nila sa Diyos, tunay na magsisi at magbago, at gawin ang kanilang mga tungkulin ayon sa mga katotohanang prinsipyo. Iniaangat at ginagamit pa rin ng sambahayan ng Diyos ang gayong mga tao. Nakita ko na binibigyan ng Diyos ang lahat ng maraming pagkakataong magsisi, at na ang diwa ng Diyos ay matuwid at tapat. Alam kong hindi ko na puwedeng pagdudahan ang Diyos o iwasan ang mga tungkulin ko.

Kalaunan, bumuti ang pananaw ko sa aking mga tungkulin, at pumili ang iglesia ng isa pang sister para makipagtulungan sa akin. Hindi nagtagal, narinig kong mayroon pang dalawampung kapatid o higit pa ang inaresto, at pinuntahan sila ng mga pulis para bigyan ng babala, pinipilit silang pirmahan ang “Tatlong mga Pahayag.” Nang marinig ko ang balitang ito, natakot na naman ako, nag-aalala na kung hindi maayos ang pangangasiwa sa sitwasyon, ako ang papapanagutin. Habang iniisip ko ito, napagtanto kong wala ako sa tamang kalagayan, kaya nanalangin ako sa Diyos sa puso ko. Naalala ko ang mga salita ng Diyos: “Kung ano ang kayang makamit ng mga tao, dapat nilang gawin ang lahat ng magagawa nila para maisakatuparan ito; ang lahat ng iba ay ang Diyos na ang gagawa, para gamitan Niya ng Kanyang kataas-taasang kapangyarihan, pamatnugutan, at gabayan. Ito ang pinakahindi natin inaalala. Nasa likod natin ang Diyos. Bukod sa nasa puso natin ang Diyos, may tunay na pananalig din tayo. Hindi ito espirituwal na pagsuporta; sa katunayan, hindi man nakikitang naririyan ang Diyos, nasa piling Siya ng mga tao, palaging kasama nila. Sa tuwing gumagawa ng anumang bagay ang mga tao o gumagawa ng anumang tungkulin, nanonood Siya; naroon Siya para tulungan ka sa anumang oras at saanmang lugar, inaalagaan at pinoprotektahan ka. Ang dapat gawin ng mga tao ay gawin ang pinakamakakaya nila para isakatuparan ang dapat nilang isakatuparan. Hangga’t may kamalayan ka, nakadarama sa puso mo, nakakakita sa mga salita ng Diyos, napapaalalahanan ng mga tao sa paligid mo, o nabibigyan ng anumang tanda o pahiwatig ng Diyos na nagbibigay sa iyo ng impormasyon—na isa itong bagay na dapat mong gawin, na ito ang atas ng Diyos sa iyo—kung gayon, dapat mong tuparin ang responsabilidad mo at hindi lang basta umupo sa isang tabi o manood sa gilid. Hindi ka isang robot; may utak at mga kaisipan ka. Kapag may nangyayari, alam na alam mo ang dapat mong gawin, at tiyak na mayroon kang mga damdamin at kamalayan. Kaya ilapat mo ang mga damdamin at kamalayang ito sa mga aktuwal na sitwasyon, isabuhay at gawin mong mga kilos ang mga ito, at sa ganitong paraan, matutupad mo ang responsabilidad mo. Para sa mga bagay na maaari kang magkaroon ng kamalayan, dapat kang magsagawa ayon sa mga katotohanang prinsipyong nauunawaan mo. Sa ganitong paraan, ginagawa mo ang pinakamakakaya mo at nagsisikap ka nang husto para gawin ang tungkulin mo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (21)). Binigyan ako ng mga salita ng Diyos ng pananalig at lakas. Ang mga unang bagay na dapat kong gawin ay ang pasanin ang aking mga responsabilidad, gawin ang lahat ng makakaya ko para pangalagaan ang mga interes ng sambahayan ng Diyos, protektahan ang kaligtasan ng mga kapatid ko, at bawasan ang mga kawalan hangga’t maaari. Ito ang responsabilidad ko. Hindi na ako puwedeng maging sobrang makasarili at kasuklam-suklam at magtuon na lang sa sarili kong kinabukasan at hantungan. Sa pagbabalik-tanaw kung paano ko laging sinusubukang protektahan ang sarili ko at iwasan ang responsabilidad, napagtanto kong sa pagkakataong ito, kailangan kong isagawa ang katotohanan at magkaroon ng lakas ng loob na umako ng responsabilidad. Kahit na magkaroon ako ng ilang paglihis sa proseso, kailangan kong pasanin ang mga responsabilidad na dapat kong pasanin. Para sa ilang kumplikadong bagay kung saan hindi ako sigurado sa naaangkop na gawin, puwede akong sumangguni sa nakatataas na pamunuan, at kung may mga pagkakamali o pagkukulang sa gawain ko, kailangan kong ibuod ang mga iyon at gumawa ng napapanahong pagwawasto. Kalaunan, nakipagtulungan ako sa katuwang kong sister para pangasiwaan ang sitwasyon, at ibinahagi namin ang mga layunin ng Diyos sa mga kapatid, at tinalakay kung paano tutuparin ang aming mga tungkulin sa mahirap na panahong ito. Aktibong nakipagtulungan ang mga kapatid, at mabilis na natapos ang pangangasiwa sa sitwasyon.

Ngayon, hindi ko na iniisip ang sarili kong mga interes, kinalabasan, at hantungan gaya ng dati. Sa halip, buong puso ko nang ginagawa ang aking mga tungkulin, at mas panatag na ang puso ko. Kung hindi ko naranasan ang ganitong pagbubunyag, hindi ko sana makikilala ang satanikong disposisyon ko o ang mga mali kong pananaw sa likod ng paghahangad ko. Nagpapasalamat ako sa Diyos sa paggabay sa akin para matutuhan ang mga aral na ito!


58. Bakit Ba Palagi Kong Gustong Tumaas ang Ranggo Ko?

Ni Qingtian, Tsina

Noong 2017, gumagawa ako ng mga video sa iglesia at napili ako bilang lider ng pangkat. Isang araw, nalaman ko na sina Sister Li Min at Brother Chen Bin ay ginawang mga superbisor. Sumama ang loob ko at naisip ko, “Hindi pa sila gumagawa ng mga video nang kasingtagal ko, at ang mga kasanayan nila ay hindi kasinggaling ng sa akin. Kaya bakit sila ginawang mga superbisor, at hindi man lang ako isinaalang-alang ng lider? Dati, ako ang lider ng pangkat ni Li Min, pero ngayon ay siya na ang nangangasiwa sa gawain ko. Ano nang mukha ang ihaharap ko sa kanya mula ngayon? Iisipin ba ng mga kapatid na hindi ako kasinggaling niya? Hindi ba’t magmumukha akong walang kakayahan dahil dito?” Sa pag-iisip nito, sobrang nasiraan ako ng loob at naging negatibo, at nawalan ako ng gana para gawin ang anumang bagay. Kinalaunan, sa isang pagtitipon, sinabi ng lider na kailangang pumili ng isa pang superbisor, at sa huli, si Brother Lin Hui ang napili. Nagulat ako sa resultang ito. Sunod-sunod nang tumaas ang ranggo at nilinang ang lahat ng taong nakikipagtulungan sa akin sa mga tungkulin ko, pero naiwan pa rin ako kung nasaan ako. Hindi ba’t naiwan na ako sa pinakababa? Hindi pa gumagawa ng mga video si Lin Hui nang kasingtagal ko, pero ngayon napili siya bilang isang superbisor. Hiyang-hiya ako. Talaga bang wala akong kakayahan? Habang lalo kong iniisip ito, mas sumasama ang nararamdaman ko, at hindi ko maiwasang umiyak. Pagkatapos ay bigla kong naalala na sinabi ng lider na nakakuha ng mga resulta si Lin Hui sa tungkulin niya, at nagtaka ako, “Dahil ba nagbunga ng magandang resulta ang tungkulin ni Lin Hui kaya napili siya bilang isang superbisor? Kung lalo akong magsisikap at magbabayad ng halaga para mapabuti ang mga resulta ng gawain, baka itaas din ang ranggo ko at malinang ako. Kung magkagayon ay hindi magiging mababa ang tingin sa akin ng mga tao.” Sa pag-iisip niyon, bumalik ang motibasyon ko.

Mula noon, ginawa kong abala ang sarili ko sa paggawa ng mga video araw-araw, nagtatrabaho nang lagpas sa oras para magkaroon ng progreso. Isang araw, matapos panoorin ang mga video na ginawa namin, sinabi ng lider na medyo mahusay ang mga ito, at na nagkaroon kami ng pag-unlad. Binigyan pa nga kami ng lider ng ilang mahahalagang gampanin para kumpletuhin at hiningi sa amin na tapusin ang mga ito sa tamang oras. Nang makita kong sa wakas ay bumubuti na ang gawain at na pinahahalagahan kami ng lider, talagang sumaya ako. Inisip ko na kung itutuloy ko ang pagsisikap ko at mabilis akong gagawa ng mas maraming magagandang video, baka magkaroon din ako ng pagkakataong maitaas sa ranggo at malinang. Para mapabilis ang mga bagay-bagay, pinagtrabaho ko pa nga nang lagpas sa oras araw-araw kasama ko ang mga sister sa pangkat. Pero dahil masyado akong sabik para sa mabilis na tagumpay, hindi ako naghanap ng mga prinsipyo sa mga tungkulin ko, hindi ko tinipon ang lahat para mag-aral ng mga diskarte o ibinuod ang mga problema sa gawain, at naghangad lang ako ng mas mabilis na progreso. Bilang resulta, naging mababa ang kalidad ng mga video at kinailangang paulit-ulit na ayusin ang mga ito. Nasiraan din ng loob ang mga sister. Dahil walang pagbubuod o pag-aaral, ang mga sister ay hindi bumuti sa mga kasanayan nila, at kapag nagkakaroon ng mga paghihirap sa mga tungkulin nila, nawawalan sila ng landas para sumulong, patuloy na lumalala ang mga kalagayan nila, at lalo silang bumabagal. Sa halip na magnilay ako sa sarili ko o hanapin ko ang katotohanan para malutas ang mga isyung ito, sinisi ko ang mga sister sa hindi nila pagkakamit ng magagandang resulta na umantala sa progreso ng mga tungkulin nila, at sa pagkakaapekto sa pagkakataon kong mamukod-tangi. Pinakitaan ko pa nga sila ng masamang asal. Minsan, napagtatanto ko na mali ang kalagayan ko, at na kailangan kong magnilay at ayusin ang kalagayan ko, subalit kapag naiisip ko ang hindi magagandang resulta ng gawain, nararamdaman ko na kung hindi ako magsusumikap para pagbutihin ang mga resulta, tiyak na iisipin ng lider na isa akong walang kakayahang lider ng pangkat, at hindi lang sa hindi itataas ang ranggo ko, baka tanggalin pa nga ako. Nang maisip ko ito, nagpakaabala ako, walang tigil na naghahangad ng progreso. Talagang hindi ako makahinto.

Dahil hindi ako naghanap ng mga prinsipyo sa tungkulin ko o gumawa ng anumang tunay na gawain, lubha kong naapektuhan ang progreso ng gawaing pangvideo, at hindi nagtagal, tinanggal ako ng lider. Pakiramdam ko ay medyo ginawan ako ng mali. Naisip ko na nagbayad ako ng malaking halaga sa tungkulin ko, kaya bakit sinabi sa akin na hindi ako gumagawa ng tunay na gawain? Pagkatapos kong matanggal, napuno ako ng sakit at nagdasal ako sa Diyos, “Diyos ko, natanggal ako at nawalan ako ng oportunidad na gumawa ng mga video. Nawa’y gabayan Mo ako para maunawaan ang layunin Mo.” Sa isa sa mga debosyonal ko, nakatagpo ako ng isang sipi ng mga salita ng Diyos: “Anumang sitwasyon ang sumulpot—lalo na sa harap ng paghihirap, at lalo na kapag ibinubunyag at inilalantad ng Diyos ang mga tao—ang unang dapat gawin ng tao ay humarap sa Diyos upang pagnilayan ang kanyang sarili, suriin ang kanyang mga salita at gawa at ang kanyang tiwaling disposisyon, sa halip na suriin, aralin, at husgahan kung tama ba o mali ang mga salita at kilos ng Diyos. Kung mananatili ka sa tama mong posisyon, dapat mo mismong malaman kung ano talaga ang dapat na ginagawa mo. Ang mga tao ay may tiwaling disposisyon at hindi nila nauunawaan ang katotohanan. Hindi ito isang malaking problema. Ngunit kapag may tiwaling disposisyon ang mga tao at hindi nila nauunawaan ang katotohanan, subalit hindi pa rin nila hinahanap ang katotohanan—mayroon na sila ngayong malaking problema” (Ang Salita, Vol. IV. Paglalantad sa mga Anticristo. Ikasampung Aytem (Ikatlong Bahagi)). Mula sa mga salita ng Diyos, naunawaan ko na ang pagkakatanggal sa akin ay bahagi ng kataas-taasang kapangyarihan at mga pagsasaayos ng Diyos, at bagama’t hindi ko pa lubos na nauunawaan ang layunin Niya, kailangan kong magpasakop, taimtim na hangarin ang katotohanan, at pagnilayan ang sarili ko.

Kinalaunan, nabasa ko ang isang sipi ng mga salita ng Diyos at nagkaroon ng kaunting pagkaunawa sa mga isyu ko. Sabi ng Diyos: “Para sa mga anticristo, kung ang reputasyon o katayuan nila ay inaatake at inaalis, mas seryosong bagay pa ito kaysa sa pagtatangkang kitilin ang kanilang buhay. Kahit gaano pa karaming sermon ang pakinggan nila o kahit gaano pa karaming salita ng Diyos ang basahin nila, hindi sila makakaramdam ng kalungkutan o pagsisisi na hindi nila naisagawa kailanman ang katotohanan at natahak ang landas ng mga anticristo, o na nagtataglay sila ng kalikasang diwa ng mga anticristo. Sa halip, lagi silang nag-iisip ng paraan upang magkamit ng katayuan at pataasin ang kanilang reputasyon. Masasabi na ang lahat ng ginagawa ng mga anticristo ay ginagawa upang magpakitang-gilas sa harap ng iba, at hindi ginagawa sa harap ng Diyos. Bakit Ko nasasabi ito? Ito ay dahil labis na nahuhumaling ang gayong mga tao sa katayuan na itinuturing nila ito bilang pinakabuhay na nila, bilang panghabambuhay nilang layon. Higit pa rito, dahil mahal na mahal nila ang katayuan, hindi sila kailanman naniniwala sa pag-iral ng katotohanan, at masasabi pa ngang hinding-hindi sila naniniwala na mayroong Diyos. Kaya, gaano man sila magkalkula upang magkamit ng reputasyon at katayuan, at gaano man nila subukang magpanggap upang lokohin ang mga tao at ang Diyos, sa kaibuturan ng kanilang puso, wala silang kamalayan o pagkadismaya, lalo na ng anumang pagkabalisa. Sa kanilang patuloy na paghahangad sa reputasyon at katayuan, walang-pakundangan din nilang itinatanggi ang nagawa ng Diyos. Bakit Ko sinasabi iyon? Sa kaibuturan ng puso ng mga anticristo, naniniwala siya, ‘Lahat ng reputasyon at katayuan ay nakakamtan sa pamamagitan ng sariling pagsusumikap ng tao. Sa pagkakamit lamang ng matibay na posisyon sa gitna ng mga tao at pagkakamit ng reputasyon at katayuan niya matatamasa ang mga pagpapala ng diyos. May halaga lamang ang buhay kapag ang mga tao ay nagkakamit ng ganap na kapangyarihan at katayuan. Ito lamang ang pamumuhay na parang isang tao. Sa kabaligtaran, walang silbi ang mamuhay sa paraang sinasabi sa salita ng diyos—para magpasakop sa kataas-taasang kapangyarihan at mga pagsasaayos ng diyos sa lahat ng bagay, ang bukal sa loob na lumugar sa posisyon ng isang nilikha, at mamuhay gaya ng isang normal na tao—walang titingala sa gayong tao. Dapat pagsumikapan ng isang tao ang kanyang katayuan, reputasyon, at kaligayahan; dapat ipaglaban ang mga ito at sunggaban nang may positibo at maagap na saloobin. Walang ibang magbibigay ng mga ito sa iyo—ang pasibong paghihintay ay hahantong lang sa kabiguan.’ Ganito magkalkula ang mga anticristo. Ito ang disposisyon ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Isinisiwalat ng Diyos na para sa mga anticristo, ang reputasyon at katayuan ang kanilang buhay. Sa lahat ng ginagawa nila, isinasaalang-alang lamang nila kung paano magkakamit ng katayuan at ng pagpapahalaga at paghanga ng iba. Gaano man nila nahahadlangan o napipinsala ang gawain ng iglesia, hindi sila kailanman nagninilay o nagsisisi. Sa pagninilay sa sarili kong pag-uugali, nakita ko na masyado rin akong tumuon sa reputasyon at katayuan. Nang makita ko na ang mga kapatid na nakikipagtulungan sa akin ay napili bilang mga superbisor, naramdaman ko na nawalan ako ng balanse. Inakala ko na kung lalo lang akong magsisikap, magbabayad ng higit na halaga at magkakaroon ng magagandang resulta, itataas din ang ranggo ko at pahahalagahan ako. Dahil ako ay naghangad ng reputasyon at katayuan, hindi naghanap ng mga prinsipyo sa tungkulin ko, hindi nag-organisa ng mga sesyon ng pag-aaral para mapahusay ang mga kasanayan ng lahat, at dahil patuloy ko lang na pinilit ang lahat na magtrabaho hanggang malalim na ang gabi araw-araw dahil sa pagnanais ko ng agarang mga resulta, kinailangang ayusin nang ilang beses ang mga video at ang gawain ay lubhang naantala. Higit pa rito, bilang isang lider ng pangkat, kapag nakakakita ako ng mga isyu sa gawain, dapat ay nagkukusa na akong pamunuan ang mga kapatid sa pagbubuod ng mga paglihis na ito, at sa paghahanap ng mga katotohanang prinsipyo para lumutas ng mga tunay na problema. Kapag hindi maganda ang kalagayan ng mga sister, dapat ay nakikipagbahaginan ako para tulungan sila, dahil responsabilidad ko ito. Subalit hindi ako gumawa ng anumang tunay na gawain. Ang inisip ko lamang ay ang magkamit ng mga resulta at ang hangaan ng iba, at wala akong naging pakialam sa buhay pagpasok ng mga kapatid, at wala rin akong pakialam kung ang gawain ng iglesia ay nagdusa ba ng mga kawalan. Nabuhay ako sa kalagayan ng paghahangad sa reputasyon at katayuan, at ang puso ko ay nasa kadiliman, paniniil, at sakit. Para panatilihin ang bilis, naisip ko pa na ang mga debosyonal at pagninilay ay pag-aaksaya ng oras, at may katigasan ng ulo lang akong nagpakapagod sa gawain. Paano man ako sinusubukang paalalahanan ng iba, nanatili akong walang malasakit hanggang sa matanggal ako. Nakita kong ganap na naging matigas ang kalooban ko. Ang pagnanais ko ng reputasyon at katayuan ay masyadong matindi, na naging sanhi ng pagtutol ko sa katotohanan at pagpapahalaga sa kasikatan, pakinabang, at katayuan. Ang landas na tinatahak ko ay sa isang anticristo. Nang mapagtanto ko ito, nakaramdam ako ng matinding pagkakautang, kaya nanalangin ako sa Diyos, “Diyos ko, ayaw ko nang mamuhay ayon sa tiwaling disposisyon ko. Handa akong magsisi sa Iyo.”

Kinalaunan, nakabasa ako ng iba pang mga salita ng Diyos, at nagkaroon ako ng ilang pagkaunawa sa ugat ng patuloy kong paghahangad ng reputasyon at katayuan. Sabi ng Makapangyarihang Diyos: “Ginagamit ni Satanas ang kasikatan at pakinabang upang kontrolin ang isipan ng mga tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na hindi mabubuhay ang tao kung walang kasikatan at pakinabang. Iniisip ninyo na kung tatalikuran ng mga tao ang kasikatan at pakinabang, hindi na nila makikita ang daan sa kanilang harapan, hindi na nila makikita ang kanilang mga layunin, na magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang ginagamit ni Satanas upang igapos ang tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang ginagamit ni Satanas upang igapos ka. Pagdating ng oras na nais mong iwaksi ang lahat ng bagay na ikinintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka lamang magkakaroon ng tunay na pagmamahal at pananabik sa Diyos ang sangkatauhan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa ilalim ng pagsisiwalat ng mga salita ng Diyos, nagkaroon ako ng kaunting pagkaunawa sa mga kasuklam-suklam na pamamaraan ni Satanas at sa masasamang layunin nito na gawing tiwali ang mga tao sa pamamagitan ng kasikatan at pakinabang. Ginagamit ni Satanas ang kasikatan at pakinabang para gapusin at saktan ang mga tao, nagpapalayo sa mga tao sa Diyos at nagkakanulo sa Diyos. Sa pagbabalik-tanaw, napagtanto ko na mula pa pagkabata, naimpluwensiyahan na ako ng pagtuturo at pagkokondisyon ni Satanas. Ginamit ko ang mga pilosopiya ni Satanas tulad ng “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Nagsusumikap ang tao na umangat; dumadaloy ang tubig pababa” bilang aking mga gabay na kasabihan. Yumabang nang yumabang ang disposisyon ko, at nasaan man ako, gusto kong lagi akong hinahangaan ng iba at ayaw kong mahuli. Naalala ko na noong nagtatrabaho ako noon, kapag nakikita ko ang mga taong ka-edaran ko na may mas matataas na edukasyon kaysa sa akin ay puwedeng magtrabaho bilang mga white-collar na empleyado sa isang kompanya, habang ako, dahil sa mas mababang edukasyon ko, ay maaari lamang gumawa ng ilang mabababang uri ng trabaho, ayaw kong mamuhay ng ganoong pangkaraniwang buhay. Kaya, nag-aral ako nang husto sa bakanteng oras ko, umaasa na isang araw ay makakakuha ako ng diploma sa pamamagitan ng pag-aaral nang mag-isa, at na makakakuha ako ng isang magandang trabaho para magmukha akong kahanga-hanga sa paningin ng iba. Kahit noong matagpuan ko na ang Diyos, namuhay pa rin ako ayon sa mga satanikong pilosopiya na ito para sa makamundong pakikitungo. Inakala ko na ang pagiging lider o superbisor sa iglesia, at ang pagkakamit ng pagsang-ayon at pagpapahalaga ng mga kapatid ang tanging paraan para magkaroon ako ng makabuluhang buhay. Kaya nang makita kong itinaas ang ranggo ng mga kapatid, nakaramdam ako ng inggit at selos. Pinagsikapan ko nang husto ang mga video, umaasang may mabilis akong makakamit para linangin din ako ng mga lider. Para makamit ang mga ambisyon at ninanais ko, naging ayos lang sa akin na pagpuyatin kasama ko ang mga sister para mapabilis ang progreso, at kapag nakikita ko na hindi maganda ang kalagayan ng mga sister ko, hindi ko lamang sila hindi tinutulungan kundi hinahamak ko pa sila. Minsan nagagalit pa nga ako at pinakikitaan sila ng masamang asal. Talagang naging lubos na makasarili ako at walang malasakit. Sa paghahangad ko ng reputasyon at katayuan, nabuhay ako nang walang anumang wangis ng isang tao. Hindi ko lamang sinaktan ang mga kapatid kundi nagdulot din ako ng mga kawalan sa gawain ng iglesia. Dahil ako ay hindi gumawa ng anumang tunay na gawain, naghangad lamang ng reputasyon at katayuan, at hinikayat ng pagnanais para sa mabilis na tagumpay, lubha kong naantala ang progreso ng gawaing pangvideo, at sa huli ay natanggal ako. Nakita ko na ang pamumuhay ayon sa mga pilosopiya at kasinungalingan ni Satanas, at ang paghahangad ko sa katanyagan ay hahantong lamang sa palalim nang palalim na katiwalian, pagrerebelde, at paglaban sa Diyos. Sa huli, sasaktan ko lamang ang sarili ko. Sa pagbabalik-tanaw ngayon, naramdaman ko na ang dating paghahangad ko na mapansin at ang paraan ko ng mahigpit na pagkapit sa reputasyon at katayuan ay talagang kahangalan.

Kinalaunan, nabasa ko ang higit pang mga salita ng Diyos, at nagawa kong tanggapin nang makatwiran ang hindi pagpili sa akin bilang isang superbisor. Sabi ng Diyos: “Kung ang tingin mo sa sarili mo ay nababagay kang maging isang lider, nagtataglay ng talento, kakayahan, at pagkatao para sa pamumuno, subalit hindi ka itinaas ng ranggo ng sambahayan ng Diyos at hindi ka inihalal ng mga kapatid, paano mo dapat harapin ang bagay na ito? May landas ng pagsasagawa rito na maaari mong sundan. Dapat lubusan mong kilalanin ang iyong sarili. Tingnan mo kung ang talagang isyu ay na may problema ka sa iyong pagkatao, o na ang pagbubunyag ng ilang aspekto ng iyong tiwaling disposisyon ay nakakasuklam sa mga tao; o kung hindi mo ba taglay ang katotohanang realidad at hindi ka kapani-paniwala sa iba, o kung hindi pasok sa pamantayan ang tungkuling ginagampanan mo. Dapat mong pagnilay-nilayan ang lahat ng bagay na ito at tingnan kung saan ka mismo nagkukulang. … Kung tunay kang may pasanin at may pagpapahalaga sa responsabilidad, at nais pumasan ng pananagutan, kung gayon ay magmadali ka at sanayin ang iyong sarili. Tumutok sa pagsasagawa ng katotohanan at kumilos nang may mga prinsipyo. Sa sandaling may karanasan ka na sa buhay at kaya mo nang magsulat ng mga artikulo ng patotoo, tunay ngang umunlad ka na. At kung kaya mong magpatotoo para sa Diyos, tiyak na maaari mong makamit ang gawain ng Banal na Espiritu. Kung gumagawa ang Banal na Espiritu sa iyo, ibig sabihin ay pinapaboran ka ng Diyos, at kapag ginagabayan ka ng Banal na Espiritu, nalalapit na ang pagdating ng oportunidad mo. Maaaring may pasanin ka ngayon, pero hindi sapat ang iyong tayog at masyadong mababaw ang karanasan mo sa buhay, kaya kahit maging lider ka pa, malamang na matutumba ka. Dapat mong hangarin ang pagpasok sa buhay, lutasin muna ang magagarbo mong pagnanais, bukal sa loob na maging tagasunod, at tunay na magpasakop sa Diyos, nang walang salita ng pagrereklamo sa kung anuman ang pinamamatnugutan o isinasaayos Niya. Kapag taglay mo ang ganitong tayog, darating ang oportunidad mo. Isang mabuting bagay na nais mong humawak ng mabigat na pananagutan, at na mayroon ka ng pasaning ito. Ipinapakita nito na mayroon kang maagap na puso na naghahangad na makausad at na gusto mong isaalang-alang ang mga layunin ng Diyos at sundin ang kalooban ng Diyos. Hindi ito isang ambisyon, kundi isang tunay na pasanin; responsabilidad ito ng mga naghahanap ng katotohanan at ang pakay ng kanilang paghahangad. Wala kang mga makasariling motibo at hindi ka naghahangad para sa sarili mong kapakanan, kundi para magpatotoo sa Diyos at mapalugod Siya—ito ang pinakapinagpapala ng Diyos, at gagawa Siya ng mga angkop na pagsasaayos para sa iyo. … Ang layunin ng Diyos ay ang magkamit pa ng mas maraming tao na maaaring magpatotoo para sa Kanya; ito ay para gawing perpekto ang lahat ng nagmamahal sa Kanya, at para bumuo ng grupo ng mga taong kaisa Niya sa puso at isip sa lalong madaling panahon. Samakatwid, sa sambahayan ng Diyos, may magagandang hinaharap ang lahat ng naghahangad sa katotohanan, at ang hinaharap ng mga taos-pusong nagmamahal sa Diyos ay walang limitasyon. Dapat maunawaan ng lahat ang layunin ng Diyos. Isang positibong bagay talaga ang magkaroon ng pasaning ito, at ito ay isang bagay na dapat taglayin ng mga may konsensiya at katwiran, pero hindi lahat ay magagawang humawak ng mabigat na pananagutan. Saan ito nagkakaiba? Anuman ang iyong mga kalakasan o kakayahan, at gaano man kataas ang iyong IQ, ang pinakamahalaga ay ang iyong paghahangad at ang landas na tinatahak mo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (6)). Mula sa mga salita ng Diyos, naunawaan ko na ang iglesia ay may mga prinsipyo para sa pagtataas ng ranggo at paglilinang ng mga superbisor para sa iba’t ibang aytem ng gawain. Hindi ito tungkol sa pagtataas ng ranggo o paglilinang ng isang tao dahil lamang nagpapakita ito ng kaunting sigasig o mayroon itong ilang kaloob. Ang isang tao ay dapat man lang may pusong nasa tama, nakararamdam ng pasanin sa tungkulin niya, at kayang protektahan ang gawain ng iglesia. Dapat din ay mayroon siyang partikular na kakayahan at kaya niyang lumutas ng mga aktuwal na problema. Ang ganitong mga tao, kapag naglilingkod bilang mga superbisor, ay kapaki-pakinabang sa gawain at pasok sa mga pamantayan para sa pagtataas ng ranggo at paglilinang. Halimbawa, nagawa nina Chen Bin at Lin Hui na maging mga superbisor hindi lamang dahil naging epektibo sila sa mga tungkulin nila, kundi dahil din nakadarama sila ng pasanin sa mga tungkulin nila, at nagawa nilang lumutas ng ilang aktuwal na problema at kumilos ayon sa mga prinsipyo. Kung hindi sapat ang kakayahan ng isang tao, at hindi niya pinoprotektahan ang gawain ng iglesia at sa halip ay naghahangad lamang siya ng personal na pakinabang, ang ganoong tao, kung pipiliin bilang isang superbisor, ay aantalain lamang ang gawain ng iglesia at makakapinsala sa mga kapatid. Tulad noong ginagawa ko ang tungkulin ko, lagi akong naghahangad ng reputasyon at katayuan, at nang hindi ko makamit ang pagnanais ko para sa katayuan, naging negatibo ako at mahina, at ginawa ko ang mga tungkulin ko nang pabasta-basta, nang walang anumang pagsasaalang-alang sa mga interes ng iglesia. Pinili ako ng mga kapatid bilang lider ng pangkat, ngunit hindi lamang ako nabigong tulungan sila sa buhay pagpasok nila, pinangunahan ko pa sila sa paglabag sa mga prinsipyo sa mga tungkulin nila. Sa uri ng pagkatao ko, kung tunay ngang mapipili ako bilang isang superbisor, hahantong lamang ako sa landas ng isang anticristo at ititiwalag ako ng Diyos. Ang hindi mapili bilang superbisor ay ang proteksyon ng Diyos para sa akin. Talaga ngang hindi ko kilala ang sarili ko at wala akong kamalayan sa sarili ko. Matapos maunawaan ang mga bagay na ito, napuno ang puso ko ng pagkaramdam ng paglaya.

Makalipas ang ilang buwan, isinaayos ng iglesia na muli akong gumawa ng mga video, at hiniling nila sa akin na turuan ko ang ilang sister kung paano gumawa ng mga video. Sinabi ng lider na ang mga sister na ito ay may mahuhusay na kakayahan at maaaring tutukan sa paglilinang, kaya hiniling sa akin na bigyan sila ng higit pang patnubay sa paggawa ng video. Nang marinig ko ito, medyo nalungkot ako. Pakiramdam ko ay inuuna sila para sa paglilinang, samantalang kahit gaano ako kahusay, gumaganap lamang ako ng isang sumusuportang tungkulin. Nang mag-isip ako nang ganito, bigla kong napagtanto na mali ang kalagayan ko. Kaya, naghanap ako ng mga salita ng Diyos tungkol sa isyung ito. Binasa ko ang mga salitang ito ng Diyos: “Anumang tungkulin ang iyong natanggap, anuman ang tungkuling itinalaga sa iyo, maging ito man ay isang tungkulin na may kaakibat na malaking responsabilidad o isang mas simpleng tungkulin, o kahit pa hindi ito masyadong prominente, kung kaya mong hanapin ang katotohanan at tratuhin ang tungkulin nang ayon sa mga katotohanang prinsipyo, magagawa mong maayos na tuparin ang iyong tungkulin. Bukod pa rito, sa proseso ng pagtupad ng iyong mga tungkulin, makararanas ka ng iba’t ibang antas ng paglago kapwa sa iyong buhay pagpasok at pagbabagong disposisyonal. Gayunpaman, kung hindi mo hahangarin ang katotohanan at tatratuhin mo lang ang iyong tungkulin bilang iyong sariling proyekto, iyong sariling gawain, o iyong sariling kagustuhan o personal na gawain, may problema ka” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Mula sa mga salita ng Diyos, naunawaan ko ang layunin ng Diyos. Kahit pa anong tungkulin ang ginagampanan ko, ang pinakamahalagang bagay ay ang pagtuunan ko ang buhay pagpasok ko sa tungkulin ko, at ang hangarin ko ang katotohanan para magtamo ako ng pagbabago ng disposisyon. Ito ang tamang landas para gawin ang tungkulin ng isang tao. Ang pagkakataong ito na gawin ang tungkulin ko ay bibihira, at hindi ko na puwedeng isipin pa ang reputasyon o katayuan ko. Kailangan kong isaalang-alang ang layunin ng Diyos, pasanin ang responsabilidad na ito, at umasa sa Diyos para maayos kong magawa ang tungkulin ko. Kalaunan, madalas na akong makipag-ugnayan at tapatang makipag-usap sa mga sister, at kusa ko nang sinisiyasat ang mga paghihirap na nararanasan nila sa mga tungkulin nila. Nagbigay din ako ng detalyadong patnubay batay sa mga kakulangan ng bawat isa. Ang tatlong sister ay mabilis na humusay sa mga teknikal na kasanayan nila, at hindi nagtagal ay nakaya na nilang gumawa ng mga video nang walang tulong. Nagpasalamat ako sa Diyos mula sa kaibuturan ng puso ko para sa patnubay Niya.

Makalipas ang anim na buwan, napili rin ako bilang isang superbisor, ngunit hindi ako naging palalo dahil sa posisyon. Sa kabaligtaran ay nakaramdam ako ng isang matinding pagpapahalaga sa responsabilidad. Ang katunayang nakamit ko ang kaalamang ito at nakaranas ako ng pagbabagong ito ay resulta ng mga salita ng Diyos. Salamat sa Diyos!


59. Ang Pagkakasundo Ba ay Nangangahulugan ng Maayos na Pagtutulungan?

Ni Cecily, Hapon

Sa simula ng 2022, ako ay responsable sa gawain ng ilang iglesia. Isang araw, nag-uusap tungkol sa gawain ang ilan sa amin nang mabanggit ni Brother Michael na may isang iglesia na naghalal kay Sister Clara bilang lider. Nang marinig ko ang pangalang iyon, kumabog ang aking dibdib, at naisip ko, “Noong maging lider siya dati, hindi niya nagawang makipagtulungan nang maayos sa mga kapatid, at palagi siyang nakikipagpaligsahan para sa kasikatan at pakinabang, at ibinubukod pa ang may ibang pananaw, na nagdulot ng pinsala sa mga kapatid, at kalaunan, siya ay inalis sa tungkulin dahil sa kanyang pagtahak sa landas ng isang anticristo. Maaari kayang napagtanto na niya ang kanyang mga nakaraang pagsalangsang? Kung hindi pa siya nagsisisi, hindi magiging angkop na muli siyang ihalal bilang isang lider.” Ngunit naisip ko rin, “Si Michael ang pangunahing responsable sa iglesiang ito. Kung ipapahayag ko ang aking mga alalahanin, iisipin kaya niyang pinapahirapan ko siya? Magpapahirap iyon sa aming pagtutulungan sa hinaharap. Hindi bale na, hindi ko naman talaga ganoon kakilala si Clara, at hindi ba’t mas alam naman ni Michael kaysa sa akin kung tunay bang nakikilala ni Clara ang kanyang sarili? Mas mabuti pang huwag ko na lang itong banggitin.” Dahil sa takot na sumalungat sa iba, pinili kong manahimik. Sinabi rin ng ilang kapatid sa aming grupo, “Bagamat hindi ganoon kataas ang tingin ng iba kay Clara, maaari natin siyang sanayin sandali at tingnan natin kung ano ang mangyayari, at kung hindi siya angkop, maaari natin siyang tanggalin sa tungkulin.” Nakita kong iniisip ng lahat na angkop si Clara, at ako lang ang may ibang opinyon, kaya ayokong magsalita, iniisip ko, “Hindi ko alam ang kasalukuyang kalagayan ni Clara. Kung tunay na siyang nagsisi, iisipin kaya ng lahat na mabilis akong humusga at hindi maganda ang aking pagkatao? Hindi bale na, mas mabuti pang huwag na lang akong magsalita.”

Isang gabi, tinanong ako ng isang sister, “Napagtanto na ba ni Clara ang kanyang mga pagsalangsang? Natutugunan ba niya ang mga kondisyon upang maging isang lider? Hindi ko alam kung anong mga prinsipyo ang ginagamit ninyo sa paghusga sa kanya.” Ang sunud-sunod na mga tanong ay ikinagulat ko, ngunit alam kong tiyak na may layunin ang Diyos dito. Nagpatuloy ang sister, “Noong siya ay maging isang lider noon, hinangad ni Clara ang kasikatan at pakinabang, na labis na nakagambala at nakagulo sa gawain ng iglesia, at sa mga pagtitipon, ang kanyang pakikipagbahaginan ay hindi nagpakita ng anumang pagninilay sa sarili. Nag-aalala ako na ngayong nahalal siyang muli bilang lider, maaaring bumalik siya sa dati niyang gawi, na makakasama sa gawain ng iglesia. Hindi ba natin dapat pag-aralan nang mas maigi ang kanyang pag-uugali?” Nang marinig ko ang mga alalahanin ng sister, nakaramdam ako ng pagkabalisa. Ang totoo, ganoon din ang aking alalahanin, ngunit natatakot akong isipin ni Michael na sinusubukan ko siyang pahirapan, at dahil sang-ayon naman ang ibang mga kapatid, ayokong sumalungat kaninuman, kaya sumunod na lang ako sa desisyon ng lahat. Naging pabaya at iresponsable ako sa isang mahalagang usapin gaya ng pagpili ng lider! Labis akong nakonsensiya nang maisip ko ito. Nang gabing iyon, hindi ako mapakali at hindi ako makatulog. Kinaumagahan, kinausap ko ang ilan sa mga kapatid sa aming pangkat tungkol sa isyung ito. Matapos marinig ito, mas siniyasat ni Michael ang sitwasyon sa pamamagitan ng pagtatanong sa isang may alam. Sa huli, sumang-ayon ang lahat na hindi pa napagtatanto ni Clara ang kanyang mga pagsalangsang, at dahil hindi niya tinanggap ang katotohanan, hindi siya karapat-dapat na maging lider, kaya siya ay tinanggal sa tungkulin. Pagkatapos noon, mas lalo akong nakaramdam ng pagkakautang at pagkakasala, iniisip ko, “Sa usaping ito tungkol sa pagiging lider ni Clara, malinaw na iba ang opinyon ko pero hindi ko ito sinabi at sumunod na lang ako sa lahat. Talagang naging iresponsable ako!” Binasa ko ang ilang salita ng Diyos: “Ang ilang tao ay mapagpalugod ng mga tao, hindi nila isinusumbong o inilalantad ang iba kapag nakikita nilang gumagawa ng masasamang bagay ang mga ito. Sila ay madaling pakisamahan at madaling maimpluwensiyahan. Sumusunod sila sa mga huwad na lider at mga anticristo na nanggugulo sa gawain ng iglesia, hindi nila pinapasama ang loob ng sinuman, at palagi silang nakikipagkompromiso, walang pinapanigan. Kung titingnan, tila mayroon silang pagkatao—hindi sila kumikilos nang may kalabisan, at mayroon silang kaunting konsiyensiya at katwiran—pero kadalasan, tahimik lang sila at hindi nagpapahayag ng kanilang mga ideya. Ano ang masasabi mo sa gayong mga tao? Hindi ba’t tuso sila at mapanlinlang? Ganito talaga ang mga mapanlinlang na tao. Kapag may nangyayari, maaaring hindi sila nagsasalita o nagpapahayag ng anumang pananaw nang basta-basta, kundi laging nananahimik. Hindi ito nangangahulugan na sila ay makatwiran; bagkus, nagpapakita ito na magaling siyang magpanggap, na may itinatago siya, na malalim ang kanyang katusuhan” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). “Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa landas ng pagtitimpi, hindi pagkapit sa mga prinsipyo, pagsisikap na huwag makasakit ng sinuman, pagsipsip kahit saan ka magpunta, pagiging matatas at wais sa lahat ng iyong nakakasalamuha, at panghihikayat sa lahat na magsabi nang maganda tungkol sa iyo. Hindi ito ang pamantayan. Ano kung gayon ang pamantayan? Ito ay ang magawang magpasakop sa Diyos at sa katotohanan. Ito ay ang pagharap sa tungkulin at sa iba’t ibang uri ng tao, pangyayari, at mga bagay nang may mga prinsipyo at pagpapahalaga sa responsabilidad. Ito ay malinaw na nakikita ng lahat; ang lahat ay maliwanag tungkol dito sa kanilang puso. Bukod doon, sinisiyasat ng Diyos ang mga puso ng mga tao at inaalam ang kanilang sitwasyon, bawat isa sa kanila; kahit sino pa sila, walang makakaloko sa Diyos. Palaging ipinagyayabang ng ilang tao na nagtataglay sila ng mabuting pagkatao, na hindi sila kailanman nagsasabi nang masama tungkol sa iba, hindi kailanman pinipinsala ang mga interes ng sinuman, at sinasabi nilang hindi sila kailanman naghangad ng mga pag-aari ng ibang tao. Kapag mayroong pagtatalo sa mga interes, pinipili pa nga nilang dumanas ng kawalan kaysa samantalahin ang iba, at iniisip ng lahat ng iba na mabubuti silang tao. Gayumpaman, kapag ginagampanan ang kanilang mga tungkulin sa sambahayan ng Diyos, tuso at madaya sila, palaging nagbabalak para sa kanilang sarili. Hindi nila kailanman iniisip ang kapakanan ng sambahayan ng Diyos, hindi nila kailanman tinatrato na madalian ang mga bagay na tinatrato ng Diyos na madalian o nag-iisip gaya ng pag-iisip ng Diyos, at hindi nila kailanman kayang isantabi ang sarili nilang mga kapakanan upang magampanan ang kanilang mga tungkulin. Hindi nila kailanman tinalikdan ang sarili nilang mga interes. Kahit na nakikita nilang gumagawa ng kasamaan ang masasamang tao, hindi nila inilalantad ang mga ito; wala silang mga prinsipyo o kung anuman. Anong uri ng pagkatao ito? Hindi ito mabuting pagkatao” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Labis akong napahiya nang suriin ko ang sarili ko ayon sa mga salita ng Diyos. Sinasabi ng Diyos na ang pamantayan ng mabuting pagkatao ay ang pagkakaroon ng tapat na puso sa Diyos at sa iba, pagiging responsable sa paggawa ng mga bagay, at pagkakaroon ng tapang na pigilan ang pagkasira ng gawain ng iglesia sa pamamagitan ng pagtindig at pagsasalita kapag nakikita ng isang tao na napipinsala ang gawain. Ito ang tunay na pagkatao at tapat na pag-uugali. Kung may nakikitang problema ang isang tao ngunit siya ay hindi nagpapahayag ng opinyon, nananatiling tahimik, at hindi sumasalungat kaninuman, maaaring tila makatwiran siya, ngunit ang totoo, siya ay mapagpakana, tuso, at mapanlinlang. Nang pagnilayan ko ang sarili ko tungkol sa usapin ni Clara, malinaw na may mga alalahanin ako sa aking puso, nag-aalala na baka hindi niya pa napagninilayan o napagtatanto ang kanyang mga nakaraang pagsalangsang, at ngayong nahalal siyang muli, malamang na bumalik siya sa dati niyang mga gawi, na makasasama sa gawain ng iglesia at sa buhay pagpasok ng mga kapatid, ngunit natakot akong salungatin ang mga tao at hindi maunawaan ng aking mga katrabaho. Nag-alala rin ako na kung mali ang aking opinyon, sasabihin ng lahat na masyado akong mapanghusga at hindi maganda ang pagkatao ko, kaya hindi ako nagsalita ng kahit na ano. Upang mapanatili ang aking mabuting imahe sa paningin ng iba, at upang mapanatili ang maayos na relasyon sa aking mga katrabaho, pinili kong manahimik at maging mapagpalugod ng mga tao, kahit pa magdusa ang gawain ng iglesia. Tunay ngang mapanlinlang at kasuklam-suklam ang aking pagkatao! Napakagaling kong magtago sa likod ng isang magandang imahe, kaya’t hindi alam ng mga kapatid sa paligid ko ang tunay kong iniisip, iniisip pa nilang madali akong pakisamahan, hindi nakikipagtalo sa iba, at mayroon akong mabuting pagkatao. Ngunit sinisiyasat ng Diyos ang lahat ng nasa aking puso. Hindi ko itinataguyod ang gawain ng iglesia at sa halip ay lagi kong pinipili na panatilihin ang relasyon ko sa iba. Sa anong paraan ko ba isinasagawa ang katotohanan o tinutupad ang aking tungkulin? Kasuklam-suklam ako sa paningin ng Diyos!

Kalaunan, nabasa ko ang isa pang sipi ng mga salita ng Diyos: “Kung wala kang normal na kaugnayan sa Diyos, anuman ang gawin mo upang mapanatili ang iyong mga kaugnayan sa ibang tao, gaano ka man magsumikap o gaanong lakas man ang iyong ibuhos, ang lahat ng ito ay magiging sa isang pilosopiya lamang ng tao sa mga makamundong pakikitungo. Pangangalagaan mo ang iyong katayuan sa mga tao at makakamit ang kanilang papuri sa pamamagitan ng mga pananaw ng tao at mga pilosopiya ng tao, sa halip na magtatag ng mga normal na interpersonal na kaugnayan ayon sa salita ng Diyos. Kung hindi ka magtutuon ng pansin sa iyong mga kaugnayan sa mga tao, at sa halip ay magpapanatili ng isang normal na kaugnayan sa Diyos, kung handa kang ibigay sa Diyos ang puso mo at matutuhang magpasakop sa Kanya, natural lamang na magiging normal ang iyong mga interpersonal na kaugnayan. Sa gayon, hindi itatatag sa laman ang mga kaugnayang ito, kundi sa pundasyon ng pagmamahal ng Diyos. Halos wala kang magiging pakikipag-ugnayan sa laman sa ibang mga tao, ngunit sa espirituwal na antas ay magkakaroon ng pagsasamahan at pagmamahalan, kapanatagan, at paglalaan sa pagitan ninyo. Lahat ng ito ay ginagawa sa pundasyon ng pagnanais na mapalugod ang Diyos—ang mga kaugnayang ito ay hindi pinananatili sa pamamagitan ng mga pilosopiya ng tao sa mga makamundong pakikitungo, likas na nabubuo ang mga ito kapag nagdadala ang isang tao ng pasanin para sa Diyos. Hindi kinakailangan ng mga ito na gumawa ka ng anumang pagsisikap na gawa ng tao, kailangan mo lamang magsagawa ayon sa mga prinsipyo ng mga salita ng Diyos” (Ang Salita, Vol. I. Ang Pagpapakita at Gawain ng Diyos. Napakahalagang Magtatag ng Isang Normal na Kaugnayan sa Diyos). Mula sa mga salita ng Diyos, naunawaan ko na upang magkaroon ng normal na relasyon sa mga tao, kailangang unang maitaguyod ng isang tao ang normal na relasyon sa Diyos. Kailangang ibigay ng isang tao ang kanyang puso sa Diyos, hindi ang panatilihin ang kanyang mga makalamang relasyon sa iba batay sa mga pilosopiya ni Satanas para sa mga makamundong pakikitungo, o isaalang-alang ang kanyang katayuan o imahe sa puso ng iba; dapat niyang gawin ang kanyang tungkulin nang may matapat na puso, at kumilos ayon sa mga katotohanang prinsipyo sa lahat ng bagay. Sa ganitong paraan, ang relasyon ng isang tao sa mga kapatid ay natural na magiging normal. Ang mga relasyong pinananatili sa pamamagitan ng pag-asa sa mga pilosopiya para sa mga makamundong pakikitungo ay hindi normal na mga relasyon, at ang mga ito ay kinasusuklaman ng Diyos. Ang ganitong mga relasyon ay kadalasang hindi nagtatagal. Sa pagninilay sa usapin tungkol kay Clara, iresponsable kong sinunod ang karamihan, namuhay ayon sa mga satanikong pilosopiya na “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Sumambit ng mabubuting salita na umaayon sa mga damdamin at katwiran ng iba, dahil naiinis ang iba sa pagiging prangka.” Naniwala ako na sa pakikitungo sa iba sa ganitong paraan, maiiwasan ko ang hidwaan at mapapanatili ang mga relasyon. Akala ko, makapagdudulot ito ng maayos na pagtutulungan. Ngunit sa realidad, kabaligtaran ang nangyari. Sa pamumuhay ayon sa mga pilosopiyang ito para sa mga makamundong pakikitungo, lalo akong naging tuso at mapanlinlang. Kapag may nangyayari, ang inuuna ko ay ang protektahan ang aking reputasyon at katayuan, at mapanatili ang aking relasyon sa iba. Bagamat maaari nitong pansamantalang mapanatili ang pagkakasundo, wala namang sinseridad sa ganitong uri ng pakikipagtulungan, at hindi ito nagdudulot ng tunay na suporta at pagpigil sa isa’t isa. Isinaayos ng iglesia na magtulungan kami sa aming mga tungkulin, umaasang pangangasiwaan at babantayan namin ang isa’t isa sa mahahalagang bagay. Ngunit ako ay naging iresponsable, kumilos bilang mapagpalugod ng mga tao, nakikita ang mga problema ngunit hindi ito binabanggit, kaya’t nagdulot ng pinsala sa gawain ng iglesia. Napaka-iresponsable ko!

Kalaunan, nagpatuloy akong maghanap ng kasagutan, tinanong ko ang aking sarili, “Ano nga ba talaga ang tunay na maayos na pakikipagtulungan?” Isang sister ang nagpadala sa akin ng ilang sipi mula sa mga salita ng Diyos: “Kung nais mong tuparin nang maayos ang iyong mga tungkulin at palugurin ang mga layunin ng Diyos, kailangan mo munang matutong matiwasay na gumawa kasama ang iba. Kapag nakikipagtulungan ka sa iyong mga kapatid, dapat mong isipin ang mga sumusunod: ‘Ano ba ang pagkakasundo? May pagkakasundo ba sa kanila ang pananalita ko? May pagkakasundo ba sa kanila ang mga iniisip ko? May pagkakasundo ba sa kanila ang paraan ko ng paggawa ng mga bagay-bagay?’ Isaalang-alang kung paano makipagtulungan nang may pagkakasundo. Paminsan-minsan, nangangahulugan ang pagkakasundo ng pagtitimpi at pagpaparaya, ngunit nangangahulugan din ito ng paninindigan at pagtataguyod ng mga prinsipyo. Hindi nangangahulugan ang pagkakasundo na ilagay sa kompromiso ang mga prinsipyo upang maging maayos ang mga bagay-bagay, o sikaping maging ‘mapagpalugod ng mga tao,’ o manatiling mahinahon—at lalo nang hindi ito nangangahulugang manuyo ka sa isang tao. Ang mga ito ay mga prinsipyo. Kapag naunawaan mo na ang mga prinsipyong ito, kikilos at magsasalita ka alinsunod sa mga layunin ng Diyos, at maisasabuhay mo rin ang realidad ng katotohanan, nang hindi mo namamalayan, at sa ganitong paraan ay madaling makamit ang pagkakaisa” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Maayos na Pakikipagtulungan). “Sasabihin ng ilan: ‘Sinasabi mong wala akong kakayahang makipagtulungan sa kahit na kanino—aba, mayroon akong kapareha! Mahusay siyang nakikipagtulungan sa akin: pumupunta siya kung saan ako pumupunta, ginagawa ang ginagawa ko; pumupunta siya kahit saan ko siya pinapapunta, ginagawa kung ano ang ipinagagawa ko sa kanya, paano ko man ito ipinagagawa sa kanya.’ Iyan ba ang ibig sabihin ng pakikipagtulungan? Hindi. Tinatawag iyang pagiging isang alalay. Ginagawa ng isang alalay ang ipinag-uutos mo—pakikipagtulungan ba iyon? Malinaw, siya ay alipores, walang mga ideya o pananaw, lalong walang mga sarili niyang opinyon. At higit pa riyan, ang pag-iisip niya ay sa isang mapagpalugod ng mga tao. Hindi siya maingat sa anumang ginagawa niya, kundi pabasta-bastang gumagawa ng mga bagay-bagay, at hindi niya itinataguyod ang mga interes ng sambahayan ng Diyos. Anong layunin ang maidudulot ng pakikipagtulungang tulad nito? Kung kanino man siya nakapareha, ginagawa lang niya ang ipinag-uutos nito, alipores kailanman. Pinapakinggan niya anuman ang sinasabi ng iba at ginagawa ang anumang ipinagagawa sa kanya ng iba. Hindi iyon pakikipagtulungan. Ano ang pakikipagtulungan? Kailangang magawa ninyong makipagtalakayan ng mga bagay-bagay sa isa’t isa, at maipahayag ang inyong mga pananaw at opinyon; dapat punan at isuperbisa ninyo ang isa’t isa, at maghanap sa isa’t isa, magtanong sa isa’t isa, at udyukan ang isa’t isa. Iyon ang pakikipagtulungan nang maayos. Sabihin, halimbawa, na inasikaso mo ang isang bagay ayon sa sarili mong kalooban, at may nagsabi, ‘Mali ang ginawa mo, ganap na labag sa mga prinsipyo. Bakit mo ito inasikaso kung paano mo gusto, nang hindi hinahanap ang katotohanan?’ Dito, sasabihin mo, ‘Tama iyan—natutuwa akong inalerto mo ako! Kung hindi, puwedeng magdulot ito ng kapahamakan!’ Iyan ang pag-uudyok sa isa’t isa. Ano, kung gayon, ang pagsusuperbisa sa isa’t isa? Ang bawat isa ay may tiwaling disposisyon, at puwedeng maging pabasta-basta sa paggawa ng kanyang tungkulin, pinangangalagaan lamang ang sarili niyang katayuan at karangalan, hindi ang mga kapakanan ng sambahayan ng Diyos. Ang gayong mga kalagayan ay naroroon sa bawat tao. Kung nalaman mong may problema ang isang tao, dapat magkaroon ka ng pagkukusang makipagbahaginan sa kanya, paalalahanan siya na gawin ang kanyang tungkulin ayon sa mga prinsipyo, habang hinahayaan itong tumayo bilang isang babala sa iyong sarili. Iyon ay pagsusuperbisa sa isa’t isa. Ano ang tungkulin ng pagsusuperbisa sa isa’t isa? Nilalayon nitong pangalagaan ang mga interes ng sambahayan ng Diyos, at iiwas din ang mga tao sa maling landas. Ang pagkikipagtulungan ay may ibang gampanin, bukod sa pag-uudyok sa isa’t isa at pagsusuperbisa sa isa’t isa: pagtatanong sa isa’t isa” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Inilantad ng mga salita ng Diyos ang aking tunay na kalagayan. Madalas, kapag nakikipagtulungan ako sa mga kapatid, para akong isang papet, hindi ipinapahayag ang aking sariling pananaw, at hindi ginagampanan ang anumang tungkuling tagapangasiwa. Ang tunay na pagtutulungan ay may kasamang pagbibigay ng paalala at pangangasiwa sa isa’t isa. Dahil lahat tayo ay may maraming tiwaling disposisyon, may posibilidad tayong sundin ang ating sariling kagustuhan at kumilos nang padalus-dalos sa ating tungkulin. Kung makapagbibigay tayo ng patnubay, tulong, o pagpupungos sa isa’t isa habang nakikipagtulungan, maiiwasan nating mapinsala ang gawain at tumahak sa maling landas. Bukod dito, dahil hindi natin lubos na nauunawaan ang katotohanan at lahat tayo ay may mga kakulangan at kahinaan, maraming isyu ang hindi maisasaalang-alang nang komprehensibo; kung minsan, ang mga paalala mula sa mga kapareha o katrabaho ay maitatama sa tamang panahon ang mga paglihis at mababawasan ang mga pagkakamali sa gawain. Napakahalaga talaga ng pangangasiwa at pagpapaalala sa isa’t isa! Ngunit lagi kong inakala na ang maayos na pagtutulungan ay nangangahulugan na may mapayapang pagkakasundo at naniwala akong ang pagsasabi ng pagkukulang ng iba o pagbibigay ng mungkahi ay mapasasama ang loob ng mga tao. Tunay ngang baluktot ang aking perspektiba sa mga bagay-bagay! Sa katunayan, ang tunay na maayos na pagtutulungan ay hindi tungkol sa pagkakasundo ng lahat at walang sinumang sinasalungat, o tungkol sa pagwawalang-bahala sa mga bagay at pagiging mapagpalugod ng mga tao. Ito ay tungkol sa paninindigan sa mga prinsipyo, pagiging matatag, at pagkakaroon ng pagpapahalaga sa katarungan. Kapag nakikita natin ang mga kapareha nating kapatid na lumalabag sa mga prinsipyo, dapat natin silang paalalahanan, tulungan, o pungusan. Hindi ito upang pahirapan ang iba o ipahayag ang personal na hinanakit, kundi upang gampanan ang ating mga tungkulin ayon sa mga prinsipyo at ito ay isang paggawa ng katarungan upang maitaguyod ang gawain ng iglesia. Dahil sa aking mga nakalilinlang na pananaw, nakakita ako ng mga problema ngunit hindi ko binanggit ang mga iyon, nagbulag-bulagan ako. Paano ito naging maayos na pakikipagtulungan sa aking mga kapatid? Ito ay pamumuhay lang ayon sa mga pilosopiya para sa mga makamundong pakikitungo at pagiging iresponsable sa aking mga tungkulin. Ang ganitong uri ng pakikipagtulungan ay nabigong gumanap ng anumang tungkulin ng pangangasiwa. Nang maisip ko ito, nagsimula akong makaramdam ng pagkamuhi sa sarili.

Kalaunan, nagbasa ako ng isa pang sipi ng mga salita ng Diyos at nagkaroon ako ng kaunting pagkaunawa sa mga hinihingi ng Diyos. Sabi ng Makapangyarihang Diyos: “Kapag tama ang landas mo ng pagsasagawa, at kumikilos ka sa tamang direksiyon, magiging maganda at maliwanag ang kinabukasan mo. Sa paraang ito, mamumuhay ka nang panatag ang puso mo, matutustusan ang espiritu mo, at makakaramdam ka ng kasiyahan at katuparan. Kung hindi ka makalaya sa mga pagpigil ng laman, kung palagi kang napipigilan ng mga damdamin, mga pansariling interes, at mga satanikong pilosopiya, nagsasalita at kumikilos sa malihim na paraan, at palagi kang nagtatago sa mga anino, kung gayon namumuhay ka sa ilalim ng kapangyarihan ni Satanas. Gayumpaman, kung nauunawaan mo ang katotohanan, nakakalaya ka sa mga pagpigil ng laman, at nagsasagawa ka sa katotohanan, unti-unti kang magtataglay ng wangis ng tao. Magiging prangka at diretso ka sa mga salita at gawa mo, at magagawa mong ihayag ang iyong mga opinyon, ideya, at ang mga kamaliang nagawa mo, tinutulutan ang lahat ng tao na makita nang malinaw ang mga ito. Sa huli, makikilala ka ng mga tao bilang isang bukas na tao. Ano ang isang bukas na tao? Ito ay isang taong nagsasalita nang may lubos na katapatan, pinaniniwalaan ng lahat ng tao na ang mga salita niya ay tototo. Kahit na di-sinasadyang nagsisinungaling o nagsasabi sila ng maling bagay, kaya silang patawarin ng mga tao, dahil alam nilang hindi ito sinasadya. Kung napagtatanto nila na nagsinungaling sila o nakapagsabi ng mali, humihingi sila ng tawad at itinatama nila ang kanilang sarili. Ito ay isang bukas na tao. Ang ganitong tao ay nagugustuhan at pinagkakatiwalaan ng lahat. Kailangan mong umabot sa antas na ito para makamit ang tiwala ng Diyos at tiwala ng iba. Hindi ito simpleng gampanin—ito ang pinakamataas na antas ng dignidad na maaaring taglayin ng isang tao. Ang ganitong tao ay may respeto sa sarili” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Nais ng Diyos na tayo ay maging prangka at diretsahan sa ating mga salita at gawa, na hayagan nating ibahagi sa iba ang ating mga iniisip at ideya, at na talakayin natin ang mga bagay nang magkakasama, at na maging matatapat na tao tayo. Ang ganitong mga tao ay minamahal ng Diyos at namumuhay nang may dangal. Sa sumunod naming talakayan ng mga bagay-bagay, sinadya kong ipahayag ang aking mga iniisip at pananaw upang lantarang makipagbahaginan sa mga kapatid na nakikipagtulungan sa akin. Hindi ko na itinago o ikinubli ang mga bagay-bagay o sinubukang maging mapagpalugod ng mga tao. Kahit hindi pa ganap ang aking mga iniisip, inilalahad ko pa rin ang mga ito. Kapag mali ang aking mga pananaw, isinasantabi ko ang aking pride at tinatanggap ang mga opinyon ng iba. Ang pagsasagawa nang ganito ay nagdala ng kapayapaan at katiyakan sa aking puso.

Isang araw, pinag-uusapan namin kung dapat bang muling tanggapin sa iglesia ang isang sister na nagngangalang Anne. Si Anne ay may mapagmataas na disposisyon at palagiang tumatangging tanggapin ang katotohanan. Maraming beses na siyang binahaginan ng mga lider, ngunit hindi niya kailanman pinagnilayan o sinikap na kilalanin ang kanyang sarili. Sa halip, pinalala pa niya ang sitwasyon sa pamamagitan ng paghusga sa mga lider sa harap ng mga kapatid, na nagdulot ng pagkagambala at panggugulo sa buhay iglesia. Sa kalaunan, siya ay inihiwalay upang magnilay sa kanyang sarili. Pagkatapos noon, ipinagpatuloy pa rin niyang gawin ang kanyang mga tungkulin, at kamakailan, naging epektibo siya sa pangangaral ng ebanghelyo. Maraming katrabaho ang sumang-ayon na muling tanggapin si Anne sa iglesia, ngunit ako ay nag-atubili, iniisip ko, “Bagamat nagkaroon ng kaunting tagumpay si Anne sa pangangaral ng ebanghelyo, may malisyoso siyang disposisyon at siya ay taong hindi tumatanggap ng katotohanan. Hindi pa niya tunay na kinikilala ang kanyang dating masasamang gawa, at wala pang malinaw na palatandaan ng kanyang pagsisisi. Ang pagtanggap sa kanyang muli sa iglesia dahil lamang sa panandaliang tagumpay niya sa pangangaral ng ebanghelyo ay tila hindi angkop.” Ngunit naisip ko, “Ilang katrabaho na ang sumang-ayon, at kung ako lang ang hindi sumasang-ayon, ano ang iisipin ng lahat? Iisipin ba nila na palagi akong may ibang opinyon at masyado akong mahirap pakisamahan? Dahil sumasang-ayon ang lahat, baka mas mabuting manahimik na lang ako.” Ngunit bigla kong naalala ang nangyari kay Clara, kung saan iresponsable akong sumunod na lang sa karamihan at hindi nagkaroon ng tapang na panindigan ang mga katotohanang prinsipyo, na nagresulta sa pagkaantala ng gawain ng iglesia. Nakaramdam ako ng kaunting takot, kaya agad akong nanalangin sa Diyos, at sinabi, “Diyos ko, sumang-ayon na ang lahat na tanggaping muli si Anne sa iglesia, ngunit hindi pa rin ako panatag tungkol dito. Ayaw kong magdesisyon nang padalos-dalos nang walang linaw sa pagkakataong ito. Nais kong kumilos ayon sa mga katotohanang prinsipyo. Pakiusap, bigyang-liwanag at gabayan Mo ako.” Pagkatapos manalangin, hinanap ko ang mga prinsipyo para sa pagtanggap ng mga tao pabalik sa iglesia, at sinabi sa mga prinsipyo: Ang mga taong palagiang mayabang, palalo, at naghahasik ng kaguluhan ay hindi na maliligtas. Ang masasamang tao ay mananatiling masama at hindi tunay na makapagsisisi. Ang mga babalik sa iglesia ay hinding-hindi dapat makagambala sa iglesia at dapat nilang makasundo ang karamihan. Iyon lamang ganitong mga tao ang angkop na muling matanggap sa iglesia. Ang mga taong nakapipinsala at hindi nakakatulong sa iglesia ay hindi dapat muling tanggapin. Nang ikumpara ko ito sa ugali ni Anne, naisip ko kung paanong masyadong mayabang ang kanyang disposisyon, at kung paanong palagian niyang tinatanggihan ang katotohanan, at kahit ilang beses siyang binahaginan ng mga kapatid, hindi siya nagnilay o nagsisi. Kahit nagkaroon siya ng panandaliang tagumpay sa pangangaral ng ebanghelyo, hindi siya isang taong tumatanggap sa katotohanan, at kung may anumang makakaapekto sa kanyang mga interes, malamang na bumalik siya sa dati niyang gawi at patuloy na manggulo sa gawain ng iglesia. Hindi angkop na tanggapin muli ang ganoong klaseng tao sa iglesia. Pagkatapos nito, inilahad ko ang aking opinyon at sumang-ayon ang ilang katrabaho, at sa huli, hindi natanggap si Anne pabalik sa iglesia. Nang makita ko ang kinalabasan na ito, nakaramdam ako ng kapayapaan at katiwasayan sa pagsasagawa ng aking tungkulin sa ganitong paraan.

Tinulungan ako ng karanasang ito na maunawaan kung gaano kahalaga ang magkaroon ng matapat na puso sa tungkulin ng isang tao. Ang pagkakaroon ng matapat na saloobin sa tungkulin ng isang tao at pagsasagawa ng katotohanan nang hindi natatakot na sumalungat sa iba ay nagpoprotekta sa gawain ng iglesia.


60. Natututong Magpasakop sa Gitna ng Karamdaman

Ni Tong Yu, Tsina

Magmula pa noong bata ako, mayroon na akong mahinang pangangatawan at palaging may sakit, kaya inasam ko ang isang malusog na katawan. Noong Marso 2012, pinalad ako na matanggap ang gawain ng Diyos sa mga huling araw. Makalipas ang ilang buwan, napansin ko na hindi ako madalas siponin o lagnatin gaya ng dati; bumuti rin ang aking migraine at cervical spondylosis. Napuno ng pasasalamat sa Diyos ang aking puso, at mas ginanahan akong talikuran ang mga bagay at gugulin ang aking sarili. Noong panahong iyon, isa akong lider ng iglesia, at upang maayos na magampanan ang gawain ng iglesia, binalewala ko ang paghadlang at pagsalungat ng aking pamilya, at walang pagod na gumawa mula bukang-liwayway hanggang dapit-hapon na ginagampanan ang aking tungkulin.

Isang araw noong Mayo 2020, napansin kong may kaunting pananakit sa aking leeg. Naninigas ito kapag inililingon ko sa magkabilang panig, at lumalagutok. Pagkatapos maupo pa nang kaunti, nagsimula akong mahilo, at nagsimulang kumirot ang kanang braso ko at namanhid, kaya mahirap hawakan ang mga bagay. Noong una, hindi ko ito masyadong pinansin, inaakalang pagkatapos kong magsimulang manampalataya sa Diyos, hindi lamang Niya tinanggal ang dati kong mga sakit, kundi inayos din Niya ang buong pangangatawan ko. Dahil inilalaan ko ang aking sarili nang full-time sa aking tungkulin ngayon, nanampalataya akong poprotektahan ako ng Diyos at hindi hahayaang lumala ang kondisyon ko. Inakala ko na sa pagtatama ko ng aking karaniwang postura sa pag-upo at wastong pag-eehersisyo, hindi ito magiging isang malaking problema. Gayumpaman, hindi ko inasahan na, makalipas ang dalawang buwan, bukod sa hindi bumuti ang aking cervical spondylosis, lumala pa ito. Madalas manakit ang aking ulo at nahihilo ako, nanuyot ang mga mata ko at hindi komportable, at masakit at manhid ang aking kanang balikat, nahirapan pa nga akong mag-chopstick. Nagsimula akong mag-alala na lulubha ang kalagayan ko. Kung ang isang bahagi ng katawan ko ay manghina at maging paralisado, paano ako makapagpapatuloy sa paggawa ng aking tungkulin? Hindi ba’t mangangahulugan iyon na maiwawala ko ang aking pagkakataong tanggapin ang pagliligtas ng Diyos? Pagkatapos, naalala ko ang isang sister na kasama ko sa gawain dati na kinailangang tumigil sa paggawa ng kanyang tungkulin at umuwi para magpagamot dahil lumala ang kanyang cervical spondylosis. Pero hindi pa nagtatagal nang umalis ako sa bahay para gawin ang aking tungkulin, pinagkanulo ako ng isang Hudas. Kung naging masyadong malubha ang aking kondisyon na hindi ko na magagawa ang aking tungkulin, anong gagawin ko gayong hindi ako makauwi at hindi nangahas na pumunta sa ospital para magpagamot? Habang lalo ko itong iniisip, lalong sumasama ang loob ko, at hindi ko maiwasang magsimulang magreklamo tungkol dito, iniisip na, “Sa nakalipas na ilang taon na nanampalataya ako sa Diyos, tinalikuran ko ang pamilya at propesyon sa paggawa ng aking tungkulin, at nagdusa ako ng marami-raming paghihirap. Bakit hindi ako bantayan at protektahan ng Diyos? Bakit Niya ako tinulutang magdusa muli sa karamdaman?” Naisip ko, “Bagama’t hindi ako makapunta sa ospital para magpagamot, hindi ako puwedeng maupo na lang at hayaang lumala ang kondisyon ko! Kailangan kong humanap ng paraan para gamutin ang sarili ko. Kung hindi, habang lumalala ang kondisyon ko, hindi lamang ako lalong magdurusa, kundi lalong hindi ko na rin magagawang gampanan pa ang tungkulin ko, at ano na lang ang mangyayari kung gayon?” Pagkatapos niyon, sinimulan kong mag-isip ng iba’t ibang paraan para gamutin ang karamdaman ko. Bukod sa sinubukan ko ang cupping,[a] gua sha,[b] at moxibustion,[c] kung saan-saan din ako naghanap ng mga remedyo para gamutin ang cervical spondylosis. Nang panahong iyon, ganap na nakatuon ang isip ko sa kung paano pagalingin ang karamdaman ko, at wala na akong nadamang anumang pasanin para sa tungkulin ko. Nabigo akong subaybayan ang iba’t ibang gampanin, at kapag abala ang gawain at humihinging mag-overtime hanggang gabing-gabi, sa panlabas ay ginawa ko ang aking tungkulin pero nanlalaban naman sa loob ko, natatakot na palalain ng sobrang kapaguran ang kondisyon ko.

Noong Mayo 2022, isang umaga, habang pababa ako ng hagdan para mag-almusal, bigla akong nakadama ng matinding bigat sa aking kanang binti at kanang balikat. Hinang-hina ang kanang binti ko na halos hindi ko ito maiangat, at kinailangan ko itong kaladkarin habang naglalakad ako. Sa isang iglap ay naging balisa ako, iniisip kung talagang nagiging paralisado ang kalahati ng katawan ko, takot na takot ako, iniisip na, “Kung mapaparalisa ako, talagang hindi ko magagawang gampanan ang tungkulin ko, kung gayon, ano ang mangyayari sa mga inaasam kong pagliligtas at pagpasok sa kaharian ng langit? Hindi ba’t mawawalan ng saysay ang mga taon ng aking pagsasakripisyo at pagsisikap kung gayon?” Habang mas iniisip ko ito, mas naghinagpis ako. Dahil nakikita ko ang ilang kapatid sa paligid ko na may maayos na kalusugan, inggit na inggit ako at selos na selos, iniisip na, “Sa mga nakalipas na taon na ito magmula nang manampalataya ako sa Diyos, tumalikod at gumugol ako nang gaya nila. Bakit sila binigyan ng Diyos ng isang malusog na pangangatawan at hindi ako?” Habang mas nag-iisip ako nang ganito, mas namroblema at nabalisa ako tungkol sa aking kondisyon.

Isang araw, nabasa ko ang mga salitang ito ng Diyos: “Kung ano ang magiging kalagayan ng kalusugan ng isang tao sa isang partikular na edad at kung siya ba ay magkakaroon ng malubhang sakit ay pawang isinasaayos ng Diyos. Ang mga walang pananampalataya ay hindi naniniwala sa Diyos at naghahanap sila ng tao na kayang alamin ang mga bagay na ito batay sa mga palad, petsa ng kapanganakan, at mukha, at pinaniniwalaan nila ang mga bagay na ito. Nananalig ka sa Diyos at madalas kang makinig sa mga sermon at makipagbahaginan tungkol sa katotohanan, kaya kung hindi ka naniniwala rito, ikaw ay walang iba kundi isang taong hindi nananampalataya. Kung tunay kang nananalig na ang lahat ay nasa mga kamay ng Diyos, dapat mong paniwalaan na ang mga bagay na ito—ang malulubhang sakit, malalalang sakit, mga simpleng sakit, at ang kalusugan—ay lahat nasasailalim sa kataas-taasang kapangyarihan at mga pagsasaayos ng Diyos. Ang paglitaw ng isang malubhang sakit at kung ano ba ang magiging kalagayan ng kalusugan ng isang tao sa isang partikular na edad ay hindi mga bagay na nangyayari nang nagkataon lang, at ang maunawaan ito ay ang magkaroon ng positibo at tumpak na pag-unawa. Ito ba ay naaayon sa katotohanan? (Oo.) Ito ay naaayon sa katotohanan, ito ang katotohanan, dapat mong tanggapin ito, at ang iyong saloobin at mga pananaw sa bagay na ito ay dapat na magbago. At ano ang nalulutas sa sandaling magbago ang mga bagay na ito? Hindi ba’t nalulutas na ang iyong mga damdamin ng pagkabagabag, pagkabalisa, at pag-aalala? Kahit papaano man lang, ang iyong mga negatibong emosyon ng pagkabagabag, pagkabalisa, at pag-aalala tungkol sa pagkakasakit ay nalulutas sa teorya. Dahil binago na ng iyong pagkaunawa ang iyong mga kaisipan at pananaw, nalulutas na nito ang iyong mga negatibong emosyon. … Ang ating pinag-uusapan ay ang pagkakasakit; ito ay isang bagay na mararanasan ng karamihan ng tao sa kanilang buhay. Kaya naman, kung anong uri ng sakit ang dadapo sa katawan ng mga tao sa kung anong oras o edad at kung ano ang magiging kalagayan ng kanilang kalusugan ay pawang mga bagay na isinasaayos ng Diyos at hindi maaaring ang mga tao ang magpasya ng mga bagay na ito; tulad ng kung kailan ipinanganak ang isang tao, hindi sila ang maaaring magpasya nito. Kaya hindi ba’t kahangalan na mabagabag, mabalisa, at mag-alala sa mga bagay na hindi naman ikaw ang makapagpapasya? (Oo.) Dapat ay lutasin ng mga tao ang mga bagay na kaya nilang lutasin, at para naman sa mga bagay na hindi nila kayang gawin, dapat nilang hintayin ang Diyos; dapat magpasakop nang tahimik ang mga tao at humingi sa Diyos ng proteksyon—ito ang kaisipang dapat taglayin ng mga tao. Kapag talagang dumating na ang sakit at malapit na ang kamatayan, ang mga tao ay dapat magpasakop at hindi magreklamo o magrebelde laban sa Diyos o magsabi ng mga bagay na lumalapastangan sa Diyos o ng mga bagay na umaatake sa Kanya. Sa halip, ang mga tao ay dapat na tumindig bilang mga nilikha at danasin at pahalagahan ang lahat ng nagmumula sa Diyos—hindi nila dapat subukan na pumili ng mga bagay para sa kanilang sarili. Ito ay dapat maging isang espesyal na karanasan na nagpapasagana sa iyong buhay, at hindi naman ito masamang bagay, hindi ba? Kaya naman, pagdating sa pagkakasakit, dapat munang lutasin ng mga tao ang kanilang mga maling kaisipan at pananaw ukol sa sanhi ng sakit, at pagkatapos ay hindi na sila mag-aalala tungkol dito; bukod dito, ang mga tao ay walang karapatan na kontrolin ang mga bagay na nalalaman o hindi nalalaman, at wala rin silang kakayahang kontrolin ang mga ito, sapagkat lahat ng bagay na ito ay nasa ilalim ng kataas-taasang kapangyarihan ng Diyos. Ang saloobin at prinsipyo ng pagsasagawa na dapat mayroon ang mga tao ay ang maghintay at magpasakop. Mula sa pagkaunawa hanggang sa pagsasagawa, ang lahat ay dapat gawin ayon sa mga katotohanang prinsipyo—ito ang paghahangad sa katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). Mula sa mga salita ng Diyos, natanto ko na kung lulubha man ang sakit ko o hindi o hahantong sa pagkaparalisa ay pawang nasa mga kamay ng Diyos, at na dapat akong magpasakop sa kataas-taasang kapangyarihan at mga pagsasaayos ng Diyos; ito ang matalinong pagpili. Gayumpaman, hindi ko pa naunawaan ang pagkamakapangyarihan-sa-lahat at kataas-taasang kapangyarihan ng Diyos. Naglaan ako ng maraming lakas at pag-aalala sa paggagamot sa aking karamdaman, nababahala at nababalisa sa lahat ng oras, at nagkikimkim pa nga ng mga maling pagkaunawa at pagrereklamo sa Diyos. Talagang naging hangal ako! Dapat akong magkaroon ng isang mapagpasakop na saloobin na matutuhan ang mga aral mula sa aking karamdaman, at magkaroon ng tunay na pagtitiwala sa Diyos. Bukod dito, kapag masama ang pakiramdam ko, dapat akong sumailalim sa normal na gamutan at pangangalagang pangkalusugan, at gawin ang tungkulin ko sa pinakamaaabot ng kakayahan ko. Ang pagsasagawa nang ganito ay hindi lilihis sa mga hinihingi ng Diyos at ang saloobing dapat ay tinataglay ko. Nang matanto ko ito, medyo naibsan ang pagkabalisa ko, at gusto kong magpasakop sa pamamatnugot at mga pagsasaayos ng Diyos.

Mula noon, hinayaan kong mangyari nang natural ang mga bagay-bagay, at makatwirang isinaayos ang aking oras para sa pagpapagamot at pangangalaga sa sarili. Minsan, kakalma ako at magninilay-nilay, “Bakit ako nagrereklamo kapag lumalala ang sakit ko? Ano ba mismo ang tiwaling disposisyon na nagdidikta nito?” Pagkatapos ay nabasa ko ang mga salitang ito ng Diyos: “Kapag ang mga tao ay nagsimulang maniwala sa Diyos, sino sa kanila ang walang sariling mga layunin, motibasyon, at ambisyon? Kahit na may isang bahagi sa kanila na naniniwala sa pag-iral ng Diyos, at nakakita sa pag-iral ng Diyos, ang kanilang paniniwala sa Diyos ay naglalaman pa rin ng ganoong mga motibasyon, at ang kanilang pangunahing layunin sa paniniwala sa Diyos ay ang pagtanggap ng Kanyang mga pagpapala at ng mga bagay na gusto nila. Sa mga karanasan ng tao sa kanilang buhay, madalas nilang naiisip sa kanilang sarili: ‘Isinuko ko ang aking pamilya at karera para sa Diyos, at ano ang ibinigay Niya sa akin? Dapat kong makita ang kabuuan nito, at siguraduhin ito—may natanggap ba ako na anumang pagpapala kamakailan? Marami ang ibinigay ko sa pagkakataong ito, ako ay tumakbo nang tumakbo, at labis na nagdusa—may ibinalik bang anumang pangako ang Diyos? Naalala ba Niya ang aking mabubuting gawa? Ano ang magiging katapusan ko? Maaari ko bang matanggap ang mga pagpapala ng Diyos? …’ Ang bawat tao ay madalas na gumagawa ng ganitong mga pagkalkula sa loob ng kanilang puso, at humihingi sila sa Diyos ng mga bagay na nagtataglay ng kanilang mga motibasyon, ambisyon, at transaksiyonal na pag-iisip. Ibig sabihin, sa kanyang puso, ang tao ay patuloy na sinusubukan ang Diyos, patuloy na gumagawa ng mga plano tungkol sa Diyos, at patuloy na nangangatwiran sa Diyos para sa kanyang sariling indibidwal na kalalabasan, at sinusubukang makakuha ng pahayag mula sa Diyos, tinitingnan kung maaaring ibigay o hindi ng Diyos ang kanyang nais. Kasabay ng paghahangad sa Diyos, hindi itinuturing ng tao ang Diyos bilang Diyos. Palagi niyang sinusubukang makipagtawaran sa Diyos, walang hinto sa paghingi sa Kanya, at pinipilit pa Siya sa bawat hakbang, tinatangkang humingi nang higit pa matapos mapagbigyan nang kaunti. Kasabay ng pagsisikap na makipagtawaran sa Diyos, ang tao ay nakikipagtalo rin sa Kanya, at mayroon pang mga tao na, kapag may dumarating na mga pagsubok sa kanila o kaya ay nalagay sila mismo sa ilang sitwasyon, madalas na sila ay nagiging mahina, negatibo, at pabaya sa kanilang trabaho, at puno ng mga reklamo tungkol sa Diyos. Magmula nang ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang pagsisikap na makakuha ng mga pagpapala at pangako mula sa Diyos ay ang kanyang likas na karapatan at obligasyon, habang ang responsabilidad ng Diyos ay ang ingatan at pangalagaan ang tao at magbigay ng pangtustos sa kanya. Ganito ang pangunahing pagkaunawa sa ‘pananampalataya sa Diyos,’ ng lahat ng taong naniniwala sa Diyos, at ito ang kanilang pinakamalalim na pagkaunawa sa konsepto ng pananampalataya sa Diyos. Mula sa kalikasang diwa ng tao hanggang sa kanyang pansariling hangarin, wala sa mga ito ang may kinalaman sa takot sa Diyos. Hindi maaari na ang layunin ng tao sa paniniwala sa Diyos ay may kinalaman sa pagsamba sa Diyos. Ibig sabihin, hindi kailanman itinuring o naintindihan ng tao na ang pananampalataya sa Diyos ay nangangailangan ng pagkakaroon ng takot sa Diyos, at pagsamba sa Diyos. Sa harap ng ganitong mga kalagayan, ang diwa ng tao ay halatang-halata. At ano ang diwa na ito? Ito ay ang puso ng tao na may masamang hangarin, nagkikimkim ng pagtataksil at panlilinlang, walang pagmamahal sa pagiging patas at pagiging matuwid, o sa mga bagay na positibo, at ito ay kamuhi-muhi at sakim. Ang puso ng tao ay masyado nang sarado sa Diyos; hindi pa talaga niya ito ibinigay sa Diyos. Hindi pa kailanman nakita ng Diyos ang tunay na puso ng tao, at hindi rin Siya kailanman sinamba ng tao” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Pagkatapos kong mabasa kung ano ang inilantad ng mga salita ng Diyos, napagtanto ko na magmula nang manampalataya ako sa Diyos, ang pananaw ko sa kung ano ang hahangarin, pati na rin ang direksyon ng aking paghahangad, ay mali na sa simula pa man. Hindi pa nagtatagal pagkatapos kong magsimulang manampalataya sa Diyos, nakita kong bumuti ang kalusugan ko, kaya nagsimula kong tratuhin ang Diyos bilang aking tagapagpagaling. Inasam kong makamit ang pagpapala at proteksyon ng Diyos sa pamamagitan ng pagtalikod sa mga bagay, paggugol sa aking sarili, at pagbabayad ng halaga; nang sa ganoon, hindi ko na kakailanganin pang magdusa ng paghihirap dahil sa aking sakit. Nang bumalik ang sakit ko at nagpatuloy ang lagay nito nang hindi na makontrol o maibsan, nagreklamo ako, ginagamit ang dating panlabas na mga pagsisikap at pagpupunyagi ko bilang puhunan upang mangatwiran sa Diyos. Inakala ko pa ngang ang paglunas sa sakit ko ang pinakamahalagang bagay, at hinarap ko ang tungkulin ko nang walang pagpapahalaga sa pasanin. Noong nakita kong hindi namumunga ang gawain, hindi ako nabalisa o nataranta, dahil nakatuon lamang ako sa paraan kung paano gamutin at alagaan ang katawan ko. Dahil nakikita kong malusog na malusog ang aking mga kapatid sa paligid ko samantalang ako, na bata pa, ay namumuhay sa pagdurusa dahil sa sakit, sa loob-loob ay nagreklamo ako sa Diyos sa pagpapala Niya sa kanila pero hindi naman nagbabantay o nagpoprotekta sa akin. Ang kalagayan ko ay ang eksaktong inilantad ng mga salita ng Diyos: “Kapag ipinagkakaloob Ko ang Aking matinding galit sa mga tao at binabawi Ko ang lahat ng kaligayahan at kapayapaan na dati nilang taglay, napupuno sila ng pagdududa. Kapag ipinagkakaloob Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at namuhi Ako sa kanila; nililisan nila Ako upang sa halip ay hanapin ang paraan ng panggagaway at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Malalim na tumagos sa puso ko ang mga salita ng Diyos. Sa loob ng maraming taon, ipinahayag ko na gusto kong gugulin ang sarili ko para sa Diyos, pero hindi ako kailanman sumamba at nagpasakop sa Diyos bilang Diyos. Gusto ko lamang ng mga pagpapala mula sa Diyos, umaasang pagagalingin Niya ako at palalayain ako mula sa pagdurusa sa sakit. Malinaw na sinusubukan kong gamitin ang Diyos at makipagtawaran sa Kanya, pero sa labas ay ipinangangalandakan kong ginugugol ko ang aking sarili para sa Diyos. Hindi ba’t lantaran itong panlilinlang at paglaban sa Diyos? Tunay na kasuklam-suklam ako!

Kasunod nito, binasa ko ang isang sipi ng mga salita ng Diyos at nakita ang isang daan ng pagsasagawa. Sabi ng Makapangyarihang Diyos: “Kapag ang isang tao ay labis na nag-aalala tungkol sa kanyang pisikal na katawan at pinananatili itong busog, malusog, at malakas, ano ang halaga nito sa kanya? Ano ang kabuluhan ng pamumuhay nang ganito? Ano ang halaga ng buhay ng isang tao? Ito ba ay para lamang sa pagpapakasasa sa laman tulad ng pagkain, pag-inom, at pagpapakaaliw? … Kapag ang isang tao ay pumarito sa mundong ito, hindi ito para sa kasiyahan ng laman, ni sa pagkain, pag-inom, at paglilibang. Hindi dapat mamuhay ang isang tao para sa mga bagay na iyon; hindi iyon ang halaga ng buhay ng tao, at hindi rin ang tamang landas. Ang halaga ng buhay ng tao at ang tamang landas na susundin ay kinabibilangan ng pagsasakatuparan ng isang mahalagang bagay at pagtatapos ng isa o maraming trabahong may halaga. Hindi ito tinatawag na propesyon; ito ay tinatawag na tamang landas, at tinatawag din itong wastong gampanin. Sabihin mo sa Akin, sulit ba para sa isang tao na magbayad ng halaga para matapos ang ilang gawain na may halaga, mamuhay nang makabuluhan at may halaga, at hangarin at tamuhin ang katotohanan? Kung talagang ninanais mong hangarin ang pagkanunawa sa katotohanan, na tahakin ang tamang landas sa buhay, na gampanan nang maayos ang iyong tungkulin, at mamuhay ng isang mahalaga at makabuluhang buhay, kung gayon, hindi ka mag-aatubiling ibigay ang lahat ng lakas mo, magbayad ng lahat ng halaga, at ibigay ang lahat ng iyong oras at kabuuan ng mga araw mo. Kung nakakaranas ka ng kaunting sakit sa panahong ito, hindi na ito mahalaga, hindi ka nito masisira. Hindi ba’t mas nakahihigit ito sa habambuhay na kaginhawahan, kalayaan, at kawalang-ginagawa, tinutustusan ang pisikal na katawan hanggang sa puntong busog at malusog na ito, at sa huli ay nagkakamit ng mahabang buhay? (Oo.) Alin sa dalawang mapagpipiliang ito ang isang buhay na may halaga? Alin ang makapagbibigay ng kaginhawahan at ng walang pagsisisihan sa mga tao kapag naharap sila sa kamatayan sa pinakahuli? (Ang makapamuhay nang makabuluhan.) Ang makapamuhay nang makabuluhan. Ibig sabihin nito, sa puso mo, may makakamit ka at mabibigyang-ginhawa ka. Paano naman iyong mga busog, at nagpapanatili ng kulay-rosas na kutis hanggang kamatayan? Hindi sila naghahangad ng makabuluhang buhay, kaya, ano ang nararamdaman nila kapag namatay sila? (Na parang namuhay sila nang walang kabuluhan.) Ang apat na salitang ito ay tumatagos—namumuhay nang walang kabuluhan. Ano ang ibig sabihin ng ‘namumuhay nang walang kabuluhan’? (Ang sayangin ang buhay ng isang tao.) Namumuhay nang walang kabuluhan, sinasayang ang buhay ng isang tao—ano ang batayan ng dalawang pariralang ito? (Sa dulo ng kanilang buhay, napagtatanto nila na wala silang nakamit.) Ano ang dapat makamit ng isang tao kung gayon? (Dapat niyang makamit ang katotohanan o maisakatuparan ang mga mahalaga at makabuluhang bagay sa buhay na ito. Dapat niyang gawin nang maayos ang mga bagay na dapat gawin ng isang nilikha. Kung mabibigo siyang gawin ang lahat ng iyon at mamumuhay lamang para sa kanyang pisikal na katawan, mararamdaman niya na hindi naging makabuluhan ang buhay niya at nasayang lang ito.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (6)). Mula sa mga salita ng Diyos, naunawaan ko na ang tamang pananaw kung ano ang hahangarin sa pananampalataya sa Diyos ay ang hanapin na maunawaan ang katotohanan at makamit ang pagpapasakop sa Diyos. Kahit anong kapaligiran pa ang isinasaayos ng Diyos, kahit na sa harap ng malubhang sakit at pagdurusa, dapat akong magpasakop sa pamamatnugot at pagsasaayos ng Diyos at tuparin ang tungkulin ko bilang isang nilikha. Ang ganitong uri ng paghahangad ay mahalaga at makabuluhan at aalalahanin ng Diyos. Gayumpaman, palagi kong hinanap ang maka-lamang kapayapaan, ang isang buhay na walang sakit o sakuna, at mamuhay nang malusog. Nang lumubha ang sakit ko, nagsimula akong mangatwiran sa Diyos at magreklamo, tumutuon lamang sa paggagamot at pangangalaga sa sarili, at ayaw ko pa ngang gawin ang tungkulin ko. Walang kabuluhan ang gayong paghahangad. Natanto ko na kahit na mapabuti ko ang aking kalusugan at mamuhay ng isang mapayapa, malusog na buhay, kung hindi ko naman natupad ang tungkulin at responsabilidad ko bilang isang nilikha, at kung nabigo akong tapusin ang misyon ko, magiging isang naaksayang buhay ito, at magiging walang saysay ang pag-iral ko sa mundong ito. Nang matanto ko ito, sumigla ako. Kung magiging malala man ang sakit ko o kung magiging paralisado man ako, ang pinakamahalagang bagay ay ang tuparin ko ang aking tungkulin. Mula noon, inilaan ko ang aking puso sa aking tungkulin at sinubaybayan ang iba’t ibang gampanin.

Isang araw, habang nagta-type ako sa computer, biglang hindi maigalaw ang kanang balikat ko, at nakaramdam ako ng matinding pananakit nang inangat ko ang aking kanang braso. Naging napakahirap mag-type. Nagsimula na naman akong mag-alala, iniisip na, “Kung hindi maigalaw ang balikat ko, paano ko magagawa ang tungkulin ko?” Inisip ko, “Magpapahinga ako, at baka bubuti na ito bukas.” Gayumpaman, kinabukasan, hindi lamang hindi bumuti ang balikat ko, lalo pa itong sumakit. Nagsimula ring sumakit ang ulo at leeg ko; napakasakit maupo at kahit ang mahiga. Nawala ko ang lahat ng pokus ko sa paggawa sa aking tungkulin. Kalaunan, nabasa ko ang mga salitang ito ng Diyos: “Ikaw man ay may karamdaman o dinaranas na sakit, hangga’t may natitira kang hininga, hangga’t ikaw ay nabubuhay pa, hangga’t ikaw ay nakapagsasalita at nakapaglalakad pa, may enerhiya ka pa para gampanan ang tungkulin mo, at dapat ay mabuti ang asal mo sa paggampan mo ng iyong tungkulin nang praktikal. Hindi mo dapat talikuran ang tungkulin ng isang nilikha o ang responsabilidad na ibinigay sa iyo ng Lumikha. Hangga’t hindi ka pa patay, dapat mong tapusin ang iyong tungkulin at tuparin ito nang maayos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Pagkatapos kong basahin ang mga salita ng Diyos, nanalangin ako sa Kanya, na nagsasabing bumuti man o hindi ang kondisyon ko, ayaw ko nang matali o mapigilan pa nito. Gusto ko lamang hanapin ang layunin ng Diyos, magpasakop sa Kanya, at manatili sa tungkulin ko. Pagkatapos noon, tumigil ako sa pag-aalala kung kailan gagaling ang sakit ko at sa halip ay tumuon ako sa aking tungkulin, na ginagamit ang libreng oras ko para mag-ehersisyo nang kaunti. Nang pang-apat na umaga, bigla kong napansin na nabawasan ang pananakit sa kanang balikat ko, at hindi na naninigas ang leeg ko. Bagama’t hindi ako ganap na gumaling, unti-unti akong bumubuti.

Ang paulit-ulit na pagsumpong na ito ng karamdaman ay ganap na nagbunyag sa mga maling pananaw na pinanghawakan ko tungkol sa kung ano ang hahangarin sa pananalig ko. Noon lamang ako nagsimulang tunay na magkaroon ng kaunting pagkaunawa sa sarili ko. Sa pamamagitan ng mga salita ng Diyos, natutuhan ko rin kung paano wastong gamutin ang karamdaman at kung paano tuparin ang tungkulin ko sa gayong mga panahon. Pinasasalamatan ko ang Diyos sa Kanyang pagliligtas!

Mga Talababa:

a. Cupping: Isang therapy kung saan inilalagay ang baso o mga cup na plastik sa balat para sumipsip. Pinagaganda nito ang daloy ng dugo at iniibsan ang pananakit.

b. Gua Sha: Isang pamamaraan kung saan kinakayod sa buong balat ang isang makinis na kagamitan para tanggalin ang tensyon, pagandahin ang sirkulasyon, at bawasan ang pananakit ng kalamnan.

c. Moxibustion: Isang pamamaraan kung saan sinusunog ang tuyong mugwort (isang halaman) malapit sa partikular na bahagi ng katawan upang painitin at pabilisin ang paggaling niyon.


61. Alam Ko Na Ngayon Kung Paano Makipagtulungan Nang Maayos sa Iba

Ni Grayson, USA

Ilan taon ko nang ginagawa sa iglesia ang gawain ng pagdisenyo, at sa paggawa ko ng aking tungkulin, unti-unti akong naging bihasa sa ilang prinsipyo ng graphic design at nagkaroon ng kaunting karanasan. Nagkomento rin ang karamihan sa mga tao na ako ay may masigasig na saloobin sa aking tungkulin, na nagbigay sa akin ng kumpiyansa sa sarili. Noong Pebrero 2022, dahil sa mga pangangailangan ng gawain, isinaayos ng iglesia na magtulungan kami ni Sister Valerie sa gawain ng pagdisenyo. Makalipas ang ilang panahon, natuklasan kong medyo pabaya siya sa kanyang tungkulin at hindi masyadong naaarok ang mga prinsipyo, at minsan ay nakakagawa rin siya ng ilang kapuna-punang pagkakamali, na ibig sabihin ay kinailangang ulitin at rebisahin ang ilang disenyo. Nagsimula akong hamakin siya, iniisip na marami siyang isyu sa kanyang tungkulin, na hindi ko siya kasing-metikuloso, ni kasing-bihasa sa paggamit ng mga prinsipyo nang angkop. Bukod dito, karamihan sa mga mungkahi ko sa gawain ay tinanggap niyang lahat nang walang gaanong pagtutol, na lalo pang nagbigay sa akin ng kumpiyansa sa sarili. Kalaunan, tuwing may mga isyung kailangang talakayin, ayaw ko nang lumapit pa sa kanya para humingi ng payo. Bagaman minsan ay ibinabahagi niya ang kanyang mga iniisip, hindi talaga ako nakikinig, at palagi ko lang iginigiit na tama ang pananaw ko at na dapat niyang sundan ang pangunguna ko.

Naaalala ko isang beses, magkaiba kami ng opinyon ni Valerie tungkol sa konsepto ng isang disenyo. Inisip kong medyo simple ang konsepto niya at hindi talaga maaagaw ang pansin ng mga tao, at na dapat naming gamitin ang konsepto ko. Patuloy kong ipinaliwanag kung paanong makabago ang ideya ko at hindi lang basta gasgas na konsepto, at kung paanong hindi angkop ang perspektiba niya. Nang subukan niyang ipaliwanag ang dahilan niya, inisip ko, “Mas marami na akong nagawang disenyo kaysa sa iyo at mas nauunawaan ko ang mga prinsipyo, kaya mas magiging tumpak na gawin ang mga bagay sa paraan ko.” Kaya, sumabad lang ako sa kanya at nagsimulang igiit muli ang punto ko. Pero hindi pa rin siya sumang-ayon sa mungkahi ko, at sinabing gusto niyang komunsulta sa ibang kapatid. Medyo nawalan ako ng pasensiya, iniisip ko, “Ano pang itatanong? Hindi ito mahirap na isyu; hindi ba puwedeng sumunod ka na lang sa mungkahi ko?” Pero nagulat ako, pagkatapos komunsulta sa iba, karamihan sa kanila ay hinusgahan ang usapin ayon sa mga prinsipyo, at nadamang mas angkop ang konsepto at perspektiba ni Valerie. Bagaman hindi kasing-makabago ang mga iyon, mas naaayon ang mga iyon sa tema. Nang marinig ko ito, medyo nahiya ako, at hindi ako makapaniwalang talagang mas maganda ang konsepto niya kaysa sa akin. Minsan naman, hiniling ko kay Valerie na tumulong sa pagtitimpla ng kulay sa isang disenyo, at sinabi ko sa kanya kung paano ang mga pagtitimpla. Kalaunan, napansin kong hindi niya sinunod ang pamamaraang itinuro ko sa kanya. Sa halip, ginamit niya ang pamamaraan na sa tingin niya ay mas maganda. Galit na galit ako nang makita ko ito, at tinanong ko siya nang may mariing tono, “Bakit hindi mo sinunod ang pamamaraan ko? Palagi naming ginagamit ang pamamaraang ito sa pagtitimpla ng kulay, paano kung may problema sa mga timpla mo?” Mabilis siyang sumagot, “Hindi ako mahusay sa pamamaraang binanggit mo, kaya ginamit ko ang pamamaraang mas pamilyar ako.” Gusto kong magpatuloy na punahin siya, pero napagtanto kong nagsasalita ako nang may pagkamainitin ang ulo, kaya tumigil ako.

Isang araw, ibinahagi niya ang kamakailang kalagayan niya, at sinabing, “Pakiramdam ko palagi na mas mababa ako sa paggawa ko ng tungkulin kasama ka, at palaging akong natatakot na kung hindi ko gagawin ang mga bagay sa paraan mo, pupunahin mo ako. Gaya noong nakaraan nang ginawa ko ang pagtitimpla ng kulay sa paraan ko, para lang gawin nang mas mabilis at madali ang mga bagay, totoong takot na takot ako nang tanungin mo ako.” Lubos akong nabagabag nang marinig ko ito. Hindi ko kailanman inasahan na matatakot talaga siyang makipagtulungan sa akin. Kalaunan, napansin ko rin na madalas ay may mga isyung madali sana niyang naasikaso nang siya lang, pero lalapit pa rin siya sa akin para tanungin muna ako, at mangangahas lamang na pangasiwaan ang mga bagay pagkatapos akong sumang-ayon. Napagtanto kong may problema sa pagtutulungan namin, kaya nanalangin ako sa Diyos, hinihingi sa Kanya na bigyang-liwanag ako para makilala ang sarili ko. Kalaunan, nabasa ko ang isang sipi ng mga salita ng Diyos: “Paano ipapaliwanag at isasagawa ang terminong ‘pakikipagtulungan’? (Pagtalakay sa mga bagay-bagay kapag lumilitaw ang mga ito.) Oo, iyan ay isang paraan ng pagsasagawa nito. Ano pa? (Pagbalanse sa mga kahinaan ng isang tao sa pamamagitan ng mga kalakasan ng ibang tao, pangangasiwa sa isa’t isa.) Ganap na akma iyon; ang pagsasagawa nang ganoon ay pakikipagtulungan nang maayos. Mayroon pa ba? Ang paghingi ng opinyon ng iba kapag nangyayari ang mga bagay-bagay—hindi ba’t iyon ay pakikipagtulungan? (Oo.) Kung ibinabahagi ng isang tao ang kanyang opinyon, at ibinabahagi ng iba ang kanya, at sa huli, sumasang-ayon lang siya sa pagbabahagi ng unang tao, bakit nagpapabasta-basta? Hindi iyon pakikipagtulungan—hindi ito naaayon sa mga prinsipyo, at hindi ito nagbubunga ng mga resulta ng pakikipagtulungan. Kung salita ka nang salita, tulad ng isang machine gun, at hindi binibigyan ang ibang gustong magsalita ng pagkakataon, at hindi nakikinig sa iba kahit na pagkatapos mo nang sabihin ang lahat ng iyong mga ideya, talakayan ba iyon? Pagbabahaginan ba ito? Paggawa lang iyon ng mga bagay nang pabasta-basta—hindi ito pakikipagtulungan. Ano ang pakikipagtulungan, kung gayon? Ito ay kapag, matapos mong sabihin ang iyong mga ideya at desisyon, ay kaya mong hingin ang mga opinyon at pananaw ng iba, pagkatapos ay pagkukumparahin ang iyo at kanilang mga pahayag at pananaw, nang may ilang taong nagsasagawa ng pagkilatis sa mga ito nang sama-sama, at naghahanap ng mga prinsipyo, sa gayon ay nauuwi sa isang karaniwang pagkaunawa at pagtukoy sa tamang landas ng pagsasagawa. Iyon ang ibig sabihin ng pagtalakay at pakikipagbahaginan—iyon ang ibig sabihin ng ‘pakikipagtulungan’” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Pagkatapos basahin ang mga salita ng Diyos, naunawaan ko na ang tunay na pagtutulungan ay nangangahulugang nagagawang talakayin nang magkasama ang mga usapin, punan ang mga kalakasan at kahinaan ng isa’t isa, hanapin nang magkasama ang mga katotohanang prinsipyo, at gampanan ang aming mga tungkulin ayon sa mga hinihingi ng Diyos. Ito ang tunay na pagtutulungan. Sa pagninilay-nilay ko sa panahong magkasama kami hanggang sa panahon na iyon, bagaman magkasama naming ginawa ni Valerie ang aming mga tungkulin, hindi ako tunay na nakipagtulungan sa kanya. Inakala kong mas masigasig ako sa paggawa ko ng mga bagay-bagay at na may mas mahusay akong pagkaunawa kaysa sa kanya, kaya palagi ko siyang hinahamak, at puno ng pang-aalipusta sa kanya ang mga salita at kilos ko. Kapag tinatalakay namin ang mga isyu, bihira akong nagkukusa para hanapin ang payo niya, at kahit na gawin ko, iraraos ko lang iyon, dahil nakapagpasya na ako na ako ang tama, at lubusang tumatangging tanggapin man lang ang mga ideya niya. Nawala ko nang lahat ang pagpapahalaga sa katwiran at sumabad sa kanya, pinupuna siya nang may mariing tono, gusto ko lang na sundin niya ang pangunguna ko. Sa aking tungkulin, palagi akong nakasentro sa sarili ko at dominante; kailanman ay walang anumang pagtatalakayan o pagsusuportahan kasama si Valerie, at palagi lamang ginagawa sa paraan ko ang lahat ng bagay. Dahil dito, pagkatapos gumawa nang magkasama nang ilang panahon, sobra ko siyang napigilan kaya hindi siya nangahas na pangasiwaan ang mga problema nang siya lang, at palagi siyang natatakot na kung hindi niya ginawa ang mga bagay sa paraan ko, pagsasabihan ko siya. Nakita ko na wala talagang matiwasay na pagtutulungan sa pagitan namin, at ang lahat ng ginawa ko ay ang pigilan at pinsalain siya. Sobra akong nakonsensiya at naghanap upang makakita ng isang solusyon sa problema ko.

Isang araw sa aking mga debosyonal, nabasa ko ang dalawang sipi kung saan inilalantad ng Diyos ang mga anticristo at nagkamit ako ng kaunting pagkaunawa sa sarili kong kalagayan. Sabi ng Makapangyarihang Diyos: “Sa tingin, maaaring parang may mga katulong at katuwang ang ilang anticristo, pero ang katunayan ay kapag may nangyayari, gaano man katama ang iba, hindi kailanman nakikinig ang mga anticristo sa sasabihin ng mga ito. Ni hindi nila ito isinasaalang-alang, lalong hindi nila tinatalakay o pinagbabahaginan ang tungkol dito. Hindi nila ito pinag-uukulan ng anumang atensyon, na para bang wala roon ang iba. Kapag nakikinig ang mga anticristo sa sasabihin ng iba, wala sa loob lang nila iyong ginagawa o nagpapakitang-tao lang sila para masaksihan ng iba. Pero kapag sa wakas ay dumating ang oras para sa pangwakas na desisyon, ang mga anticristo pa rin ang nasusunod; balewala lang ang mga salita ng iba, talagang walang bisa ang mga iyon. Halimbawa, kapag may dalawang taong nananagot sa isang bagay, at ang isa sa kanila ay may diwa ng isang anticristo, ano ang naipapakita ng taong ito? Anuman ito, siya at siya lamang ang nagpapatakbo ng mga bagay-bagay, ang nagtatanong, ang nag-aayos ng mga bagay-bagay, at ang nakakaisip ng solusyon. At kadalasan, inililingid niya ang mga bagay-bagay sa kanyang kasama. Ano ang turing niya sa kanyang kasama? Hindi bilang kanyang katuwang, kundi palamuti lamang. Sa paningin ng anticristo, hindi lang talaga umiiral ang kapareha niya. Sa tuwing may problema, pinag-iisipan itong mabuti ng anticristo, at sa sandaling napagdesisyunan na niya kung ano ang gagawin, ipinapaalam niya sa lahat na ganito ito dapat gawin, at walang sinumang pinapayagang kuwestyunin ito. Ano ang diwa ng kanyang pakikipagtulungan sa iba? Ang pinakabatayan ay para mapasakanya ang huling salita, hindi kailanman tinatalakay ang mga problema sa sinumang iba pa, inaako ang lahat ng responsabilidad para sa gawain, at ginagawang palamuti lamang ang kanyang mga kapareha” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). “Ang unang pagpapamalas ng mga anticristo na nanghihimok sa iba na sa kanila lang magpasakop, hindi sa katotohanan o sa Diyos, ay na wala silang kakayahang makipagtulungan sa kahit na kanino. Puwedeng sabihin ng ilan na, ‘Ang kawalan ng kakayahang makipagtulungan sa kahit na kanino ay hindi katulad ng panghihimok sa iba na sa kanila lang magpasakop.’ Ang hindi magawang makipagtulungan sa sinuman ay nangangahulugang hindi nila binibigyang-pansin ang mga salita ng sinuman o hinihingi ang mga mungkahi ng sinuman—ni hindi rin nila hinahanap ang mga layunin ng Diyos o ang mga katotohanang prinsipyo. Kumikilos at umaasal lamang sila ayon sa kanilang sariling kalooban. Ano ang ipinahihiwatig nito? Sila ang naghahari sa kanilang gawain, hindi ang katotohanan, hindi ang Diyos. Kaya, ang prinsipyo ng kanilang gawain ay ang pabigyang-pansin sa iba ang sinasabi nila, at ituring ang mga ito na parang katotohanan, na parang sila ang Diyos” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Pagkatapos kong basahin ang mga salita ng Diyos, lubos akong nahiya. Ang prinsipyo kung paano gumagawa ang mga anticristo ay ang humawak mismo ng kapangyarihan, pinapasunod ang iba sa kanila, sa halip na magpasakop sa Diyos at sa mga katotohanang prinsipyo. Sa pagninilay-nilay ko sa aking pakikipagtulungan kay Valerie, napagtanto ko na nagpapakita ako ng kaparehong disposisyon. Sa labas, mukhang nagtutulungan kami ni Valerie sa aming mga tungkulin, pero sa totoo lang, sa puso ko, itinuring ko lamang siya bilang isang tagasunod. Pinasunod ko siya sa lahat ng desisyon ko at pinasang-ayon sa mga ideya ko, na para bang ginagawa niya ang kanyang tungkulin para sa akin. Noong nagbigay siya ng mga mungkahi, hindi ko hinanap para maunawaan kung naaayon sa mga katotohanang prinsipyo o may merito ba ang mga mungkahi niya; palagi ko lamang iginigiit na tama ang mga pananaw ko. Noong gusto niyang komunsulta sa iba para sa mga nauugnay na prinsipyo, nawalan ako ng pasensiya, iniisip na ganap itong hindi kinakailangan. Dapat dakilain ng isang mananampalataya ang Diyos, hanapin ang mga layunin Niya sa lahat ng bagay, at magpasakop sa Kanyang mga salita at katotohanang prinsipyo. Pero masyado akong mayabang at mapagmagaling. Hindi lamang ako nabigong hanapin ang mga katotohanang prinsipyo kapag nahaharap sa mga usapin, pero palagi ko ring gustong magpasakop sa akin ang iba at sundin ang pangunguna ko. Itinuring ko ang sarili kong mga ideya bilang mga katotohanang prinsipyo para sundan at sundin ng iba, at ito ang landas ng isang anticristo! Kapag nagtutulungan ang mga kapatid sa kanilang mga tungkulin, ito ay para tulungan at punan ang isa’t isa, pati na rin para pangasiwaan at ituwid ang isa’t isa, para mabawasan ang mga paglihis sa mga tungkulin hangga’t maaari, at nang sa gayon ay kumilos tayong lahat ayon sa mga katotohanang prinsipyo, na nakakamit ang pinakamagagandang resulta para sa gawain ng iglesia. Pero hindi ako nakipagtulungan sa iba. Hindi lamang ito humantong sa mahinang pagganap sa mga tungkulin, kundi nagdulot din sa akin na madaling labagin ang mga prinsipyo at gambalain at guluhin ang gawain. Naisip ko ang ilang anticristong pinatalsik sa iglesia dahil sa pagiging mayabang, palalo, at pabasta-bastang pagkilos, palaging hinihingi na magpasakop sa kanila ang iba sa halip na hanapin ang katotohanan at magpasakop sa Diyos. Dahil dito, ginambala at ginulo nila ang gawain ng iglesia, at nagdala ng sobrang pinsala at pagpipigil sa mga kapatid, at sa huli, pinatalsik at itiniwalag sila dahil sa kanilang lubos na pagtangging magsisi. Kung hindi pa rin ako nagsisi, ang huling kalalabasan ko ay magiging kagaya ng sa mga anticristo—pagtiwalag at kaparusahan. Tinakot ako ng mga kaisipang ito at ayaw kong magpatuloy sa maling landas na ito, kaya nanalangin ako kaagad sa Diyos, hinihingi sa Kanyang gabayan ako sa pag-unawa sa sarili ko. Gusto kong magsisi sa Diyos.

Sa sumunod na ilang araw, patuloy kong iniisip, “Bakit hindi ko kayang makipagtulungan nang matiwasay sa iba? Ano ang ugat ng problemang ito?” Isang araw, nabasa ko ang isang sipi ng mga salita ng Diyos, at nagkamit ako ng kaunting pagkaunawa sa aking mga isyu. Sabi ng Makapangyarihang Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahangad ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong kalikasan na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para itaas mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para dakilain mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Pagkatapos kong basahin ang mga salita ng Diyos, naunawaan ko na ang pangunahing ugat ng kawalan ko ng kakayahan na makipagtulungan nang matiwasay kay Valerie ay ang labis kong mapagmataas na kalikasan. Namumuhay ako sa lason ni Satanas na “Ako ang sarili kong panginoon sa buong langit at lupa” at palagi kong nakikita ang sarili ko bilang nakahihigit. Nang magbunga ng kaunting resulta ang tungkulin ko, nagsimula kong isipin na espesyal ako at hinamak ko siya sa lahat ng paraan, na para bang walang iba na kasing-husay ko. Sa paggawa ko ng aking tungkulin nang may ganitong uri ng disposisyon, talagang naging kumpiyansa ako, naniniwala pa ngang tama ang lahat ng opinyon ko, at madalas kong inaayon sa sarili ko ang tungkulin, kumikilos ayon sa gusto ko nang hindi man lang hinahanap ang mga layunin ng Diyos. Kapag tinatalakay ko ang mga isyu kay Valerie, palagi kong gusto na gawin niya ang mga bagay sa paraan ko, at kapag hindi niya ginawa, gusto kong magalit, pagsabihan, at hamakin siya, pinipilit siyang sumunod, na nagresulta na malimitahan ko siya at matakot na makipagtulungan sa akin. Habang mas iniisip ko ito, mukhang mas nakakatakot ito, at sa wakas ay napagtanto ko na ang mayabang kong disposisyon ay nagdulot ng pagkawala ng pagkatao at katwiran ko, at ang aking may-takot-sa-Diyos na puso, na ginawa akong malupit. Hindi ko alam, naapektuhan na rin nito ang gawain ng iglesia, at kung hindi ko nilutas ang mayabang na disposisyon na ito, talagang manganganib ako. Nang panahong ito, napagtanto ko na ang kayabangan ko ay galing sa pag-iisip ko palagi na mas magaling ako kaysa sa iba. Pero, talaga bang ganoon ako kagaling? Sabi ng Diyos: “Upang matupad nang sapat ang iyong tungkulin, hindi mahalaga kung ilang taon ka nang naniniwala sa Diyos, kung gaano karaming tungkulin na ang nagampanan mo, o kung gaano man karaming ambag na ang naibigay mo sa sambahayan ng Diyos, lalo nang hindi mahalaga kung gaano na ang karanasan mo sa iyong tungkulin. Ang landas na tinatahak ng isang tao ang pangunahing bagay na tinitingnan ng Diyos. Sa madaling salita, tinitingnan Niya ang saloobin ng isang tao tungo sa katotohanan at sa mga prinsipyo, direksyon, pinagmulan at ang simula ng mga pagkilos ng isang tao. Nakatuon sa mga bagay na ito ang Diyos; ang mga ito ang tumutukoy sa landas na iyong tinatahak. … Saanmang mundo ang iyong kaloob o kadalubhasaan, o saan ka man puwedeng mayroong anumang bokasyonal na karunungan, ang paggamit sa mga bagay na ito sa pagganap ng iyong tungkulin ay ang pinakanararapat—ito ang tanging paraan para magampanan mo nang maayos ang iyong tungkulin. Ang isang estratehiya ay umasa sa konsensiya at katwiran para gampanan ang iyong tungkulin, ang isa pa ay na dapat mong hanapin ang katotohanan para lutasin ang iyong tiwaling disposisyon. Nagkakamit ang isang tao ng buhay pagpasok sa pamamagitan ng pagganap ng kanyang tungkulin sa ganitong paraan, at nakakaya niyang gampanan ang kanyang tungkulin sa paraang pasok sa pamantayan” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Mula sa mga salita ng Diyos, napagtanto ko, na ang pagiging pasok sa pamantayan ng pagganap sa tungkulin ng isang tao ay hindi nakasalalay sa kung gaano na niya katagal ginagampanan ang kanyang tungkulin o kung gaano na karami ang karanasan niya, at na ang pinakamahalagang bagay ay nasa tamang landas ang taong iyon, hinahanap ang katotohanan para lutasin ang kanyang tiwaling disposisyon, at kumikilos nang naaayon sa mga prinsipyo. Palagi kong hinahamak si Valerie at hindi ko kayang makipagtulungan sa kanya nang matiwasay, unang-una ay dahil sa tingin ko ay mas nauunawaan ko ang gawain kaysa sa kanya, mas may karanasan ako, at mas metikuloso ako sa aking tungkulin. Talagang nagawang pagbutihin ng mga ito ang pagiging epektibo ng tungkulin ko sa isang antas, pero hindi katotohanan ang mga ito. Bukod dito, sa iba’t ibang konteksto, ang teknikal na kaalaman at karanasan ko ay maaaring hindi palaging magagamit. Halimbawa, noong gumagawa ako kasama si Valerie, minsan ay hinuhusgahan ko kung paano pangasiwaan ang mga bagay batay sa sarili kong karanasan, pero dahil mayabang ako, mapagmagaling, at hindi hinahanap ang mga katotohanang prinsipyo, hindi naging angkop ang ginagawa ko. Bagaman may mga kakulangan siya, sa pamamagitan ng paghahanap sa mga prinsipyo, nagawa pa rin niyang matukoy ang mga problema. Kaya napagtanto kong hindi ako mas mahusay kaysa sa iba, at na tunay na hindi makatwiran ang dati kong kayabangan at pagiging mapagmagaling! Naunawaan ko na ngayon na sa pakikipagtulungan lamang at pagpupuno sa isa’t isa, paghahanap sa katotohanan nang magkakasama, at pagkilos ayon sa mga prinsipyo saka natin magagawa nang maayos ang ating mga tungkulin.

Kalaunan, kapag nakikipagtulungan muli ako kay Valerie sa isang disenyo, sadya ko munang tinatanong ang mga opinyon niya, at kapag ipinahayag niya ang kanyang mga pananaw, nagagawa kong makinig mabuti. Makalipas ang ilang panahon, natuklasan kong may mga lakas si Valerie na nararapat pagkunan ng aral, at nagagawa niyang tanggapin ang mungkahi ng iba at tumutok sa paghahanap sa katotohanan, na mga katangiang hindi ko taglay. Sa puntong ito, napagtanto ko na talagang napakaganda ng mayroong gayong tao na makakatulong na kayang punan ang mga kakulangan ko sa aking tungkulin. Kasabay nito, natutuhan kong pangasiwaan nang maayos ang mga kakulangan ni Valerie, at sinusubukan kong makipagbahaginan at tulungan siyang maunawaan ang mga prinsipyong hindi niya naarok. Sinasabi ko rin sa kanya ang anumang pamamaraang nalaman ko na makapagpapahusay sa pagkaepektibo ng gawain. Unti-unting umayos ang pagtutulungan namin, at umayos din ang pangkalahatang pagkaepektibo ng aming mga tungkulin. Kalaunan, nabasa ko ang isa pang sipi ng mga salita ng Diyos: “Ano ang epektong makakamtan ng maayos na pagtutulungang ito? Malaki ang epekto. Magkakamit ka ng mga bagay na hindi mo pa nakakamit dati, na iyon ay ang liwanag ng katotohanan at mga realidad ng buhay; matutuklasan mo ang mabubuting katangian ng iba at matututo ka mula sa kanilang mga kalakasan. Mayroon pang iba: Ang tingin mo sa ibang mga tao ay walang alam, mahina ang utak, hangal, mas mababa sa iyo, subalit kapag nakinig ka sa kanilang mga opinyon, o nagtapat sa iyo ang ibang mga tao, matutuklasan mo nang hindi sinasadya na walang sinumang kasing-ordinaryo na tulad ng iniisip mo, na lahat ay maaaring magbigay ng ibang mga kaisipan at ideya, at na ang lahat ay may mga sarili nilang merito. Kung matututo kang makipagtulungan nang maayos, higit pa sa pagtulong lamang sa iyo na matuto mula sa mga kalakasan ng iba, maaaring ilantad nito ang iyong kayabangan at pagmamagaling, at pigilan kang isipin na matalino ka. Kapag hindi mo na itinuturing na mas matalino ka at mas magaling kaysa sa lahat ng iba pa, titigil ka na sa pamumuhay sa kalagayang ito ng sobrang pagpapahalaga sa sarili. At poprotektahan ka niyan, hindi ba? Gayon ang aral na dapat mong matutunan at ang benepisyong dapat mong makamit sa pakikipagtulungan sa iba” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Habang mas binabasa ko ang mga salita ng Diyos, mas napagtatanto ko kung gaano kapraktikal ang mga iyon. Ang matutuhang makipagtulungan sa iba sa ating mga tungkulin ay hindi lamang nagbibigay-daan sa gawain na magkamit ng mas magagandang resulta at tumutulong na mapunan ang mga pagkukulang ko mismo, kundi hinahayaan din ako nitong makilala nang mas tumpak ang sarili kong mga abilidad, na pumipigil sa akin na kumilos sa sarili kong mga ideya at sa pagdudulot ng mga kawalan sa gawain ng iglesia. Kapaki-pakinabang ito kapwa sa gawain ng iglesia at sa aking sarili.

Kalaunan, may isang pagkakataon na nagpadala ako kay Brother Camdem ng natapos na disenyo para suriin niya. Nagulat ako, sinabi niya na mukhang medyo madilim ang pangkalahatang disenyo, kaya sinabi ko sa kanya ang mga pagsasaalang-alang ko. Pero hindi niya tinanggap ang pananaw ko at sinabi pa ring masyadong madilim ang pangkalahatang disenyo, iminumungkahi pa nga niyang balikan at suriin ko itong muli ayon sa mga prinsipyo o tanungin ang ibang kapatid para malaman kung napansin din nila ang parehong isyu. Inisip ko, “Ako ang espesyalista sa disenyo rito, kaya sino ba ang mas nakakaalam, ikaw o ako? Sinuri ko na ito ayon sa mga prinsipyo, kaya paano magkakaroon ng problema? At hinihiling pa na konsultahin ko ang iba? Sa tingin ko ay hindi na talaga kailangan pa iyon!” Gustong-gusto ko siyang pabulaanan. Pero napagtanto ko na nagbubunyag na naman ako ng mayabang na disposisyon, kaya sa puso ko ay nanalangin ako kaagad sa Diyos, hinihingi sa Kanyang ilayo ako sa pagkilos muli batay sa tiwaling disposisyon ko, at sinasabing gusto kong isantabi ang sarili ko at hanapin ang mga katotohanang prinsipyo. Pagkatapos manalangin, bigla kong naisip ang mga salita ng Diyos: “Kung may magmumungkahi, kailangan mo munang tanggapin ito, at pagkatapos ay hayaan ang lahat na kumpirmahin ang tamang landas ng pagsasagawa. Kung walang sinuman ang may isyu dito, maaari ka nang magpasya kung ano ang pinakaangkop na paraan ng paggawa sa mga bagay-bagay at kumilos sa ganoong paraan. Kung mayroong matuklasang problema, dapat mong hingin ang opinyon ng lahat, at dapat hanapin ninyong lahat ang katotohanan at sama-samang magbahaginan dito, at sa ganoong paraan, makakamit ninyo ang kaliwanagan ng Banal na Espiritu. Kapag natatanglawan ang puso ninyo, at mayroon kayong mas mabuting landas, magiging mas maganda ang mga resultang nakukuha ninyo kaysa sa dati. Hindi ba’t ito ang patnubay ng Diyos? Kamangha-mangha ito! Kung maiiwasan mo ang pagiging mapagmatuwid, kung mabibitiwan mo ang iyong mga imahinasyon at ideya, at kung magagawa mong makinig sa mga tamang opinyon ng iba, makakamit mo ang kaliwanagan ng Banal na Espiritu. Matatanglawan ang puso mo at mahahanap mo ang tamang landas. Magkakaroon ka ng daan pasulong, at kapag isinagawa mo ito, tiyak na aayon ito sa katotohanan. Sa pamamagitan ng gayong pagsasagawa at karanasan, matututuhan mo kung paano isagawa ang katotohanan, at kasabay nito ay may matututuhan kang bago sa larangang iyon ng gawain. Hindi ba’t mabuting bagay ito?” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Sa pagninilay-nilay ko sa mga salita ng Diyos, nagkamit ako ng isang malinaw na landas ng pagsasagawa. Kapag nangyayari ang mga bagay, hindi ako puwedeng maging masyadong ganap na kumpiyansa, at dapat kong taimtim na isaalang-alang ang mga mungkahi ng iba, hanapin ang mga katotohanang prinsipyo, at magsagawa ayon sa mga hinihingi ng Diyos. Saka ko lamang magagawa nang maayos ang tungkulin ko. Kahit na kung hindi isang espeyalista ang taong nagmumungkahi, dapat ko pa ring isaalang-alang kung umiiral ba ang isyu, sa halip na basta na lang lumaban at tumangging tanggapin ito. Kaya komunsulta ako kaagad sa superbisor. Sa pamamagitan ng paghahanap at pakikipag-usap, napagtanto ko sa wakas na hindi ko naunawaan ang tema, at na talagang umiiral ang isyung binanggit ni Camdem.

Pagkatapos ng karanasang ito, natanto ko na sadyang kailangan ang matiwasay na pakikipagtulungan sa paggawa ng tungkulin, at ang mas pakikinig sa mga mungkahi ng iba ay hindi lamang magiging kapaki-pakinabang sa gawain ng iglesia, kundi pinupunan din ang mga pagkukulang ko sa aking tungkulin. Ang lahat ay may mga kalakasan at kahinaan, at sa pamamagitan lamang ng pagpuno sa mga kalakasan ng isa’t isa at matiwasay na pagtutulungan nang magkakasama saka natin magagawa nang maayos ang ating mga tungkulin. Gaya ng sinasabi ng Diyos: “Ang pagtutulungan sa gitna ng mga kapatid ay isang proseso ng pagbabalanse ng mga kahinaan ng isa sa pamamagitan ng kalakasan ng iba. Ginagamit mo ang iyong mga kalakasan upang punan ang mga pagkukulang ng iba, at ginagamit ng iba ang kanilang mga kalakasan upang punan ang iyong mga kakulangan. Ito ang ibig sabihin ng pagbalanse ng mga kahinaan ng isa sa pamamagitan ng kalakasan ng iba at ng maayos na pagtutulungan. Kapag maayos na nagtutulungan ang mga tao, saka lang sila mapagpapala sa harap ng Diyos, at habang mas dinaranas nila ang mga bagay, mas higit na realidad ang kanilang tataglayin, at habang mas higit nilang tinatahak ang kanilang landas, mas nagliliwanag ito, at mas lalong napapanatag ang pakiramdam nila” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Maayos na Pakikipagtulungan).


62. Ibinunyag Ako ng Paglilinang sa Iba

Ni Joseph, Timog Korea

Gumagawa ako ng mga video sa iglesia. Habang dumarami ang gawain, ilang bagong kapatid ang sumali sa pangkat namin. Hiniling sa akin ng superbisor na linangin sila sa pag-aaral ng mga pangdalubhasang kasanayan at makipagtulungan at isaayos nang wasto ang kanilang gawain. Nang makita ko ang pagsasaayos na ito, nakaramdam ako ng bahagyang paglaban, iniisip na, “Ang pangangasiwa pa lang sa sarili kong mga gampanin ay umuubos na ng maraming oras at lakas, ngayon naman, kailangan ko pang maglinang ng iba? Hindi ba’t uubos iyon ng mas marami pang oras at lakas? Kung maaantala nito ang sarili kong gawain at hindi ko matatapos ang mga naka-iskedyul na gampanin ko, ano ang iisipin ng superbisor tungkol sa akin? Sasabihin kaya niyang nagpapakatamad ako sa mga tungkulin ko at na mas mahina ang kahusayan ko sa gawain kaysa sa mga bagong dating na kapatid? Masyadong nakakahiya iyon! Sa paglipas ng panahon, iisipin kaya ng superbisor na tanggalin ako dahil sa patuloy na mahihinang resulta sa gawain ko? Hindi nakikita ng superbisor kung gaano karaming gawain ang ginagawa ko sa pribado. Ang nakikitang resulta ng gawain ko ay kung ilang video ang kaya kong gawin sa bawat buwan, pero kung gugugol ako ng masyadong maraming oras at lakas sa paglilinang sa iba at maaantala ang paggawa sa sarili kong mga video, talagang hindi sulit iyon.” Paano ko man ito pag-isipan, palagi ko pa ring nararamdamang madedehado ako. Pero naisip ko naman kung paanong mas matagal na akong nagsasagawa sa tungkuling ito at mas marami na akong nauunawaang prinsipyo, at na kung tatanggi akong pasanin ang gawaing ito, talagang wala akong konsensiya. Kaya, napilitan akong tanggapin ito.

Kalaunan, kapag may mga problema ang mga kapatid sa gawain nila at lumalapit sa akin para sa mga talakayan at solusyon, sinusubukan ko ang pinakamakakaya ko para tulungan sila. Makalipas ang ilang panahon, itinalaga sa ibang tungkulin ang isang sister. Habang sinusuri ang natapos na gawain, natukoy ang ilang isyu sa isang video na ginawa niya, at kinailangan kong tumulong na ayusin ang mga ito. Sa simula, nagawa kong tanggapin ito nang maayos, pero dahil maraming isyu sa video, kinailangan kong gumugol ng maraming oras sa pag-aayos ng mga iyon. Napansin ko na noong panahong iyon, natapos nang gumawa ng ilang video ang ibang mga kapatid, samantalang wala pa akong natatapos ni isa. Nabalisa ako dahil dito. Naisip ko, “Kakasimula pa lang magsanay ng mga kapatid na ito. Maraming oras ko na ang nagugol sa paglinang sa kanila. Ngayon naman, kailangan kong harapin ang mga isyu ng iba na hindi pa natutugunan. Sa ganitong takbo, siguradong hindi ko matatapos ang buwanang quota ko. Ano na lang ang magiging tingin sa akin ng lahat kung magkagayon? Kailangan kong mas tumutok sa sarili kong mga video.” Kaya, hindi ako masyadong nagsikap sa pagrerebisa ng video na ginawa ng sister na iyon. Kalaunan, sinuri ng superbisor ang video at marami siyang natuklasang problema at hiningi niya sa akin na rebisahin itong muli. Sobrang nainis ako at pakiramdam ko pa nga ay medyo naagrabyado ako, iniisip na, “Hindi ko ito video. Bakit mo hinihingi sa akin na gumugol ng napakaraming oras ko sa pagrerebisa nito? Hindi lang ako pinapahirapan nito nang husto kundi inaantala rin ang sarili kong gawain!” Taglay ang ganitong mapanlaban na saloobin, ilang beses kong nirebisa ang video nang hindi nakukuha ang nais na epekto. Kalaunan, sinabihan ako ng superbisor na tigilan na ang paggawa rito. Nang panahong iyon, bagaman medyo sumama ang loob ko, hindi ko ito isinapuso. Sa halip, naisip ko, “Ayos lang na hindi ko na kailangang rebisahin ito. Sa ganitong paraan, hindi nito masyadong makakain ang oras ko, at makakatutok ako sa sarili kong gawain.” Pagkatapos niyon, nagsunog ako ng kilay sa sarili kong gawain. Kapag lumalapit ang mga kapatid para makipag-usap sa akin tungkol sa mga problema nila, binibigyan ko lang sila ng isang maiksi at simpleng sagot, nang hindi isinasaalang-alang kung naunawaan ba nila o kung nagkaroon ba sila ng isang malinaw na landas pasulong. Noong panahong iyon, pasibo ako sa paggawa ng mga tungkulin ko, walang anumang pasanin, at palaging may problema sa mga video na ginawa ko. Sobrang nadismaya ako pero hindi ko pinagnilayan ang sarili ko. Isang araw, sinabi ng isang sister sa akin, “Kamakailan, napansin kong hindi mo talaga ibinibigay ang puso mo sa gawain, at hindi ka maayos na nakipagtulungan at nagsaayos ng gawain para sa mga bagong dating na kapatid.” Nang marinig ko ang mga salita niya, hindi ko naiwasang makipagtalo, “Marami na rin akong ginagawa. Paano ko pa maaasikaso ang bawat aspekto ng gawain?” Nang makita niya ang paglaban ko, pinaalalahanan ako ng sister, at sinabing, “Hindi mo puwedeng basta isipin lang ang sarili mong mga interes at antalahin ang pangkalahatang gawain.” Gusto kong patuloy na makipagtalo at magreklamo. Pero bigla kong napagtanto na nagmula sa Diyos ang paalala ng sister na ito, at na dapat ko itong tanggapin at dapat kong pagnilayan ang sarili ko. Kaya, wala na akong sinabing ano pa. Pagkatapos niyon, habang mas iniisip ko ito, mas napagtatanto ko na tama ang sister. Dahil tinanggap ko ang gawaing ito, kailangan kong tuparin ang responsabilidad ko at hindi lang tumuon sa sarili kong mga interes. Tinanong ko rin ang sarili ko kung ang dahilan ba kaya hindi ko maramdaman ang pag-akay at paggabay ng Diyos sa akin at mas maraming problema ang umuusbong sa gawain ko ay dahil napukaw ng saloobin ko sa mga tungkulin ko ang pagkamuhi ng Diyos. Naramdaman kong mapanganib ang magpatuloy nang ganito, kaya nagdasal ako sa Diyos, “O Diyos, ang Iyong mabubuting layunin ay nasa paalala ng sister ngayon. Handa akong bumawi at pagnilayan nang mabuti ang sarili ko. Pakiusap, bigyang-liwanag Mo ako para makilala ko ang sarili ko.”

Kalaunan, nabasa ko ang isang sipi ng salita ng Diyos: “Ang konsensiya at katwiran ay dapat kapwa maging bahagi ng pagkatao ng isang tao. Ang mga ito ay kapwa ang pinakabatayan at pinakamahalaga. Anong klaseng tao ang isang taong walang konsensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at mababang-uri.) Ang mga taong makasarili at mababang-uri ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa mga layunin ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. Ano ang iniisip nila tuwing mayroon silang ginagawa? Ang unang iniisip nila ay, ‘Malalaman ba ng Diyos kung gagawin ko ito? Nakikita ba ito ng ibang mga tao? Kung hindi nakikita ng ibang mga tao na nagsisikap ako nang husto at masipag akong nagtatrabaho, at kung hindi rin ito nakikita ng Diyos, kung gayon walang silbi ang aking paggugol ng gayong pagsisikap o pagdurusa para dito.’ Hindi ba ito lubos na makasarili? Isa rin itong mababang-uring klase ng layunin. Kapag nag-iisip at kumikilos sila sa ganitong paraan, may papel bang ginagampanan ang kanilang konsiyensiya? Nababagabag ba ang konsiyensiya nila rito? Hindi, walang nagiging papel ang kanilang konsiyensiya, at hindi ito inuusig” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Mula sa mga salita ng Diyos, nakita ko na para sa ilang tao, kapag may nangyayari sa kanila, isinasaalang-alang lang nila ang sarili nilang mga interes, iniisip lang nila kung sila ba ay mamumukod-tangi, magiging kilala, o makikinabang, at handa lang silang kumilos kung makikinabang sila sa isang bagay, at kung hindi, hindi nila ituturing iyon na problema nila, at wala silang pakialam at gagawin nila iyon nang pabasta-basta. Wala silang pagpapahalaga sa pasanin o responsabilidad sa mga tungkulin nila, at hindi man lang nila isinasaalang-alang ang gawain ng iglesia. Makasarili at kasuklam-suklam ang gayong mga tao, at wala silang konsensiya at katwiran. Pagkatapos basahin ang mga salita ng Diyos, sobrang bumigat ang loob ko. Ako mismo ang klase ng tao na inilalantad ng Diyos—sobrang makasarili. Sa lahat ng bagay na ginawa ko, sarili ko lang ang inisip ko, at hindi ko man lang isinaalang-alang ang mga layunin ng Diyos. Kasisimula lang magsanay ng mga kapatid sa paggawa ng mga video, hindi pa sila bihasa sa mga prinsipyo at kasanayan, at natatagalan silang makasanayan ang mga bagay-bagay. Kung aasa sila sa sarili nilang pagtuklas, malamang na lumihis sila at gumamit ng hindi mahuhusay na pamamaraan, at dahil mas matagal ko nang ginagawa ang tungkuling ito at nauunawaan ko ang ilang prinsipyo, ang tulungan silang maging pamilyar sa gawain at maarok ang mga prinsipyo sa lalong madaling panahon ay responsabilidad at tungkulin ko. Pero inisip ko lang ang sarili kong mga pakinabang at kawalan, at natakot ako na aantala sa sarili kong gawain ang paggugugol ng oras at lakas sa paglilinang sa iba. Kung nakagawa ng mas maraming video ang iba kaysa sa akin, hindi lang masasaktan ang pride ko, kundi baka pungusan din ako. Kaya pagkatapos ko itong pag-isipan, sa tingin ko ay mahirap at walang kapalit ang gampaning ito, at sa kaibuturan ko, ayaw ko itong gawin. Noong makita kong kukuha ng maraming oras ko ang pagrebisa sa video ng iba, nakaramdam ako ng paglaban at nainis ako, at sa tingin ko, isa itong bagay na hindi ko na gawain. Kahit nagawa ko pa ito nang maayos, hindi nito maaapektuhan ang mga resulta ng gawain ko, kaya tumuon lang ako sa sarili kong mga gampanin at sa paggawa ng may matataas na kalidad na video para matiyak ang posisyon ko sa pangkat, dahil tila mas makatotohanan ito. Samakatwid, ginawa ko lang ang mga pagtutuwid sa isang pabasta-basta at padalos-dalos na paraan, at dahil doon, hindi natugunan ang mga isyu sa video, at sa huli, sinabihan ako ng superbisor na tigilan ang mga pagrerebisa. Noong panahong iyon, hindi ako nakaramdam ng anumang paninisi sa sarili o sama ng loob. Sa halip, pakiramdam ko ay isinantabi ko ang isang pasanin, iniisip na hindi ko na kailangang mag-alala sa pagkaantala ng sarili kong gawain. Sa pagninilay-nilay ko sa mga pagbubunyag ko, napagtanto ko kung gaano ako kamakasarili, nang walang anumang konsensiya o katwiran!

Kalaunan, nabasa ko ang isang sipi ng salita ng Diyos at nagkaroon ako ng kaunting pagkaunawa sa sarili ko. Sabi ng Makapangyarihang Diyos: “Ang ilang tao ay palaging hinahangad ang kasikatan, pakinabang, at pansariling interes. Anumang gawain ang isinasaayos ng iglesia para sa kanila, lagi silang nag-iisip nang mabuti, ‘Makikinabang ba ako rito? Kung oo, gagawin ko ito; kung hindi, hindi ko ito gagawin.’ Ang ganitong tao ay hindi nagsasagawa ng katotohanan—kaya magagampanan ba niya nang maayos ang kanyang tungkulin? Hinding-hindi. Kahit na hindi ka gumagawa ng masama, hindi ka pa rin isang taong nagsasagawa ng katotohanan. Kung hindi mo hinahangad ang katotohanan, hindi minamahal ang mga positibong bagay, at anumang mangyari sa iyo, inaalala mo lang ang sarili mong reputasyon at katayuan, ang iyong pansariling interes, at kung ano ang nakabubuti para sa iyo, kung gayon ay isa kang tao na pansariling interes lang ang motibasyon, at isang makasarili at mababang-uri. Ang ganitong tao ay nananalig sa Diyos para makapagkamit ng isang bagay na maganda o kapaki-pakinabang sa kanya, hindi para matamo ang katotohanan o ang pagliligtas ng Diyos. Samakatuwid, ang ganitong mga tao ay mga hindi mananampalataya. Ang mga taong tunay na nananalig sa Diyos ay iyong mga kayang hanapin at isagawa ang katotohanan, dahil nakikilala nila sa kanilang mga puso na si Cristo ang katotohanan, at na dapat silang makinig sa mga salita ng Diyos at manalig sa Diyos gaya ng Kanyang hinihingi. Kung nais mong isagawa ang katotohanan kapag may nangyayari sa iyo, ngunit iniisip mo ang sarili mong reputasyon at katayuan, at isinasaalang-alang ang iyong kahihiyan, kung gayon ay magiging mahirap na isagawa ito. Sa sitwasyong gaya nito, sa pamamagitan ng pagdarasal, paghahanap, at pagninilay-nilay sa kanilang sarili at pagkakaroon ng kamalayan sa sarili, yaong mga nagmamahal sa katotohanan ay mabibitiwan kung ano ang kanilang pansariling interes o nakabubuti para sa kanila, maisasagawa ang katotohanan, at makapagpasakop sa Diyos. Ang gayong mga tao ang mga tunay na nananalig sa Diyos at nagmamahal sa katotohanan. At ano ang kinahihinatnan kapag laging iniisip ng mga tao ang sarili nilang interes, kapag lagi nilang sinusubukang protektahan ang kanilang sariling karangalan at banidad, kapag nagpapakita sila ng isang tiwaling disposisyon pero hindi naman nila hinahanap ang katotohanan para ayusin ito? Ito ay dahil sa wala silang buhay pagpasok, ito ay dahil wala silang mga tunay na patotoo batay sa karanasan. At delikado ito, hindi ba? Kung hindi mo kailanman isinasagawa ang katotohanan, kung wala kang mga patotoo batay sa karanasan, pagdating ng panahon ay mabubunyag at matitiwalag ka. Ano ang silbi ng mga taong walang mga patotoong batay sa karanasan sa sambahayan ng Diyos? Nakatakda silang hindi magawa nang maayos ang anumang tungkulin at hindi makayang gawin nang maayos ang anumang bagay. Hindi ba’t basura lang sila?” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ako ay nasa ganito mismong kalagayan— kapag ginagawa ko ang mga tungkulin ko, isinasaalang-alang ko lang ang sarili kong mga interes. Nang makita ko na humihingi ng masinsinang pagsasaalang-alang at ng maraming oras ang paglilinang sa iba at pagtulong sa kanilang lumutas ng mga problema, naramdaman kong maaantala nito ang pag-usad ng sarili kong gawain at mapipinsala ang pride at katayuan ko, kaya ayaw kong magbayad ng halaga para tulungan ang iba. Kapag nakakaranas ang mga kapatid ng mga problema sa gawain nila at lumalapit para humingi ng tulong ko, ayaw kong maabala nila, at nagbibigay lang ako ng pabasta-bastang sagot para itaboy sila. Kapag may mga tuloy-tuloy na isyu sa nirebisa kong video ng ibang tao, hindi ako naghahanap ng mga prinsipyo para sa mga solusyon, kundi sa halip ay gusto ko lang na matapos na ang video sa lalong madaling panahon. Walang pinagkaiba sa mga walang pananampalataya ang ibinunyag ko at ang pag-uugali ko. Isinasaalang-alang lang ng mga walang pananampalataya ang sarili nilang mga interes at wala silang gagawin maliban na lang kung makikinabang sila rito. Sinusunggaban nila ang anumang bagay na mapakikinabangan nila, gumagamit ng mga sukdulang pamamaraan para samantalahin ito, kahit na mapinsala nito ang mga interes ng iba. Pero kung walang pakinabang ang isang bagay sa kanila, hindi sila mag-aabala rito at tatanggihan ito kung kaya nila. Wala silang ibang hinahanap kundi pakinabang. Bagaman nananampalataya ako sa Diyos, araw-araw na nagbabasa ang mga salita ng Diyos, at gumagawa ng mga tungkulin ko, walang lugar ang Diyos sa puso ko. Noong may mga nangyari sa akin, hindi ko hinanap ang katotohanan o isinagawa ang katotohanan; isinaalang-alang ko lang kung masasaktan ba ang pride ko at kung mapoprotektahan ko ba ang mga personal kong interes. Pawang nakasentro ang mga iniisip at kilos ko na masulit ang sarili kong mga pakinabang, na para bang walang kinalaman sa akin kung magdusa man ng mga kawalan ang gawain ng iglesia. Ni hindi nga ako nararapat na tawaging isang miyembro ng sambahayan ng Diyos. Sa gayong saloobin ko sa mga tungkulin ko, kahit na matapos ko sa oras ang mga gampanin ko buwan-buwan, imposibleng matanggap ko ang pagsang-ayon ng Diyos. Mapupukaw ko lang ang pagkamuhi at pagkapoot ng Diyos. Sa pag-iisip nito, nagsimula akong matakot, napagtantong magiging napakamapanganib sa akin ang pagpapatuloy nang ganito.

Pagkatapos ay nabasa ko ang dalawa pang sipi ng mga salita ng Diyos na labis na umantig sa akin. Sabi ng Diyos: “Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ibinubunyag, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang masamang tao. Ano ang tingin ng Diyos sa masasamang tao? Para sa Diyos, ang mga iniisip at ipinapakita mong kilos ay hindi nagpapatotoo sa Kanya, ni ipinapahiya o tinatalo si Satanas; sa halip, nagbibigay ang mga ito ng kahihiyan sa Kanya, at puno ang mga ito ng mga marka ng kasiraan ng puri na idinulot mo sa Kanya. Hindi ka nagpapatotoo para sa Diyos, hindi mo ginugugol ang sarili mo para sa Diyos, ni ginagampanan ang mga responsabilidad at obligasyon mo sa Diyos; sa halip, kumikilos ka para sa iyong sariling kapakanan. Ano ang kahulugan ng ‘para sa iyong sariling kapakanan’? Sa tiyak na pananalita, ang ibig sabihin nito ay para sa kapakanan ni Satanas. Samakatuwid, sa bandang huli, sasabihin ng Diyos, ‘Magsilayo kayo sa Akin, kayong manggagawa ng katampalasanan.’ Sa mga mata ng Diyos, hindi ituturing na mabubuting gawa ang iyong mga ikinilos, ituturing ang mga ito na masasamang gawa. Hindi lamang mabibigong makamit ng mga ito ang pagsang-ayon ng Diyos—kokondenahin pa ang mga ito. Ano ang inaasahang makamit ng isang tao mula sa ganitong pananalig sa Diyos? Hindi ba mabibigo sa huli ang gayong paniniwala?” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Kung hindi mo ginagampanan nang maayos ang tungkulin mo, bagkus ay lagi kang nagsisikap na mapatanyag ang sarili mo, at palaging sinusubukang makipagkumpitensya para sa katayuan, para mamukod-tangi at sumikat, nakikipaglaban para sa iyong reputasyon at mga interes, habang namumuhay sa kalagayang ito, hindi ka ba isang trabahador lamang? Maaari kang magtrabaho kung gusto mo, subalit posibleng mabunyag ka bago pa matapos ang pagtatrabaho mo. Kapag nabubunyag ang mga tao, dumarating ang araw ng pagkondena at pagtitiwalag sa kanila. Posible bang baligtarin pa ang kalalabasang iyon? Hindi iyon madali; maaaring natukoy na ng Diyos ang kanilang kahihinatnan, at kung nagkaganito, mahihirapan sila. Kadalasang gumagawa ng mga paglabag ang mga tao, naghahayag ng mga tiwaling disposisyon, at gumagawa ng ilang maliliit na pagkakamali, o tumutugon sa kanilang mga makasariling pagnanais, nagsasalita nang may nakatagong motibo at nanlilinlang, ngunit hangga’t hindi sila nakagagambala o nakagugulo sa gawain ng iglesia, o masyadong nakasisira sa mga bagay-bagay, o nakalalabag sa disposisyon ng Diyos, o nakapagdudulot ng anumang malinaw na masasamang resulta, magkakaroon pa rin sila ng pagkakataong magsisi. Pero kung gumagawa sila ng kung anong malaking kasamaan o nagdudulot ng malaking sakuna, matutubos pa ba nila ang kanilang sarili? Napakadelikado para sa isang taong nananalig sa Diyos at gumaganap ng isang tungkulin na umabot sa puntong ito” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Pagkatapos basahin ang mga salita ng Diyos, nagkamit ako ng mas malinaw na pagkaunawa sa mga problema ko. Sa panlabas, ginagawa ko ang mga tungkulin ko at nagbabayad ako ng halaga, at gusto ko ring makagawa ng mas maraming video nang mabilis. Pero ang mga layunin at motibo ko ay hindi para isagawa ang katotohanan at mapalugod ang Diyos; ang mga ito ay para panatilihin ang sarili kong pride at katayuan, para makamit ang paghanga ng iba, at para makuha ang pagsang-ayon ng superbisor. Samakatwid, pagdating sa mga gampaning mapapansin ako at magbubunga ng mga resulta na puwedeng makita ng superbisor, sobra akong nagsisikap sa mga iyon. Gayumpaman, pagdating sa mga gampaning hindi ako mamumukod-tangi, kahit na napakahalaga at importante ang mga iyon sa iglesia, nag-aatubili akong gawin ang mga iyon, at kahit na gawin ko ang mga iyon, sa pabasta-bastang paraan naman ito. Sa paggawa ng mga tungkulin ko, isinaalang-alang ko lang kung paano ako tiningnan ng iba, at nilayon lang na mapalugod ang mga tao at patunayan ang sarili ko sa kanila. Wala akong pakialam kung naaantala ba ang gawain ng iglesia. Hindi ko isinasakatuparan ang tungkulin ng isang nilikha kundi isinasagawa ang sarili kong layon. Ang diwa ng kung paano ko ginagawa ang tungkulin ko, sa katunayan, ay paggawa ng kasamaan! Sa puntong ito, naging mas malinaw pa sa akin na ang dahilan kung bakit nakakagawa ako ng napakaraming pagkakamali sa mga tungkulin ko kamakailan ay dahil kasuklam-suklam sa Diyos ang saloobin ko sa tungkulin ko, at hindi gumagawa ang Banal na Espiritu sa akin, na nagdudulot na maging magulo ang isip ko, at hindi ko makilatis ang mga isyu. Ni hindi ko ganap na maunawaan ang mga mungkahi mula sa mga kapatid. Umasta ako na tulad ng isang malaking hangal—manhid at estupido, na may isang madilim at nanghihinang puso—na pinapalakas lang ng kasigasigan at kaloobang patuloy na gumawa. Dahil palaging kailangang ulitin ang mga video na ginawa ko, kinailangang isantabi ng mga kapatid ang sarili nilang gawain at gumugol ng maraming oras sa pagtulong sa akin. Hindi lang ako nabigong tuparin ang tungkulin ko, kundi sinayang ko rin ang oras nila. Dahil doon, hindi ko namalayang naantala ko ang pag-usad ng gawain. Dagdag pa, kapag nirerebisa ang video na sobrang pinaghirapan ng sister, dahil sa pagiging iresponsable ko, hindi lang ako nabigong gumawa ng mga wastong rebisyon kundi lumikha rin ako ng mas maraming problema kaysa dati. Hindi nagbunga ang gawain ko! Inakala ko na ang mga anticristo at masasamang tao lang ang gumagawa ng masasamang gawain at gumagambala at gumugulo sa gawain ng iglesia, at na hindi ako kailanman aasal gaya nila. Pero ngayon ay napatunayan na sarili kong mga kuru-kuro at imahinasyon lang ang mga ito. Noong hinangad ko ang kasikatan, katayuan, at mga personal na interes sa aking tungkulin ko, hindi ko maiwasang gambalain ang gawain ng iglesia at sa gayon ay gumawa ng masama. Tanging sa paghahangad sa katotohanan at pagtatama sa mga tiwaling disposisyon ay saka ko lang makakamit ang mga resulta sa mga tungkulin ko. Kaya, nagdasal ako sa Diyos, hinihingi sa Kanyang gabayan ako sa paglutas sa mga tiwaling disposisyon ko.

Kalaunan, nabasa ko ang isa pang sipi ng mga salita ng Diyos at natuklasan ko ang landas sa pagsasagawa. Sabi ng Diyos: “Yaong mga may kakayahang isagawa ang katotohanan ay kayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may-takot-sa-Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pride, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagbubulay-bulay kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa siping ito ng mga salita ng Diyos, napagtanto ko na napakahalaga na isagawa ang katotohanan at tanggapin ang pagsisiyasat ng Diyos kapag ginagawa natin ang mga tungkulin natin. Kapag nahaharap sa mga sitwasyong kinasasangkutan ng mga personal na interes, dapat tayong sadyang maghimagsik laban sa sariling nating mga kaisipan, at huwag nating isaalang-alang ang sarili nating pride at katayuan. Sa halip, dapat tayong magdasal sa Diyos, at isaalang-alang natin kung paano kumilos sa isang paraan na nakakalugod sa Diyos at kapaki-pakinabang sa gawain ng iglesia. Pagkatapos ay dapat nating hanapin ang mga katotohanang prinsipyo, at magsagawa at pumasok tayo sa mga ito. Naaalala ko na noong unang magsimula akong gawin ang mga tungkulin ko, hindi ko nagawang arukin ang mga prinsipyo, pero sa pamamagitan ng pagbibigay-liwanag at paggabay ng Diyos, pati na rin ng praktikal na pagtulong at paggabay ng mga kapatid ko, unti-unti kong naunawaan ang ilang prinsipyo at kasanayang may kinalaman sa paggawa ng video. Pawang pagmamahal ito ng Diyos. Ngayon, kakasimula pa lang ng ilang kapatid na isagawang gawin ang mga tungkulin nila at hindi pa naaarok ang mga prinsipyo. Dapat sana ay isinasaalang-alang ko ang mga layunin ng Diyos at itinuturo sa kanila ang lahat ng nauunawaan at naarok ko. Ito ang batayang responsabilidad na dapat sana ay tinupad ko. Dagdag pa rito, kapag naunawaan na nila ang mga prinsipyo at nagsimula na silang makakuha ng mga resulta sa mga tungkulin nila, ang pangkalahatang bisa ng gawain ng iglesia ay bubuti, at labis na mas mahalaga at mahusay ito kaysa sa paggawa lang ng sarili kong gawain. Ang pagtatalaga ng superbisor sa akin ng gampanin ng paglilinang sa mga kapatid para matutuhan nila ang mga pangdalubhasang kasanayan ay batay rin sa isang pagsusuri ng sitwasyon ng mga tungkulin ko. Mas matagal ko nang ginagawa ang tungkuling ito at medyo pamilyar na ako sa proseso ng gawain at mga kasanayan, kaya habang gumagawa nang maayos sa sarili kong gawain, hindi magiging problema sa akin na makipagtulungan din at magtakda ng kaunting oras para tulungan ang mga kapatid na lutasin ang mga isyu sa gawain nila. Dagdag dito, habang nakikipagtulungan ako, kung malaman ko na talagang hindi ko kayang pasanin ang gawain dahil sa hindi sapat na abilidad sa gawain o kakayahan, na humahantong sa mga pagkaantala o epekto sa gawain ko, puwede kong iulat ito nang matapat sa superbisor, hinahayaan ang superbisor na gumawa ng mga makatwirang pag-aayos batay sa mga pangangailangan ng gawain. Pero masyado akong makasarili at kasuklam-suklam, ayaw gumugol ng oras sa gawain ng iba, kaya palagi akong nanlalaban, ayaw makipagtulungan nang maayos kaya naaantala ang gawain. Nang mapagtanto ko ang lahat ng ito, itinuwid ko ang pag-iisip at aktibong sinuri ang mga problema sa gawain ng lahat, at magkasama kaming naghanap ng mga solusyon kapag nahaharap sa mga problema.

Minsan, nakaranas ang isang brother ng ilang paghihirap nang gumawa siya ng isang video at humingi ng tulong sa akin. Pero may ginagawa rin ako, kaya nagsimula akong makaramdam ng suliranin, iniisip, “Kailangan na kaagad ang video ng brother, at alam ko na dapat ko siyang tulungang tapusin muna ito, pero ang paggawang sangkot sa video niya ay talagang komplikado at hihingi ng maraming oras at lakas. Kahit na talagang maging maayos ang video niya, walang makakaalam na tinulungan ko siya rito, at maaantala nito ang sarili kong gawain.” Pagkatapos ay napagtanto ko na isinasaalang-alang ko na naman ang sarili kong mga interes. Kaya nagdasal ako sa Diyos at naghimagsik laban sa sarili ko. Dahil kailangan na kaagad ang video ng brother, kinailangan ko itong unahin at tulungan siyang matapos muna ito. Sa pag-iisip nito, isinantabi ko ang sarili kong gawain at tinulungan ang brother sa video niya. Sa pagsasagawa nang ganito, napanatag ako sa puso ko. Ang totoo, habang nililinang ko ang iba, marami din akong nakakamit. Bagaman mas matagal ko nang ginagawa ang tungkuling ito, mayroon pa rin akong paimbabaw lang na pagkaunawa sa maraming katotohanang prinsipyo, at madalas kong pinanghawakan ang mga regulasyon nang hindi umaangkop, at kapag nakakaranas ng mga problema ang iba sa gawain nila at hinihingi ang tulong ko, madalas kong hindi makilatis ang mga iyon para makapagbigay ng solusyon. Sa pagdarasal sa Diyos at pakikipagbahaginan at pakikipagtalakayan tungkol sa mga isyung ito kasama ang mga kapatid, hindi ko namamalayang nagkakamit ako ng palinaw na palinaw at mas malalim na pagkaunawa sa ilang prinsipyo, at humusay rin ang mga kasanayan ko sa paggawa ng mga video. Dati, palagi akong nagbabagal-bagalan kapag ginagawa ko ang mga tungkulin ko, nang walang pagnanais na umusad. Hindi ako nagbigay ng sapat na pansin sa pagbubuod ng mga paglihis sa gawain at sa paghahanap ng mga prinsipyo para lutasin ang mga iyon. Sa pamamagitan ng pagsasaayos ng superbisor para linangin ko ang mga kapatid sa mga kasanayan nila, nagsimula akong palaging hanapin at pagnilayan kung paano sila tutulungang lutasin ang mga problema. Nagkaroon din ako ng pagpapahalaga sa pasanin sa paggawa ng mga tungkulin ko, lumalayo mula sa saloobin ng pagiging kontento sa kasalukuyang kalagayan ng mga bagay-bagay at hindi pagpupunyaging humusay. Sa pamamagitan ng paggawa sa tungkuling ito, nakamit ko ang mga pagkatantong ito at nagkamit ako nang kaunti. Salamat sa Diyos!


63. Nagpapatuloy sa Paghahangad ng Katotohanan Kahit Matanda Na

Ni Hongcao, Tsina

Sa edad na animnapu, tinanggap ko ang gawain ng Diyos sa mga huling araw. Sa pamamagitan ng pagdalo sa mga pagtitipon at pagkain at pag-inom ng mga salita ng Diyos, naunawaan ko na nilikha ng Diyos ang sangkatauhan, na ang Diyos ang naggabay, nagtustos, at nagpakain sa sangkatauhan hanggang sa araw na ito, at na sa mga huling araw, pumarito muli ang Diyos upang iligtas ang sangkatauhan mula sa kasalanan at akayin ang mga tao sa isang magandang destinasyon. Napuno ako ng galak, at nadama ko na kahit sa aking katandaan, ang makapasok sa sambahayan ng Diyos at matanggap ang gayong dakilang kaligtasan mula sa Kanya ay tunay na isang malaking pagpapala! Kaya masigasig ako sa aking paghahangad, at hindi nagtagal, nahalal ako bilang isang lider ng grupo at pagkatapos ay bilang lider ng iglesia. Gaano man karaming balakid at kabiguan ang nakaharap ko, hindi ako kailanman tumigil sa paggawa ng aking mga tungkulin sa mga gampaning ito. Naniniwala ako na sa paggawa nang ganoon, makakamit ko ang pagsang-ayon ng Diyos.

Noong 2022, pitumpu’t anim na taon na ako. Habang nagkakaedad ako, humihina ang memorya ko, at bumabagal ang mga reaksyon ko. Isang araw, nakasakay ako sa e-bike para gawin ang tungkulin ko. Medyo mabilis ang patakbo ko, at gusto kong bumagal, pero dahil kinabahan ako at hindi kaagad tumugon ang utak ko, ipisil ko pareho ang harap at likod na preno, at nahulog ako pati ang bisikleta sa isang maliit na tulay na mga tatlo o apat na metro ang taas. Mabuti na lang, hindi ako nasaktan. Sa puso ko ay malinaw sa akin na proteksiyon ito ng Diyos. Kinabukasan, pumunta ako sa isang nagpapatuloy na bahay na madalas kong puntahan para sa pagtitipon, pero biglang nablangko ang isip ko, at hindi ko na lang maalala kung paano pumunta roon. Dahil doon, hindi ako nakadalo sa pagtitipon. Dahil sa pagsasaalang-alang sa edad at kaligtasan ko, ang lider ng iglesia ay nagsaayos na patuluyin sa bahay ko ang mga kapatid para sa mga pagtitipon at para diligan ang ilang baguhan sa malapit kapag may oras ako. Nang oras na para i-host ko ang mga pagtitipon para sa mga baguhan, nagsaayos ang lider para isakay ako ng isang sister. Medyo nadismaya ako, iniisip na, “Noong malusog ako dati, kaya kong lumabas at gawin ang tungkulin ko anumang oras. Ngayon, kailangan ko pa ng isang tao para samahan ako upang makadalo sa mga pagtitipon. Hindi ba’t naging isang pasanin na ako sa iglesia? Ngayon ay ginagawa ko lamang ang katiting na tungkuling ito, at iniisip ko kung maaalala ito ng Diyos at kung maliligtas pa rin ako. Habang taon-taon ay tumatanda ako, lalong magiging magulo ang utak ko. Magagawa ko pa rin kaya ang tungkulin ko? Kung hindi ko magagawa ang tungkulin ko, paano ako maliligtas?” Lalo na noong kalaunan ay nakipagtipon ako sa mga baguhan, at nakita ko kung gaano sila kabata, katalas umarok ng katotohanan, at kabilis sa kanilang mga reaksiyon, habang minsan, pagkatapos basahin ang mga salita ng Diyos, bigla akong natitigilan kapag sinusubukang magbahagi, at hindi ko maalala kung ano ang gusto kong ibahagi. Sa puso ko ay nadismaya ako habang iniisip na, “Talagang tumanda na ako, at napakaraming aspekto na talagang hindi ko na masabayan.” Hindi nagtagal, ang dalawang baguhan na dinidiligan ko ay nahaharap sa mga isyung pangkaligtasan at hindi makadalo sa mga pagtitipon, at dahil sa ilang kadahilanan, hindi na rin makapagpatuloy ng mga kapatid sa bahay ko para sa mga pagtitipon. Dahil nakikita kong unti-unting nawawala ang mga tungkulin ko, tunay na pinanghinaan ako ng loob, “Ngayon ay talagang hindi na ako makagawa ng anumang tungkulin. Masyado na akong matanda at walang silbi. Wala na akong pag-asa para sa kaligtasan!” Naging napakanegatibo ko na nadama kong ganap akong nanlupaypay. Hindi nagtagal, nagkasakit ako, at walang tigil ang pag-ubo ko at nahihirapang huminga. Bagaman komunsulta ako sa doktor at medyo bumuti ang kondisyon ko, naisip ko kung gaano na ako tumatanda at kung gaano lumalala ang kalusugan ko, at inisip ko kung paano ko pa rin magagawa ang mga tungkulin ko. Habang lalo ko itong iniisip, lalo akong nadidismaya, nadaramang lubos akong paralisado. Pagkatapos niyon, naging hindi regular ang mga pananalangin ko, at ayaw ko nang kumain at uminom ng mga salita ng Diyos. Sa mga bakanteng oras ko, nagsimula pa nga akong manood ng mga drama sa TV. Noon ko lamang napagtanto na mali ang kalagayan ko, at nanalangin ako kaagad sa Diyos, “O Diyos! Ngayong matanda na ako at mahina ang pangangatawan, sa tingin ko ay hindi ko na kayang gawin ang anumang tungkulin, at na wala akong pag-asang maligtas. Napakanegatibo ko na wala na nga akong ganang mabuhay. O Diyos! Pakiusap, ilabas Mo po ako sa maling kalagayang ito.”

Isang araw, nabasa ko ang isang sipi ng mga salita ng Diyos na sobrang nauugnay sa aking kalagayan. Sabi ng Diyos: “Mayroon ding matatandang kapatid na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong malakas ang katawan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi maayos ang pagsasalita ko, at wala akong karanasan na karapat-dapat na ibahagi. Matanda na ako at kulang na ako sa enerhiya, malabo na ang aking paningin at hindi na ako malakas. Ang lahat ay mahirap na para sa akin. Maliban sa hindi ko magampanan ang aking tungkulin, madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at mahangad ang katotohanan ngunit napakahirap nito. Ano ang puwede kong gawin?’ Kapag iniisip nila ang mga ito, nagsisimula silang mabahala, iniisip na, ‘Bakit ba kung kailan matanda na ako ay saka lang ako sumampalataya sa Diyos? Bakit ba hindi ako katulad niyong mga nasa edad 20 at 30, o maging niyong mga nasa edad 40 at 50? Bakit ba natagpuan ko lang ang gawain ng Diyos kung kailan napakatanda ko na? Hindi naman sa masama ang aking kapalaran; kahit papaano ngayon ay natagpuan ko na ang gawain ng Diyos. Maganda ang kapalaran ko, at naging mabuti ang Diyos sa akin! May isang bagay lang na hindi ako nasisiyahan, at iyon ay ang masyado na akong matanda. Hindi na matalas ang aking memorya, at hindi na rin malakas ang kalusugan ko, ngunit matatag ang kalooban ko. Kaya lang ay hindi na ako sinusunod ng katawan ko, at inaantok ako pagkatapos kong makinig nang matagal-tagal sa mga pagtitipon. Minsan ay pumipikit ako upang magdasal at nakakatulog ako, at lumilipad ang isip ko kapag nagbabasa ako ng mga salita ng Diyos. Matapos magbasa nang kaunti, inaantok ako at nakakatulog, at hindi ko nauunawaan ang mga salita. Ano ang magagawa ko? Nang may ganitong mga praktikal na suliranin, mahahangad at mauunawaan ko pa ba ang katotohanan? Kung hindi, at kung hindi ako makapagsasagawa ayon sa mga katotohanang prinsipyo, hindi ba’t mawawalan ng saysay ang lahat ng aking pananampalataya? Hindi ba’t mabibigo akong makamtan ang kaligtasan? Ano ang puwede kong gawin? Nag-aalala ako nang husto! Sa ganitong edad, wala nang mahalaga pa. Ngayong nananalig na ako sa Diyos, wala na akong mga inaalala o ikinababalisa, at malalaki na ang aking mga anak at hindi na nila ako kailangan para alagaan o itaguyod sila, ang pinakahinihiling ko sa buhay ay ang mahangad ang katotohanan, magampanan ang tungkulin ng isang nilikha, at sa huli ay makamtan ang kaligtasan sa mga taon na natitira sa akin. Gayunpaman, kung titingnan ngayon ang aking aktuwal na sitwasyon, malabo ang mata dahil sa katandaan at magulo ang isip, mahina ang kalusugan, hindi magampanan nang maayos ang aking tungkulin, at minsan ay nagdudulot ng mga problema kapag sinusubukan kong gawin ang lahat ng aking makakaya, tila ba hindi magiging madali para sa akin na makamit ang kaligtasan.’ Paulit-ulit nilang iniisip ang mga bagay na ito at nababalisa sila, at pagkatapos ay iniisip nila, ‘Tila ba ang magagandang bagay ay nangyayari lamang sa mga kabataan at hindi sa matatanda. Mukhang kahit gaano pa kaganda ang mga bagay, hindi ko na matatamasa pa ang mga ito.’ Habang lalo nilang iniisip ang mga bagay na ito, lalo silang nababahala at lalo silang nababalisa. Hindi lamang nila inaalala ang kanilang sarili, kundi nasasaktan din sila. Kung umiyak sila, nararamdaman nilang hindi ito karapat-dapat na iyakan, at kung hindi sila umiyak, palagi nilang nadarama ang kirot at ang sakit. Kaya ano ang dapat nilang gawin? Partikular na may matatandang nais gumugol ng kanilang buong oras para sa Diyos at gumanap ng kanilang tungkulin, ngunit mahina ang kanilang katawan. Mayroong may altapresyon, mataas ang blood sugar, may problema sa gastrointestinal, at hindi sapat ang kanilang lakas para matugunan ang mga hinihingi ng kanilang tungkulin, kaya nababahala sila. Nakikita nila ang mga kabataan na nakakakain at nakakainom, nakakatakbo at nakakatalon, at naiinggit sila. Habang mas nakikita nila ang mga kabataan na nagagawa ang gayong mga bagay, mas lalo silang nababagabag, iniisip na, ‘Nais kong gampanan nang maayos ang tungkulin ko at hangarin at unawain ang katotohanan, at nais ko ring isagawa ang katotohanan, kaya bakit napakahirap nito? Napakatanda ko na at wala akong silbi! Ayaw ba ng Diyos sa matatanda? Talaga bang walang silbi ang matatanda? Hindi ba kami makapagkakamit ng kaligtasan?’ Malungkot sila at hindi nila magawang maging masaya paano man nila ito pag-isipan. Ayaw nilang palampasin ang gayon kagandang panahon at pagkakataon, ngunit hindi nila magugol ang kanilang sarili at magampanan ang kanilang tungkulin nang buong-puso at kaluluwa gaya ng mga kabataan. Nahuhulog sa malalim na pagkabagabag, pagkabalisa, at pag-aalala ang matatandang ito dahil sa kanilang edad. Sa tuwing nahaharap sila sa ilang pagsubok, kabiguan, paghihirap, o hadlang, sinisisi nila ang kanilang edad, at napopoot pa nga sila sa kanilang sarili at hindi nila gusto ang kanilang sarili. Pero anu’t anuman, wala itong saysay, walang solusyon, at wala silang daan pasulong” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Sobra tayong nauunawaan ng Diyos. Ang kalagayan at kondisyon ko ay gaya ng inilantad ng Diyos: Nag-alala ako na habang nagkakaedad ako, at patuloy na humihina ang pangangatawan at memorya ko, hindi ko magagawang gampanan ang mga tungkulin ko at samakatwid ay hindi ako maliligtas, at kahit na gawin ko ang mga tungkulin sa abot ng makakaya ko, natakot akong hindi maaalala ng Diyos dahil napakakaunti ng ginawa ko, kaya nahulog ako sa kalagayan ng pagkabahala. Sa pagsasaalang-alang sa aking edad at kaligtasan, isinaayos ng lider na gawin ko ang tungkulin ng pagpapatuloy ng mga kapatid sa bahay ko para sa mga pagtitipon, habang nagdidilig din ng ilang baguhan. Medyo nadismaya ako, at nag-alala ako na hindi sasang-ayunan ng Diyos ang mga limitadong tungkuling ito na ginagawa ko. Nakita ko na hindi ako kasing-alerto ng mga kabataan, at nag-alala ako na habang nagkakaedad ako, patuloy lang akong mapag-iiwanan sa bawat paraan, at na ang mga tungkuling kaya kong gawin ay patuloy na mababawasan. Kalaunan, partikular habang isa-isang nawawala ang mga tungkulin ko at nagkasakit ako, lalo pa akong nadismaya at sumama ang loob, naniniwala na kung hindi ko gagawin ang mga tungkulin ko, lalo pang iilap ang pag-asa ko para sa kaligtasan. Kaya nahulog ako sa isang kalagayan ng pagkabalisa at kalungkutan, nawala ang motibasyon kong manalangin at magbasa ng mga salita ng Diyos, sa halip ay ginugol ko ang aking oras sa panonood ng mga drama sa TV. Hindi ba’t namumuhay lamang ako sa kalagayan ng pagkasira ng loob at pagsalungat sa Diyos? Lumapit ako kaagad sa Diyos at nanalangin, “O Diyos, gusto kong lumabas sa kalagayang ito ng pagkasira ng loob. Pakiusap bigyang-liwanag at gabayan Mo ako.”

Kalaunan, nabasa ko ang isang sipi ng mga salita ng Diyos at nagkamit ng kaunting pagkaunawa sa mga karumihan sa aking pananalig. Sabi ng Makapangyarihang Diyos: “Nananampalataya ang mga tao sa Diyos upang pagpalain, magantimpalaan, at makoronahan. Hindi ba’t umiiral ito sa puso ng lahat? Isang katunayan na umiiral nga ito. Bagama’t hindi ito madalas tinatalakay ng mga tao, at pinagtatakpan pa nga ang kanilang motibo at hangaring magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang pananampalataya sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Ang mga layunin at karumihan ng mga tao sa kanilang pananalig ay ginawang napakalinaw ng Diyos sa Kanyang paglalantad. Ginugugol ng mga tao ang kanilang sarili, nagpapakapagod, nagdurusa, at nagbabayad ng halaga para sa Diyos sa pag-asang tatanggap sila ng mga pagpapala. Kung hindi nila makita ang mga pagpapala o pangako ng Diyos, nanlalambot sila gaya ng mga pumutok na lobo, nawawalan ng motibasyon na gawin kahit ang kanilang mga tungkulin. Ito mismo ang uri ng kalagayan kung nasaan ako. Sa pagbalik-tanaw ko noong una kong tinanggap ang gawain ng Diyos, nakita ko na ang paggawa sa mga tungkulin sa pananalig ng isang tao ay maaaring humantong sa kaligtasan at pananatiling buhay, kaya masigasig ako sa aking paghahangad, at dumating man ang mga dagok, o anupaman ang mga panganib ng pang-uusig ng CCP, hindi ako umatras o nag-antala sa aking mga tungkulin. Naniwala ako na hangga’t ginagawa ko ang aking pinakamakakaya, tatandaan ito ng Diyos at makakamit ko ang Kanyang pagsang-ayon. Habang nagkakaedad ako, humihina ang memorya at pisikal na lakas ko, at pakaunti nang pakaunti ang mga tungkuling kaya kong gawin. Kahit na noong ang iilang natitirang tungkulin na kaya kong gawin gaya ng pagdidilig sa mga baguhan at pag-host sa mga kapatid para sa mga pagtitipon ay naging imposible para sa akin na makipagtulungan, nagsimula akong maniwala na hindi na ako maliligtas o makapapasok sa kaharian, at nagsimula ko nang sukuan ang sarili ko. Napagtanto ko na ang dati kong matinding motibasyon sa aking mga tungkulin ay naudyukan ng isang nakatagong pagnanais para sa mga pagpapala, at nang hindi ako makapagkamit ng mga pagpapala, ayaw ko nang manalangin o magbasa ng mga salita ng Diyos. Sa paggawa ko nang ganito sa aking mga tungkulin, paano ako nagkaroon ng anumang sinseridad sa Diyos? Hinahanap ko lang ang mga pakinabang mula sa Diyos, at sinusubukang ikalakal ang aking paggampan sa aking mga tungkulin para sa mga pagpapala sa hinaharap. Hindi ba’t sinusubukan ko lang na makipagtawaran sa Diyos? Sa paggawa nito, sinusubukan kong linlangin ang Diyos. Habang lalo ko itong iniisip, lalo kong nadaramang wala akong konsensiya at katwiran, at na tunay akong may pagkakautang sa Diyos! Sa katunayan, sa pagbabalik-tanaw, nakita ko na lubos kong natamasa ang pagdidilig at pagtustos mula sa mga salita ng Diyos sa mga lumipas na taong ito ng pananampalataya sa Kanya, at lubos akong nakatanggap ng biyaya Niya. Noong pumanaw ang asawa ko at nagdadalamhati at nahihirapan akong lampasan ang buong matinding pagsubok, ang mga salita ng Diyos ang nagbukas ng puso ko at nagpahintulot sa akin na harapin ito nang tama. Gayundin, noong nahulog ako mula sa gayon kataas na tulay habang sakay ng aking e-bike, parehong hindi napinsala ang bike at ako. Ito ay pawang proteksiyon ng Diyos. Sa buong paglalakbay kong ito, biniyayaan ako ng Diyos sa mga hindi mabilang na pagkakataon, pero nang maisip ko na wala akong makukuhang mga pagpapala, natagpuan ko ang sarili ko na puno ng mga maling pagkaunawa at pagrereklamo, at inilalayo ang sarili ko sa Diyos. Paano ako naging masyadong walang pagkatao? Noong itinalaga ako ng iglesia sa ibang tungkulin, ito ay dahil sa hindi ligtas para sa akin na lumabas para gawin ang mga tungkulin ko sa pagsasaalang-alang sa aking edad, at maaantala nito ang gawain ng iglesia. Ang pagtatalagang ito sa ibang tungkulin ay kapaki-pakinabang kapwa sa akin at sa gawain ng iglesia, at dapat sana ay tinanggap ko ito mula sa Diyos. Kung hindi dahil sa pagtatalaga sa akin ng ibang mga tungkulin, hindi ko sana malalaman ang kasuklam-suklam na mga layunin na nakatago sa likod ng aking maraming taon ng pananalig sa Diyos. Naisip ko si Pablo sa Kapanahunan ng Biyaya. Naglakbay siya sa maraming lugar sa Europa upang ipangaral ang ebanghelyo, nagbabayad ng malaking halaga at nagtitiis ng sobrang pagdurusa, pero ang layunin niya ay ang hanapin ang korona at mga pagpapala mula sa Diyos, sa halip na tuparin ang kanyang tungkulin bilang isang nilikha, at sa huli, pinarusahan siya ng Diyos. Ginagawa ko rin ang tungkulin ko para magkamit ng mga pagpapala, at kung hindi ko hinanap na baguhin ang disposisyon ko, sa huli ay parurusahan ako ng Diyos gaya ni Pablo. Ayaw kong magpatuloy sa landas ng kabiguan ni Pablo. Kinailangan kong magsisi at magkumpisal sa Diyos, at sa natitirang oras ko, hahangarin ko ang katotohanan at hindi na hahanapin ang mga pagpapala.

Sa panahon ng debosyonal ko, nabasa ko ang mga salitang ito ng Diyos: “Ang nais ng Diyos ay magawang perpekto ang bawat tao, sa kahuli-hulihan ay makamit Niya, ganap na malinis Niya, at maging mga tao na Kanyang minamahal. Sinasabi Ko man na kayo ay paurong o may mahinang kakayahan, pawang totoo ang mga ito. Ang pagsasabi Ko nito ay hindi nagpapatunay na binabalak Kong talikuran kayo, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang matatalikuran. Kung mahina ang iyong kakayahan, ang Aking mga hihingin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga hihingin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga hihingin sa iyo ay alinsunod sa iyong kamangmangan; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pagdalo sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pag-ibig sa Diyos—ito ang kailangan mong tuparin, at wala nang iba pang mas magandang mga pagsasagawa kaysa sa tatlong bagay na ito” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). “Pinagpapasyahan Ko ang hantungan ng bawat tao hindi batay sa gulang, senyoridad, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Isa itong bagay na hindi mababago ng sinumang tao” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mula sa mga salita ng Diyos, naunawaan ko na inaasam ng Diyos na ang lahat ng sumusunod sa Kanya ay puwedeng maperpekto at matamo Niya. Hindi tumitingin ang Diyos sa kakayahan, edad, o sa klase o dami ng mga tungkuling kayang gawin ng isang tao para matukoy kung maliligtas siya. Hangga’t sinserong naghahangad ang isang tao, kayang magpasakop sa mga pamamatnugot at pagsasaayos ng Diyos, at tapat na ginagawa ang kanyang tungkulin, kung gayon ang ganoong tao ay ililigtas ng Diyos. Namumuhay ako sa aking sariling mga kuru-kuro, inaakalang dahil tumatanda na ako, may mga isyu sa kalusugan, at hindi makagawa ng maraming tungkulin, hindi ako sasang-ayunan ng Diyos, at na wala akong magiging anumang pag-asa sa kaligtasan. Naging napakanegatibo ko na nawala ko na lahat ang motibasyon ko. Hindi ko hinanap ang katotohanan at itinuring ang Diyos gaya ng isang amo mula sa makasanlibutang mundo, na pinananatili ang mga empleyado kapag nakakatulong, pero tinatanggal ang nakatatanda kapag hindi na ito kapaki-pakinabang. Ginamit ko ang perspektiba ni Satanas para sukatin ang Diyos, at sa ganito, mali ang pagkaunawa ko at nilalapastangan Siya! Ngayon ay naunawaan ko na gusto ng Diyos ang mga naghahangad sa katotohanan, naghahanap ng pagbabago sa kanilang disposisyon, at nakakamit Niya. Nakita ko na hangga’t hinahangad ko ang katotohanan, nakikinig sa mga salita ng Diyos, at masigasig na ginagawa ang tungkulin ko, hindi ako aabandonahin ng Diyos. Gaya ngayon, kahit na hindi ako puwedeng maging lider ng grupo o lider ng iglesia at gawin ang mga tungkulin ko sa ibang rehiyon, puwede ko pa ring gawin ang aking pinakamakakaya para ipangaral ang ebanghelyo at suportahan ang mga kapatid na nakadarama ng pagkanegatibo at kahinaan. Anumang tungkulin ang gawin ko, hangga’t ibinibigay ko ang puso ko sa pakikipagtulungan, tumutuon sa paghahanap ng katotohanan at kumikilos ayon sa mga prinsipyo sa aking mga tungkulin, at nagpapasakop sa mga pamamatnugot at pagsasaayos ng Diyos, magkagayon ito ay aayon sa layunin ng Diyos.

Kalaunan, nabasa ko ang isa pang sipi ng mga salita ng Diyos, at mas sumigla pa ang puso ko. Sabi ng Makapangyarihang Diyos: “Hindi totoo na wala nang magagawa ang matatanda, o hindi na nila kayang gampanan ang kanilang mga tungkulin, at lalong hindi totoo na hindi nila kayang hangarin ang katotohanan—marami silang pwedeng gawin. Ang iba’t ibang maling pananampalataya at maling paniniwala na naipon mo sa buong buhay mo, pati na rin ang iba’t ibang tradisyonal na ideya at kuru-kuro, mga kamangmangan at katigasan ng ulo, mga bagay na konserbatibo, mga bagay na hindi makatwiran, at mga bagay na baluktot na naipon mo ay nagkapatong-patong na sa puso mo, at dapat kang gumugol ng mas maraming oras kaysa sa mga kabataan upang alisin, suriin, at kilalanin ang mga bagay na ito. Hindi totoo na wala kang magagawa, o na dapat kang mabagabag, mabalisa, at mag-alala kapag wala kang ginagawa—hindi ito ang iyong gawain o responsabilidad. Una sa lahat, dapat magkaroon ng tamang pag-iisip ang matatanda. Bagamat tumatanda ka na at medyo tumatanda na rin ang iyong katawan, dapat ay parang sa kabataan pa rin ang iyong pag-iisip. Bagamat tumatanda ka na, ang iyong pag-iisip ay bumabagal na at ang iyong memorya ay humihina na, kung nakikilala mo pa rin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at sapat pa ang iyong kakayahan. Kung ang isang tao ay nasa 70 na ngunit hindi pa rin niya nauunawaan ang katotohanan, ipinapakita nito na napakababa ng kanyang tayog at hindi niya kaya ang gawain. Samakatuwid, walang kinalaman ang edad pagdating sa katotohanan, at higit pa rito, walang kinalaman ang edad pagdating sa mga tiwaling disposisyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Ipinaunawa sa akin ng mga salita ng Diyos na kahit na nagkakaedad ang mga tao, nanghihina ang kanilang mga pisikal na kakayahan at kumakaunti ang mga tungkuling kayang gawin, hindi ibig sabihin na hindi na nila kayang hangarin ang katotohanan. Ang matatanda, gaya ng mga kabataan, ay marami ring tiwaling disposisyon at nakaipon ng iba’t ibang satanikong lason. Kailangan nilang gumugol ng mas maraming oras na malalimang sinusuri at hinihimay ang mga isyung ito. Namuhay ako nang maraming dekada, na kapwa mapagmataas at mapanlinlang. Sa loob ko, naipon ko ang iba’t ibang tradisyonal na kuru-kuro at satanikong pilosopiya para sa mga makamundong pakikitungo. Kailangan lutasin ang lahat ng ito sa pamamagitan ng paghahanap ng katotohanan. Gaya sa iglesia, may isang sister na madalas makipagkwentuhan at lumihis sa paksa sa mga pagtitipon, na nakagugulo sa buhay iglesia. Gusto kong sabihin ito sa kanya pero takot akong masaktan siya. Namuhay ako ayon sa satanikong pilosopiya na “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” kaya hindi ko ito kailanman sinabi sa kanya. Sa mga pagtitipon, kapag nakikita ko ang ilang kapatid na hindi alam kung paano magbahagi sa pamamagitan ng pag-uugnay sa kanilang mga kalagayan, nadama kong mas magaling ako sa pagbabahagi kaysa sa kanila, at nagbunyag ng isang mapagmataas na disposisyon, na hinahamak sila. Gayundin, sa pagkakataong ito, dahil nakikita kong tumatanda ako, natakot ako na hindi ko na magagawa ang mga tungkulin ko at hindi maliligtas, at naging napakanegatibo ko na hindi na ako muling makabangon. Napagtanto ko na napakatindi ng pagnanais ko para sa mga pagpapala. Kailangang lutasin ang lahat ng isyung ito sa pamamagitan ng paghahanap sa katotohanan. Nang mapagtanto ko ito, nakakita ako ng isang landas para sa pagsasagawa. Kahit na tumatanda ako, hindi ibig sabihin na wala akong mga tungkulin o bagay na gagawin. Kailangan kong tumuon sa pag-alam at pagtugon sa aking tiwaling disposisyon sa mga pang-araw-araw na usapin na nakakaharap ko. Ang lahat ng ito ay tungkuling dapat kong gawin. Kaya ko ring sumulat ng mga artikulo, matuto ng mga himno, matutong sumayaw, at mangaral ng ebanghelyo. Maraming tungkulin ang kaya kong gawin! Pagkatapos niyon, tumutok ako sa pag-alam sa aking katiwalian sa pang-araw-araw na mga usaping nakakaharap ko. Sa gabi, isusulat ko ito at hahanap ng mga salita ng Diyos para lutasin ito, at pagkatapos ay isusulat ang aking pagkaunawang batay sa karanasan. Hindi nagtagal, nang bumuti ang kalusugan ko, itinuloy ko ang aking tungkulin na pagpapatuloy sa bahay. Inisip ko kung paano protektahang mabuti ang tinutuluyang bahay na ito upang makapagtipon ang mga kapatid nang hindi nag-aalala. Hangga’t nabubuhay ako, patuloy kong tutuparin ang tungkulin ko. Kahit na sa hinaharap ay hindi ko na magawa ang mga tungkulin ko, patuloy kong kakainin at iinumin ang mga salita ng Diyos para lutasin ang katiwalian ko at magpasakop sa pagpapamatnugot at mga pagsasaayos ng Diyos.


64. Ang Mga Kahihinatnan ng Pagkukunwaring Nakakaunawa

Ni Su Yu, Tsina

Gumagawa ako ng mga video sa iglesia. Noong una akong magsimulang magsanay, humihingi ako ng tulong sa mga tao kapag may hindi ako naunawaan. Kalaunan, unti-unti kong naarok ang ilang prinsipyo at nakagawa pa ako ng ilang video nang mag-isa. Sinabi ng lahat na mabilis ang pag-usad ko at sinabi rin ng superbisor na makabago at pinag-isipan ang mga video ko. Nang marinig ko ito ay tuwang-tuwa ako sa sarili ko, at naisip ko na may ilan akong kaloob at kalakasan sa paggawa ng video. Pagkatapos niyon, bihira na akong humingi ng tulong sa iba kapag gumagawa ng mga video at kadalasan, mag-isa kong sinusubukang pag-isipan at lutasin ang mga problema. Isang beses, gumagawa ako ng isang video na medyo mahirap, at medyo hindi ko alam ang gagawin, kaya naisip kong humiling sa lider ng pangkat na bigyan ako ng mas simple. Pero naisip ko naman, “Dahil pinili ko ang video na ito, kung lalapit ako at sasabihin sa lider ng pangkat na hindi ko ito kayang gawin, hahamakin niya kaya ako? Huwag na nga, maaaring mahirap ang video na ito, pero kung pagsisikapan ko ito, baka magawa ko naman ito.” Kaya, wala akong sinabing kahit na ano, at nagsikap lang ako nang husto at nagpatuloy sa pananaliksik at pag-iisip ng mga ideya nang mag-isa. Pero pagkatapos ng mahabang pag-iisip, wala pa rin akong ideya kung paano ito gagawin, at naisip kong humiling sa iba pang tao na tingnan ito at tulungan ako, pero naisip ko naman, “Matagal-tagal na akong nagsasanay. Kung patuloy pa rin akong hihingi ng tulong sa iba, iisipin kaya nilang wala akong kakayahan? Hindi, basta susubukan at susubukan ko na lang itong alamin nang mag-isa.” Nang sandaling iyon, tinanong ako ng lider ng pangkat, “Kumusta na ang paggawa ng video? Kung nahihirapan ka, puwede mo itong palitan ng mas madali.” Inisip ko, “Hindi ako puwedeng magpalit ngayon. Kung gagawin ko iyon, hindi ba’t magmumukha akong hindi mahusay?” Kaya kumalma ako at nagsabi, “Iniisip ko pa kung paano ito haharapin. Hindi ko kailangang magpalit.” Pagkatapos kong sabihin ito, nakaramdam ako ng pagkabagabag sa loob ko. Matagal ko nang pinag-iisipan ang video na ito at wala pa rin akong ideya kung paano ito diskartehan. Hanggang dito na lang ang mga abilidad ko, at napagtanto ko na hindi solusyon ang magpatuloy na subukan at piliting lampasan ang problemang ito, pero hindi ko pa rin ito sinabi sa lider ng pangkat. Makalipas ang dalawa o tatlong araw, wala pa rin akong anumang pag-usad sa video, kaya wala akong magawa kundi ang humingi sa wakas ng tulong ng iba para dito. Hindi nagtagal, sinimulan kong gawin ang isang video sa bagong format. Bagaman tinalakay ko na sa lahat ang pamamaraan, nakaranas pa rin ako ng mga paghihirap sa proseso ng paggawa, at naisip ko na talakayin itong muli sa lider ng pangkat. Pero naisip ko naman, “Tinalakay na namin ito. Kung magtatanong na naman ako, hindi ba’t iisipin ng lider ng pangkat na wala akong kakayahan at na kailangan akong sabihan nang ilang beses para lang makagawa ng isang video?” Para maiwasang makita ng lahat na may mga bagay na hindi ko naunawaan o hindi nagawa sa proseso ng paggawa, nagkunwari akong alam ko ang ginagawa ko at nagpatuloy lang ako sa paggawa sa computer ko, pero pagkatapos gumugol ng ilang araw rito, hindi ko pa rin matapos ang video, at sa huli, kinailangan kong hingin ang tulong ng lider ng pangkat. Labis akong pinahiya ng dalawang kabiguang ito, pero hindi ko pinagnilayan ang sarili ko at nagpatuloy akong magpanggap, at dahil dito, walang naibungang anumang resulta ang tungkulin ko. Naging negatibo ako at hinusgahan ko ang sarili ko na walang kakayahan at hindi angkop sa paggawa ng video. Talagang nanlumo at nasaktan ako. Minsan gusto kong sabihin sa isang tao ang kalagayan ko, pero natatakot ako na kung makita ng iba ang mga kahinaan at pagkukulang ko, hahamakin nila ako, kaya ayaw kong magtapat sa kanila.

Minsan, nagmungkahi sa akin ang lider ng pangkat, na sinasabi, “Hindi ka nagbabahagi sa mga pagtitipon tungkol sa iyong pagkaunawang batay sa karanasan sa mga salita ng Diyos, ni nagsasabi tungkol sa katiwalian o mga pagkukulang mo, o kung paano mo naranasan ang mga paghihirap sa tungkulin mo. Mukhang nagbibigkas ka lang ng mga salita at doktrina para magpakitang-gilas.” Nakita kong nakilatis ako ng lider ng pangkat, at hiyang-hiya ako. Namula ang mukha ko at yumuko ako nang walang anumang sinasabi. Kalaunan, pinadalhan ako ng lider ng pangkat ng isang sipi ng mga salita ng Diyos para tulungan ako. Sabi ng Diyos: “Ang mga tao mismo ay mga nilikha. Kaya ba ng mga nilikha na magkamit ng walang-hanggang kapangyarihan? Kaya ba nilang maging perpekto at walang anumang mali? Kaya ba nilang maging mahusay sa lahat ng bagay, maunawaan ang lahat ng bagay, makilatis ang lahat ng bagay, at makaya ang lahat ng bagay? Hindi nila kaya. Gayunman, sa kalooban ng mga tao, mayroong mga tiwaling disposisyon, at isang malalang kahinaan: Sa sandaling matuto sila ng isang kasanayan o propesyon, pakiramdam ng mga tao ay may kakayahan sila, na sila ay mga taong may katayuan at may halaga, at na sila ay mga propesyonal. Gaano man sila kapangkaraniwan, nais nilang lahat na ipresenta ang kanilang sarili bilang sikat o katangi-tanging indibidwal, na gawing medyo tanyag na tao ang kanilang sarili, at ipaisip sa mga tao na perpekto sila at walang kapintasan, wala ni isang depekto; sa mga mata ng iba, nais nilang maging sikat, makapangyarihan, o dakilang tao, at gusto nilang maging napakalakas, kaya ang anumang bagay, nang walang hindi nila kayang gawin. Pakiramdam nila, kapag humingi sila ng tulong sa iba, magmumukha silang walang kakayahan, mahina, at mas mababa, at na hahamakin sila ng mga tao. Sa dahilang ito, palagi nilang nais na patuloy na magkunwari. Ang ilang tao, kapag pinagawa ng isang bagay, ay nagsasabing alam nila kung paano ito gawin, kahit na sa katunayan ay hindi. Pagkatapos, palihim, sasaliksikin nila ito at susubukang matutuhan kung paano ito gawin, ngunit pagkatapos itong pag-aralan nang ilang araw, hindi pa rin nila nauunawaan kung paano ito gawin. Kapag tinanong kung kumusta sila rito, sinasabi nila, ‘Malapit na, malapit na!’ Pero sa kanilang puso, naiisip nila, ‘Hindi ko pa nauunawaan, wala akong ideya, hindi ko alam kung ano ang gagawin! Hindi ako puwedeng magpahuli, dapat ituloy ko ang pagkukunwari, hindi ko maaaring hayaang makita ng mga tao ang aking mga pagkukulang at kamangmangan, hindi ko maaaring hayaang hamakin nila ako!’ Anong problema ito? Isa itong impiyernong buhay na sinusubukang huwag mapahiya sa anupamang paraan. Anong klaseng disposisyon ito? Walang hangganan ang kayabangan ng gayong mga tao, nawalan na sila ng buong katwiran. Ayaw nilang maging katulad ng iba, ayaw nilang maging karaniwang mga tao, normal na mga tao, bagkus ay nais nilang maging superhuman, katangi-tanging indibidwal, o kahanga-hanga. Napakalaking problema nito! Patungkol sa mga kahinaan, mga pagkukulang, kamangmangan, kahangalan, at kawalan ng pang-unawa sa loob ng normal na pagkatao, babalutan nila ang lahat ng iyon, hindi ipapakita sa ibang mga tao, pagkatapos ay patuloy silang magpapanggap” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Pagkatapos basahin ang mga salita ng Diyos, naunawaan ko na ang mga tao ay mga nilikha at ang lahat ay may maraming pagkukulang at kahinaan. Gaano man kahusay ang isang tao, imposibleng mapangasiwaan at magawa ang lahat ng bagay. Ang patuloy na pagbabalatkayo sa halip na ang magawang tratuhin nang tama ang mga pagkukulang at kahinaan ng isang tao ay labis na kahangalan, kamangmangan, kayabangan, at kawalang-katwiran. Naisip ko kung paanong noong nagsisimula pa lang akong magsanay sa paggawa ng video at hindi pa naaarok nang mabuti ang mga prinsipyo, normal para sa akin na hindi makagawa ng mga komplikadong video. Pero hindi ko nakilala ang sarili kong mga limitadong kakayahan, at pagkatapos gumawa ng ilang video, kapag pinupuri ako ng mga kapatid at pinapalakas nila ang loob ko, nagsimula akong mag-isip na may mahusay akong kakayahan, at na magaling ako at may mga propesyonal na kasanayan. Kapag nahaharap ako sa mga bagay na hindi ko magawa o maunawaan, tumitigil akong humingi ng tulong at basta na lang akong nagtatago at nagbabalatkayo, natatakot na kung makita ng iba ang mga pagkukulang ko, mababago nito ang magandang impresyon nila sa akin. Napansin ng lider ang mga paghihirap ko at aktibo akong inalukan ng tulong, pero patuloy akong nagpanggap at tinanggihan ko ang tulong niya, pinipiling mag-isang magsaliksik nang palihim at mag-aksaya ng oras sa halip na ipagtapat ang mga problema ko. Dahil dito, naantala ko ang pag-usad ng video. Ganoon din ang ginawa ko noong gumagawa ako ng video sa bagong format. Bagaman malinaw sa akin na wala akong ideya kung ano ang gagawin, sinadya kong magkunwari na ginagawa ito para linlangin ang iba. Nagsayang ako ng maraming oras, at hindi pa rin nagawa ang video. Para mapanatili ang magandang imahe ko sa iba, pinagtakpan ko ang mga paghihirap at pagkukulang ko, at hindi hinayaan ang sinuman na makita ang mga ito. Kahit na kapag negatibo ako, hindi ko ito pinaalam kahit kanino. Gusto kong patuloy na magbalatkayo bilang isang tao na kayang gawin ang lahat at nalalampasan ang lahat ng tao sa lahat ng bagay. Napakayabang ko at ganap na walang kamalayan sa sarili! Pero hindi ko makilatis ang usaping ito, at nagpatuloy lang ako sa pagbabalatkayo. Kapag nakakaranas ako ng mga problema o paghihirap, hindi ako nagtatapat para humingi ng tulong, na nagreresulta na manatiling hindi nalulutas ang mga problema, na hindi lang nakaapekto sa sarili kong kalagayan kundi nakaantala rin sa paggawa ng video. Nang pag-isipan ko ito, napagtanto ko kung gaano ako kahangal! Pagkatapos ay naalala ko ang mga salita ng Diyos: “Kung marami kang sekretong atubili kang ibahagi, kung ayaw na ayaw mong ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong hindi madaling matatamo ang kaligtasan, at hindi madaling makakaahon mula sa kadiliman” (Ang Salita, Vol. I. Ang Pagpapakita at Gawain ng Diyos. Tatlong Paalaala). Mula sa mga salita ng Diyos, naunawaan ko na ang hindi pagbabalatkayo, ang pagiging simple, bukas, at matapat, at ang paglalabas ng katiwalian, mga paghihirap, at mga pagkukulang ng isang tao sa pagbabahaginan para hanapin ang katotohanan ay mga tanda ng isang matalinong tao, at tanging ang mga tao lang na ito ang makakaunawa sa katotohanan at magkakamit ng kalayaan. Pero malinaw na nagkukulang ako sa maraming aspekto, at marami akong problema pagdating sa paggawa ng mga video lalo na sa mga bagong format, pero ni wala akong lakas ng loob na magsabi kahit na ng simpleng “Hindi ko ito kaya” o “Hindi ko nauunawaan.” Sa halip, ginawa ko ang lahat para itago ang sarili ko at magbalatkayo, natatakot na kung makita ng lahat ang totoong ako, hahamakin nila ako, na gagawin ang buhay ko na kapwa nakakapagod at mahirap. Paulit-ulit akong nagbalatkayo, iniisip na nagiging mautak ako at kaya kong lokohin ang iba, pero sa realidad, nakita na ng lahat ang mga tunay na kakayahan ko, at hindi lang ako nabigong maiwasan ang kahihiyan, kundi ginawa ko ring isang mas malaking hangal ang sarili ko. Sa pagtatago at pagbabalatkayo nang ganito, at sa hindi pangangahas na buksan ang puso ko at maghanap ng pagbabahaginan, hindi ko matanggap ang kaliwanagan o pagtanglaw ng Banal na Espiritu, at hindi malutas ang mga problema sa gawain ko, na humadlang lang at nagdulot ng mga kawalan sa gawain ng iglesia. Pagkatapos maunawaan ang mga bagay ito, nagtapat ako sa mga kapatid ko sa pagbabahaginan at inilantad ko ang aking katiwalian at mga pagkukulang, at sa halip na hamakin ako, nakipagbahaginan silang lahat sa akin at tinulungan ako. Sobra akong napahiya at nanliit. Pagkatapos nito, kapag nahaharap ako sa mga gampanin ng paggawa ng video na hindi ko kayang gawin, aktibo akong humihingi ng tulong sa mga kapatid ko. Pagkatapos itong isagawa nang ilang panahon, umusad ako nang kaunti sa mga teknikal na kasanayan ko, at lalo akong naging mahusay sa mga tungkulin ko. Sobra akong nagpapasalamat sa Diyos!

Kalaunan, itinalaga ako ng iglesia para maging responsable sa pagdidilig sa mga baguhan. Pagkatapos ng ilang panahon ng pagsasanay, naarok ko ang ilang prinsipyo at nagawang lutasin ang mga problema at paghihirap ng mga baguhan. Nagkomento ang mga kapatid na masipag ako, responsable, at kaya kong magpasan ng mga paghihirap sa mga tungkulin ko. Nang marinig ko ang papuri ng lahat, talagang sumaya ako at inakala kong maayos ang ginagawa ko, at nang hindi ko man lang napagtanto, nagsimula na naman akong magbalatkayo. Isang gabi, hindi ko maunawaan ang ilan sa mga katanungang binanggit ng ilan sa mga baguhan, at pagkatapos pag-isipan nang mabuti ang mga iyon nang matagal at hindi pa rin alam kung paano lutasin ang mga iyon, gusto ko nang matulog sa kama. Nang sandaling iyon, si Sister Zhang Jing, na nakikipagtulungan sa akin, ay nagtanong, “Gising ka pa rin hanggang ngayon? Kailangan mo ba ng kaunting tulong?” Naisip ko na matagal nang nagdidilig ng mga baguhan si Zhang Jing at may kaunting karanasan na siya sa gawain, kaya ninais kong makipag-usap sa kanya. Pero naisip ko, “Kung patuloy ko siyang tatanungin tungkol sa lahat ng bagay, iisipin kaya niyang wala akong kakayahan na hindi ko man lang kaya lutasin ang problemang ito? Hahamakin kaya niya ako? Huwag na, ako na lang ang bahala rito. Sa ganitong paraan, mayroon pa rin siyang magandang impresyon sa akin bilang isang taong handang magpuyat, magtiis ng paghihirap, at magbayad ng halaga.” Kaya nilakasan ko ang loob ko at sinabi sa kanya na kaya kong pangasiwaan ang mga bagay-bagay at dapat na siyang matulog. Nang gabing iyon, nagpuyat ako hanggang 2 n.u. at hindi ko pa rin alam kung paano lutasin ang ilang problema. Hindi lang ako nag-aksaya ng oras, kundi naantala ko rin ang gawain, at nakaramdam ako ng hindi maipaliwanag na panlulumo at pagkabagabag sa loob ko. Galit na galit din ako sa sarili ko, iniisip, “Bakit hindi na lang ako maging matapat at sabihing kailangan ko ng tulong? Bakit nag-aabala pa akong umasta na matatag at magkunwaring kaya kong gawin ang lahat ng bagay?” Pero hindi ko pa rin pinagnilayan ang sarili ko. Kalaunan, lumaki ang saklaw ng mga responsabilidad ko, at ang mga problema at paghihirap na naranasan ko sa gawain ko ay nagpatuloy lang na lumaki kasabay nito, pero mababaw ang pagkaunawa ko sa katotohanan, at nahirapan akong makita nang malinaw ang mga isyu at lutasin ang mga iyon. Minsan, nasa mahihinang kalagayan ang mga tagadilig, at hindi nagbubunga ng anumang mga resulta ang mga tungkulin nila, at hindi ko alam kung paano lutasin ang mga isyu nila. Para maiwasang makita ng iba ang mga kahinaan at pagkukulang ko, pinag-isipan ko lang nang mag-isa ang mga bagay-bagay, at kapag may problemang hindi ko talaga malutas, nagiging napakanegatibo ko na palihim na akong umiiyak. Pero kahit ganoon, nagpatuloy pa rin ako. Habang nasa pagsusuri ng gawain, nakita ko na ang mga resulta ng gawaing ako ang responsable ay napakahina, na maraming dating problema ang hindi pa nalutas, at na lumitaw ang mga bagong isyu. Nang sandaling iyon, hindi ko na napigilan pa, at umiyak ako. Habang humihikbi, ipinagtapat ko kay Zhang Jing ang buong kalagayan ko. Laking gulat ko, sinabi niya, “Ang buong akala ko ay napakaayos mong gumagawa, pero kung hindi ka pa nagsabi ngayon, hindi ko malalaman na napakarami mo palang problema.” Hiyang-hiya ako, dahil ito ang hitsura na nalikha ko sa pagbabalatkayo at panlilinlang sa iba. Sa ilang sumunod na araw, madalas kong iniisip, “Bakit kaya sa tuwing nakakaranas ako ng mga problema, ayaw kong magtapat at makipagbahaginan sa iba? Bakit palagi akong mahilig magtago at magbalatkayo?”

Kalaunan, nabasa ko ang mga salita ng Diyos: “Kahit ano pa ang konteksto, anuman ang tungkuling ginagawa niya, susubukan ng isang anticristo na magbigay ng impresyon na hindi siya mahina, na lagi siyang malakas, puno ng pananalig, at hindi kailanman negatibo, nang sa gayon ay hindi kailanman makikita ng mga tao ang kanyang tunay na tayog o totoong saloobin sa Diyos. Sa katunayan, sa kaibuturan ng kanyang puso, naniniwala ba talaga siya na wala siyang hindi kayang gawin? Tunay bang naniniwala siya na wala siyang kahinaan, pagkanegatibo, o mga pagpapakita ng katiwalian? Tiyak na hindi. Magaling siyang magkunwari, mahusay sa pagtatago ng mga bagay-bagay. Gusto niyang ipinapakita sa mga tao ang bahagi ng kanyang pagkatao na malakas at kahanga-hanga; ayaw niyang makita nila ang parte niya na mahina at totoo. Halata naman ang kanyang layon: Simple lang naman, ito ay upang mapanatili ang kanyang banidad at pagpapahalaga sa sarili, upang maprotektahan ang puwang na mayroon siya sa puso ng mga tao. Iniisip niya na kung sasabihin niya sa iba ang tungkol sa sarili niyang pagkanegatibo at kahinaan, kung ibubunyag niya ang bahagi ng kanyang pagkatao na mapaghimagsik at tiwali, magiging matinding pinsala ito sa kanyang katayuan at reputasyon—mas malaking problema pa ito kaysa sa pakinabang na dulot nito. Kaya mas nanaisin pa niyang mamatay kaysa aminin na may mga oras na siya ay mahina, mapaghimagsik, at negatibo. At kung dumating man ang araw na makita ng lahat ang bahagi ng pagkatao niya na mahina at mapaghimagsik, kapag nakita nila na siya ay tiwali, at hindi talaga nagbago, magpapatuloy siya sa pagkukunwari. Iniisip niya na kung aaminin niyang mayroon siyang tiwaling disposisyon, na isa siyang ordinaryong tao, isang hamak na tao, mawawalan siya ng puwang sa puso ng mga tao, mawawala sa kanya ang pagsamba at pagtangi ng lahat, at kung kaya lubos na mabibigo. Kaya’t anuman ang mangyari, hindi siya magtatapat sa mga tao; anuman ang mangyari, hindi niya ibibigay ang kanyang kapangyarihan at katayuan sa kaninuman; sa halip, pilit siyang makikipagkompetensiya sa abot ng kanyang makakaya, at hinding-hindi susuko. … Sinumang nag-iisip na ang sarili nila ay walang kapintasan at banal ay mga impostor lahat. Bakit Ko sinasabi na lahat sila ay mga impostor? Sabihin mo sa Akin, mayroon bang sinumang walang kapintasan sa gitna ng tiwaling sangkatauhan? Mayroon bang sinuman na tunay na banal? (Wala.) Tiyak na wala. Paano mawawalan ng kapintasan ang tao samantalang labis siyang nagawang tiwali ni Satanas at, maliban pa riyan, hindi niya likas na taglay ang katotohanan? Diyos lang ang banal; lahat ng tiwaling sangkatauhan ay may dungis. Kung gagayahin ng isang tao ang isang banal na tao, sasabihin na wala siyang kapintasan, ano ang taong iyon? Siya ay isang diyablo, isang Satanas, isang arkanghel—siya ay magiging tunay na anticristo. Isang anticristo lang ang magsasabing siya ay walang kapintasan at banal na tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Inilalantad ng mga salita ng Diyos na para mapanatili ang katayuan at imahe nila sa puso ng mga tao, madalas na nagbabalatkayo ang mga anticristo, pinagtatakpan ang mga kahinaan at pagkukulang nila, at nagkukunwaring mga tao na walang katiwalian o mga kapintasan, na kayang gawin ang lahat ng bagay, pinapahanga at pinapasamba ang iba sa kanila. Pinagnilayan ko ang sarili kong pag-uugali. Kapag may ilan akong resulta sa mga tungkulin ko, sa tingin ko ay mas mahusay ako kaysa sa iba, at para mapanatili ang magandang imahe ko sa puso ng mga tao at para isipin nilang may mahusay akong kakayahan, mga kapabilidad sa gawain, at para tingalain nila ako, hindi ako humingi ng tulong, at sa halip ay sinubukan kong mabuti na itago at pagtakpan ang mga bagay-bagay tuwing nakakaranas ako ng mga problema at paghihirap sa gawain at kapag malinaw na wala akong karanasan at hindi ako makakilatis o makalutas ng mga bagay-bagay. Kapag aktibong nag-aalok sa akin ng tulong ang iba, natatakot ako na malantad ang mga kahinaan at pagkukulang ko, kaya pinipili kong magpuyat mag-isa sa halip na tanggapin ang tulong ng iba, nagpapanggap pa ngang handa akong magtiis ng paghihirap nang hindi nagrereklamo para isipin ng mga tao na tapat ako sa mga tungkulin ko at kaya kong magtiis ng mga paghihirap at magbayad ng halaga. Pero sa huli, nauwi lang ako sa pagpapahirap sa sarili ko hanggang sa punto na manlumo at masaktan ako, umiiyak nang palihim at hindi nangangahas magsabi, dahil sa takot na makita ng mga kapatid ang tunay kong tayog at hindi na ako tingalain. Tunay na ako ay mapagpaimbabaw at peke. Sa pagbabalik-tanaw ko, hindi kailanman hiningi ng iglesia sa akin na magawa kong kilatisin ang lahat ng bagay o lutasin ang bawat problema sa mga tungkulin ko. Mapagpaimbabaw lang talaga ako, palaging nagkukunwaring malakas, nagmamalaki ako tungo sa sarili kong kapahamakan at nagkukunwaring nauunawaan ang mga bagay-bagay kahit hindi naman. Pinapahirapan ko lang ang sarili ko, at dahil dito, naantala ko ang gawain ng iglesia at nagdulot ng maraming pagdurusa sa sarili ko. Dahil palagi akong nagbabalatkayo bilang isang aktibo at positibong tao sa harap ng iba, nalihis ang ilang kapatid sa pagkukunwari ko at inakala nilang kaya kong tumiis ng paghihirap, na may mga kakayahan ako sa gawain, at mataas ang tingin nila sa akin. Sinabi ng isang sister sa akin, “Ang hirap siguro, na ikaw lang ang nagdadala ng gayong kabigat na pasanin, gusto kong matuto sa iyo.” Ang taas ng tingin sa akin ng sister dahil lang palagi akong nagbabalatkayo at hindi ko kailanman inilantad ang mga kahinaan o paghihirap ko. Naging napakahusay ko sa panlilihis at panlilinlang sa iba, na hindi lang mapaminsala sa iba, kundi pati na rin sa sarili ko! Mula sa kaibuturan ng puso ko ay namumuhi ako sa mga kilos at asal ko, at ayaw ko nang magbalatkayo pa o magpatuloy sa maling landas na ito, kaya nagdasal ako sa Diyos nang nagsisisi at naghanap ng landas ng pagsasagawa.

Pagkatapos ay nabasa ko ang mas marami pang mga salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga pagkukulang, iyong mga kapintasan, iyong mga pagkakamali, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito sa loob mo. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang balakid, na siyang pinakamahirap malampasan. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at matapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang sisiyasating mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mabibitiwan mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kaya’t kung anuman ang iyong kalagayan, negatibo ka man o naghihirap, anuman ang iyong personal na mga motibasyon o mga plano, anuman ang nabatid mo na o napagtanto sa pamamagitan ng pagsusuri, dapat kang matutong magtapat at makipagbahaginan, at habang nakikipagbahaginan ka, gumagawa ang Banal na Espiritu. At paano gumagawa ang Banal na Espiritu? Binibigyan ka Niya ng kaliwanagan at pagtanglaw at pinahihintulutan kang makita ang kalubhaan ng suliranin, ipinapaalam Niya sa iyo ang ugat at diwa ng suliranin, pagkatapos ay unti-unti Niyang ipinauunawa sa iyo ang katotohanan at ang Kanyang mga layunin, at hinahayaan ka Niyang makita ang landas ng pagsasagawa at makapasok sa katotohanang realidad. Kapag ang isang tao ay hayagang nakapagbabahaginan, nangangahulugan ito na mayroon siyang tapat na saloobin sa katotohanan. Ang katapatan ng tao ay nasusukat sa kanyang saloobin sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tinukoy ng mga salita ng Diyos ang isang landas ng pagsasagawa, na kinasasangkutan ng pagsasantabi ng pride ng isang tao, pagiging isang matapat na tao, pag-aaral na aktibong magtapat tungkol sa mga paghihirap at pagkukulang ng isang tao, pagkakaroon ng kakayahang ipakita sa Diyos at sa iba ang tunay na sarili ng isang tao, hindi pagsasagawa ng panlilinlang o pagtatago, at pagiging tunay at totoo. Kayang buksan ng isang matapat na tao ang puso niya sa Diyos, at taos-puso niyang gustong hanapin ang katotohanan para lutasin ang mga problema at paghihirap niya, na ginagawang mas madali para sa kanya na matanggap ang kaliwanagan at pagtanglaw ng Banal na Espiritu, na maunawaan ang katotohanan, at na makapasok sa realidad. Nang mapagtanto ko ito, nagdasal ako sa Diyos sa puso ko, nagpapasyang sa hinaharap ay kailangan kong magsagawa ayon sa mga salita ng Diyos, bitiwan ang pride ko, maging bukas at ilantad ang sarili ko, at maging isang simple at matapat na tao.

Kalaunan, kapag nakakaranas na naman ako ng mga problema sa gawain ko na hindi ko maunawaan o malutas, o kapag may partikular akong kalagayan na hindi ko alam kung paano lutasin, sadya akong nagdarasal sa Diyos at nagtatapat para humingi ng tulong sa mga kapatid ko. Isang beses, nagtanong ang isang baguhan, at bagaman may ilan akong ideya, hindi malinaw sa akin ang mga detalye kung paano ko dapat ibabahagi ang solusyon, kaya naisip kong talakayin ito kay Zhang Jing, pero nag-atubili ako, iniisip, “Matagal-tagal na rin akong nagdidilig ng mga baguhan. Ano na lang kaya ang iisipin niya tungkol sa akin kung lalapit pa rin ako sa kanya nang may ganitong klaseng mga tanong? Bahala na. Hindi ko siya tatanungin. Ako na lang mag-isa ang bahalang mag-isip.” Sa puntong ito, napagtanto ko na natukso na naman akong magbalatkayo. Naisip ko kung paanong dati ay paulit-ulit akong nagbabalatkayo at pinagtatakpan ko ang sarili ko, na hindi lang nagdala sa akin na malublob sa panlulumo at pasakit kundi nagdulot din ng mga kawalan sa gawain, kaya napagtanto ko na hindi na ako puwedeng magkunwari pa. Kailangan kong maging bukas at iparating sa iba ang mga bagay na hindi ko nauunawaan o hindi malinaw sa akin. Kaya, sa puso ko ay tahimik akong nagdasal sa Diyos, humihingi sa Diyos ng paggabay para isagawa ang pagiging isang matapat na tao ayon sa Kanyang mga salita. Pagkatapos, tinalakay ko kay Zhang Jing ang mga paghihirap ko at ang mga posibleng solusyon dito, at tinukoy niya na hindi angkop ang sipi ng mga salita ng Diyos na binanggit ko, at sinabi rin niya sa akin kung paano magbahagi at lutasin ang ganitong uri ng isyu. Sa pagsunod sa payo ni Zhang Jing, naghanap muli ako ng mga nauugnay na salita ng Diyos. Pagkatapos kong makipagbahaginan sa baguhan, nalutas ang kalituhan niya, at talagang napanatag ako. Pagkatapos, napagtanto ko na ang pagsasagawa sa mga salita ng Diyos ay nagdudulot ng kapanatagan at kalayaan.


66. Paglaya Mula sa Pakiramdam ng Pagiging mas Mababa

Ni Yezi, Tsina

Noong 2022, nagdidilig ako ng mga baguhan sa iglesia, at alam kong ito ay pagtataas ng Diyos sa akin, kaya nagpasya ako na pahalagahan ang pagkakataong ito ng pagsasanay at gawin ang aking kontribusyon sa pagpapalaganap ng ebanghelyo ng kaharian. Kalaunan, nakipagtulungan ako kay Sister Zhang Xin. Nakita ko na talagang malinaw niyang ibinahagi ang katotohanan, diniligan ang mga baguhan ayon sa kanilang pangangailangan, at nilutas ang kanilang mga partikular na isyu. Minsan, hindi ko makilatis ang ilang usapin, pero kaya niyang magbahagi at madaling lutasin ang mga ito. Kaya naman, pakiramdam ko, isa siyang taong nakakaunawa sa katotohanan at may realidad, at na wala akong binatbat sa kanya. Pareho kong hinangaan at kinainggitan siya. Naisip ko, “Ang daming nauunawaan ni Zhang Xin! Hindi gaanong mahalaga ang mga nalalaman ko kumpara ng sa kanya. Kung sabay kaming magbabahagi sa isang pagtitipon, iisipin ba niya na napakababa ng antas ko at makikita kung ano talaga ako?” Kaya nang magkasama naming tinalakay ang mga isyu, para lang akong nakinig sa radyo sa pagbabahagi niya at kakaunti lang ang sinabi ko para hindi niya ako pagtawanan dahil sa mababaw kong pagbabahagi. Kalaunan, napansin ko na madalas siyang magpakitang-gilas sa mga pagtitipon, ikinukuwento kung paanong masama ang mga kalagayan ng mga baguhang diniligan ng isang partikular na sister, kung paanong tinulungan niya sila na makabalik sa tamang landas, kung paanong, nang makita niyang naging negatibo ang ilang kapatid, nagbahagi siya sa katotohanan para palayain sila sa kanilang pagkanegatibo at mga maling pagkaunawa, at kung paanong tumulong siya nang mabigatan ang mga lider ng iglesia sa gawain ng iglesia. Gusto ko itong bigyang-pnasin kay Zhang Xin, pero naisip ko, “Talaga namang mayroon siyang mga tunay na karanasan at epektibong nakakalutas ng mga problema ang pakikipagbahaginan niya. Ano ang iisipin niya sa akin kung mali kong tutukuyin ang mga isyu niya?” Kaya, hindi ko na tinukoy ang mga problema niya.

Kalaunan, nang may sinabi ang isang superbisor nang hindi isinasaalang-alang ang damdamin ni Zhang Xin, nagkaroon ng pagkiling si Zhang Xin laban sa superbisor at naging masyadong mapanuri sa ibang tao at sa mga pangyayari. Gusto kong makipagbahaginan sa kanya at ipaunawa ang kanyang mga problema, pero naisip ko, “Mas nauunawaan ni Zhang Xin ang katotohanan kaysa sa akin, kailangan pa ba niya ang patnubay ko? Hindi ba’t magpapakitang-gilas lang ako sa harap ng isang eksperto? Ako mismo ay hindi malinaw na nakakakita sa mga bagay, at masyadong mababaw ang pagkaunawa ko sa katotohanan. Kung hindi malinaw ang pagbabahagi ko, hindi ba’t makikilatis niya ako?” Paulit-ulit kong pinag-isipan ang bagay na ito, pero sa huli, wala akong sinabi. Bandang tanghali, nagkataon na nabasa ko ang isang sipi ng mga salita ng Diyos na medyo nauugnay sa kalagayan niya. Makikipagbahaginan na sana ako sa kanya nang may biglang sumagi sa isip ko: “Mas mahusay ang pagkaarok ni Zhang Xin sa mga salita ng Diyos kaysa sa akin, kailangan pa ba niya ang pagbabahagi ko gayong alam na niya ang lahat? Mas mabuting hayaan ko na lang siyang magbasa mismo ng mga salita ng Diyos, makakatulong ito sa kanya at hindi pa nito mailalantad ang mga pagkukulang ko.” Sa naisip kong ito, sinabi ko sa kanya, “Napakaganda ng siping ito ng mga salita ng Diyos, basahin mo.” Naghintay ako na makilala niya ang kanyang maling kalagayan pagkatapos basahin ang sipi, pero sa gulat ko, wala siyang anumang sinabi pagkatapos mabasa ito. Medyo nadismaya ako, at gusto kong makipagbahaginan sa kanya, pero naisip ko, “Mababaw lang ang pagkaunawa ko sa mga salita ng Diyos, at wala rin akong maibabahaging anumang praktikal. Dapat kilala ko ang sarili ko kahit kaunti.” Sa naisip na ito, agad kong iwinaksi ang ideya ng pakikipagbahaginan kay Zhang Xin, at inisip ko na kahit namumuhay siya sa isang tiwaling disposisyon, unti-unti niyang makikilala at malulutas ang mga isyu niya nang mag-isa dahil napakarami niyang nauunawaan. Pero hindi ganoon ang nangyari sa inakala ko. Madalas pa ring banggitin ni Zhang Xin ang bagay na ito, pero hindi niya nakikilala ang sarili niya, at sa halip, dahil sa kanyang pagbabahagi, inisip ng mga tao na ang superbisor ang may problema at na ang mga pagbubunyag niya ng katiwalian ay may ilang kadahilanan. Minsan, sa mga pagtitipon, binabanggit din niya ang usaping ito, na nagsasanhi ng mga kaguluhan. Gusto ko talagang makipagbahaginan sa kanya tungkol sa mga isyung ito, pero sa tuwing sinusubukan kong magsalita, para bang may bumabara sa lalamunan ko, at palagi kong nararamdaman na mas maraming nauunawaan si Zhang Xin kaysa sa akin, at na, kung makikipagbahaginan ako sa kanya, para kong tinuturuan ang isang eksperto sa bagay na alam na niya. Sa huli, nagpasya akong hindi makipagbahaginan sa kanya at lumipas na lang nang ganito ang usapin. Kalaunan, nang dumating ang isang lider sa aming pagtitipon, nakipagbahaginan siya at inilantad niya ang mga isyu ni Zhang Xin, at tinanggap ito ni Zhang Xin. Saka lang ako nagsimulang magnilay sa sarili ko.

Pagkaraan ng ilang araw, binasa ko ang mga salita ng Diyos at nagkaroon ako ng kaunting pagkaunawa sa kalagayan ko. Sabi ng Makapangyarihang Diyos: “Anuman ang mangyari sa kanila, kapag nahaharap sa kaunting paghihirap ang mga duwag na tao, umaatras sila. Bakit nila ito ginagawa? Ang isang dahilan ay sanhi ito ng kanilang pakiramdam ng pagiging mas mababa. Dahil pakiramdam nila ay mas mababa sila, hindi sila naglalakas-loob na humarap sa mga tao, ni hindi nila maako ang mga obligasyon at responsabilidad na dapat nilang akuin, hindi rin nila maako ang mga bagay na kaya naman talaga nilang maisakatuparan sa saklaw ng sarili nilang abilidad at kakayahan, at sa saklaw ng karanasan ng sarili nilang pagkatao. Ang pakiramdam na ito ng pagiging mas mababa ay nakakaapekto sa bawat aspekto ng kanilang pagkatao, naaapektuhan nito ang kanilang personalidad, at siyempre, naaapektuhan din nito ang kanilang katangian. Kapag may ibang tao sa paligid, madalang nilang ipinapahayag ang sarili nilang mga pananaw, at halos hindi maririnig na nililinaw nila ang sarili nilang pananaw o opinyon. Kapag nahaharap sila sa isang isyu, hindi sila naglalakas-loob na magsalita, sa halip, palagi silang umiiwas at umaatras. Kapag kaunti ang tao roon, nagkakaroon sila ng sapat na lakas ng loob na umupo kasama ang mga ito, pero kapag marami ang tao roon, naghahanap sila ng isang sulok at doon pumupunta kung saan malamlam ang ilaw, hindi naglalakas-loob na lumapit sa ibang tao. Sa tuwing nararamdaman nila na nais nilang positibo at aktibong magsabi ng isang bagay at magpahayag ng sarili nilang mga pananaw at opinyon para ipakita na tama ang kanilang iniisip, ni wala man lang silang lakas ng loob na gawin iyon. Sa tuwing sila ay may gayong mga ideya, sabay-sabay na lumalabas ang kanilang pakiramdam ng pagiging mas mababa, at kinokontrol, sinasakal sila nito, sinasabi sa kanila na, ‘Huwag kang magsabi ng kahit na ano, wala kang silbi. Huwag mong ipahayag ang mga pananaw mo, sarilinin mo na lang ang mga ideya mo. Kung may anumang bagay sa puso mo na nais mo talagang sabihin, itala mo na lang ito sa kompyuter at pag-isipan mo ito nang mag-isa. Hindi mo dapat hayaang malaman ito ng sinuman. Paano kung may masabi kang mali? Sobrang nakakahiya iyon!’ Sinasabi palagi ng tinig na ito sa iyo na huwag mong gawin ito, huwag mong gawin iyon, huwag mong sabihin ito, huwag mong sabihin iyon, kaya’t nilulunok mo na lang ang bawat salitang nais mong sabihin. Kapag may bagay na nais mong sabihin na matagal mo nang pinagmuni-munihan sa iyong puso, umuurong ka at hindi naglalakas-loob na sabihin ito, o kaya ay nahihiya kang sabihin ito, naniniwala na hindi mo ito dapat sabihin, at na kapag ginawa mo ito, pakiramdam mo ay parang may nilabag kang tuntunin o batas. At kapag isang araw ay tahasan mong ipinahayag ang iyong pananaw, sa kaibuturan mo ay mararamdaman mo na hindi mapapantayan ang iyong pagkabagabag at pagkabahala. Bagama’t unti-unting naglalaho ang pakiramdam na ito ng sobrang pagkabahala, unti-unting sinusugpo ng pakiramdam mo ng pagiging mas mababa ang mga ideya, intensyon, at planong mayroon ka sa kagustuhan mong magsalita, magpahayag ng sarili mong mga pananaw, maging normal na tao, at maging katulad lang ng lahat. Iyong mga hindi nakakaintindi sa iyo ay naniniwala na hindi ka palasalita, na tahimik ka, mahiyain, at isang taong ayaw mamukod-tangi. Kapag nagsasalita ka sa harap ng maraming tao, nahihiya ka at namumula ang mukha mo; medyo hindi ka palakibo, at ikaw lang talaga ang nakakaalam na pakiramdam mo ay mas mababa ka. … Sinasabi ng ilang tao, ‘Tingin ko ay hindi ako mas mababa at wala ako sa ilalim ng anumang uri ng pagpipigil. Wala pang sinuman ang pumukaw ng galit ko o nangmaliit sa akin, wala ring sinuman ang nakapigil na sa akin. Malayang-malaya akong namumuhay, kaya hindi ba’t ibig sabihin niyon ay wala ako nitong pakiramdam ng pagiging mas mababa?’ Tama ba iyon? (Hindi, minsan ay may ganoon pa rin kaming pakiramdam ng pagiging mas mababa.) Maaaring sa isang antas ay nasa iyo pa rin ito. Maaaring hindi nito pinangingibabawan ang kaibuturan ng iyong puso, pero sa ilang senaryo ay maaari itong lumitaw anumang oras. Halimbawa, nakasalubong mo ang isang taong iniidolo mo, isang taong higit na mas may talento kaysa sa iyo, isang taong mas maraming natatanging kasanayan at kaloob kaysa sa iyo, isang taong mas dominante kaysa sa iyo, isang taong mas mapanupil kaysa sa iyo, isang taong mas masama kaysa sa iyo, isang taong mas matangkad at mas kaakit-akit kaysa sa iyo, isang taong may katayuan sa lipunan, isang taong mayaman, isang taong mas mataas ang pinag-aralan at katayuan kaysa sa iyo, isang taong mas matanda at mas matagal nang nananalig sa Diyos, isang taong may higit na karanasan at realidad sa kanyang pananalig sa Diyos, at pagkatapos ay hindi mo mapigilan ang paglitaw ng pakiramdam mo ng pagiging mas mababa. Kapag lumilitaw ang pakiramdam na ito, ang iyong ‘pamumuhay nang napakalaya’ ay naglalaho, nagiging kimi ka at pinanghihinaan ka ng loob, pinag-iisipan mong mabuti kung ano ang sasabihin, nagiging hindi natural ang ekspresyon ng mukha mo, nararamdaman mong napipigilan ka sa iyong mga salita at kilos, at nagsisimula kang magpanggap. Ang mga ito at ang iba pang pagpapamalas ay nangyayari dahil sa paglitaw ng iyong pakiramdam ng pagiging mas mababa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Mula sa paglalantad ng mga salita ng Diyos, nakita ko na ang mga taong may mga damdamin ng pagiging mas mababa ay palaging nakakaramdam na hindi sila kasinghusay ng iba, at kaya, hindi sila naglalakas-loob na ipahayag ang mga opinyon nila. Lalo na kapag nakakatagpo sila ng mga taong mas mahuhusay at mas may talento kaysa sa kanila, lalo silang nagiging matakutin at nawawalan ng kumpiyansa, at kahit pa may napapansin silang mga problema sa ibang tao, hindi sila naglalakas-loob na magsalita. Sobra silang maingat at nangangamba, kaya wala silang kakayahang protektahan ang mga interes ng iglesia. Sa pagninilay-nilay sa pakikipagtulungan ko kay Zhang Xin, nang makita ko na mas marami siyang nauunawaan at mahusay siyang nakakapagbahagi, lalo na’t kaya niyang lutasin ang lahat na problemang binabanggit ng mga baguhan at may malinaw siyang landas sa kanyang pagbabahagi, pakiramdam ko ay mayroon siyang mga katotohanang realidad, at na kung ikukumpara, ang layo ko sa kanya. Ang nalalaman ko ay tila ganap na walang halaga kumpara sa pagkaunawa niya, at nahihiya pa akong magsalita sa aming pagbabahaginan. Pakiramdam ko ay para akong isang estudyanteng elementarya sa harap niya, at na dapat lang akong makinig nang mabuti sa kanya, na naging dahilan para mamuhay ako sa isang kalagayan ng pakiramdam ng pagiging mas mababa. Dahil sa mga damdamin ko ng pagiging mas mababa, kumilos ako na para lang akong isang radyo nang tinalakay namin ang mga problema, kadalasang nakikinig lang sa kanya at hindi nagpapahayag ng sarili kong mga pananaw. Nakita ko na madalas magpakitang-gilas si Zhang Xin, pero umiwas ako sa pagbanggit nito o sa pagtulong, iniisip na mayroon siyang mga katotohanang realidad at nakakakuha ng mga resulta sa kanyang tungkulin, at na normal lang na magbunyag siya ng kaunting tiwaling disposisyon. Masyadong naging mapanuri si Zhang Xin sa mga tao at bagay, at nagkaroon siya ng mga pagkiling laban sa superbisor, at alam kong dapat akong makipagbahaginan sa kanya para tulungan siyang magnilay at matuto ng aral mula rito, pero pakiramdam ko ay mas nauunawaan niyang mabuti ang mga bagay kaysa sa akin, at na katamtaman lang ang kaalaman at pagkaarok ko, at na hindi niya ako kapantay, kaya pakiramdam ko ay hindi ako kalipikadong makipagbahaginan sa kanya. Dahil sa nararamdaman kong pagiging mas mababa, hindi ako naglakas-loob kahit noong makita ko ang mga isyu niya, naging matakutin ako at nawalan ako ng kumpiyansa sa harap niya, at iwinaksi ko pa nga ang mga ideya ng pakikipagbahaginan tungkol sa ilang opinyong mayroon ako. Sa katunayan, bilang isang tao na may normal na pagkamakatwiran, gaano man tayo kahusay magbahagi, kung may mahanap tayong problema, dapat nating tuparin ang ating responsabilidad at magbahagi tungkol dito sa abot ng ating makakaya. Ito rin ay pagsasagawa sa isang aspekto ng katotohanan. Gayumpaman, dahil sa mga damdamin ko ng pagiging mas mababa, hindi ako nangahas na magsalita ng anumang bagay tungkol sa mga problema ni Zhang Xin o banggitin ang mga ito, at nabigo akong gawin ang dapat ko sanang ginawa. Nang napagtanto ko ito, labis akong nagsisi, at nagdasal ako sa Diyos sa puso ko, nagpasyang makipagbahaginan at tumulong sa anumang isyu na nakikita ko sa iba, kahit sino pa ang taong iyon, at hindi na magpagapos sa mga damdamin ng pagiging mas mababa.

Kalaunan, nagdasal din ako at hinanap sa puso ko kung bakit pakiramdam ko ay masyado akong mas mababa sa harap ng mga taong mas mahusay kaysa sa akin. Sa isang pagtitipon, nakipagbahaginan ako tungkol sa kalagayan ko. Tinukoy ng isang sister ang mga isyu ko, sinasabi niya na masyado kong pinahahalagahan ang aking banidad at katayuan, at na natatakot akong maliitin at mawalan ng reputasyon at katayuan kapag nagsalita ako. Matapos marinig ang patnubay ng sister, sadya akong tumuon sa pagkain at pag-inom ng mga salita ng Diyos tungkol dito. Isang araw, nabasa ko ang isang sipi ng mga salita ng Diyos: “Sa halip na hanapin ang katotohanan, karamihan sa mga tao ay may kani-kanilang sariling mga adyenda. Napakahalaga para sa kanila ng sarili nilang mga interes, reputasyon, at ang posisyon o katayuang pinanghahawakan nila sa isip ng ibang tao. Ang mga bagay na ito lamang ang pinakaiingat-ingatan nila. Napakahigpit ng pagkapit nila sa mga bagay na ito at itinuturing ang mga ito bilang kanilang sariling buhay. At hindi gaanong mahalaga sa kanila kung paano sila ituring o itrato ng Diyos; sa ngayon, binabalewala nila iyon; sa ngayon, isinasaalang-alang lamang nila kung sila ang namumuno sa grupo, kung mataas ba ang tingin sa kanila ng ibang tao, at kung matimbang ba ang kanilang mga salita. Ang una nilang inaalala ay ang pag-okupa sa posisyong iyon. Kapag sila ay nasa isang grupo, ang ganitong uri ng katayuan, at ganitong mga uri ng oportunidad ang hanap ng halos lahat ng tao. Kapag masyado silang talentado, siyempre gusto nilang maging pinakamataas sa grupo; kung medyo may abilidad naman sila, gugustuhin pa rin nilang humawak ng mas mataas na posisyon sa grupo; at kung mababa ang hawak nilang posisyon sa grupo, pangkaraniwan lamang ang kakayahan at mga abilidad, gugustuhin din nilang maging mataas ang tingin sa kanila ng iba, hindi nila gugustuhing maging mababa ang tingin sa kanila ng iba. Sa reputasyon at dignidad nagtatakda ng limitasyon ang mga taong ito: Kailangan nilang panghawakan ang mga bagay na ito. Maaaring wala silang integridad, at hindi nila taglay ang pagsang-ayon ni pagtanggap ng Diyos, pero hinding-hindi maaaring mawala sa kanila ang respeto, katayuan, o paggalang na hinahangad nila mula sa iba—na siyang disposisyon ni Satanas. Pero walang kamalayan ang mga tao tungkol dito. Ang paniniwala nila ay dapat silang kumapit sa kapirasong reputasyong ito hanggang sa pinakahuli. Wala silang kamalay-malay na kapag ganap na tinalikdan at isinantabi ang mga walang kabuluhan at mabababaw na bagay na ito saka lamang sila magiging totoong tao. Kung iniingatan ng isang tao ang mga bagay na ito na dapat iwaksi bilang buhay, mawawala ang kanyang buhay. Hindi nila alam kung ano ang nakataya. Kaya, kapag kumikilos sila, lagi silang may reserbasyon, lagi nilang sinusubukang protektahan ang sarili nilang reputasyon at katayuan, inuuna nila ang mga ito, nagsasalita lamang para sa kanilang sariling kapakinabangan, upang huwad na ipagtanggol ang kanilang sarili. Lahat ng ginagawa nila ay para sa kanilang sarili” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita ko na masyadong kinagigiliwan ng tiwaling sangkatauhan ang kanilang sariling banidad at katayuan, at gusto nilang magkaroon ng magandang imahe sa puso ng mga tao, at na ang mga taong may mga kasanayan at malalakas na abilidad sa gawain ay gustong magkaroon ng mataas na katayuan sa iba, at lubos na mapahalagahan ng iba. Kahit na iyong mga may katamtamang abilidad sa gawain ay ayaw mapasailalim ng iba o maliitin ng iba, at kahit ang kapalit nito ay pagsasakripisyo sa mga interes ng iglesia, gusto pa rin nilang panatilihin ang sarili nilang banidad at katayuan. Ganito ang naging kalagayan ko. Bagaman alam ko na kakatiting lang ang mga abilidad ko sa gawain, kapag nahaharap sa mga sitwasyon, iniisip ko muna ang banidad at katayuan ko, at kahit hindi ko makuha ang paghanga ng iba, kahit papaano, ayaw kong maliitin ako. Pakiramdam ko, ito ay pamumuhay nang may dignidad at integridad. Namuhay ako ayon sa mga batas ni Satanas ng pananatiling buhay, gaya ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” labis na pinahahalagahan ang aking banidad at katayuan, at gustong palaging panatilihin ang aking banidad at katayuan. Kahit hindi ako kasinghusay ng iba, gusto ko pa ring mag-iwan ng magandang impresyon sa mga tao. Palagi akong nag-aalala tungkol sa mga opinyon ng iba sa akin. Kapag nahaharap sa mga taong hindi kasinghusay ko, wala akong mga pangamba, at malaya kong naipapahayag ang mga opinyon ko, pero sa tuwing nakakakita ako ng mga taong mas mahusay kaysa sa akin sa iba’t ibang paraan, ginawa kong estratehiya ang pag-iwas, sinisikap nang husto na huwag magsalita, itinatago ang mga kakulangan at kahinaan ko, at hindi hinahayaan ang iba na makita ang aking mga negatibong aspekto nang sa gayon, kahit papaano, makakatanggap ako ng magandang paghusga kapag nabanggit, kung hindi, talagang mapapahiya ako sa huli! Naalala ko ang isang pagkakataon noong nasa na negatibong kalagayan ang isang sister na nagpapatuloy sa bahay, at nagawa kong makipagbahaginan sa kanya ng mga salita ng Diyos. Nakipagbahaginan ako sa kanya sa abot ng nalalaman ko, nang walang mga pangamba, at bumuti ang kalagayan ng sister matapos ang pagbabahagi ko. Pero pagdating kay Zhang Xin, nakita ko na mas mahusay siya kaysa sa akin sa bawat aspekto, at kaya, natakot ako na maliitin niya ako. Kahit nang may mapansin akong ilang isyu, hindi ako naglakas-loob na ipaalam ang mga ito. Para bang nakatikom ang bibig ko gamit ang tape. Bukod sa hindi ito nakabuti sa buhay pagpasok ni Zhang Xin, nakaapekto rin ito sa gawain ng iglesia. Masyado kong pinahalagahan ang sarili kong banidad at katayuan! Nang mapagtanto ko ito, talagang nakaramdam ako ng pagsisisi, at lumapit ako sa Diyos para magdasal, “Diyos ko, ayaw ko pong magpatuloy nang ganito, handa po akong magsisi at hinihiling ko na patnubayan Mo ako sa paglutas ng mga isyu ko.”

Kalaunan, binasa ko ang isang sipi ng mga salita ng Diyos: “Pantay-pantay ang lahat sa harap ng katotohanan, at walang pagkakaiba ng edad o pagiging mababa at marangal sa mga gumagawa ng tungkulin nila sa sambahayan ng Diyos. Pantay-pantay ang lahat sa tungkulin nila, iba-iba lang ang trabaho nila. Wala silang pagkakaiba batay sa kung sino ang may senyoridad. Sa harap ng katotohanan, dapat magtaglay ang lahat ng mapagpakumbaba, mapagpasakop, at tumatanggap na puso. Dapat taglayin ng mga tao ang ganitong katwiran at saloobin” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Sinasabi sa atin ng mga salita ng Diyos na sa harap ng katotohanan, pantay ang lahat, na walang mataas o mababang katayuan, ni pagkakaiba sa mga kalipikasyon. Kapag nagtutulungan ang mga kapatid sa mga tungkulin, dapat lumahok ang lahat at aktibong magpahayag ng kanilang mga pananaw kapag nahaharap sa mga sitwasyon. Kahit mababaw ang pagbabahagi nila, dapat pa rin silang mag-ambag ng kanilang makakaya; kapag may natutuklasang mga problema, dapat itong maagap na ipahayag para maprotektahan ang gawain ng iglesia, sa halip na manatiling tagamasid lang. Ito ang saloobin na dapat taglayin ng bawat mananampalataya sa Diyos. Katulad ng sa pakikipagtulungan ko kay Zhang Xin, bagaman mas malinaw niyang ibinahagi ang katotohanan kaysa sa akin, mayroon din siyang mga pagkukulang at nagbunyag siya ng katiwalian. Nang makita ko siyang nagbubunyag ng katiwalian o nagsasalita at kumikilos sa mga paraan na nakapipinsala sa gawain ng iglesia, hindi sana ako dapat nanatiling walang ginagawa; sa halip, dapat ibinahagi ko kung ano ang nakita at naunawaan ko, at tinupad ang responsabilidad ko. Ngunit tiningnan ko ang mga tao at bagay mula sa mga makamundong perspektiba, naniniwala sa mga pagkakaiba ng mataas at mababang katayuan, mga kalipikasyon, at mga kalakasan at kahinaan sa mga tao, kung saan ang mahihina ay palaging itinuturing na hindi kalipikadong tumutol laban sa malalakas, at kapag ginagawa nila iyon, pinapahiwatig nito na hindi nila alam ang kanilang tamang posisyon at maaari pa nga itong humantong sa pagpapalayas. Talagang kakatwa ang perspektiba ko! Sa katunayan, kahit na may pagtanglaw ang isang tao sa kanyang pagbabahagi at mayroon siyang kaunting pagkaunawa sa katotohanan, hindi ito nangangahulugan na perpekto siya. Dahil ang bawat isa ay may mga tiwaling disposisyon at madalas na nagbubunyag ng katiwalian, pagiging mayabang at palalo, at kumikilos ayon sa sariling kagustuhan, kailangang magtuwid at magtulungan sa isa’t isa. Ito ay isang makatarungang pagkilos na nagpapanatili sa mga interes ng sambahayan ng Diyos at nakakabuti sa buhay ng mga tao.

Simula noon, kapag ginagawa ko ang aking tungkulin, madalas akong nagdarasal sa Diyos, at hindi na ako nag-aalala tungkol sa mga pakinabang o mga kawalan sa aking banidad o katayuan. Kapag nakikisalamuha sa mga kapatid, hindi mahalaga kung nakatataas ba sa akin ang ibang tao, tinatrato ko siya nang tama, at sa tuwing napapansin ko ang mga bagay na ginagawa na hindi naaayon sa mga katotohanang prinsipyo, tinutukoy ko ang mga ito at naghahanap at nakikipagbahaginan ako kasama ang lahat. Nang magsagawa ako nang ganito, talagang gumaan ang pakiramdam ko at nakaramdam ako ng paglaya. Kalaunan, nakatagpo ko si Sister Liu Hui, ang nagdilig sa akin ilang taon na ang nakalipas. Matagal na niyang ginagawa ang kanyang mga tungkulin at mahusay siyang makipagbahaginan, at kinainggitan ko siya noon. Sa pagkakataong ito, nang muli kong makasalamuha si Liu Hui, malinaw at organisado pa rin ang pagbabahagi niya, at kumpara sa kanya, nararamdaman ko pa rin na hindi ako sapat. Isang beses, may isang sister na palaging nakikipagsagutan kapag pinupungusan, at ibinahagi ni Liu Hui ang mga magiging kahihinatnan kung magpapatuloy ang ganitong asal, at lubhang natakot ang sister matapos itong marinig. Gayumpaman, pakiramdam ko, ang paraan ni Liu Hui sa paglutas ng problema ay walang ibinigay na landas, at na hindi siya tumuon sa paggamit ng mga salita ng Diyos o sa pagpapatotoo sa mga salita ng Diyos, kaya hindi nito nakamit ang bisa ng pagpapatotoo sa Diyos, gusto ko itong ipaunawa sa kanya, pero naisip ko, “Bagaman ginagawa ko ang tungkulin ng pamumuno, medyo may malaking agwat pa rin sa pagitan namin, at malamang naisip na rin ni Liu Hui ang gusto kong sabihin. Mas mabuti pang hindi na lang ako magsalita.” Nang sandaling iyon, napagtanto ko na muli na namang napipigilan ako ng mga damdamin ng pagiging mas mababa. Bumalik sa isip ko ang mga eksenang nabigo akong tuparin ang mga tungkulin ko dahil sa aking mga damdamin ng pagiging mas mababa, at naisip ko, “Hindi na ako puwedeng mamuhay pa sa ganitong pakiramdam ng pagiging mas mababa, at kailangan kong bitiwan ang aking banidad at katayuan. Kahit ano pa ang tingin sa akin ni Liu Hui, kailangan kong ibahagi ang nauunawaan ko, pumasok kasama ang sister ko, at huwag mag-iwan ng anumang pagsisisihan sa huli.” Kaya, tinukoy ko ang mga isyung napansin ko. Pagkatapos makinig, sinabi ni Liu Hui na tama ang sinabi ko, at na ang pagsuporta sa mga kalakasan ng isa’t isa, at maayos na pakikipagtulungan sa ganitong paraan ay napakabuti, at kapaki-pakinabang ang mga ito sa kanyang buhay pagpasok. Nagawa kong lumabas mula sa ganitong kalagayan ng pakiramdam ng pagiging mas mababa at bumitiw sa aking banidad at katayuan—ang pagbabagong ito ay bunga ng gawain ng Diyos. Salamat sa Diyos!


67. Ano ang Maidudulot ng Paghahangad ng Katanyagan at Pakinabang?

Ni Su Wen, Tsina

Noong kabataan ko, madalas na mababa ang tingin sa pamilya namin dahil kakaunti lang kaming magkakapatid. Noong panahong iyon, madalas sabihin sa akin ng mga magulang ko na, “Ang pinakamaganda at pinakamatatag na trabaho ay pagiging doktor. Hindi lang mataas ang sahod, nirerespeto rin sila.” Tuwing may dumarating na doktor sa lugar namin, laging mainit ang pagtanggap sa kanila at pinapakitaan sila ng pinakamataas na paggalang. May malalim akong paghanga at inggit sa mga doktor na iyon at sinabi ko sa sarili ko na kailangan kong magsikap para maging doktor din ako balang araw, para maipagmalaki at igalang ako sa lugar namin. Pagkatapos nito, pinagbuti ko talaga ang pag-aaral ko. Hindi naman nasayang ang pagsisikap ko nang makapasa ako sa probinsyal na akademya ng Chinese Medicine. Nang magtapos ako, nagtrabaho ako bilang doktor sa ospital ng probinsya, gaya ng pinangarap ko. Mula noon, parang nakaangat na ako sa buhay. Hindi lang dahil sa magandang sahod, kundi kinainggitan at hinangaan ako ng mga kakilala ko, at tuwing may sakit ang mga kaibigan, kamag-anak at kakilala ko, nilalapitan nila ako, at kapag umuuwi ako sa lugar namin, mainit at magalang ang kanilang pagtanggap sa akin. Naipagmalaki rin ito ng aking mga magulang. Ikinatuwa ko talaga ang respetong natanggap ko at pinataas nito ang aking banidad. Pakiramdam ko, sa wakas ay nagbunga na ang lahat ng sakripisyo ko. Habang nadaragdagan ang karanasan ko, marami akong nakilalang mayayaman at kilalang mga tao na nagkaroon ng iba’t ibang karamdaman na nagdulot sa kanila ng matinding paghihirap. Ilan sa kanila ang nagkaroon ng malubha at matinding mga sakit, pero walang magawa ang mga doktor habang namamatay sila. Hindi ko maiwasang maisip na marupok lang ang buhay natin at wala tayong laban sa kamatayan. Nagbigay ito sa akin ng pakiramdam ng kawalan sa aspektong espirituwal. Nagsimula akong mag-isip kung ano ang halaga ng buhay at kung para saan ako nabubuhay.

Sa pagtatapos ng 1998, marami ang umalis sa mga pampublikong ospital at nagtayo ng mga pribadong klinika. Inisip ko kung hindi ako aalis sa ospital, mananatiling ganoon lang ang sahod ko, kaya kung gusto kong umangat at kumita nang mas malaki, dapat na ako mismo ang amo ko. Kaya umalis ako sa ospital at nagbukas ng sarili kong klinika. Pagkatapos, noong 2000, napakinggan ko ang ebanghelyo ng Makapangyarihang Diyos sa mga huling araw. Nakita kong sinabi ng Diyos na: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling hinaharap, kung makokontrol mo ang iyong sariling kapalaran, isa ka pa rin bang nilikha?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Sa pamamagitan ng salita ng Diyos, napagtanto ko na ang buhay at kamatayan ng tao ay nasa kamay ng Diyos at walang sinuman ang may kontrol sa sarili nilang kapalaran. Sa oras na ubos na ang mga taong ibinigay ng Diyos sa iyo, hindi mahalaga kung gaanong yaman, kapangyarihan o impluwensya ang taglay mo. Sa pamamagitan ng pagkain at pag-inom sa mga salita ng Diyos at pamumuhay ng buhay-iglesia, napagtanto ko rin na hindi lamang materyal na bagay, mataas na katayuan at kasiyahan ng laman ang dapat kong hangarin. Ang pinakamahalaga ay ang tuparin ko ang aking tungkulin bilang isang nilikha, at hangarin ang katotohanan, ang pag-iipon ng mabubuting gawa, at ang pagtatamo ng kaligtasan. Kaya, tinanggap ko ang tungkuling kaya kong gampanan sa iglesia. Nakikipagtipon at nakikipagbahaginan ako tungkol sa mga salita ng Diyos kasama ang mga kapatid, at nagiging buo at masaya ako. Noong una, maliit na grupo lang ang pinangungunahan kong magtipon at hindi pa ganoon kaabala. Kalaunan, napili akong maglingkod bilang isang lider sa iglesia. Alam kong pagtataas ito ng Diyos at ibinigay Niya sa akin ang pagkakataong ito na makatanggap ng pagsasanay at makamit ang katotohanan. Nagtamasa ako ng napakaraming salita ng Diyos, kaya dapat akong magkaroon ng konsensiya at suklian ang pagmamahal ng Diyos. Subalit alam ko rin na kaakibat ng pagiging lider ang maraming trabaho at malaking responsabilidad, at kailangan kong ilaan ang buong oras ko. Ibig sabihin nito, hindi ako makakapagtrabaho sa klinika ko. Kalahati ng buhay ko ang ginugol ko para sa trabahong iyon, kaya nag-alinlangan ako sa prospektong basta na lamang itong isuko. Pinag-isipan ko itong mabuti at lubha akong naguluhan at nahirapan. Sa gitna ng aking paghihirap, nagdasal ako sa Diyos, “O Diyos! Nahihirapan ako ngayon sa sitwasyong ito. Ayaw kong mawala ang tungkuling ito, subalit hamak lamang ako at hindi ko mapagtagumpayan ang kahinaan ng aking laman. Pakiusap gabayan Mo ako at bigyan ng pananampalataya at lakas.”

Sa ginta ng paghahanap, naisip ko kung paanong sinabi ng Diyos na: “Kung hahayaan mong makalagpas ang pagkakataong ito, pagsisisihan mo iyon habambuhay.” Mabilis kong hinanap ang kasunod na sipi para basahin. Sabi ng Makapangyarihang Diyos: “Ayaw makipagtulungan ng ilan sa iba sa paglilingkod sa Diyos, kahit natawag sila; tamad ang mga taong ito na nais lamang magsaya sa kaginhawahan. Kapag mas pinaglilingkod ka sa pakikipagtulungan sa iba, mas marami kang mararanasan. Dahil mas marami kang pasanin at karanasan, magkakaroon ka ng mas maraming pagkakataong maperpekto. Samakatuwid, kung kaya mong paglingkuran nang tapat ang Diyos, isasaisip mo ang pasanin ng Diyos; dahil diyan, magkakaroon ka ng mas maraming pagkakataong maperpekto ng Diyos. Ang gayong grupo lamang ng mga tao ang kasalukuyang pineperpekto. Kapag mas inaantig ka ng Banal na Espiritu, mas maraming panahon kang iuukol sa pagsasaisip sa pasanin ng Diyos, mas mapeperpekto ka ng Diyos, at mas makakamit ka Niya—hanggang, sa bandang huli, magiging isang tao ka na kinakasangkapan ng Diyos. Sa kasalukuyan, may ilan na walang dinadalang pasanin para sa iglesia. Ang mga taong ito ay maluwag at pabaya, at ang tanging pinahahalagahan nila ay ang sarili nilang laman. Ang gayong mga tao ay masyadong makasarili, at bulag din sila. Kung hindi malinaw sa iyo ang bagay na ito, hindi ka magdadala ng anumang pasanin. Kapag mas isinasaaang-alang mo ang mga layunin ng Diyos, mas mabigat ang pasaning ipagkakatiwala Niya sa iyo. Ang mga makasarili ay ayaw magtiis ng gayong mga bagay; ayaw nilang bayaran ang halaga, at, dahil dito, mawawalan sila ng mga pagkakataong maperpekto ng Diyos. Hindi ba nila sinasaktan ang kanilang sarili? … Sa gayon, dapat ninyong isaisip ang pasanin ng Diyos, ngayon mismo; hindi ninyo dapat hintaying ihayag ng Diyos ang Kanyang matuwid na disposisyon sa buong sangkatauhan bago ninyo isaisip ang pasanin ng Diyos. Hindi ba magiging huli na ang lahat sa oras na iyon? Ngayon ang magandang pagkakataon upang maperpekto ng Diyos. Kung hahayaan mong makalagpas ang pagkakataong ito, pagsisisihan mo iyon habambuhay, gaya noong hindi nagawang pumasok ni Moises sa magandang lupain ng Canaan at pinagsisihan niya ito habambuhay, at namatay nang may taos na pagsisisi” (Ang Salita, Vol. I. Ang Pagpapakita at Gawain ng Diyos. Isaisip ang Kalooban ng Diyos para Makamit ang Pagiging Perpekto). Sa pamamagitan ng salita ng Diyos, napagtanto ko na tanging ang mga nagsasaalang-alang sa layunin ng Diyos at tumatanggap sa atas ng Diyos ang magkakaroon ng mas maraming pagkakataon na gawing perpekto ng Diyos. Ang mga hindi handang isaalang-alang ang mga layunin ng Diyos ay makasarili at hindi gagawing perpekto ng Diyos. Pumasok na sa mahalagang panahon ng pagpapalawak ang gawain ng ebanghelyo, at ang katotohanang binigyan ako ng iglesia ng napakahalagang tungkulin ay pambiharang pagkakaloob ng Diyos ng pabor at pagtataas. Gayunpaman, hindi ko isinaalang-alang ang mga layunin ng Diyos, at, sa halip, inalala ko lamang ang aking laman at ang pagkita ng pera upang tumaas ang pagtingin sa akin ng iba. Napaka-walang konsensiya ko! Hindi ba’t nanalig at sumunod ako sa Diyos, kumain at uminom ng Kanyang mga salita at ginampanan ang tungkulin ko upang makamtan ang katotohanan at kaligtasan? Binigyan ako ng Diyos ng magandang pagkakataon para makatanggap ng pagsasanay at makamtan ang katotohanan sa pamamagitan ng tungkuling ito. Hindi ba’t magiging hangal ako kung hindi ko ito tatanggapin? Kung sa oras na pumayag akong tanggapin ito ay tapos na ang gawain ng Diyos, mapapalampas ko ang aking pagkakataon. Kapag nagkagayon, pagsisisihan ko ito nang husto. Matutulad ako kay Moises, na natatanaw na ang Canaan mula sa malayo pero hindi makapasok at habang buhay niya itong pinagsisihan. Kailangan kong magpasakop sa Diyos at tanggapin muna ang tungkulin. Pwede akong humanap ng ibang papalit sa akin sa klinika pansamantala. Nang makapagdesisyon ako, tinanggap ko ang tungkuling maging lider.

Pagkatapos nito, inilaan ko ang halos lahat ng oras ko sa aking tungkulin at kung may natitira akong oras, nagmamadali akong pumupunta sa klinika. Noong una napanatili namin ang mga pasyente, pero nang nagtagal at madalas na wala ako sa klinika, nagsimulang pumunta ang mga tao sa ibang klinika dahil hindi nila ako makonsulta. Paunti nang paunti ang mga pasyente sa klinika namin at halos hindi kami makaraos. Dati akong may mataas na antas ng pamumuhay, pinapahalagahan ako at hinahangaan ng iba, nilalapitan ako ng mga kaibigan at kamag-anak kung may mga problema sila, pero ngayon lahat ng mga kaibigan at kamag-anak ko ay tinutuligsa ako, sinasabing pinabayaan ko ang klinika at hindi nila alam ang ginagawa ko sa maghapon. Naging iba ang pakikitungo nila sa akin pagkatapos noon. Dahil sa iniisip ko kung gaano ako inirerespeto at hinahangaan noon at ngayon ay naging sentro ng pangungutya ng lahat, nakaramdam ako ng pagtatalo ng damdamin—mahirap ilarawan ang pakiramdam na ito. Inisip ko, “Hindi sa wala akong kakayanang kumita ng pera, may kakayahan ako, kaya kung maayos kong mapapangasiwaan ang mga bagay, tiyak na magkakaroon ako ng maraming pasyente. Muli akong makapamumuhay nang may kaginhawahan sa materyal na bagay, magtatamo ng respeto at paghanga ng iba at magkakaroon ng prestihiyosong buhay. Inisip ko rin na hindi pa naman katagalan ang pananalig ko sa Diyos, mababa lamang ang aking tayog, at hindi ko pa masyadong nauunawaan ang katotohanan, kaya pwede sigurong gumawa ako ng tungkuling angkop lang sa kakayanan ko.” Nais kong lumipat sa mas magaan na tungkulin. Para sa ganoon, magkakaroon ako ng mas maraming oras para sa aking trabaho, at hindi maaapektuhan ang tungkulin ko o ang klinika. Subalit, pagkatapos nito, hindi na ako nagdala ng pasanin sa aking tungkulin. Naging pabaya ako sa tungkulin ko at iniraos ko na lang ang mga pagtitipon. Naaalala ko sa isang pagtitipon, ang iniisip ko lang ay ang klinika ko. Nakailang pasyente kaya kami sa araw na iyon? Dumating ba ang mga nakatakdang dumating? Para magkaroon ako ng mas maraming oras para sa klinika ko, hindi ko inunawa nang maigi ang sitwasyon bago ko isinulat ang aking ulat at nagsumite na lang ako ng maiksing ulat sa nakatataas na lider ko. Dahil sa kulang na mga detalye, kinailangan kong ulitin ito. Ipinagwalang-bahala ko rin ang gawaing pagdidilig. Ilan sa mga baguhan ang umalis dahil hindi sila nadidiligan. Nakipagbahaginan ang nakatataas na lider at ilang beses niyang sinubukang tulungan ako ukol dito, at nakonsensiya talaga ako, nagdasal ako sa Diyos nang ilang ulit at nagdesisyon akong maghimagsik laban sa aking laman at gawin ang tungkulin ko nang mahusay, pero hindi maiwasang lagi akong magambala ng aking klinika. Paulit-ulit akong nangangako sa Diyos pero hindi ito tinutupad at unti-unti akong napalayo sa Diyos. Madalas na nararamdaman ko ang hindi maipaliwanag na kahungkagan at takot. Ilang beses kong napag-isipang iwan ang klinika, pero naiisip ko na muling babalik sa mababa ang pagtingin sa akin ng mga tao at hindi ko ito magawa. Dahil hindi ko maayos ang kalagayan ko at naaantala nito ang gawain, tinanggal ako ng nakatataas na lider.

Ikinalungkot ko talaga nang maalis ako. Nakakain ako at nakainom ng napakaraming salita ng Diyos, at alam na alam kong ang paghahangad sa katotohanan at pagganap ko nang maayos sa tungkulin ko ang tamang landas sa buhay, pero hindi ko maiwan ang aking klinika at hindi ko magampanan ang aking tungkulin nang maayos. Labis akong nakonsensiya at pakiramdam ko ay marami akong pagkakautang sa Diyos. Nagdasal ako sa Diyos, at sinabing, “O Diyos, napakamapaghimagsik ko at ang dami kong pagkakautang sa Iyo. O Diyos, sana ay iligtas Mo ako sa pagkakagapos sa kayamanan para magampanan ko ang tungkulin ko at masuklian ko ang Iyong pagmamahal.”

Pagkatapos magdasal, naalala ko ang pamagat ng isang kabanata sa mga salita ng Diyos na, “Kanino Ka Matapat?” Tinanong ko ang sarili ko, “Kanino ako matapat? Matapat ba ako sa Diyos?” Pagkatapos ay binasa ko ang isang sipi sa kabanatang ito: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mababait sa inyo ay tatalikuran ang pera at atubiling pipiliin ang katotohanan, habang yaong mga nag-aalangan ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na matapat kayo, ito ang pipiliin ninyong lahat, at magiging pareho pa rin ang ugali ninyo. Hindi ba ganoon? Hindi ba marami sa inyo ang pabagu-bago ng pagpili sa pagitan ng tama at mali? Sa mga paligsahan sa pagitan ng positibo at ng negatibo, ng itim at ng puti, siguradong alam ninyo ang mga pagpiling nagawa ninyo sa pagitan ng pamilya at ng Diyos, ng mga anak at ng Diyos, ng kapayapaan at ng pagkagambala, ng kayamanan at ng kahirapan, ng katayuan at ng pagiging ordinaryo, ng masuportahan at ng maipagtabuyan, at iba pa. Sa pagitan ng tahimik na pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa at sa Akin, pinili ninyo ang una; at sa pagitan ng kuru-kuro at ng katotohanan, muli ninyong pinili ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo. Talagang manghang-mangha Ako sa katigasan ng puso ninyo. Mukhang walang anumang idinulot sa Akin ang maraming taon ng dedikasyon at pagsisikap kundi ang inyong pagpapabaya at kawalang-pag-asa, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit patuloy ninyong hinahanap ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kahihinatnan? Napag-isipan na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? May kaunting pag-aalab pa rin kaya sa puso ninyo? Hindi pa rin kaya ninyo malalaman kung paano aaliwin ang puso Ko? Sa sandaling ito, ano ang pipiliin ninyo? … Inaasam Ko ring makalimutan ang lahat ng nakaraan ninyo, bagama’t napakahirap gawin nito. Gayunman, mayroon Akong napakagandang paraan ng paggawa nito: Hayaang palitan ng hinaharap ang nakaraan, at iwaksi ang mga alaala ng inyong nakaraan kapalit ng totoong kayo ngayon. Kaya naman kailangan Ko kayong abalahin na muling pumili: Kanino ba talaga kayo matapat?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Labis akong naantig sa mga salita ng Diyos. Inilantad ba ng mga salitang ito ang kasalukuyan kong kalagayan, ang kasakuluyan kong sitwasyon? Malinaw sa akin na bilang mananampalataya, dapat kong hangarin ang katotohanan at tuparin ang aking tungkulin para masiyahan ang Diyos. Subalit tuwing kailangan kong pumili sa pagitan ng tungkulin ko at ng klinika, ang pamumuhay ng mabuting buhay, pagiging respetado, at iba pang makalamang alalahanin, lagi kong pinipili ang huli. Natatakot akong magiging mababa ang tingin sa akin ng mga tao kapag nawala ang klinika ko. Sa mga taong ito, tila ba lagi kong tinutupad ang tungkulin ko, pero hindi ko iniwan ang pagnanais ko sa katanyagan at pakinabang at lagi kong iniisip ang pagkakaroon ng maraming pera. Dahil dito, hindi ko masyadong pinahalagahan ang aking tungkulin, at iniraos ko lang ito; hindi rin ako nakagawa nang maayos sa alinman, kaya naging pagod ang aking katawan at damdamin. Nagkaroon ito ng labis na negatibong epekto sa gawain ng iglesia at nagdusa rin ang buhay ko. Nakita kong hindi ako naging matapat sa Diyos, kundi sa mga satanikong bagay gaya ng aking laman at ambisyon. Sa mga panahong iyon, lagi kong idinadasal sa Diyos, “O Diyos! Handa na akong iwan ang aking klinika upang hanapin ang katotohanan at gampanang mabuti ang aking tungkulin. Pakibigyan Mo ako ng pananampalataya na ibenta ang aking klinika sa lalong madaling panahon.” Bukod sa dasal, sinimulan ko na ring ipaliwanag ang lahat ng ito sa aking asawa para maihanda ang pagbebenta ng klinika.

Noong 2011, salamat sa pagtataas ng Diyos, muli akong napili bilang lider ng iglesia. Alam kong binibigyan ako ng Diyos ng isa pang pagkakataon. Naisip ko kung gaano ako nagsisisi at ang pagkakautang ko sa Diyos dahil sa aking trabaho sa klinika noon at nagpasya akong mas makikipagtulungan na ako ngayon. Agad kong ibinuhos ang sarili ko sa tungkulin, at anumang mangyari sa klinika ko, hindi ako nagagambala at sinubukan kong maghanap ng papalit sa akin sa klinika. Pero nang sinusulat na nila ang kontrata at handa nang mapirmahan, nag-alinlangan ako. Kalahati ng buhay ko ang ginugol ko sa klinikang ito. Inisip ko kung gaano ako nagsikap sa pagtatrabaho mula pagkabata, at ang mga hirap na napagtagumpayan ko para maabot ang pangarap kong maging doktor. Kapag ibinenta ko ang klinika, lalayo na rin ako sa buhay na dati kong hinangad. Habang iniisip ko ito, lalo akong nag-aatubiling bitiwan ito. Nakaramdam ako ng matinding kahungkagan sa loob ko. Pagkatapos ay nakita ko ang sumusunod na mga sipi ng mga salita ng Diyos: “Dapat ninyong linawin ang inyong mga isip! Ano ang dapat mong talikuran, ano ang iyong mga kayamanan, ano ang iyong mga nakamamatay na kahinaan, ano ang mga hadlang sa iyo? Pagnilay-nilayan mo pa ang mga katanungang ito sa iyong espiritu at makisalamuha sa Akin. Ang nais Ko ay tahimik Akong tingalain ng inyong mga puso; hindi ko gusto ang inyong papuri na sa salita lamang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 8). “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang inyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupo lamang ng mga taong ito, na pinili ng Diyos, ang magagawang isabuhay ang isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). “Dapat kang magkaroon ng mga hangarin at ng konsensya na katulad ng kay Pedro. Ang buhay mo ay dapat na maging makahulugan, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong magawang maingat na isaalang-alang kung paano mo itinuturing ang iyong buhay, kung paano mo dapat ihandog ang iyong sarili sa Diyos, kung paano ka magkakaroon ng isang mas makabuluhang pananampalataya sa Diyos, at paano, dahil sa iniibig mo ang Diyos, dapat mo Siyang ibigin sa paraang mas dalisay, mas mainam, at mas mabuti” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Napagtanto ko sa pag-iisip sa mga salita ng Diyos na ang makamundong katayuan, kayamanan at kasiyahan ng laman na hinahangad ng tao ay hindi mahalagang mga layunin. Tanging ang paglapit lamang sa Lumikha, pagtupad ng ating mga tungkulin bilang mga nilikha, paghahangad sa katotohanan, pagwaksi sa satanikong tiwaling disposisyon, at sa huli ay pagkakamit ng pagliligtas ng Diyos at pagiging mga tao ng Kanyang kaharian ang tunay na hinaharap at ang bumubuo sa pinakamakabuluhan at pinakamahalagang buhay. Kahit pa maging napakaabala ang aking klinika, kumita ako ng maraming pera, makakuha ako ng higit pang respeto at sa huli ay masiyahan ang aking laman, mawawala sa akin ang katotohanan at buhay at ang pagliligtas ng Diyos. Hindi ko matatamo ang papuri at pagkilala ng Diyos at mawawalang kabuluhan ang lahat. Pagdating ng mga sakuna, walang dami ng pera at respeto ang makapagliligtas sa atin. Walang kabuluhan o halaga ang ganoong paghahangad. Gaya nga ng sinabi ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Gayunpaman, nagsikap akong maigi dahil sa paghahangad ng kayamanan, katanyagan at pakinabang at hinangad ko ang mga ito nang labis. Akala ko tanging ang pagkakamit lang ng mga ito ang paraan upang mabuhay nang makahulugan. Kahit na gaano ako magsakripisyo o gumamit ng lakas, hindi ako nagreklamo. Naging bulag ako, hangal at ignorante! Naalala ko si Pedro. Ninais ng mga magulang niyang pumasok siya sa politika, pero pinili ni Pedro na ialay ang kanyang buhay sa pagsunod sa Diyos. Sinikap niyang makilala at mahalin ang Diyos at sa huli ay ginawa siyang perpekto ng Diyos at natamo niya ang papuri ng Lumikha. Namuhay si Pedro ng pinakamahalaga at pinakamakabuluhang buhay. Alam kong dapat kong tularan si Pedro, dapat kong iwan ang mga makamundong paghahangad na ito, hangarin ang katotohanan at tuparin ang aking tungkulin. Hindi na ako nag-alinlangan matapos iyon. Nang pinirmahan ko na ang kontrata, para bang may napakabigat na pasanin na inalis sa balikat ko at gumaan at guminhawa ang pakiramdam ko. Matapos iyon, ibinigay ko ang lahat sa aking tungkulin.

Isang araw noong 2015, isang katrabaho mula sa ospital na dati kong pinagtrabahuhan ang tumawag sa akin. Sabi niya isang direktor ng pribadong ospital ang magbubukas ng isang nursing home na magiging pinakamahusay sa probinsya at tinanong niya kung gusto kong magtrabaho roon. Nang oras na iyon, agad ko itong tinanggihan. Pero makalipas ang ilang araw personal akong tinawagan ng direktor at sinabing kung magtatrabaho ako para sa kanya, bibigyan niya ako ng sarili kong kwarto na titirhan, buwanang sahod na 3,000 yuan, at libreng stroke rehab doon para sa asawa ko. Wala na kaming kailangang gastusin at kikita ako ng 3,000 yuan nang walang ibang hinihingi. Nagsimula akong mag-alinlangan sa una kong sagot at sinabi kong pag-iisipan ko ito. Hindi ako nakatulog noong gabing iyon. Kung tatanggihan ko ang alok na iyon masasayang ang napakagandang oportunidad, pero kung tatanggapin ko, hindi ko matutupad ang tungkulin ko. Inalala ko kung gaano kahirap at kasakit noong kailangan kong hatiin ang oras ko sa pagitan ng klinika at tungkulin ko. Napakalaki ng sakripisyo ng Diyos para sa akin, kaya kailangan kong tumigil sa pag-aalinlangan at paglingon sa nakaraan. Inisip ko ang mga salita ng Diyos na nagsasabing: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Matapos kong pag-isipan ang mga salita ng Diyos, naging malinaw sa akin na ang tila simpleng usapan sa pagitan ng dating magkatrabaho ay isang espirituwal na labanan. Tinutukso ako ni Satanas at sinusubok ako ng Diyos. Nasa akin ang pagdedesisyon. Naisip ko noong inilikas ng mga anghel ang asawa ni Lot sa Sodoma, dahil hindi niya mapigilang isipin ang kanyang mga ari-arian at lumingon siya sa likuran niya, siya ay naging isang haligi ng asin. Naging mahirap na para sa akin na makawala sa kamay ni Satanas, hindi ako pwedeng maging simbolo ng kahihiyan tulad ng asawa ni Lot. Nang mapagtanto ko ito, tinanggihan ko ang alok.

Kalaunan ay nagsimula kong pagnilayan kung bakit ako nagagambala ng mga tukso. Alam kong walang halaga at walang kabuluhan ang paghangad sa mga nasabing bagay, pero nahirapan pa rin akong magdesisyon at hindi ko maiwan ang mga ito. Ano ang ugat ng isyung ito? Sa gitna ng aking paghahanap, nakita ko ang isang sipi mula sa mga salita ng Diyos: “Sa katunayan, gaano man katayog ang mga mithiin ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng ninanais matamo ng tao, ang lahat ng hinahanap ng tao, ay pawang nauugnay sa dalawang salita. Ang dalawang salitang ito ay lubhang mahalaga sa buhay ng bawa’t tao, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘katanyagan’ at ‘pakinabang.’ Si Satanas ay gumagamit ng isang napakatusong uri ng paraan, isang paraang lubos na kaayon ng mga kuru-kuro ng mga tao, na hindi naman radikal, kung saan ay nagiging sanhi na walang kamalayang tanggapin ng mga tao ang uri ng pamumuhay nito, ang mga patakaran nito upang mabuhay, at magtatatag ng mga layunin sa buhay at kanilang direksyon sa buhay, at nagkakaroon din sila ng mga ambisyon sa buhay nang hindi namamalayan. Gaano man katayog magmistula ang mga mithiing ito sa buhay, ang mga ito ay pawang nauugnay sa ‘katanyagan’ at ‘pakinabang.’ Sinumang dakila o tanyag na tao—lahat ng tao, sa katunayan—anumang bagay na sinusunod nila sa buhay ay nauugnay lamang sa dalawang salitang ito: ‘katanyagan’ at ‘pakinabang.’ Iniisip ng mga tao na sa sandaling magkaroon sila ng katanyagan at pakinabang, maaari na nila kung gayong samantalahin ang mga ito upang tamasahin ang mataas na katayuan at malaking kayamanan, at upang masiyahan sa buhay. Iniisip nila na ang katanyagan at pakinabang ay mga uri ng puhunan na maaari nilang gamitin upang magkamit ng isang buhay na mapaghanap-ng-kaluguran at walang-pakundangan sa pagtatamasa ng laman. Alang-alang sa katanyagan at pakinabang na ito na iniimbot ng sangkatauhan, ang mga tao ay kusang-loob, hindi man namamalayan, na ibinibigay ang kanilang mga katawan, mga isip, at lahat ng mayroon sila, ang kanilang kinabukasan at kanilang mga tadhana, kay Satanas. Ginagawa nila ito nang wala ni isang sandali ng pag-aatubili, kailanman ay mangmang sa pangangailangan na mabawi ang lahat ng naibigay na nila. Mapapanatili ba ng mga tao ang anumang kontrol sa kanilang mga sarili sa sandaling manganlong sila kay Satanas sa ganitong paraan at maging tapat dito? Tiyak na hindi. Sila ay ganap at lubos na kontrolado ni Satanas. Sila rin ay ganap at lubos na nalublob sa isang putikan, at hindi magawang mapalaya ang kanilang mga sarili” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Ginagamit ni Satanas ang katanyagan at pakinabang upang kontrolin ang mga iniisip ng tao, hanggang sa ang tanging maisip ng mga tao ay katanyagan at pakinabang. Nagsusumikap sila para sa katanyagan at pakinabang, nagdaranas ng mga paghihirap para sa katanyagan at pakinabang, nagtitiis ng kahihiyan para sa katanyagan at pakinabang, nagsasakripisyo ng lahat ng mayroon sila para sa katanyagan at pakinabang, at maghuhusga o magpapasya para sa katanyagan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa katanyagan at pakinabang na ito, lumalayo ang sangkatauhan sa Diyos at nagtataksil sa Kanya at lalo silang nagiging masama. Sa ganitong paraan, samakatuwid, sunud-sunod na nawawasak ang mga henerasyon sa gitna ng katanyagan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Dahil sa mga salita ng Diyos ay nakita ko ang liwanag at napahintulutan akong mapagtanto na ang dahilan kung bakit ako nag-alinlangang iwan ang klinika ko ay dahil nakontrol ako at nabihag ng katanyagan at pakinabang. Gumagamit si Satanas ng katanyagan at pakinabang upang gawing tiwali ang mga tao at buong buhay nilang hangarin ang katanyagan at pakinabang, at sa huli ay maitutulak sila na isakripisyo ang kanilang buhay para sa mga ito. Pinagnilayan ko kung paano ako tinuruan ng aking mga magulang mula pagkabata na ang tanging paraan upang mamukod-tangi ako ay ang makakuha ako ng magandang trabaho. Nang makita kong ang mga doktor ay may maayos at matatag na kita at lubos na iginagalang, naging layunin ko nang maging doktor at walang humpay akong nagtrabaho upang matupad ito. Matapos kong magsimulang manalig at kumain at uminom ng mga salita ng Diyos, nalaman ko na dapat kong hangarin ang katotohanan sa aking pananalig at ang paghahangad ng kayamanan at katayuan ay walang halaga. Pero dahil sa pagkagapos sa katanyagan at pakinabang, gusto ko pa ring matupad ang aking pangarap na makilala ako kahit noong tinutupad ko ang aking tungkulin. Nang mapilitan akong pumili sa pagitan ng tungkulin ko at ng klinika, ninais kong lumipat sa mas madaling tungkulin, at nagsimula akong iraos lang ang aking tungkulin, na nakasama sa gawain ng iglesia. Gusto ni Satanas na mabuhay ako nang ayon sa ganitong mga pag-iisip at pananaw, at na ilaan ko ang lahat ng aking lakas sa paghahangad ng kayamanan, katanyagan at pakinabang. Bilang resulta, wala na akong oras at lakas upang hangarin ang katotohanan at gawin ang aking tungkulin at ipinagkanulo ko pa nga ang Diyos sa ngalan ng katanyagan at pakinabang, at ganap akong nawalan ng pag-asang maligtas. Ganito ginagawang tiwali ni Satanas ang mga tao. Ginugugol ng mga sikat na tao ang kanilang buong buhay sa paghahangad ng katanyagan at pakinabang, pero kapag nakuha na nila ang mga bagay na ito, hindi nila mapunan ang espirituwal na kahungkagan sa kanilang puso at sumasama sila nang sumasama. Ang ilan sa kanila ay bumabaling pa nga sa droga para makaramdam ng saya at ang ilan ay nagpapakamatay. Naalala ko ang isa sa dati kong katrabaho na bagamat medyo tanyag sa kanyang ospital ay hindi pa rin nasiyahan at nagbukas ng sarili niyang pribadong ospital. Pero kalaunan, hindi lamang nawala ang lahat ng pinaghirapan niyang ipunin dahil sa pagkakamaling ikinamatay ng isang pasyente, itinakda rin ng pamilya ng pasyente na magsuot siya ng damit panluksa at lumuhod at dumapa sa harap ng labi ng dating pasyente sa loob ng mahigit 10 oras. Sa huli, nasira ang kanyang reputasyon at iniwan siya ng kanyang asawa at mga anak. Ginugugol ng mga tao ang buong buhay nila sa paghahangad ng katanyagan, pakinabang at respeto, pero ano ba ang ibinibigay ng mga bagay na ito sa tao? Pinasisiya lamang nito ang kanilang banidad sa oras na iyon at ginagawa sila nitong malulong at mahumaling sa pakiramdam na iyon. Dahil dito, wala na silang oras o lakas para hanapin ang Diyos at lubusang nawawala sa kanila ang pagliligtas ng Diyos. Hindi ba’t ito ang kasuklam-suklam na paraan ni Satanas upang pahirapan at lamunin ang sangkatauhan? Nasa huling yugto na ang gawain ng Diyos, lumaganap na sa buong mundo ang ebanghelyo ng kaharian, at sa oras na matapos ang gawain ng Diyos ay wala nang pagkakataon na hangarin ang katotohanan! Kaunti na lamang ang nalalabing oras para hangarin ang katotohanan at maranasan ang gawain ng Diyos, at kahit na ibuhos natin ang lahat ng panahon natin dito, hindi pa rin madaling makamit ang katotohanan. Paano ko inasahang makamtan ang katotohanan kung ang kalahati ng oras ko ay ibinibigay ko sa aking klinika at kalahati lamang sa paghangad ng katotohanan? Kung hindi dahil sa pagliligtas at paggabay ng Diyos, hindi ko mapagtatanto ang lahat ng ito. Maaaring patuloy lang akong pinahirapan ni Satanas at maaaring nawala ang pagkakataon ko na maligtas ng Diyos.

Sa pag-alala ko sa mga taon ng aking pananalig, sa kabila ng katotohanang nagdusa ang aking laman, at maaaring wala na akong prestihiyong gaya ng dati, naunawaan ko na ang ilang katotohanan at nalaman ko kung paano ginagawang tiwali ni Satanas ang sangkatauhan at kung anong uri ng buhay ang pinakamahalaga at makahulugan. Mas payapa, magaan at malaya na ang aking pakiramdam. Walang makamundong bagay ang maaaring magbigay nito sa akin. Kalaunan, kahit na anong subok ng mga tao na alukin ako ng mga trabahong may magandang mga pakinabang, hindi na ako nagpapatangay. Sa mga araw na ito, nakita kong ang paghahangad ng katanyagan at pakinabang ay nagpapahamak sa akin at iniwan ko na ang klinika ko para gawin ang aking tungkulin. Ang lahat ng ito ay dahil sa pagliligtas ng Diyos at ito ang pinakamahusay na desisyon para sa akin. Salamat sa Diyos!


68. Hindi Ako Dapat Gumampan ng Tungkulin Para sa Kasikatan at Katayuan

Ni Zhaoyang, Tsina

Isang araw noong Oktubre 2023, nagsaayos ang lider na lumikha ako ng isang backdrop na larawan. Nang makita ko na mataas ang mga kinakailangan para sa larawan, nag-alala ako na baka hindi ko ito magawa nang maayos at maantala ang mga bagay-bagay, kaya hindi ako nangahas na magpakatamad habang ginagawa ito. Maingat kong sinuri ang mga nauugnay na prinsipyo at nagdarasal ako sa Diyos tuwing nakakaranas ako ng mga problema. Makalipas ang isang linggo, natapos ang backdrop. Matapos itong suriin, tinukoy lang ng lider ang ilang maliit na detalye at sinabing maganda ang kinalabasan ng larawan. Tuwang-tuwa ako at naisip ko kung paanong hindi ko inasahan na matatapos ko ang gayong kahirap na larawan nang ganoon kabilis, kung paanong tiyak na iisipin ng lider na mayroon akong teknikal na kasanayan, responsable at may pagpapahalaga sa pasanin sa aking mga tungkulin, at na kaya kong kumpletuhin ang mga gampaning itinalaga sa akin sa praktikal na paraan. Pagkatapos nito, pinagawa ako ng lider ng dalawa pang backdrop na larawan, na natapos ko rin sa takdang oras. Talagang maganda rin ang naging mga resulta ng mga ito. Nagsimula akong maging hambog, iniisip na, “Noong nakaraang buwan, hindi gaanong maganda ang mga resulta ng tungkulin ko, pero pagkatapos makipagbahaginan ng lider sa akin, agad na bumuti ang kalidad ng mga larawan ko, at lalo akong humusay, kaya ngayon, tiyak na may mas magandang impresyon sa akin ang lider.” Hindi nagtagal, napili rin ang artikulo ng patotoong batay sa karanasan at sermon ng ebanghelyo na isinulat ko. Tuwang-tuwa ako, iniisip na, “Mukhang hindi lang sa mga larawan ko ako nakakakuha ng magagandang resulta, kundi mayroon din akong ilang katotohanang realidad. Kung malaman ito ng mga kapatid na nakakakilala sa akin, tiyak na magbabago ang tingin nila sa akin. Bubuti rin nang husto ang pagsusuri ng lider tungkol sa akin.” Bagaman hindi ako mukhang halata na nagpapakitang-gilas, sa loob-loob ko, palagi kong nararamdaman na nakakahigit ako kaysa sa iba, na para bang biglang tumaas ang halaga ko.

Minsan, sinabi ng isang sister na nakikipagtulungan sa akin, “Dahil sa mga kapabilidad mo sa gawain, dapat kang iangat, pero mas kailangan ka ng gawain dito, at sa tungkuling ginagawa mo, hindi ka basta-bastang mapapalitan ng sinuman.” Nagalak ako nang marinig ko ito, na para bang nilagyan ako ng korona, iniisip na, “Bagaman hindi ako lider, may halaga pa rin ako sa puso ng mga kapatid.” Habang tinatamasa ko ang pakiramdam na ito ng pagiging nakakahigit, bigla kong naisip, “Kung hindi mapipili ang susunod kong larawan, titingalain pa rin kaya ako ng mga kapatid?” Nakaramdam ako ng hindi maipaliwanag na pag-aalala, iniisip na ang mga resulta ng mga tungkulin ko ay maaari lang tumaas at hindi bumaba, dahil kung bababa nga ang mga iyon, mawawala ang aking magandang imahe. Sinabi ko sa sarili ko, “Kailangan kong patuloy na magsikap, kailangang mapili ang larawan para sa buwang ito, at kailangan kong patuloy na magsulat ng mahahalagang patotoong batay sa karanasan. Sa ganitong paraan, mapapanatili ko ang kasalukuyan kong magandang imahe.” Pagkatapos niyon, anuman ang gawin ko, palagi kong iniisip kung paano palugurin ang lider at makamit ang pagpapahalaga ng mga kapatid. Isang beses, sumulat ang lider para mag-usisa tungkol sa pag-usad ng gawain at sa paggampan sa mga tungkulin ng mga kapatid, at nang mapagtanto ko na hindi ako pamilyar sa gawain nila, mabilis kong binitiwan ang sarili kong tungkulin para magsiyasat, nang sa gayon ay makikita ng lider na mayroon akong pagpapahalaga sa pasanin at isa akong responsableng tao. Tinanong ako ng lider kung bakit hindi ako nakasulat ng anumang sermon kamakailan, at naisip ko, “Kailangan kong maglaan ng oras para makapagsulat agad. Kung hindi, iisipin kaya ng lider na wala ako ng pagpapahalaga sa pasanin gaya ng dati? Hindi ba’t masisira niyon ang magandang imahe ko sa paningin niya?” Noong panahong iyon, palagi kong nararamdaman na wala akong sapat na oras, at palagi akong nag-aalala na kung hindi ko matatapos sa takdang oras ang mga kahilingan ng lider, bababa ang tingin niya sa akin. Abala ako araw-araw, at hindi na naging regular ang mga debosyonal ko, at minsan, pagkatapos ng isang abalang araw, hindi ko man lang napapansin ang sarili kong mga tiwaling pagbubunyag o alam kung anong mga aralin ang dapat kong matutunan. Kapag gumagawa ng mga larawan, nag-aalala ako tungkol sa kung ano ang gagawin kung hindi magiging kasingganda ang kalalabasan ng kasalukuyang larawan katulad ng mga nauna. Minsan, para magkamit ng mas magagandang resulta, lubos akong naguguluhan, nagninilay-nilay nang matagal at hindi pa rin makagawa ng desisyon. Sa paglipas ng panahon, hindi na naging gaanong malinaw ang pag-iisip ko kapag gumagawa ng mga larawan, at nalilito ako, napapaisip kung bakit naging napakahirap gawin ang tungkulin ko. Bakit hindi na kasingtalas ng dati ang isipan ko?

Pagkatapos ng isang pagtitipon, nakipag-usap ako sa isang sister tungkol sa kalagayan ko. Dahil sa paalala ng sister, napagnilayan at napagtanto ko na sa panahong ito, palagi akong natatakot na baka humina ang pagiging epektibo ng tungkulin ko, nag-aalala na baka mawala ang magandang imahe ko sa mga kapatid, kaya patuloy kong sinisikap na panatilihin ang aking magandang imahe. Naalala ko na inilantad ng Diyos ang gayong mga kalagayan, kaya hinanap ko ang mga salita ng Diyos para basahin. Sabi ng Diyos: “Maraming taong nakapagkamit ng ilang tagumpay sa isang larangan sa sekular na mundo at naging sikat ang napuno na ang ulo ng katanyagan at pakinabang, at nagsimula nang tumaas ang tingin nila sa kanilang mga sarili. Sa katunayan, ang paghanga, papuri, suporta, at pagkilala na ibinibigay ng ibang tao sa iyo ay mga pansamantalang parangal lang. Hindi kumakatawan ang mga ito sa buhay, ni katiting man ay hindi ito nangangahulugang tinatahak ng isang tao ang tamang landas. Ang mga ito ay pawang mga pansamantalang parangal at kaluwalhatian. Ano ba ang mga kaluwalhatiang ito? Totoo ba ang mga ito o hungkag? (Hungkag.) Parang mga bulalakaw ang mga ito, kumikislap at pagkatapos ay nawawala. Pagkatapos makuha ng mga tao ang gayong mga kaluwalhatian, parangal, palakpak, tagumpay, at papuri, kailangan pa rin nilang bumalik sa tunay na buhay at mamuhay nang kung paano sila dapat mamuhay. Hindi ito makita ng ilang tao at hinihiling nila na manatili sana ang mga bagay na ito sa kanila magpakailanman, na hindi naman makatotohanan. Hinihiling ng mga tao na mabuhay sa ganitong uri ng kapaligiran at atmospera dahil sa pakiramdam na naidudulot ng mga ito; gusto nilang matamasa ang ganitong pakiramdam magpakailanman. Kung hindi nila ito natatamasa, nagsisimula silang tahakin ang maling landas. Gumagamit ang ilan ng iba’t ibang pamamaraan gaya ng paglalasing at pagdodroga para gawing manhid ang kanilang sarili: Ganito tinatrato ng mga taong nabubuhay sa mundo ni Satanas ang katanyagan at pakinabang. Sa sandaling naging sikat ang isang tao at tumanggap ng kaluwalhatian, madali sa kanyang mawala sa kanyang direksiyon, at hindi niya alam kung paano siya dapat kumilos, ni kung ano ang dapat niyang gawin. Lumilipad ang isip niya at hindi siya makapokus—napakamapanganib nito. Nalagay na ba kayo sa ganoong kalagayan o nagpakita na ba kayo ng gayong asal? (Oo.) Ano ang nagsasanhi nito? Ito ay dahil ang mga tao ay may mga tiwaling disposisyon: Napakapalalo nila, napakayayabang, hindi nila madaig ang tukso o papuri, at hindi nila hinahangad ang katotohanan o nauunawaan ito. Inaakala nilang natatangi sila dahil lamang sa isang maliit na tagumpay o kaluwalhatian na natanggap nila; inaakala nilang naging dakilang tao na sila o isang superhero. Inaakala nilang isang krimen ang hindi tingalain ang kanilang mga sarili sa harap ng lahat ng katanyagan, pakinabang, at kaluwalhatiang ito. Anumang oras at saanmang lugar, malamang na maging mataas ang tingin sa sarili ng mga taong hindi nakauunawa ng katotohanan. Kapag masyado nang mataas ang tingin nila sa kanilang sarili, madali ba sa kanilang magpakababang muli? (Hindi.) Hindi iniisip ng mga tao na may kaunting katwiran na mataas sila nang walang dahilan. Kapag wala pa silang anumang naaabot, wala pang maiaambag, at wala pang sinumang miyembro ng grupo ang pumapansin sa kanila, hindi nila matignan nang mataas ang sarili nila kahit na gustuhin nila. Maaaring medyo mayabang at narsisistiko sila nang kaunti, o maaaring pakiramdam nila ay medyo may talento sila, at mas mahusay kaysa sa iba, subalit hindi malamang na isipin nilang mataas sila. Sa anong mga pagkakataon nagiging mataas ang tingin ng mga tao sa kanilang sarili? Kapag napupuri sila ng ibang tao dahil sa ilang bagay na kanilang nagawa. Iniisip nilang mas mahusay sila kaysa sa iba, na ordinaryo at hindi magaling ang ibang tao, na sila lamang ang may katayuan, at hindi kapareho ng uri o antas ng ibang tao, na mas mataas sila kaysa sa kanila. Ganito nagiging mataas ang tingin nila sa kanilang sarili” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Matapos basahin ang siping ito ng mga salita ng Diyos, lubos akong nakumbinsi na inilalarawan nito ang kalagayan ko. Sinasabi ng Diyos na kapag nagtatamo ng kaunting tagumpay o kasikatan ang mga tao, nagsisimula silang magtamasa ng karangalan at ng magandang imahe, at gusto pa nga nila itong panatilihin at habambuhay na namnamin ang pakiramdam ng tinitingala ng iba. Pagkatapos gawing tiwali ni Satanas, ganito tinitingnan ng mga tao ang kasikatan at katayuan. Dahil dito, naisip ko ang maraming tanyag na tao sa mundo ng mga walang pananampalataya na, pagkatapos maging sikat, ginagawa ang lahat ng makakaya nila para pagandahin ang kanilang imahe at ipresenta ang kanilang sarili, para lang magkamit ng higit pang paghanga at papuri mula sa iba. Hindi ba’t ganito ako mismo noon? Mula nang mapili ang mga larawang ginawa ko at ang mga artikulong isinulat ko, at nang pinuri ako ng lider at ng mga kapatid sa paligid ko, nagsimulang lumaki ang ulo ko, at na biglang tumaas ang halaga ko, na parang naging isa akong tanyag na tao, namumukod-tangi sa karamihan, at nagsimula akong magtamasa sa papuri at paghangang ito mula sa mga kapatid. Nag-alala pa nga ako na kung hindi ko patuloy na gagawin nang maayos ang tungkulin ko, maglalaho ang magandang imahe ko sa paningin ng mga kapatid. Para mapanatili ang karangalan at magandang imaheng ito, palagi kong iniisip kung paano makakamit ang papuri ng lider sa mga tungkulin ko. Ganap akong naghahangad ng kasikatan at katayuan at tumatahak sa landas ng paglaban sa Diyos. Hindi na nakapagtataka na hindi ko makamit ang patnubay ng Diyos, at malabo ang isipan ko dahil nasa maling landas na pala ako. Matagal nang napalayo ang puso ko sa Diyos, kaya kinapopootan ako ng Diyos at itinatago Niya ang Kanyang mukha mula sa akin.

Pagkatapos, nagpatuloy ako sa pagninilay-nilay sa aking mga problema. Nabasa ko ang ilan sa mga salita ng Diyos: “Ginagamit ni Satanas ang kasikatan at pakinabang upang kontrolin ang isipan ng mga tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Si Satanas ay gumagamit ng isang napakabanayad na uri ng paraan, isang paraang lubos na kaayon ng mga kuru-kuro ng mga tao, na hindi naman radikal sa anumang paraan, kung saan ay nagiging sanhi ito na walang kamalayang tanggapin ng mga tao ang uri ng pamumuhay nito, ang mga alituntunin nito sa pamumuhay, at sa pagtatakda ng mga layon sa buhay at kanilang direksyon sa buhay, at nagkakaroon din sila ng mga ambisyon sa buhay nang hindi namamalayan. Gaano man katayog magmistula ang mga mithiing ito sa buhay, ang mga ito ay pawang nauugnay sa ‘kasikatan’ at ‘pakinabang.’ Sinumang dakila o tanyag na tao—lahat ng tao, sa katunayan—anumang bagay na sinusunod nila sa buhay ay nauugnay lamang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, maaari na nila kung gayong samantalahin ang mga ito upang tamasahin ang mataas na katayuan at malaking kayamanan, at upang masiyahan sa buhay. Iniisip nila na ang kasikatan at pakinabang ay mga uri ng puhunan na maaari nilang gamitin upang magkamit ng isang buhay na mapaghanap-ng-kaluguran at walang-pakundangan sa pagtatamasa ng laman. Alang-alang sa kasikatan at pakinabang na ito na iniimbot ng sangkatauhan, ang mga tao ay kusang-loob, hindi man namamalayan, na ibinibigay ang kanilang mga katawan, mga isip, at lahat ng mayroon sila, ang kanilang kinabukasan at kanilang mga tadhana, kay Satanas. Ginagawa nila ito nang taos-puso at ng wala ni isang sandali ng pag-aatubili, kailanman ay mangmang sa pangangailangan na mabawi ang lahat ng naibigay na nila. Mapapanatili ba ng mga tao ang anumang kontrol sa kanilang mga sarili sa sandaling manganlong sila kay Satanas sa ganitong paraan at maging tapat dito? Tiyak na hindi. Sila ay ganap at lubos na kontrolado ni Satanas. Sila rin ay ganap at lubos na nalublob sa isang putikan, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na iyon na maganda at mabuti. Ito ay dahil sa ang nakatutuksong kapangyarihan na mayroon ang kasikatan at pakinabang sa mga tao ay napakalaki; ang mga ito ay nagiging mga bagay para hangarin ng mga tao sa buong buhay nila at maging sa walang hanggan nang walang katapusan. Hindi ba ito totoo?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa pagninilay-nilay sa mga salita ng Diyos, sa wakas ay nakilatis ko ang mga paraan ni Satanas ng paggamit sa kasikatan at pakinabang para gawing tiwali ang mga tao. Gumagamit si Satanas ng mga pamamaraan na umaayon sa mga kuru-kuro ng tao para tuksuhin at gawing tiwali ang mga tao, na nagtutulak sa mga tao na magtatag ng mga maling pananaw sa buhay at unti-unting tumahak sa landas ng kabuktutan. Ang mga ideya tulad ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” “Nagsusumikap ang tao na umangat; dumadaloy ang tubig pababa,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” ay ikinikintal ni Satanas sa mga tao, itinutulak ang mga tao na maghangad na maging isang taong nakakahigit, at isang taong pinahahalagahan at hinahangaan ng iba. Para sa mga tao, tila umaayon ito sa kanilang mga kuru-kuro, dahil kung mayroong katanyagan at katayuan, makakamit ng isang tao ang paghanga at respeto ng iba, at sasang-ayunan at papaboran siya kahit saan sila magpunta, na mga bagay na lubos na tumutugon sa banidad ng isang tao. Para makamit ang layong ito, nagsusumikap at nagpupunyagi ang mga tao, nakikipagkompetensiya para sa kasikatan at pakinabang, nanlilinlang at nagpapakana, at puspusang nakikipaglaban. Ginagamit ni Satanas ang kasikatan at pakinabang para gawing tiwali ang mga tao, unti-unti silang inaakit patungo sa bangin ng kasalanan. Pinagnilayan ko ang sarili kong pag-uugali. Mula nang magpakita ng ilang resulta ang gawain ko kamakailan at makatanggap ako ng papuri mula sa lider at sa mga kapatid, inisip ko na mayroon akong pagpapahalaga sa pasanin at mga katotohanang realidad, at nagsimula akong masiyahan na mapahalagahan at mapuri ng iba, umaasa na mananatili magpakailanman ang karangalan at magandang imaheng ito. Kasabay nito, natakot ako na kung hihina ang pagiging epektibo ko sa mga tungkulin ko balang araw, maglalaho ang karangalan at magandang imaheng ito, kaya naman, sinimulan kong gawin ang mga tungkulin ko para makita ng iba. Matagal nang nawalan ng puwang sa puso ko ang Diyos, at ang tangi kong pinagnilayan ay kung paano ko magagawang tingalain ako ng iba. Ito man ay pagkatuto sa mga teknik o paggawa ng mga larawan, ang lahat ng ginawa ko ay para ipakita sa mga kapatid na ako ay responsable at may pagpapahalaga sa pasanin sa mga tungkulin ko, at sa gayon ay mapapanatili ang katayuan ko sa puso nila. Nabasa ko ang ilan sa mga salita ng Diyos: “Kung, sa iyong puso, nahuhumaling ka pa rin sa katanyagan at katayuan, abala pa rin sa pagpapakitang-gilas at pagpapatingala sa iba sa iyo, hindi ka isang taong naghahangad ng katotohanan kung gayon, at maling landas ang tinatahak mo. Ang hinahangad mo ay hindi ang katotohanan, ni ang buhay, kundi ang mga bagay na gustung-gusto mo, ito ay ang kasikatan, pakinabang, at katayuan—kung ganoon, walang kaugnayan sa katotohanan ang anumang gagawin mo, ang lahat ng ito ay paggawa ng masama, at pagtatrabaho. Kung, sa puso mo, minamahal mo ang katotohanan, at lagi kang nagsisikap para sa katotohanan, kung naghahangad ka ng disposisyonal na pagbabago, nagkakamit ng tunay na pagpapasakop sa Diyos, at nagkakaroon ng takot sa Diyos at umiiwas sa kasamaan, at kung nakokontrol mo ang sarili mo sa lahat ng ginagawa mo, at nagagawa mong tanggapin ang pagsusuri ng Diyos, patuloy na bubuti ang iyong kalagayan, at ikaw ay magiging isang taong namumuhay sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Mabuting Pag-uugali ay Hindi Nangangahulugan na Nagbago Na ang Disposisyon ng Isang Tao). Ang paghahangad ng kasikatan at katayuan para hangaan ng iba ay ang landas ni Satanas. Ang paghahangad sa katotohanan, pamumuhay sa harap ng Diyos, at pagtupad sa tungkulin ng isang nilikha ay ang paraan para mamuhay nang may halaga at kabuluhan. Pinagnilayan ko ang panahon noong una akong gumawa ng mahihirap na backdrop na larawang iyon. Nakatuon ako sa maayos na paggawa sa tungkulin ko at nagdarasal ako sa Diyos tuwing nakakaranas ako ng mga suliranin, at pakiramdam ko ay napakalapit ng puso ko sa Diyos. Pero simula nang gumawa ako para sa kasikatan at katayuan, palayo nang palayo ang puso ko sa Diyos, at sa buong araw, ang iniisip ko ay hindi tungkol sa kung paano ko gagawin nang maayos ang tungkulin ko para palugurin ang Diyos, kundi sa halip ay kung paano ako hahangaan ng iba at kung paano maiiwasang mawala ang katayuan ko. Dahil dito, lalong naging magulo ang isip ko, at hindi lang sa hindi ko nagawa nang maayos ang tungkulin ko, napinsala rin ang buhay ko. Ang kasikatan at pakinabang ay mga kasangkapang ginagamit ni Satanas para pinsalain ang mga tao at akayin sila palayo sa Diyos, at aakayin lang ako ng mga ito sa landas ng paglaban sa Diyos.

Kalaunan, patuloy akong naghanap at nabasa ko ang mga salitang ito ng Diyos: “Bakit mo pinakakaingatan nang husto ang katayuan? Ano ang mga kapakinabangang makukuha mo mula sa katayuan? Kung naghatid sa iyo ng kapahamakan, mga paghihirap, kahihiyan, at pasakit ang katayuan, pakakaingatan mo pa rin ba ito? (Hindi.) Napakaraming kapakinabangang nagmumula sa pagkakaroon ng katayuan, mga bagay na tulad ng inggit, paggalang, pagpapahalaga, at matatamis na salita mula sa ibang mga tao, pati na ang kanilang paghanga at pagpipitagan. Nariyan din ang pakiramdam na angat ka at may pribilehiyo na dulot ng iyong katayuan, na nagbibigay sa iyo ng karangalan at diwa ng pagpapahalaga sa sarili. Dagdag pa rito, matatamasa mo rin ang mga bagay-bagay na hindi natatamasa ng iba, tulad ng mga pakinabang ng katayuan at espesyal na pagtrato. Ito ang mga bagay na ni hindi ka nangangahas na isipin, at ang mga inaasam-asam mo sa iyong mga panaginip. Pinahahalagahan mo ba ang mga bagay na ito? Kung hungkag lamang ang katayuan, walang tunay na kabuluhan, at walang tunay na layunin ang pagtatanggol dito, hindi ba kahangalang pahalagahan ito? Kung kaya mong bumitaw sa mga bagay na tulad ng mga interes at tinatamasa ng laman, kung gayon hindi ka na matatali sa kasikatan, pakinabang, at katayuan. Kaya, ano muna ang kailangang malutas para maresolba ang mga isyung nauugnay sa pagpapahalaga at paghahangad sa katayuan? Una, kilatisin ang kalikasan ng problema ng paggawa ng masama at panlilinlang, pagtatago, at pagtatakip, maging pagtanggi sa pangangasiwa, pagtatanong, at pagsusuri ng sambahayan ng Diyos, upang matamasa ang mga pakinabang ng katayuan. Hindi ba’t ito ay lantarang paglaban at pagsalungat sa Diyos? Kung mahahalata mo ang kalikasan at mga kahihinatnan ng pagnanasa sa mga pakinabang ng katayuan, malulutas ang problema ng paghahangad ng katayuan” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Sa pagninilay-nilay sa mga salita ng Diyos, naunawaan ko kung bakit naghangad ako ng kasikatan at katayuan. Ang tunay na dahilan kung bakit ko ito ginawa ay para tamasahin ang mga pakinabang ng katayuan, at dahil inakala ko na sa kasikatan at katayuan, makakatanggap ako ng respeto at pagpapahalaga mula sa iba, at na kahit saan ako magpunta, seseryosohin ako ng mga kapatid. Mula nang sunod-sunod na mapili ang mga larawan at artikulo ko, at nakita ko ang paghanga at inggit sa mga mata ng mga kapatid, labis akong nasiyahan sa pakiramdam na ito, at natakot ako na kung hihina ang pagiging epektibo ko, hindi ko na matatamasa ang mga bagay na ito. Bilang isang nilikha, ang magawa ang tungkulin ko sa sambahayan ng Diyos ay biyaya ng Diyos, pero gusto kong gamitin ito para tamasahin ang mga pakinabang ng katayuan. Wala talaga akong kahihiyan! Napagtanto ko na ang pagiging epektibo ng gawain ko sa paglikha ng mga larawan ay dahil sa kaliwanagan ng Diyos, na ang kasanayang ito ay isang kaloob mula sa Diyos, at na ang mga resultang ito ay dahil sa patnubay ng mga prinsipyo ng sambahayan ng Diyos at sa tulong ng mga kapatid, at nakita ko na ang lahat ng bagay na ito ay hindi mapaghihiwalay sa patnubay ng Diyos. Wala akong maipagmamalaki o walang karapat-dapat na hangaan sa akin. Dahil lang sa naging epektibo nang kaunti ang tungkulin ko ay hindi nangangahulugan na tumaas ang halaga ko, ni hindi ito nangangahulugan na wala akong katiwalian o mga pagkukulang. Ako pa rin ito, isang ordinaryong tao lang na may maraming pagkukulang, at kailangan ko itong tingnan nang tama. Kung may mga problema sa tungkulin ko, dapat kong pagnilayan ang sarili ko, ibuod ang mga paglihis, at dapat akong matuto mula sa mga ito. Hindi ko kailangang matakot na ilantad ang mga pagkukulang ko o iwasan ang mga ito, at lalong hindi ko kailangang gumamit ng mga pamamaraan ng tao para pagtakpan ang mga ito. Ang kailangan kong gawin ay ang umasal ayon sa posisyon ko, at ibuhos ang lahat ng makakaya ko sa pagtupad sa mga responsabilidad ko sa mga tungkulin ko. Nang maunawaan ko ang mga bagay na ito, bumalot sa akin ang pakiramdam ng kapanatagan at kalayaan, at hindi na ako nag-aalala kung ano ang tingin sa akin ng mga kapatid. Pagkatapos, nagdasal ako sa Diyos, “O Diyos, salamat sa Iyong pagbubunyag sa akin sa pamamagitan ng kapaligirang ito, kung hindi, hindi ko makikilala ang mga problema ko. Handa na akong magsisi, huminto sa pagtuon sa kung ano ang tingin ng iba sa akin, mamuhay sa harap Mo, at gawin nang maayos ang tungkulin ko. Kung muli akong maghahangad ng kasikatan at katayuan, nawa ay disiplinahin Mo ako, nang sa gayon ay matauhan ako sa tamang panahon.”

Noong unang bahagi ng Enero 2024, nagsaayos ang lider na pagandahin ko ang isang larawan. Ito ay kalahati nang natapos, na ginawa ng ibang mga kapatid para rebisahin ko, at medyo kinakabahan ako, iniisip na, “Pinagkakatiwalaan ako ng lider sa pagsasaayos na ito, kaya kailangan kong gawin ang lahat ng makakaya ko at huwag siyang biguin.” Inaasahan kong magawa ito nang tama sa isang subok lang, para ipakita sa lider na mayroon pa rin akong kaunting kapabilidad. Sa puntong ito, napagtanto kong mali ang kalagayan ko, at na naghahangad pa rin ako ng kasikatan at katayuan, kaya nagdasal ako sa Diyos para maghimagsik laban sa mali kong intensyon, humihiling sa Diyos na protektahan ang puso ko at tulungan akong tuparin ang mga responsabilidad ko. Naalala ko ang isang sipi ng mga salita ng Diyos: “Inoobserbahan ng Diyos kung umaasal ka nang naaangkop sa katayuan mo, at kung isa ka bang taong maayos na ginagawa ang mga tungkulin ng isang nilikha. Inoobserbahan Niya kung, sa paggampan mo ng tungkulin mo, ibinibigay mo ba ang buong puso at pagsisikap mo rito ayon sa mga likas na kalagayang ipinagkaloob sa iyo ng Diyos, at kung kumikilos ka ba ayon sa mga prinsipyo at kung nakakamit mo ba ang mga resultang ninanais ng Diyos. Kung kaya mong isakatuparan ang lahat ng bagay na ito, pupurihin ka ng Diyos. Kung hindi mo ginagawa ang mga bagay nang ayon sa mga hinihingi ng Diyos, kahit na nagsisikap at nagpapakahirap ka pa, kung ang lahat ng ginagawa mo ay para magpasikat at magpakitang-gilas, at hindi mo ginagawa ang tungkulin mo nang buong puso at lakas para palugurin ang Diyos, ni hindi mo ginagawa ang mga bagay nang ayon sa mga katotohanang prinsipyo, kung gayon, ang mga pagpapamalas at pagbubunyag mo, ang ugali mo, ay kasuklam-suklam sa Diyos. Bakit kinasusuklaman ng Diyos ang mga iyon? Sasabihin ng Diyos na hindi ka tumutuon sa mga wastong tungkulin, hindi mo pa ibinigay ang buong puso, lakas, o isip mo sa paggampan ng tungkulin mo, at hindi ka sumusunod sa tamang landas” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Matapos basahin ang mga salita ng Diyos, naunawaan ko na dapat kong gawin ang buong makakaya ko ayon sa mga prinsipyong nauunawaan ko. Kung gagawin ko ang buong makakaya ko at mayroon pa ring mga paglihis, ang pagtukoy ng lider sa mga pagkukulang ko ay ang paraan niya para mapunan ako, at dapat akong bumawi sa mga pagkukulang ko. Sa mga naisip kong ito, hindi na ako nakaramdam ng kaba, at maingat kong pinag-isipan kung paano lumikha ng pinakamagandang effect sa larawan, nagdarasal sa Diyos at naghahanap ng impormasyon tuwing may anumang bagay akong hindi nauunawaan, at hindi nagtagal, natapos na ang larawan. Pagkalipas ng ilang araw, nalaman ko na napili ang larawan, at nagpasalamat ako sa Diyos mula sa kaibuturan ng aking puso. Ang pagbabagong ito sa akin ay bunga ng patnubay ng mga salita ng Diyos.


69. Nang Malaman Kong Papaalisin ang Asawa Ko

Ni Zhou Xiaoou, Tsina

Noong Marso 2021, nakatanggap ako ng isang liham mula sa mga lider ng iglesia, hinihiling sa akin na magbigay ako ng mga detalye tungkol sa pag-uugali ng asawa ko bilang isang hindi mananampalataya. Alam kong talaga ngang isang hindi mananampalataya ang asawa ko at natugunan niya ang mga pamantayan para mapaaalis mula sa sambahayan ng Diyos. Nanampalataya siya sa Diyos sa loob ng maraming taon pero hindi niya kailanman hinangad ang katotohanan, palaging naghahabol sa mga makamundong uso at kayamanan at naghahanap ng kasiyahan. Bukod sa ayaw niyang dumalo sa mga pagtitipon ng iglesia, hindi rin siya kailanman nagdasal o kumain at uminom ng mga salita ng Diyos, at nag-aatubili siyang gumawa ng mga tungkulin. Kapag nakikipagbahagian kami ng mga kapatid sa kanya tungkol sa kahalagahan ng paghahangad sa katotohanan at paggawa ng mga tungkulin, hindi man lang niya ito isinasapuso. Bukod sa hindi niya mismo hinahangad ang katotohanan, palagi rin niyang sinasabi sa akin, “Hindi mo kailangang hangarin ang katotohanan nang napakasigasig—sapat na ang makisabay lang sa agos.” Kapag hindi ako nakikinig sa kanya, madalas sumasabog ang galit niya sa akin, kaya medyo napipigilan ako. Alam kong dapat kong isulat nang makatotohanan ang pag-uugali ng asawa ko, pero kapag dumarating na ang oras na kailangan kong magsulat, nag-aalinlangan ako, iniisip na, “Halos sampung taon na kaming kasal. Bagama’t hindi hinahangad ng asawa ko ang katotohanan, naging mabait naman siya sa akin at sa mga magulang ko. Siya ay matipid kapag namimili ng magagandang damit para sa kanyang sarili, pero mapagbigay siya kapag namimili para sa akin at sa mga magulang ko. Ngayong paaalisin na siya, hindi lang ako walang magawa para tulungan siya, kailangan din na ako mismo ang maglantad sa kanya. Nakakadurog ng puso. Isa pa, kung malalaman ng asawa ko na ako ang naglalantad ng pag-uugali niya, tiyak na sasama ang loob niya sa akin dahil sa pagiging sobrang walang puso. Paano ko siya haharapin sa hinaharap?” Pagkatapos, naisip ko rin, “Bagama’t hindi hinahangad ng asawa ko ang katotohanan, hindi siya kailanman gumawa ng anumang masama, kaya, walang magiging pinsala kung papanatilihin siya sa iglesia. Kung mananatili siya sa iglesia, maaari akong patuloy na magsulat ng mga liham sa kanya at tulungan siya, at hindi niya tuluyang iiwan ang Diyos para hangarin ang mundo. Baka may maliit pang pagkakataon para makaligtas siya. Pero kung alam niyang paaalisin siya, maaaring masadlak siya sa kawalan ng pag-asa, tuluyang iiwan ang Diyos at susunod sa mga makamundong kalakaran.” Sa pag-iisip nito, naharap ako sa isang masuliraning kalagayan—sa isang banda ay ang pagmamahal ng pamilya, at sa kabilang banda, ang mga interes ng iglesia. Alin ang dapat kong piliin? Sa mga panahong iyon, gusto ko lang iwasan ang buong isyu, kaya ibinaon ko ang sarili ko sa gawain. Pero sa tuwing tapos na ako sa gawain at huminahon na, ito ang iniisip ko, “Iisipin ba ng mga lider na masyado akong sentimental kung mapapansin nila na hindi ko pa rin naisulat ang pagsusuri? Bukod pa rito, napakahalaga ng personal na saloobin at paninindigan ng isang tao pagdating sa gawain ng pag-aalis ng iglesia. Ang pagkabigong sumunod sa mga prinsipyo at mangalaga sa gawain ng iglesia ay nangangahulugan ng pagpanig kay Satanas.” Nang maisip ko ito, nagsimula akong magsulat ng pagsusuri tungkol sa asawa ko. Pero habang nagsusulat ako, muling umusbong ang pagmamahal ko sa kanya, at naisip ko, “Kung isusulat ko ang lahat ng detalye ng pag-uugali ng asawa ko bilang isang hindi mananampalataya, tiyak na paaalisin siya. Siguro, paiikliin ko na lang ito.” Matapos isulat ang pagsusuri, medyo hindi ako mapalagay. “Sa paggawa nito, hindi ba’t sinasadya kong pagtakpan ang mga bagay-bagay?” Pero naisip ko, “Kahit ano pa man, naisulat ko na ito. Dahil alam na ng mga lider ang ilan sa pag-uugali niya, ayos na siguro na huwag nang magbigay ng masyadong maraming detalye.” Kaya, ipinasa ko ang aking pagsusuri sa mga lider. Makalipas ang ilang panahon, sumagot ang mga lider, sinasabing masyadong malabo ang pagkakasulat ko tungkol sa pag-uugali ng aking asawa, at hiniling nila sa akin na isulat itong muli. Medyo nakonsensiya ako. Natakot ako na paaalisin ang asawa ko kung magsusulat ako ng napakaraming detalye, kaya ginusto kong gawing maikli at malabo ang pagsusuri ko para lang matapos na ito. Pero sinisiyasat ng Diyos ang lahat ng bagay. Hindi ba’t sinusubukan kong linlangin kapwa ang sarili ko at ang iba sa ginagawa kong ito? Kaya lumapit ako sa Diyos para magdasal at magnilay sa sarili ko.

Sa aking pagninilay-nilay, nabasa ko ang isang sipi ng mga salita ng Diyos: “Lahat kayo ay nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba ay isang tao na nagpakita ng pagsasaalang-alang para sa pasanin Niya? Maisasagawa mo ba ang pagiging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba ay may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matugunan sa iyo? Naihandog mo na ba ang iyong puso sa pinakamahahalagang sandali? Ikaw ba ay taong sumusunod sa Aking kalooban?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Lubha akong napahiya sa bawat tanong mula sa Diyos. Natamasa ko ang labis na pagdidilig at pagtustos ng mga salita ng Diyos, at dapat ay isinagawa ko ang katotohanan at inilantad ang mga hindi mananampalataya. Pero pagdating sa paglalantad sa asawa ko, hindi ko kayang gawin ito, at gumamit pa ako ng panlilinlang para dayain ang mga lider. Mas pinili kong papanatilihin ang isang hindi mananampalataya sa iglesia kaysa isagawa ang katotohanan. Napakamakasarili ko, walang katapatan sa Diyos. Hindi talaga ako isang taong nagsasagawa sa katotohanan. Sa pag-iisip nito, medyo nakaramdam ako ng pagsisisi. Kaya, lumapit ako sa Diyos, nagtapat at nagsisi, nagpapahayag ng kahandaan na isantabi ang aking pagmamahal at isagawa ang katotohanan. Pagkatapos ay binigyan ko ang iglesia ng detalyadong impormasyon tungkol sa pag-uugali ng aking asawa. Noong 2023, nalaman ko na napaalis ang asawa ko mula sa iglesia.

Kalaunan, nabasa ko ang ilan sa mga salita ng Diyos tungkol sa pagkilatis sa mga hindi mananampalataya, at tinulungan ako nitong magkaroon ng kaunting pagkilatis sa diwa ng aking asawa bilang isang hindi mananampalataya. Napagtanto ko na hindi talaga siya kailanman nanampalataya sa Diyos. Kahit na noong manampalataya siya sa Panginoong Jesus, hindi siya naghangad. Matapos tanggapin ng nanay niya ang gawain ng Diyos sa mga huling araw, ilang beses na sinubukang ipangaral sa kanya ng nanay niya ang ebanghelyo, pero ayaw niyang tanggapin ito. Sa huli, sumali lang siya sa iglesia kasama ko dahil sa aming buhay may-asawa at sa pananampalataya ko sa Diyos. Gayumpaman, madalas niyang sinasabi sa akin na sa pananampalataya sa Diyos, ayos lang na sumabay lang sa agos, na hindi namin kailangang maghangad nang labis, at na dapat unahin namin ang kumita ng pera. Kaya, wala siyang masyadong ginawa sa kanyang mga tungkulin pagkatapos niyang matagpuan ang Diyos. Matapos akong makipagbahaginan sa kanya nang madalas tungkol sa kahalagahan ng paggawa ng aming mga tungkulin, atubili siyang pumayag na mag-host ng mga kapatid para sa mga pagtitipon, pero ayaw niyang manatili sa bahay para panatilihin silang ligtas. Dagdag pa rito, madalas siyang nagrereklamo na hindi ko siya mabigyan ng mas magandang materyal na buhay. Bagama’t maayos ang mga kondisyon ng pamumuhay ng pamilya namin, walang kakapusan sa pagkain o mga pangangailangan, hindi pa rin siya nasisiyahan at gusto niyang manirahan sa isang mas magandang bahay. Nang makitang nananampalataya ako sa Diyos at hindi ko kayang tugunan ang mga hinihingi niya, ilang beses niyang sinabi na ayaw na niyang ipagpatuloy ang pananalig niya. Pero sa tuwing nakakaranas siya ng kasawiang-palad, agad siyang nagiging masigasig, nagdarasal at nagbibigay ng mga handog. Kapag lumipas na ang mga suliranin, bumabalik siya sa dati niyang gawi. Malinaw na ang pananalig niya ay ganap na para lang sa pagkamit ng mga pagpapala. Marami rin siyang mga kuru-kuro tungkol sa Diyos at madalas niya itong ipinapahayag sa harap ko, sinasabi sa akin na huwag kong hangarin nang masyadong masigasig ang pananalig ko at huwag akong umalis ng bahay para gawin ang mga tungkulin ko. Nang payuhan ko siyang hanapin ang katotohanan kapag nahaharap sa mga bagay-bagay, binabalewala lang niya ito, sinasabing nauunawaan niya ang lahat pero hindi lang niya ito maisagawa. Nang makita ko ito, napagtanto ko na isa nga siyang hindi mananampalataya na tutol sa katotohanan. Pagkatapos kong magkaroon ng kaunting pagkilatis sa asawa ko, saka ko lang naunawaan na namumuhay ako sa pagmamahal sa mga taon na ito. Iyon ang dahilan kung bakit patuloy kong sinisikap na suportahan at tulungan siya, umaasa na mapanatili siya sa iglesia. Ang lahat ng ito ay dahil sa labis-labis kong pagmamahal.

Kalaunan, nabasa ko ang isang sipi ng mga salita ng Diyos: “Ang ilang tao ay masyadong nagtitiwala sa mga damdamin, tumutugon sila sa anumang nangyayari sa kanila batay sa kanilang mga damdamin; sa kanilang puso, alam na alam nilang mali ito, gayumpaman ay hindi pa rin nila magawang maging obhetibo, lalo na ang kumilos ayon sa prinsipyo. Kapag palaging napipigilan ng mga damdamin ang mga tao, kaya ba nilang isagawa ang katotohanan? Napakahirap nito! Ang kawalan ng kakayahan ng maraming tao na isagawa ang katotohanan ay pangunahing bunga ng mga damdamin; itinuturing nila ang mga damdamin bilang napakahalaga, inuuna nila ang mga ito. Mga tao ba sila na nagmamahal sa katotohanan? Tiyak na hindi. Ano ang mga damdamin, sa diwa? Ang mga ito ay uri ng tiwaling disposisyon. Ang mga pagpapamalas ng mga damdamin ay mailalarawan gamit ang ilang salita: paboritismo, pagprotekta sa iba nang walang prinsipyo, pagpapanatili ng mga pisikal na relasyon, at pagkiling; ito ang mga damdamin. Ano ang mga posibleng kahihinatnan ng pagkakaroon ng mga tao ng mga damdamin at pamumuhay ayon sa mga ito? Bakit pinakakinasusuklaman ng Diyos ang mga damdamin ng mga tao? Ang ilang tao ay palaging napipigilan ng kanilang mga damdamin, hindi nila maisagawa ang katotohanan, at bagama’t nais nilang magpasakop sa Diyos, hindi nila magawa, kaya pakiramdam nila ay pinahihirapan sila ng kanilang mga damdamin. Maraming tao ang nakakaunawa sa katotohanan ngunit hindi ito maisagawa; ito rin ay dahil napipigilan sila ng mga damdamin” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Inilantad ng mga salita ng Diyos ang mismong kalagayan ko. Kapag nagbibigay ng impormasyon tungkol sa pag-uugali ng asawa ko bilang isang hindi mananampalataya, malinaw sa akin na palagi niyang hindi hinahangad ang katotohanan, na tumatanggi siyang dumalo sa mga pagtitipon, hindi kailanman nagdarasal o kumakain at umiinom ng mga salita ng Diyos, at na ayaw niyang gawin ang anumang tungkulin. Sa halip, ang tanging hinahangad niya ay pera at mga makamundong kasiyahan. Dagdag pa rito, hindi mabuti ang pagkatao niya, at kung may magpapasama ng loob niya, mumurahin niya ito gamit ang wika na ubod ng sama, umaasal na parang isang walang pananampalataya. Alam kong dapat kong ilantad ang pag-uugali ng asawa ko, pero ganap akong namumuhay sa aking pagmamahal. Inakala ko na hangga’t hindi siya pinaaalis, maaari siyang manatili sa iglesia bilang isang tagapagserbisyo. Kung hindi, tuluyan siyang mawawalan ng pagkakataong maligtas. Kaya, noong isinusulat ang pagsusuri, sinasadya kong gawing maikli at malabo ang pagsusulat tungkol sa pag-uugali niya, nagtatangkang linlangin ang mga lider. Sa pagninilay-nilay sa mga kilos ko, napagtanto ko kung gaano ako naging makasarili at kasuklam-suklam. Kung hindi natuklasan ng mga lider ang problema ko at hindi nila ito natukoy kaagad, nagpatuloy sana akong mamuhay sa pagmamahal at nagprotekta sa asawa ko. Kung nanatili siya sa iglesia, nagpatuloy sana siya sa pagpapalaganap ng kanyang mga kuru-kuro tungkol sa Diyos, ginugulo ang iba, at kung walang pagkilatis sa kanya ang mga kapatid, malamang na malilihis sila ng kanyang mga maling paniniwala. Dagdag pa rito, bagama’t nag-host siya sa mga kapatid para sa mga pagtitipon, hindi niya sila pinasilong sa aming tahanan, kaya nagiging mahirap para sa mga kapatid na pakalmahin ang kanilang sarili sa mga pagtitipon. Ngayon, sa wakas ay nakita ko na sa pamamagitan ng sentimental na pagsanggalang at pagprotekta sa asawa ko, pinahihintulutan ko ang isang hindi mananampalataya na gambalain at guluhin ang iglesia. Ipinakita nito na kumikilos ako bilang isa sa mga alipin ni Satanas at gumagawa ng masasamang gawa!

Kalaunan, higit kong pinagnilayan ang sarili ko, tinatanong ang sarili ko, “Kung pinanatili ko ang asawa ko sa iglesia dahil sa mabubuting layunin, matutulungan ko ba talaga siya na makamit ang kaligtasan at manatiling buhay? Naaayon ba sa layunin ng Diyos ang pagkilos nang ganito?” Pagkatapos, nakita ko ang isang sipi ng mga salita ng Diyos: “Labis na makasarili yaong mga nagkakaladkad tungong simbahan sa kanilang mga lubusang walang pananampalatayang anak at kamag-anak, at nagpapakita lamang sila ng kabaitan. Nakatuon lamang ang mga taong ito sa pagiging mapagmahal, naniniwala man sila o hindi o kung layunin man ito ng Diyos. Dinadala ng ilan ang kanilang esposa sa harap ng Diyos, o kinakaladkad ang kanilang mga magulang sa harap ng Diyos, at sumasang-ayon man sa kanila o hindi ang Banal na Espiritu o gumagawa sa kanila, walang taros silang nagpapatuloy sa ‘pag-ampon ng matatalinong tao’ para sa Diyos. Anong pakinabang ang maaaring makamit mula sa pagpapaabot ng kabaitan sa mga walang pananalig na ito? Kahit na ang mga hindi mananampalatayang ito, na walang presensiya ng Banal na Espiritu, ay atubiling sumusunod sa Diyos, hindi pa rin sila maililigtas tulad ng maaaring paniwala ng tao. Yaong mga makakayang tumanggap ng kaligtasan sa totoo ay hindi ganoon kadaling matamo. Lubos na walang kakayahan na magawang ganap ang mga tao na hindi sumailalim sa gawain at mga pagsubok ng Banal na Espiritu, at hindi nagawang perpekto ng Diyos na nagkatawang-tao. Samakatuwid, mula sa sandaling simulan nilang sundan sa turing ang Diyos, salat sa presensya ng Banal na Espiritu ang mga taong iyon. Dala ng kanilang mga kalagayan at tunay na katayuan, hindi sila magagawang ganap nang gayon-gayon lamang. Sa gayon, nagpapasya ang Banal na Espiritu na huwag gumugol ng gaanong sigla sa kanila, o nagkakaloob Siya ng anumang kaliwanagan o ginagabayan sila sa anumang paraan; pinahihintulutan lamang Niya silang makisunod, at ilalahad sa huli ang mga kalalabasan nila—sapat na ito. Ang sigasig at mga layunin ng sangkatauhan ay mula kay Satanas, at hindi makakaya ng mga bagay na ito sa anumang paraan na gawing ganap ang gawain ng Banal na Espiritu. Anupaman ang mga tao, dapat silang magtaglay ng gawain ng Banal na Espiritu. Maaari bang gawing ganap ng mga tao ang mga tao? Bakit minamahal ng isang lalaki ang kanyang asawa? Bakit minamahal ng isang babae ang kanyang asawa? Bakit masunurin ang mga anak sa kanilang mga magulang? Bakit mahal na mahal ng mga magulang ang kanilang mga anak? Anong uring mga layon ang tunay na kinikimkim ng mga tao? Ang layon ba nila ay hindi upang matugunan ang sarili nilang mga plano at mga makasariling pagnanais? Tunay bang ibig nilang kumilos alang-alang sa plano ng pamamahala ng Diyos? Tunay nga bang kumikilos sila alang-alang sa gawain ng Diyos? Ang layon ba nila ay tuparin ang tungkulin ng isang nilikhang nilalang? Yaong mga hindi nagagawang matamo ang presensya ng Banal na Espiritu mula noong sandaling nagsimula silang maniwala sa Diyos ay hindi kailanman makakayang makamit ang gawain ng Banal na Espiritu; ang mga taong ito ay tiyak na mga pakay na wawasakin. Gaano man kalaki ang pagmamahal na mayroon ang isang tao para sa kanila, hindi nito makakayang halinhan ang gawain ng Banal na Espiritu. Kumakatawan ang sigasig at pagmamahal ng mga tao sa mga layunin ng tao, ngunit hindi maaaring kumatawan ang mga ito sa mga layunin ng Diyos, at o hindi maaaring ipanghalili sa gawain ng Diyos. Kahit na ipinaabot ng isang tao ang pinakamalaking posibleng dami ng pagmamahal o awa sa mga tao na naniniwala sa turing sa Diyos at nagpapanggap na sumusunod sa Kanya nang hindi nalalaman kung ano ang tunay na kahulugan ng maniwala sa Diyos, hindi pa rin nila matatamo ang simpatya ng Diyos, o makakamit ang gawain ng Banal na Espiritu. Kahit na mahina ang kakayahan ng mga tao na taos-pusong sinusundan ang Diyos at hindi magawang maunawaan ang maraming katotohanan, makakaya pa rin nila na paminsan-minsang makamit ang gawain ng Banal na Espiritu; gayunman, yaong mga may masyadong mahusay na kakayahan, ngunit hindi taos-pusong naniniwala, ay hindi basta makakamit ang presensya ng Banal na Espiritu. Walang lubos na posibilidad para sa kaligtasan ng gayong mga tao. Kahit binabasa nila ang mga salita ng Diyos o paminsan-minsang pinakikinggan ang mga pangaral, o kahit inaawit ang mga papuri sa Diyos, sa huli ay hindi nila magagawang makaligtas hanggang sa oras ng pamamahinga” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Sa pamamagitan ng mga salita ng Diyos, naunawaan ko na kung ang isang tao ay makakatahak sa landas ng paghahangad sa katotohanan at maliligtas at mananatiling buhay sa huli ay hindi nakasalalay sa tulong o suporta ng iba. Hindi ito simpleng usapin ng pananatili sa iglesia nang hindi umaalis ang nagbibigay ng pag-asa sa isang tao na manatiling buhay. Sa halip, nakasalalay ito sa saloobin ng tao sa Diyos at sa katotohanan, pati na sa kung makakamit ba niya ang gawain at pagpeperpekto ng Banal na Espiritu sa kanyang personal na paghahangad. Sa simula pa lang, hindi kailanman taos-pusong nananampalataya ang asawa ko sa Diyos. Hindi niya kailanman nilayon na tuparin ang mga tungkulin niya para mapalugod ang Diyos, at hindi siya kailanman nagpasakop sa mga pagsasaayos ng iglesia. Kahit na nag-aatubili siyang mag-host sa mga kapatid para sa mga pagtitipon, hindi siya nagpasan ng anumang responsabilidad. Gaano man nakipagbahaginan sa kanya ang mga lider ng iglesia, hindi niya kailanman binago ang mga gawi niya. Ilang beses pa nga niyang binanggit na ayaw na niyang manampalataya sa Diyos. Sa sobrang pagtutol sa katotohanan, kahit pilitin ko siyang manatili sa iglesia, hindi gagawa sa kanya ang Banal na Espiritu. Kung ganoon ang kaso, hindi ba’t mawawalan ng saysay ang lahat ng pagsisikap ko? Ang pagnanais kong mapanatili ang asawa ko sa iglesia ay bunsod ng aking personal na pagmamahal at pagkamakasarili. Bukod sa hindi magiging epektibo ang gayong mga kilos, maaari ding humantong ang mga ito sa pagsalungat sa disposisyon ng Diyos dahil sa pagmamahal ko. Naalala ko na isinasaad ng isa sa Sampung Atas Administratibo ng Kapanahunan ng Kaharian: “Ang kaanak na iba ang pananalig (ang iyong mga anak, ang iyong asawa, iyong mga kapatid o magulang, at iba pa) ay hindi dapat piliting sumapi sa iglesia. Ang sambahayan ng Diyos ay hindi kulang sa mga kasapi, at hindi kailangang pataasin ang bilang nito ng mga taong walang silbi. Hindi na dapat akayin sa iglesia ang lahat ng hindi malugod na nananampalataya. Ang atas na ito ay para sa lahat ng tao. Dapat ninyong siyasatin, subaybayan at paalalahanan ang isa’t isa sa bagay na ito, at walang sinumang maaaring lumabag dito. Kahit atubiling pumapasok nga sa iglesia ang kaanak na iba ang pananampalataya, huwag silang bigyan ng mga aklat o ng bagong pangalan; ang gayong mga tao ay hindi bahagi ng sambahayan ng Diyos, at kailangang patigilin ang pagpasok nila sa iglesia sa anumang paraang kinakailangan. Kung may gulong nadala sa iglesia dahil sa paglusob ng mga demonyo, ikaw mismo ay ititiwalag o paghihigpitan. Sa madaling salita, lahat ay may responsibilidad sa bagay na ito, ngunit hindi ka rin dapat magpadalus-dalos, ni gamitin ito para lutasin ang mga personal mong atraso” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian). Malinaw na isinasaad ng atas administratibo na para sa mga miyembro ng pamilyang di-nananampalataya, hindi natin sila dapat piliting pumasok sa iglesia. Kahit na pumasok sa iglesia ang gayong mga tao, hindi sila kinikilala ng Diyos. Ito ay isang atas na dapat sundin ng bawat mananampalataya. Gayumpaman, binalewala ko ang atas administratibo ng Diyos at sinubukan kong papanatilihin ang asawa ko sa iglesia dahil sa pagmamahal. Ang iglesia ay isang lugar kung saan sinasamba ng mga kapatid ang Diyos at ginagawa ang kanilang mga tungkulin; hindi nito pinahihintulutan ang mga panggugulo ng mga hindi mananampalataya, anticristo, o masasamang tao. Dahil tutol ang asawa ko sa katotohanan at isa siyang hindi mananampalataya sa diwa, walang duda na gagambalain at guguluhin ng pananatili niya sa iglesia ang kapwa gawain ng iglesia at buhay iglesia. Ang pagtatangka ko na panatilihin ang isang hindi mananampalataya sa iglesia batay sa personal na pagmamahal—paanong umaayon iyon sa layunin ng Diyos?

Kalaunan, binasa ko ang isa pang sipi ng mga salita ng Diyos, at nagkaroon ako ng kaunting pagkaunawa sa ugat ng aking sentimental na pagharap sa mga bagay-bagay. Sabi ng Makapangyarihang Diyos: “Kung itinatatwa at sinasalungat ng isang tao ang Diyos, na siya ay isinusumpa ng Diyos, ngunit siya ay magulang o kamag-anak mo, at sa tingin mo ay hindi naman siya mukhang masamang tao, at maayos ang pagtrato niya sa iyo, baka hindi mo magawang kamuhian ang taong iyon, at baka manatili siyang malapit mong kaugnayan, hindi nagbabago ang relasyon ninyo. Ikababahala mo na marinig na kinamumuhian ng Diyos ang gayong mga tao, at hindi mo magagawang pumanig sa Diyos at malupit na tanggihan ang taong iyon. Lagi kang napipigilan ng mga damdamin, at hindi mo ganap na mapakawalan ang mga ito. Ano ang dahilan nito? Nangyayari ito dahil masyadong matindi ang iyong mga damdamin, at hinahadlangan ka ng mga itong maisagawa ang katotohanan. Mabait sa iyo ang taong iyon, kaya hindi mo maatim na kamuhian siya. Makakaya mo lang siyang kamuhian kung sinaktan ka nga niya. Ang pagkamuhing iyon ba ay aayon sa mga katotohanang prinsipyo? Gayundin, ginagapos ka ng tradisyunal na mga kuru-kuro, na iniisip na isa siyang magulang o kamag-anak, kaya kung kamumuhian mo siya, kasusuklaman ka ng lipunan at lalaitin ng publiko, kokondenahin bilang hindi mabuting anak, walang konsensiya, at ni hindi nga tao. Iniisip mo na magdurusa ka ng pagkondena at kaparusahan ng langit. Kahit gusto mong kamuhian siya, hindi iyon kakayanin ng konsensiya mo. Bakit gumagana nang ganito ang konsensiya mo? Ito ay dahil isang paraan ng pag-iisip ang naitanim na sa kalooban mo buhat nang ikaw ay bata pa, sa pamamagitan ng pamana ng iyong pamilya, ang turong ibinigay sa iyo ng mga magulang mo, at ang indoktrinasyon ng tradisyonal na kultura. Ang paraang ito ng pag-iisip ay nakaugat nang napakalalim sa puso mo, at dahil dito ay nagkakaroon ka ng maling paniniwala na ang pagiging mabuting anak ay ganap na likas at may katwiran, at na ang anumang minana mo mula sa mga ninuno mo ay palaging mabuti. Una mo itong natutunan at nananatili pa rin itong nangingibabaw, na lumilikha ng isang malaking sagabal at kaguluhan sa iyong pananalig at pagtanggap sa katotohanan, na iniiwan kang walang kakayahan na isagawa ang mga salita ng Diyos, at mahalin ang minamahal ng Diyos at kapootan ang kinapopootan ng Diyos. … Ginagamit ni Satanas ang ganitong uri ng tradisyonal na kultura at mga kuru-kuro ng moralidad upang igapos ang mga kaisipan mo, ang utak mo, at ang puso mo, na nagiging dahilan para hindi mo matanggap ang mga salita ng Diyos; ikaw ay nasakop na ng mga bagay na ito ni Satanas, at nawalan na ng kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at nagiging dahilan para mawalan ka ng lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na kuru-kuro ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga bagay na ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, isinasailalim ang sarili mo sa mga tradisyonal na kuru-kuro ng moralidad at sa impluwensiya ni Satanas, pinipiling salungatin ang Diyos at hindi isagawa ang katotohanan. Sabihin mo sa Akin, hindi ba’t ang tao ay kahabag-habag? Hindi ba nila kailangan ang pagliligtas ng Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Inilantad ng mga salita ng Diyos ang ugat ng sentimental na paraan ng pagkilos ko. Pagdating sa pagbibigay ng mga detalye tungkol sa pag-uugali ng asawa ko bilang isang hindi mananampalataya, hindi ko siya kinilatis o inilantad batay sa kanyang diwa o saloobin sa Diyos at sa katotohanan. Sa halip, nakatuon lang ako sa katunayan na karaniwan siyang mabuti sa akin at inalagaan niya ang mga magulang ko. Dahil dito, napako ako sa aking pagmamahal, at sinubukan kong ipagtanggol at protektahan siya. Bagama’t alam ko na isa siyang hindi mananampalataya at ang kaso niya ay naaayon sa mga prinsipyo na nagbigay-katwiran sa pagpapaalis sa kanya sa iglesia, ang pagsunod ko sa mga prinsipyo at paglalantad sa kanya at panonood pa nga habang pinaaalis siya sa iglesia, ay magpapabagabag sa akin, na parang ayaw itong pahintulutan ng konsensiya ko. Pakiramdam ko pa nga na kung ilalantad ko ang asawa ko, bibiguin ko lang siya, at natakot ako na kung malalaman niya na ako ang naglantad sa kanya, magagalit siya sa akin dahil sa pagiging walang-damdamin at walang puso. Pinanghawakan ko ang gayong mga satanikong pilosopiya gaya ng “Mas matimbang ang dugo kaysa tubig” at “Ang tao ay hindi patay; paano siya magiging malaya mula sa emosyon” bilang mga prinsipyo ng pag-asal. Nakagapos sa mga kaisipang ito, nakaramdam ako ng hindi nakikitang presyur. Wala akong pakialam kung ang taong ito ay isang hindi mananampalataya, o kung gaano kalaki ang pinsalang idudulot ng taong ito sa gawain ng iglesia at sa mga kapatid kung mananatili siya sa iglesia. Inisip ko lang na hangga’t kamag-anak ko ang taong ito, hindi ko siya puwedeng ilantad. Naramdaman ko pa nga na kailangan ko siyang pagtakpan, na labag sa aking konsensiya, at nag-alala ako na kung hindi ko ito gagawin, tatawagin ako ng mga tao na walang puso. Sa wakas ay nakita ko na ang mga kasabihang “Mas matimbang ang dugo kaysa tubig” at “Ang tao ay hindi patay; paano siya magiging malaya mula sa emosyon?” ay hindi naman talaga mga prinsipyo ng pag-asal, at na ang pag-asal batay sa mga satanikong lason na ito ay magtutulak lang sa akin na mapako sa pagmamahal at hindi na makakilatis sa kung ano ang tama sa mali.

Noong Hulyo 2023, nakatanggap ako ng liham mula sa aking biyenan, na nagsasabing gustong makipagdiborsiyo ng asawa ko sa korte. Ginusto ko talagang umuwi para mapanatili ang aming kasal, pero pagkatapos basahin ang ilang salita ng Diyos na partikular na nauugnay sa kalagayan ko, napagtanto ko na ako at ang asawa ko ay magkaibang uri at hindi pareho ang landas namin. Kung mamumuhay kami nang magkasama, ang tanging kalalabasan ay walang katapusang pagdurusa. Higit pa rito, naranasan ko ang patnubay at mga pagpapala ng Diyos habang ginagawa ang mga tungkulin ko nang malayo sa tahanan sa nakalipas na ilang taon. Napagtanto ko na ang paghahangad lang sa katotohanan ang tamang landas sa buhay. Kaya, nagpasya akong kalimutan ang ideya ng pag-uwi. Salamat sa Diyos sa paggabay sa akin na bitiwan ang aking pagmamahal!


70. Sa Likod ng Pag-aatubili Na Irekomenda ang Tamang Mga Tao

Ni Qiao Min, Tsina

Noong Enero 2021, pareho kaming napili ni Zhang Fang bilang mga lider ng iglesia. Abala kami sa iglesia mula umaga hanggang hatinggabi. Gayumpaman, dahil hindi ako nakipagtulungan sa gawaing nakabatay sa teksto o sa gawain ng pagpapaalis noon, at dahil bago ako sa iglesia na iyon at hindi pamilyar sa maraming aspekto, hindi gaanong naging epektibo ang gawain. Paglipas ng panahon, bumalik si Li Yan mula sa paggawa ng kanyang tungkulin sa ibang lugar at napili rin siya bilang isang lider ng iglesia. Labis akong natuwa. Kilala ko si Li Yan. Dati na niyang ginampanan ang kanyang tungkulin sa iglesiang ito, at mahusay niyang naunawaan ang lahat ng aspekto. Bukod dito, mataas ang kanyang kakayahan at mayroon siyang mga kapabilidad sa gawain. Nagampanan din niya ang maraming tungkulin. Naisip ko, “Ngayong nandito na si Li Yan para makipagtulungan sa gawain ng iglesia, dapat makahanap tayo ng mga solusyon sa mga problema at paghihirap ng mga kapatid, at kapag bumuti ang pagiging epektibo ng gawain, magiging maganda rin ang imahe ko.” Kaya dali-dali kong sinabi kay Li Yan ang lahat tungkol sa sitwasyon sa iglesia. Mabilis na naging pamilyar si Li Yan sa gawain, at nagsimula kaming magtulungan sa pamamagitan ng paghahati ng aming mga gampanin. Si Zhang Fang at ako ang pangunahing responsable sa gawain ng ebanghelyo at gawain ng pagdidilig. Si Li Yan ang responsable sa gawain ng pag-aalis at buhay iglesia. Kapag nahaharap kami ni Zhang Fang sa mga problemang hindi namin alam kung paano lutasin, si Li Yan palagi ang nakikipagbahaginan. Sa tulong niya, nakahanap kami ng mga paraan para malutas ang maraming problema. Si Li Yan rin ang naging haligi ng aming iglesia. Nagsagawa ang mga nakatataas na lider ng isang pagpupulong kasama kaming magkakatrabaho para suriin ang gawain sa aming iglesia, at nang makita nilang aktibo kaming nagtutulungan at maayos na isinasagawa ang iba’t ibang aytem ng gawain, patuloy silang tumatango bilang pagsang-ayon. Naalala ko noong dumalaw ang mga lider dati para kumustahin ang gawain namin, pinungusan nila kami dahil may ilang mahahalagang gampanin kaming hindi nagawa nang maayos, na nagdulot ng mga pagkaantala. Nahiya ako at hindi ko maitaas ang ulo ko. Ngayong nandito na si Li Yan para tumulong sa paggawa ng aming mga tungkulin, ang pagiging epektibo ng gawain ay maliwanag na kakaiba. Bihira na kaming pungusan ngayon ng mga nakatataas na lider, at maganda na rin ang tingin sa akin sa mga pulong ng mga katrabaho. Naisip ko, “Sa hinaharap, dapat akong makipagtulungan nang maayos kay Li Yan at pagsikapang magawa pa nang mas mabuti ang lahat ng gampanin sa iglesia.”

Isang gabi noong Hulyo, nagpadala ng liham ang mga nakatataas na lider na humihiling sa amin na magrekomenda ng isang taong magaling at may kakayahang mamahala sa gawain ng iglesia. Naisip ko, “Si Li Yan ang pinakamahusay pagdating sa kakayahan at kapabilidad sa gawain, at magkakaroon din siya ng mas maraming pagsasagawa kung maiaangat siya ng posisyon. Pero kung irerekomenda ko siya, mawawala ang isa sa mga haligi ng aming iglesia. Hindi pa rin kami ganoon kahusay ni Zhang Fang sa aming gawain. Kung hindi na magiging kasing-epektibo ang gawain ng iglesia, tiyak na sasabihin ng mga nakatataas na lider na kulang kami sa kapabilidad sa gawain at hindi kami makagawa ng tunay na gawain. Maaari pang tanggalin nila kami. Ano kaya ang iisipin ng ating mga kapatid sa amin? Hindi ko kayang irekomenda si Li Yan na umalis. Pero kung hindi ko siya irerekomenda, hindi iyon pagpoprotekta sa gawain ng iglesia o pagsaalang-alang sa mas malawak na perspektiba.” Parang walang tama sa alinmang pagpipilian, kaya labis akong nabahala. Sa huli, sinabi ko kay Li Yan nang may pag-aatubili, “Irerekomenda ko na umalis ka.” Nag-alinlangan si Li Yan at hindi nagsalita, pero ramdam kong hindi niya gustong umalis. Sa simula, gusto ko sana siyang tanungin tungkol sa mga nasa isip niya at makipagbahaginan sa kanya, pero naisip ko, “Paano kung pagkatapos ng pagbabahaginan namin ay pumayag siyang umalis? Kapag nangyari iyon, bababa ang mga resulta ng aming gawain sa iglesia, at magmumukha akong masama. Kalilimutan ko na lang, hindi ko na siya tatanungin o makikipagbahaginan sa kanya. Magkukunwari na lang akong walang nakita. Kung hindi siya aalis, hindi ba mas makakabuti iyon para sa akin?” Kaya hindi na ako sumagot sa mga nakatataas na lider. Pagkauwi ko, humiga ako sa kama, paikot-ikot at hindi makatulog. Naisip ko ang tungkol sa hiniling sa amin ng mga lider na agad sumagot sa liham, pero inantala ko ito at hindi ako sumagot. Makakahadlang ba ito sa gawain? Habang iniisip ko ito, mas lalo lamang akong hindi mapakali. Pero sa puso ko, ayoko pa ring irekomenda si Li Yan. Napakaraming gawain sa iglesia, at kung mababawasan pa kami ng isang tao na tumutulong, siguradong hindi magiging kasing-epektibo ang gawain. Sa pag-iisip na ito, hindi ko siya inirekomenda.

Noong umaga ng ikalawang araw, pagbangon ko, nanghina ako at nawalan ng lakas, at hindi ako makakain ng kahit ano. Sa puso ko, hindi ako mapalagay. Nanalangin ako sa Diyos at sa paghahanap, nakita ko ang mga salitang ito ng Diyos: “Anuman ang ginagawa nila, isinasaalang-alang muna ng mga anticristo ang sarili nilang mga interes, at kumikilos lang sila kapag napag-isipan na nilang lahat iyon; hindi sila tunay, sinsero, at lubos na nagpapasakop sa katotohanan nang walang pakikipagkompromiso, kundi ginagawa nila ito nang may pagpili at may kondisyon. Anong kondisyon ito? Ito ay na dapat maingatan ang kanilang katayuan at reputasyon, at hindi sila dapat mawalan ng anuman. Kapag natugunan ang kondisyong ito, saka lang sila magpapasya at pipili kung ano ang gagawin. Ibig sabihin, pinag-iisipang mabuti ng mga anticristo kung paano tatratuhin ang mga katotohanang prinsipyo, ang mga atas ng Diyos, at ang gawain ng sambahayan ng Diyos, o kung paano haharapin ang mga bagay na kaharap nila. Hindi nila isinasaalang-alang kung paano tugunan ang mga layunin ng Diyos, kung paano iingatang huwag mapinsala ang mga interes ng sambahayan ng Diyos, kung paano mapalulugod ang Diyos, o kung paano makikinabang ang mga kapatid; hindi ang mga ito ang isinasaalang-alang nila. Ano ang isinasaalang-alang ng mga anticristo? Kung maaapektuhan ba ang kanilang sariling katayuan at reputasyon, at kung bababa ba ang kanilang katanyagan. Kung ang paggawa ng isang bagay ayon sa mga katotohanang prinsipyo ay kapaki-pakinabang sa gawain ng iglesia at sa mga kapatid, subalit magdurusa naman ang kanilang sariling reputasyon at mapagtatanto ng maraming tao ang kanilang tunay na tayog at malalaman kung anong uri ng kalikasang diwa ang mayroon sila, kung gayon, tiyak na hindi sila kikilos alinsunod sa mga katotohanang prinsipyo. Kung ang paggawa ng tunay na gawain ay magiging sanhi para maging mataas ang tingin sa kanila, tingalain sila at hangaan sila ng mas maraming tao, tulutan silang magkamit ng mas higit pang katanyagan, o magkaroon ng awtoridad ang kanilang mga salita at mas maraming tao pa ang magpasakop sa kanila, kung gayon ay pipiliin nilang gawin ito sa ganoong paraan; kung hindi naman, hinding-hindi nila pipiliin na isantabi ang sarili nilang mga interes para isaalang-alang ang mga interes ng sambahayan ng Diyos o ng mga kapatid. Ganito ang kalikasang diwa ng mga anticristo. Hindi ba ito makasarili at kasuklam-suklam?” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Eksakto mismo ang mga salita ng Diyos pagdating sa pasisiwalat ng kalagayan ko. Kasing makasarili at kasuklam-suklam tulad ng sa isang anticristo ang disposisyong ibinunyag ko. Para maprotektahan ang sarili kong imahe at katayuan, hindi ko man lamang inisip ang kapakanan ng sambahayan ng Diyos. Hiniling sa amin ng mga nakatataas na lider na magrekomenda ng isang taong mangangasiwa ng mas malaking gawain sa iglesia. Malinaw sa akin na mahusay ang kakayahan ni Li Yan, na nagtataglay siya ng kapabilidad sa gawain, at siya ay angkop na kandidato. Batay sa mga prinsipyo, dapat ay inirekomenda ko siya, pero natakot ako na sa pag-alis ni Li Yan, hindi ko magagawa nang maayos ang ilang gawain, bababa ang mga resulta ng gawain, pupungusan ako ng mga lider, at papangit ang imahe ko. Kaya hindi ko gustong irekomenda si Li Yan. Nang makita kong ayaw umalis ni Li Yan, hindi ko tinanong ang tungkol sa kanyang mga paghihirap o nakipagbahaginan sa kanya para makatulong. Lihim akong natuwa sa loob-loob ko at taimtim kong hiniling na sana ay hindi siya umalis. Sa pag-iisip kung paanong ang gawain ng iglesia ay kailangang-kailangan ngayon ng mga taong makakatulong, bilang isang lider ng iglesia, dapat na isinaalang-alang ko ang layunin ng Diyos at nakipagbahaginan ako kay Li Yan at tinulungan siya para kusa siyang makipagtulungan. Pero hindi ko talaga inisip ang gawain ng iglesia. Talagang makasarili at kasuklam-suklam ako! Wala akong kahit katiting na pagkatao! Nakonsensya ako nang husto at agad akong sumulat sa mga lider, inirerekomenda si Li Yan.

Pagkalipas ng ilang panahon, hindi sumagot ang mga nakatataas na lider, kaya inakala kong nakahanap na sila ng iba mula sa ibang iglesia at hindi na kailangan pang umalis ni Li Yan. Lihim akong natuwa nang kaunti. Nang hindi inaasahan, isang araw ay sumulat ng liham ang mga lider na humihiling sa mga kapatid na sumulat ng pagtataya tungkol kay Li Yan. Nang makita ko ang liham na ito, bumigat ang pakiramdam ko, at naisip ko, “Gusto nilang magkaroon ng pagtataya kay Li Yan, kaya parang gusto ng mga lider na iangat siya ng posisyon.” Medyo nadismaya ako. “Ngayon, malubha ang sakit ng diyakono ng ebanghelyo at hindi niya magampanan ang kanyang mga tungkulin. Ako ang namamahala sa gawain ng ebanghelyo bukod sa aking iba pang mga tungkulin. Dagdag pa rito, hindi gaanong umuusad ang gawain ng ebanghelyo kamakailan, at labis akong nag-aalala. Baka hindi ko agad mahanap ang tamang tao. Sa simula, tatapusin ni Li Yan ang sarili niyang gawain, at pagkatapos ay tutulungan niya ako sa gawain ng ebanghelyo. Kapag siya ay nailipat, sino ang tutulong sa akin sa gawain ng ebanghelyo? Bukod pa riyan, kailangan naming kuhanin ang lahat ng gawain ni Li Yan. Paano namin papasanin ni Zhang Fang ang bigat ng lahat ng gampaning ito? Kung hindi gaganda ang mga resulta ng gawain, ano na lang ang magiging tingin sa amin ng mga kapatid?” Habang iniisip ang lahat ng ito, gusto kong manatili si Li Yan dito. Malinaw sa akin na kung magsusulat ako ng tapat na pagtataya tungkol kay Li Yan, malaki ang posibilidad na maiangat siya ng posisyon. Kaya sinulat ko kung paano siya naging negatibo at nanghina nang tanggalin siya sa kanyang tungkulin noon, iniisip na kapag nakita ng mga lider na ganito siya, baka hindi na siya iangat ng posisyon ng mga ito. Pagkatapos kong isulat ang liham, hindi ko na ito inisip pa at natapos na ang usapin.

Isang araw, nabasa ko ang isang sipi ng mga salita ng Diyos at doon ko naunawaan ang kalikasan at mga kahihinatnan ng pagkilos ko sa ganitong paraan. Sabi ng Makapangyarihang Diyos: “Ang hinirang na mga tao ng Diyos ay dapat sentralisadong itinatalaga ng sambahayan ng Diyos. Wala itong kinalaman sa sinumang lider, pinuno ng pangkat, o indibidwal. Lahat ay kailangang kumilos ayon sa prinsipyo; ito ang panuntunan ng sambahayan ng Diyos. Hindi kumikilos ang mga anticristo nang ayon sa mga prinsipyo ng sambahayan ng Diyos, palagi silang nagpapakana alang-alang sa sarili nilang katayuan at mga interes, at pinagseserbisyo sa kanila ang mga kapatid na may mahuhusay na kakayahan para palakasin ang kanilang kapangyarihan at katayuan. Hindi ba’t makasarili ito at ubod ng sama? Sa panlabas, ang pagpapanatili ng mga taong may mahuhusay na kakayahan sa tabi nila at ang hindi nila pagpayag na ilipat ang mga ito ng sambahayan ng Diyos ay lumilitaw na parang iniisip nila ang gawain ng iglesia, pero ang totoo, iniisip lang nila ang sarili nilang kapangyarihan at katayuan, at hindi talaga ang tungkol sa gawain ng iglesia. Natatakot sila na hindi nila magagawa nang maayos ang gawain, mapapalitan, at mawawala ang kanilang katayuan. Hindi iniintindi ng mga anticristo ang mas malawak na gawain ng sambahayan ng Diyos, iniisip lang ang kanilang sariling katayuan, pinoprotektahan ang sarili nilang katayuan nang walang pag-aalala sa idudulot nito sa mga interes ng sambahayan ng Diyos, at dinedepensahan nila ang sarili nilang katayuan at mga interes kahit ikapinsala ng gawain ng iglesia. Makasarili ito at ubod ng sama. Kapag nahaharap sa gayong sitwasyon, dapat mag-isip kahit papaano ang isang tao gamit ang kanyang konsensiya: ‘Lahat ng taong ito ay kabilang sa sambahayan ng Diyos, hindi ko sila personal na pag-aari. Ako man ay kaanib ng sambahayan ng Diyos. Ano ang karapatan kong pigilan ang sambahayan ng Diyos sa paglilipat ng mga tao? Dapat kong isaalang-alang ang mga pangkalahatang interes ng sambahayan ng Diyos, sa halip na tutukan lamang ang gawain na saklaw ng aking sariling mga responsabilidad.’ Ganyan ang kaisipang dapat masumpungan sa mga taong nagtataglay ng konsensiya at katwiran, at ang pag-unawa na dapat taglayin ng mga nananampalataya sa Diyos. Nakikibahagi ang sambahayan ng Diyos sa pangkabuuang gawain at ang mga iglesia ay nakikibahagi sa mga parte ng gawain. Samakatwid, kapag may espesyal na pangangailangan mula sa iglesia ang sambahayan ng Diyos, ang pinakamahalaga para sa mga lider at manggagawa ay ang sundin ang mga pagsasaayos ng sambahayan ng Diyos. Walang taglay na gayong konsensiya at katwiran ang mga huwad na lider at anticristo. Lahat sila ay sobrang makasarili, iniisip lang nila ang kanilang sarili, at hindi iniisip ang gawain ng iglesia. Isinasaalang-alang lang nila ang mga pakinabang na nasa harapan mismo nila, hindi nila isinasaalang-alang ang mas malawak na gawain ng sambahayan ng Diyos, kaya naman lubos na wala silang kakayahang sundin ang mga pagsasaayos ng sambahayan ng Diyos. Sobra silang makasarili at ubod ng sama! Ang lakas pa nga ng loob nilang maging sagabal, at nangangahas pang tumanggi, sa sambahayan ng Diyos; ito ang mga taong pinakakulang sa pagkatao, masasama silang tao. Ganyang uri ng mga tao ang mga anticristo. Lagi nilang itinuturing ang gawain ng iglesia, at ang mga kapatid, at maging ang lahat ng ari-arian ng sambahayan ng Diyos na nasa saklaw ng kanilang responsabilidad, bilang sarili nilang pribadong pag-aari. Naniniwala sila na sila ang magpapasya kung paano ipamamahagi, ililipat, at gagamitin ang mga bagay na ito, at na hindi pinapayagang makialam ang sambahayan ng Diyos. Kapag nasa mga kamay na nila ang mga ito, parang pag-aari na ang mga ito ni Satanas, walang sinumang pinapayagang hawakan ang mga ito. Sila ang mga bigatin, ang mga pinakaamo, at sinuman ang pumunta sa kanilang teritoryo ay kailangang sumunod sa kanilang mga utos at pagsasaayos nang may mabuting asal at nang masunurin, at makahalata sa kanilang mga ekspresyon. Ito ang pagpapamalas ng pagiging makasarili at ubod ng sama sa karakter ng mga anticristo. Wala silang pagsasaalang-alang sa gawain ng sambahayan ng Diyos, hindi nila sinusunod ang prinsipyo kahit kaunti, at iniisip lamang ang sarili nilang mga interes at katayuan—na pawang mga tanda ng pagiging makasarili at ubod ng sama ng mga anticristo” (Ang Salita, Vol. IV. Paglalantad sa mga Anticristo. Ikaapat na Ekskorsus). Isinisiwalat ng Diyos na ang mga anticristo ay lubhang makasarili at kasuklam-suklam, itinuturing ang mga kapatid bilang mga kasangkapan para maglingkod sa kanila para sa kapakanan ng sarili nilang reputasyon at katayuan, at walang pagsasaalang-alang sa gawain ng sambahayan ng Diyos. Kung ikukumpara ko ang sarili ko sa mga anticristo, magkapareho ang ugali namin. Alam na alam kong matapos matanggal si Li Yan, nagkaroon siya ng pang-unawa sa sarili at nagbago, at na ngayon ay epektibo na niyang ginagampanan ang kanyang mga tungkulin. Pero natakot ako na kung inirekomenda ko siya, hindi magiging maganda ang resulta ng aming gawain sa iglesia, at mapapahiya ako, kaya binanggit ko kung paano kumilos si Li Yan noong nasa masamang kalagayan siya para linlangin ang mga lider, umaasang mapapanatili si Li Yan dito para patuloy ko siyang magamit. Hindi gaanong gusto ni Li Yan na umalis, pero hindi ko siya inalok ng pagbabahaginan at tulong, at lihim pa nga akong naging masaya, umaasang patuloy siyang mabuhay sa maling kalagayan, para hindi siya mailipat. Alam na alam kong kailangan ng mga tao ang gawain ng iglesia, pero ang inisip ko lang ay protektahan ang sarili kong interes, ni hindi ko man lang isinaalang-alang ang pangkalahatang gawain ng iglesia. Paano naging pagganap sa tungkulin ko ito? Para mapanatili sa pagseserbisyo sa akin ang isang tao at mapangalagaan ang reputasyon at katayuan ko, ganap kong ipinagwalang-bahala ang mga pangangailangan ng gawain ng iglesia. Sa paggawa nito, hindi ko ba ginagambala ang gawain ng iglesia? Ang landas na tinatahak ko ay ang landas ng paglaban sa Diyos ng mga aticristo. Kung hindi ko tatalikuran ang masasama kong gawi at magsisisi sa Diyos, tuluyan Niya akong ititiwalag. Mas iniisip ko ito, mas lalo akong natatakot, at medyo namuhi ako sa makasarili at kasuklam-suklam kong satanikong kalikasan, at kaya nanalangin ako sa Diyos, sinasabi sa Kanya na handa akong magsisi.

Nakabasa ako ng isang sipi ng mga salita ng Diyos: “Yaong mga may kakayahang isagawa ang katotohanan ay makakayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may takot sa Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyonal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling pagnanais o kagustuhan. Sa halip, palagi mong isinasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Itinuro ng mga salita ng Diyos ang isang landas ng pagsasagawa. Sa paggawa ng tungkulin ng isang tao, dapat niyang isantabi ang mga personal na ambisyon at pagnanais, at unahin ang gawain sa sambahayan ng Diyos sa lahat ng bagay. Halimbawa na lamang ang tungkol sa pagrerekomenda kay Li Yan. Dahil siya ay sumunod sa mga kondisyon ng sambahayan ng Diyos para sa pag-angat ng posisyon at paglilinang, dapat ay inirekomenda ko siya, at hinayaan siyang makakuha ng mas mahusay na pagsasagawa sa isang angkop na posisyon, na magdudulot din ng kapakinabangan sa gawain ng iglesia. Nang malaman ko ito, naging handa akong irekomenda si Li Yan, at hindi ko na inisip ang kahihiyan dahil sa hindi magiging maganda ang mga resulta ng sarili kong gawain. Ang tanging nais ko ay mas magdasal at umasa sa Diyos, at gampanan ang gawain ng iglesia sa abot ng aking makakaya.

Di nagtagal, inilipat si Li Yan, at ako ang humalili sa gawaing nakaatang sa kanya. Dati, bihira akong makibahagi sa gawaing nakaatang sa kanya. Nang makita ko na ang gawain ng pag-aalis ay may kinalaman sa maraming prinsipyo, at kung hindi ko lubusang mauunawaan ang mga prinsipyong ito, maaantala ang gawaing ito, nakaramdam ako ng kaunting stress dahil dito. Sa puntong ito, naalala ko ang sinabi ng Diyos na dapat gampanan ng isang tao ang kanyang tungkulin nang buong puso, lakas, at isipan. Kailangan kong ibigay ang lahat ng lakas ko at gawin ang lahat ng makakaya ko. Kalaunan, habang inaayos ng mga kapatid ang mga materyales para sa pagpapaalis ng mga tao, maraming paglilihis at isyu ang lumitaw. Kaya, nakipagbahaginan at nag-aral ako ng mga prinsipyo kasama ang lahat, naghahanap ng gabay para sa anumang bagay na hindi ko nauunawaan, at unti-unti akong nagkaroon ng kaunting pagkaunawa sa mga prinsipyo. Nang tinanggap ko ang tamang pag-iisip sa pakikipagtulungan, hindi pala ito kasing hirap ng inakala ko. Naalala ko na dati, noong narito si Li Yan, siya ang lumutas sa maraming problema at paghihirap ng mga kapatid sa pamamagitan ng pakikipagbahaginan sa kanila, kaya wala akong pasanin. Nang umalis si Li Yan, mas natuto akong umasa sa Diyos at nagkaroon din ako ng mas malaking pasanin kaysa dati.

Nagpasalamat ako sa Diyos sa Kanyang praktikal na pagsasaayos ng mga kapaligiran, na naging daan para magkaroon ako ng kaunting pagkaunawa sa makasarili at kasuklam-suklam kong kalikasang diwa. Kasabay nito, napagtanto ko rin na kapag nangangailangan ang iglesia ng mga taong makikipagtulungan sa gawain, dapat aktibo tayo sa pagbibigay at pagrerekomenda sa kanila, at hindi natin dapat isipin ang mga pansarili nating interes, kundi dapat isaalang-alang natin ang kabuuang gawain ng iglesia. Ito ay pangangalaga sa gawain ng iglesia, at ito ay ayon sa mga layunin ng Diyos. Nang isinantabi ko ang pansarili kong interes at inako ang pasanin ng tungkulin ko, nagawa ko ring lutasin ang ilan sa mga paghihirap sa tungkulin ko, at nakita ko ang pamumuno ng Diyos. Ang pagsasagawa sa ganitong paraan ay nagdulot sa akin ng kapayapaan at kapanatagan sa puso ko.


71. Nakakasira ng Mga Tungkulin ang Paglaktaw sa Mga Hakbang

Ni Lu Jing, Tsina

Noong Agosto 2023, nagsimula akong makipagtulungan kay Lin Mu sa mga tungkulin naming nakabatay sa teksto. Matagal nang ginagawa ni Lin Mu ang tungkuling ito, may mahusay siyang kakayahan, at bihasa siya sa mga prinsipyo. Dahil bago ako sa posisyong ito at hindi pamilyar sa mga prinsipyo at propesyonal na kasanayan, inisip kong dapat ay mas matuto pa ako mula kay Lin Mu para mabilis kong maarok ang mga prinsipyo at maako ang bahagi ko sa responsabilidad. Noong una, pinagsikapan kong matutuhan ang mga propesyonal na kasanayan at prinsipyo. Kapag kulang ang mga materyal na inorganisa ko, magpapatulong ako kay Lin Mu na pagbutihin ang mga iyon. Agad niyang kokompletuhin at pupunan ang mga isyung tila medyo masalimuot para sa akin. Medyo nainggit ako, pero medyo napanatag din ako, iniisip na kung mahaharap ako sa mga suliranin sa hinaharap, makakatulong siyang lutasin ang mga iyon. Sa ganoong paraan, hindi ko na kakailanganing gumugol ng oras sa paghahanap ng mga materyal o prinsipyo—makakatipid ito sa oras at pagsisikap, at mas mapapadali ang mga bagay-bagay para sa akin. Unti-unti, kapag nakakaranas ako ng mahihirap na isyung humihingi ng mas maraming oras at mas masinsinang pag-iisip, lumalapit ako kay Lin Mu para lutasin ang mga iyon. Ito ang naging paraan ko ng paglutas sa mga problema. Ilang beses itong ipinaalam sa akin ni Lin Mu, sinasabing sa tuwing susuriin niya ang mga materyal na inorganisa ko, natatagalan siya rito, dahil hindi malinaw na nakasaad ang ilang isyu, at na dapat ay mas pag-isipan ko ang pagsusulat ko. Medyo nakonsensiya ako, pero pagkatapos ay naisip ko, “Mas mahusay ang kakayahan ni Lin Mu kaysa sa akin at mas nauunawaan niya ang mga prinsipyo. Kaya niyang ayusin nang mabilis ang mga isyung ito. Hayaan na lang na gumawa nang mas maraming gawain ang may kakayahan.” Kaya, hindi ko pinagnilayan ang sarili ko.

Isang araw, abala si Lin Mu at walang oras para suriin ang liham ng komunikasyon ng gawain na isinulat ko. Hiningi niya sa aking suriin ito mismo nang masinsinan. Napansin kong may dalawang bahagi kung saan hindi ko malinaw na naipaliwanag ang mga bagay-bagay. Natatandaan kong napagtanto ko ito noong nagsusulat ako, pero wala akong maisip na mas magagandang ideya pagkatapos mag-isip-isip nang ilang sandali, kaya iniwanan ko na ito kay Lin Mu para baguhin at pagandahin niya kalaunan. Ngayon, sa pag-iisip dito, paano kung hindi nagkaroon ng oras sa Lin Mu para suriin ito, at direkta siyang nagpadala ng isang problematikong liham? Hindi ba’t hindi iyon makakapagpatibay sa mga kapatid? Sa malulubhang kaso, puwede pa nga itong magdulot ng pagkagambala at pagkakagulo. Medyo natakot ako at sinabi ko sa sarili ko, “Kung mahaharap ako sa isang bagay na hindi ko malinaw na nakikita sa hinaharap, dapat ko itong talakayin kay Lin Mu at magpatuloy ako pagkatapos itong matukoy. Hindi puwedeng basta ko na lang piliin ang madaling paraan at iwanan ang mga problema para sa iba.” Pagkatapos, sinimulan kong pagnilayan kung bakit palagi kong gustong ipasa ang mga problema sa iba. Pagkatapos, nabasa ko ang isang sipi ng mga salita ng Diyos na talagang tumugon sa kalagayan ko. Sabi ng Makapangyarihang Diyos: “Kapag gumagawa ng isang tungkulin, palaging pinipili ng mga tao ang magaan na gawain, ang gawaing hindi nakakapagod, at na hindi nila kailangang suungin ang panahon sa labas. Pagpili ito sa madadaling trabaho at pag-iwas sa mahihirap ang tawag dito, at pagpapamalas ito ng pag-iimbot sa mga kaginhawahan ng laman. Ano pa? (Palaging pagrereklamo kapag ang kanilang tungkulin ay medyo mahirap, medyo nakakapagod, kapag may kaakibat itong pagbabayad ng halaga.) (Pagkahumaling sa pagkain at pananamit, at sa mga kasiyahan ng laman.) Mga pagpapamalas lahat ito ng pag-iimbot sa mga kaginhawahan ng laman. Kapag nakikita ng gayong tao na masyadong matrabaho o delikado ang isang gampanin, ipinapasa niya ito sa iba; magaan na gawain lang ang mismong ginagawa niya, at nagdadahilan siya, sinasabing mahina ang kakayahan niya at na wala siyang kapabilidad sa gawain, at hindi niya kayang akuin ang gampaning ito—pero ang totoo, ito ay dahil nag-iimbot siya ng mga kaginhawahan ng laman. Ayaw niyang magdusa, anumang gawain ang ginagawa niya o anumang tungkulin ang ginagampanan niya. … Gaano man kaabala ang gawain ng iglesia o gaano man sila kaabala sa kanilang mga tungkulin, ang karaniwang gawain at normal na kondisyon ng kanilang buhay ay hindi nagagambala kailanman. Kailanman ay hindi sila pabaya sa anumang maliliit na detalye ng buhay ng laman at lubos nilang nakokontrol ang mga iyon, nang napakahigpit at napakaseryoso. Pero, kapag hinaharap ang gawain ng sambahayan ng Diyos, gaano man kalaki ang usapin at kahit sangkot dito ang kaligtasan ng mga kapatid, pabaya sila sa pagharap dito. Ni wala silang pakialam sa mga bagay na iyon na kinasasangkutan ng atas ng Diyos o ng tungkuling dapat nilang gawin. Wala silang inaakong pananagutan. Ito ay pagpapakasasa sa mga kaginhawahan ng laman, hindi ba? Angkop bang gumawa ng tungkulin ang mga taong nagpapakasasa sa mga kaginhawahan ng laman? Sa sandaling banggitin ng isang tao ang paksa ng paggawa sa kanyang tungkulin, o talakayin ang tungkol sa pagbabayad ng halaga at pagdanas ng paghihirap, iling nang iling ang ulo nila. Masyado silang maraming problema, ang dami nilang mga reklamo, at puno sila ng pagkanegatibo. Walang silbi ang mga gayong tao, hindi sila kalipikadong gumawa ng kanilang tungkulin, at dapat silang itiwalag” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (2)). Ang inilantad ng mga salita ng Diyos ay ang mismong kalagayan ko. Kapag gumagawa ng mga tungkulin, mas pinipili kong gumawa ng mga gampaning mas madali at mas maalwan, at palagi kong iniiwanan ang mas mahihirap na problema para pangasiwaan ng iba. Isa itong pagpapamalas ng pag-iimbot sa mga kaginhawahan ng laman. Noong isinusulat ang liham, mas ginusto kong piliing tugunan ang mga mas simpleng isyu, at kung mas masalimuot ang isang isyu, masyadong matrabaho ang tingin ko rito at ayaw kong tumugon. Kahit na tumugon nga ako sa gayong isyu, hindi ko pinagsisikapang pag-isipan kung paano ibabahagi nang malinaw ang problema. Palagi kong iniiwanan ang mahihirap na isyu kay Lin Mu para harapin niya, nagdadahilan na hindi ko kayang iparating nang malinaw ang gayong mga bagay, gayong sa realidad, ayaw kong masyadong magsikap o magtiis ng matinding paghihirap sa tungkulin ko, at nag-iimbot ako sa mga kaginhawahan ng laman. Pagkatapos magkamit ng kaunting kaalaman sa kalagayan ko, nagdasal ako sa Diyos, ipinapahayag ang kagustuhan kong maghimagsik laban sa sarili ko at magsisi sa Kanya.

Kalaunan, nakita ko ang isang sipi ng mga salita ng Diyos na malalim na tumagos sa puso ko. Sabi ng Makapangyarihang Diyos: “Anumang gawain ang ginagawa ng ilang tao o anumang tungkulin ang ginagampanan nila, wala silang kakayahan roon, hindi nila ito kayang pasanin, at hindi nila kayang tuparin ang alinman sa mga obligasyon o responsabilidad na nararapat tuparin ng tao. Hindi ba basura sila? Karapat-dapat pa rin ba silang tawaging tao? Maliban sa mga uto-uto, may kapansanan sa pag-iisip, at mga nagdurusa sa mga pisikal na kapansanan, mayroon bang sinumang nabubuhay na hindi nararapat gumawa ng kanilang mga tungkulin at tuparin ang kanilang mga responsabilidad? Ngunit ang ganitong uri ng tao ay palaging tuso at nagpapakatamad, at hindi gustong tuparin ang kanilang mga responsabilidad; ang ipinahihiwatig ay na hindi nila nais na maging isang marapat na tao. Binigyan sila ng Diyos ng oportunidad na maging tao, at binigyan Niya sila ng kakayahan at mga kaloob, subalit hindi nila magamit ang mga ito sa paggawa ng kanilang tungkulin. Wala silang ginagawa, ngunit nais nilang lasapin ang kasiyahan sa bawat pagkakataon. Angkop bang tawaging tao ang gayong tao? Anumang gawain ang ibigay sa kanila—mahalaga man iyon o pangkaraniwan, mahirap o simple—lagi silang pabasta-basta at tuso at nagpapakatamad. Kapag lumilitaw ang mga problema, sinisikap nilang ipasa ang kanilang responsabilidad sa ibang tao, hindi sila umaako ng pananagutan, at nais nilang patuloy na mamuhay sa kanilang parasitikong buhay. Hindi ba mga walang silbing basura sila? Sa lipunan, sino ang hindi kailangang umasa sa kanilang sarili para maghanap-buhay? Kapag umabot na sa hustong gulang ang isang tao, kailangan na niyang tustusan ang kanyang sarili. Natupad na ng kanyang mga magulang ang kanilang responsabilidad. Kahit handa ang kanyang mga magulang na suportahan siya, hindi siya komportable roon. Dapat niyang mapagtanto na tapos na ang mga magulang niya sa misyon ng mga ito na pagpapalaki sa kanya, at na siya ay nasa hustong gulang na at may malusog na katawan, at dapat magawa niyang mamuhay nang mag-isa. Hindi ba’t ito ang pinakamababang katwiran na dapat mayroon ang isang taong nasa hustong gulang? Kung talagang may katwiran ang isang tao, hindi siya maaaring patuloy na manghingi sa kanyang mga magulang; matatakot siya na pagtawanan ng iba, na mapahiya. Kaya, may katwiran ba ang isang taong mahilig sa ginhawa at namumuhi sa gawain? (Wala.) Lagi niyang gustong makuha ang isang bagay nang walang kapalit; hindi niya kailanman gustong tuparin ang anumang responsabilidad, hinihiling na mahulog na lang mula sa langit ang matatamis na pagkain at mahulog sa kanyang bibig; gusto niyang makakain palagi nang tatlong beses sa isang araw, magkaroon ng isang taong magsisilbi sa kanya, at magtamasa ng masasarap na pagkain at inumin nang walang ginagawa ni katiting na gawain. Hindi ba ganito ang pag-iisip ng isang parasito? At may konsensiya at katwiran ba ang mga taong parang parasito? Mayroon ba silang integridad at dignidad? Talagang wala. Lahat sila ay mga pabigat na walang silbi, lahat ay mga hayop na walang konsensiya o katwiran. Walang sinuman sa kanila ang angkop na manatili sa sambahayan ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Inilalantad ng Diyos ang katunayan na ang mga taong iresponsable, tuso, at nagpapakatamad sa mga tungkulin nila ay walang integridad o dignidad. Ang gayong mga tao ay mga linta at sayang lang sa espasyo sa sambahayan ng Diyos. Wala silang anumang iniaambag at sila ang uri ng mga taong itinitiwalag ng Diyos. Sa pagninilay sa mga salita ng Diyos, medyo sumama ang loob ko. Kapag nakakaranas ng mga paghihirap, ayaw kong magsikap na pag-isipang mabuti ang mga iyon at palagi akong umaasa kay Lin Mu, at kapag tumutugon sa mga isyu, kahit na alam kong hindi malinaw ang ilan sa mga paliwanag ko, hindi ko pinaglalaanan ng oras na pag-isipang mabuti ang mga iyon, at sa halip, iniiwanan ko na lang ang mga iyon kay Lin Mu para pagbutihin niya. Kahit pagkatapos niyang ipaalam sa akin ang mga problemang ito, hindi ko pinagnilayan ang sarili ko. Sa halip, patuloy akong umasa sa kanya, pinangangatwiranan ito sa pag-iisip na mas mahusay ang kakayahan niya at na dapat na gumawa ng mas maraming gawain ang mga taong mas may kakayahan. Napagtanto kong naging tuso at nagpapakatamad ako sa tungkulin ko, palaging nagnanais ng isang bagay para sa wala. Umasa ako sa iba para tapusin nila ang gawain ko, at nabigo akong magpasan ng anumang responsabilidad. Pagkatapos tamasahin ang pagdidilig at pagtutustos ng mga salita ng Diyos nang napakaraming taon, nagpapakapabasta-basta at nagpapakatamad pa rin ako sa mga tungkulin ko, at hindi ko nagagawang pasanin ang mga responsabilidad na dapat kong pinapasan. Hindi ba’t ganap akong walang pakinabang at walang anumang integridad at dignidad? Katulad ito ng mga magulang na iyon na nagtatrabaho nang husto para palakihin ang isang anak hanggang sa hustong edad, pero kung kailan dapat nang magsarili ang anak, nagbabanggit siya ng iba’t ibang paghihirap bilang mga palusot, ayaw magtrabaho para suportahan ang sarili niya, at patuloy na umaasa sa mga magulang niya. Ano ang nararamdaman dito ng mga magulang na ito? Matapos maitalaga sa mga tungkuling nakabatay sa teksto, dapat ay pinahalagahan ko ang pagkakataong ito, mas pinagsikapang matutuhan ang mga propesyonal na kasanayan at ang mga prinsipyo, at humingi ako ng gabay kay Lin Mu tungkol sa mga bagay na hindi ko maunawaan para mas mabilis kong maarok ang mga prinsipyo at maako ang bahagi ko sa mga responsabilidad. Pero palagi akong tumatangging gumugol ng mental na pagsisikap, at sa halip ay pinipiling umasa sa iba. Kasuklam-suklam at kamuhi-muhi sa Diyos ang saloobin kong ito sa mga tungkulin ko, at kung hindi ko babaguhin ang mga gawi ko, mauuwi ako sa pagiging ganap na walang pakinabang.

Kalaunan, nabasa ko ang isang sipi ng mga salita ng Diyos: “May ilang taong ayaw talagang magdusa sa kanilang mga tungkulin, na laging nagrereklamo sa tuwing may nakakaharap silang problema at ayaw nilang magbayad ng halaga. Anong klaseng saloobin iyan? Iyan ay saloobing pabasta-basta. Kung gagampanan mo ang iyong tungkulin nang pabasta-basta, at haharapin ito nang may saloobing walang galang, ano ang magiging resulta? Hindi mo magagampanan nang mabuti ang iyong tungkulin, bagama’t may kakayahan kang gampanan ito nang maayos—ang iyong pagganap ay hindi aabot sa pamantayan, at ang Diyos ay lubos na hindi masisiyahan sa saloobin mo sa iyong tungkulin. Kung nanalangin ka sa Diyos, hinanap ang katotohanan, at isinapuso at isinaisip mo iyon, kung nakipagtulungan ka sa ganitong paraan, naihanda sana nang maaga ng Diyos ang lahat ng bagay para sa iyo, nang sa gayon ay kapag nag-aasikaso ka ng mga bagay-bagay, ang lahat ay magiging nasa ayos, at makakukuha ng magagandang resulta. Hindi mo kakailanganing gumugol ng napakaraming lakas; kapag ginagawa mo ang lahat ng makakaya mo upang makipagtulungan, inaayos na ng Diyos ang lahat para sa iyo. Kung ikaw ay tuso at tamad, kung hindi mo inaasikaso nang wasto ang iyong tungkulin, at palagi kang napupunta sa maling landas, hindi kikilos ang Diyos sa iyo; mawawala sa iyo ang pagkakataong ito, at sasabihin ng Diyos, ‘Wala kang silbi; hindi kita magagamit. Tumayo ka sa tabi. Gusto mo ang pagiging tuso at tamad, ano? Gusto mo ang pagiging tamad, at hindi nagpapakahirap, hindi ba? Kung gayon, huwag kang magpakahirap magpakailanman!’ Ibibigay ng Diyos ang biyaya at pagkakataon na ito sa ibang tao. Ano ang masasabi ninyo: Ito ba ay kawalan o natamo? (Isang kawalan.) Ito ay isang napakalaking kawalan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagninilay sa mga salita ng Diyos, napagtanto kong kapag nakakaranas tayo ng mga paghihirap sa mga tungkulin natin, kung ilalagay natin ang buong puso at isip natin sa mga tungkulin natin, handa tayong magbayad ng halaga, at hahanapin ang katotohanan, bibigyang-liwanag at gagabayan tayo ng Diyos. Habang mas ginagamit natin ang pamamaraang ito, mas lumilinaw ang landas pasulong, at mas lumilinaw ang mga kaisipan natin. Gayumpaman, kung makakaranas tayo ng mga paghihirap pero hindi tayo magsisikap na hanapin ang mga katotohanang prinsipyo, at sa halip ay palaging magpapakatamad, sa huli, wala tayong anumang makakamit at hindi natin magagawa nang maayos ang anumang tungkulin, at kalaunan, mabubunyag at matitiwalag tayo dahil sa pagpapakatamad, at mawawalan ng pagkakataong gawin ang mga tungkulin natin. Sa pagbabalik-tanaw, noong nagsisimula pa lang ako sa tungkuling ito, pinag-iisipan at pinagsisikapan ko ito nang mabuti, pero kalaunan, nang makita kong naging dalubhasa na si Lin Mu sa ilang prinsipyo at na mas mahusay ang paggawa niya, sinimulan ko nang iwanan ang mahihirap na gawain sa kanya, para makapaghinay-hinay ako. Sa katunayan, kahit na nakaligtas ako sa pagdurusa at pagod dahil sa paglaktaw sa mga hakbang, wala talaga akong naging pag-usad sa pagkaunawa sa mga propesyonal na kasanayan at prinsipyo, at naging pabigat pa nga ako sa iba. Kung magpapatuloy ako nang ganito, kakamuhian at ititiwalag lang ako ng Diyos sa huli. Naalala ko rito ang mga salita ng Panginoong Jesus: “Sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya” (Mateo 13:12). Matuwid ang Diyos. Basta’t handa ang isang taong magsikap, hanapin ang katotohanan at magbayad ng halaga sa mga tungkulin niya, matatanggap niya ang kaliwanagan at paggabay ng Diyos. Habang mas ginagawa niya iyon, mas lumilinaw ang landas niya, at mas lumilinaw ang isip niya. Pero tuso at nagpapakatamad ako sa mga tungkulin ko, ayaw kong magbayad ng halaga, at palagi kong ipinapasa ang gawain sa iba, naniniwalang nakakatipid sa oras at walang kahirap-hirap ang pag-asa sa iba, hinahayaan akong makatapos ng mga gampanin nang hindi masyadong nagsisikap. Akala ko ay mautak ako sa paggawa nito, pero sa huli, wala akong nakamit na anumang katotohanan at hindi ko kayang lumutas ng anumang mga isyu. Panlilinlang ito sa sarili, at nauwi ako sa pagdanas ng malalaking kawalan dahil dito. Napakahangal ko! Natakot ako nang mapagtanto ko ang lahat ng ito, at gusto kong magsisi sa harapan ng Diyos at masipag na gawin ang tungkulin ko nang taos-puso.

Pagkatapos ay nabasa ko ang mga salitang ito ng Diyos: “Ipagpalagay na nagsasaayos ang iglesia ng trabaho para sa iyo, at sinasabi mong, ‘Isang pagkakataon man ang trabahong ito na makakuha ako ng atensiyon o hindi—dahil ibinigay sa akin ito, gagawin ko ito nang maayos at aakuin ko ang responsabilidad na ito. Kung ako ay isasaayos na magpatuloy sa bahay, ibibigay ko ang lahat ng makakaya ko para magawa ito nang maayos; aasikasuhin ko nang maayos ang mga kapatid, at gagawin ko ang makakaya ko para matiyak ang seguridad ng lahat. Kung isasaayos akong mangaral ng ebanghelyo, sasangkapan ko ang aking sarili ng katotohanan at maayos na ipangangaral ang ebanghelyo nang may pagmamahal at tutuparin ang tungkulin ko. Kung isasaayos akong mag-aral ng isang wikang banyaga, buong-puso kong pag-aaralan at pagsusumikapan iyon, at susubukan kong matutuhan iyon sa lalong madaling panahon, sa loob ng isa o dalawang taon, upang makapagpatotoo ako sa Diyos sa mga dayuhan. Kung hihilingin sa akin na magsulat ng mga artikulo ng patotoo, maingat kong sasanayin ang sarili ko na gawin iyon, tingnan ang mga bagay-bagay ayon sa mga katotohanang prinsipyo, at pag-aaralan ang tungkol sa wika. Bagama’t maaaring hindi ako makasulat ng mga artikulong may magandang prosa, kahit papaano ay magagawa kong maiparating nang malinaw ang aking patotoong batay sa karanasan, komprehensibong magbahagi tungkol sa katotohanan, at magbigay ng tunay na patotoo para sa Diyos, nang sa gayon ay napapatibay at nakikinabang ang mga tao sa pagbabasa ng aking mga artikulo. Anumang trabaho ang italaga sa akin ng iglesia, tatanggapin ko iyon nang buong puso at lakas. Kung mayroon akong bagay na hindi maunawaan o magkaroon ng problema, mananalangin ako sa Diyos, hahanapin ang katotohanan, lulutasin ang mga problema ayon sa mga katotohanang prinsipyo, at gagawin nang maayos ang trabaho. Anuman ang tungkulin ko, gagamitin ko ang lahat ng mayroon ako para gawin iyon nang maayos at mapalugod ang Diyos. Anuman ang aking makamit, gagawin ko ang makakaya ko para pasanin ang responsabilidad na dapat kong pasanin, at kahit papaano, hindi ako sasalungat sa konsensiya at katwiran ko, o magiging pabaya, o magiging tuso at tamad, o magpapakasasa sa mga bunga ng pagtatrabaho ng iba. Wala akong gagawin na hindi aabot sa pamantayan ng konsensiya.’ Ito ang pinakamababang pamantayan para sa sariling asal, at ang taong gumagawa ng kanyang tungkulin sa gayong paraan ay maaaring maituring na isang taong may konsensiya at katwiran. Dapat kahit papaano ay malinis ang konsensiya mo sa paggawa ng iyong tungkulin, at dapat kahit papaano ay karapat-dapat ka sa kinakain mo tatlong beses sa isang araw at hindi maging palamunin. Ang tawag dito ay pagkakaroon ng pagpapahalaga sa responsabilidad. Mataas man o mababa ang iyong kakayahan, at nauunawaan mo man ang katotohanan o hindi, sa anumang kaso, dapat kang magkaroon ng ganitong saloobin: ‘Dahil ibinigay sa akin ang gawaing ito para gawin, dapat ko itong seryosohin, dapat kong alalahanin ito, at dapat kong gamitin ang buong puso at lakas ko para gawin ito nang maayos. Tungkol sa kung magagawa ko ba ito nang napakaayos, hindi ko maaaring ipagpalagay na garantisado iyon, ngunit ang saloobin ko ay na gagawin ko ang makakaya ko para gampanan iyon nang maayos, at tiyak na hindi ako magiging pabasta-basta tungkol dito. Kung may lumitaw na problema sa gawain, dapat kong akuin ang responsabilidad, at tiyakin na matuto ako ng aral mula rito at gawin nang maayos ang aking tungkulin.’ Ito ang tamang saloobin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Mula sa mga salita ng Diyos, naunawaan ko na anumang mga paghihirap o problema ang dinaranas natin sa mga tungkulin natin, dapat ay taos-puso tayong magdasal, umasa sa Diyos, at hanapin natin ang mga prinsipyo. Kailangan nating gawin ang lahat ng makakaya at dapat nating gawin, gamitin ang lahat ng lakas natin para epektibong maisakatuparan ang mga gampanin. Hindi tayo dapat maging pabasta-basta, tuso, o magpakatamad. Sa pagkakaroon ng saloobing ito sa mga tungkulin natin ay mabibigyang-lugod ang Diyos. Sa pagninilay ko sa sarili ko, napagtanto kong kapag nakakaranas ako ng mga paghihirap o problema sa tungkulin ko, sa halip na umasa sa Diyos at hanapin ang mga katotohanang prinsipyo, madalas akong umaasa kay Lin Mu, tinatamasa ang mga bunga ng pagsisikap niya. Hindi ko pa nga nagawa ang kahit papaano ay dapat kong gawin, lalong hindi ko naibigay ang buong puso at lakas ko. Katumbas ito ng pagiging manghuhuthot lang sa sambahayan ng Diyos. Kaya nagdasal ako sa Diyos at nagsisi, ipinapahayag ang kagustuhan kong mas hanapin pa ang mga prinsipyo, at mas pagsikapan pa ang pagninilay sa mga suliranin o sa mga bagay na hindi ko nauunawaan, at nagpapasyang hihingi lang ako ng tulong kay Lin Mu kung talagang hindi ko kayang lutasin ang mga iyon. Sa sumunod na gawain, madalas kong sinusuri ang saloobin ko sa tungkulin ko. Kapag nakakaranas ng mahihirap na gampanin at nagnanais na tumakas, sadya akong naghihimagsik laban sa sarili ko, pinapayapa ang puso ko, nagdarasal sa Diyos, at masipag na pinag-iisipan ang mga iyon. Hindi ko na iniisip na ipasa na lang ang mga iyon sa iba. Minsan, sinuri namin ni Lin Mu ang isang dokumento na may maraming isyu. Kailangan naming hanapin ang mga nauugnay na prinsipyo, masusing isaalang-alang ang lahat ng bagay, at markahan ang lahat ng isyu. Gusto kong si Lin Mu ang mag-asikaso nito. Pero sa gulat ko, iminungkahi niyang ako ang gumawa nito. Nang hindi nag-iisip, sumagot ako, “Gusto mong ako ang gumawa nito?” Sa sandaling sabihin ko ito, napagtanto kong sinusubukan ko na namang magpakatamad. Agad akong nagdasal sa Diyos para maghimagsik laban sa sarili ko, ipinapahayag ang kagustuhan kong buong pusong makipagtulungan at tuparin ang responsabilidad ko, sa halip na ipasa ang gampaning ito sa iba. Kaya, pumayag akong gawin ito. Habang ginagawa ang gampanin, nagdasal at umasa ako sa Diyos, at tumuon sa pagninilay sa mga prinsipyo. Kahit na mas natagalan ito, nakahanap ako ng landas pasulong. Napanatag ako nang gamitin ko ang lahat ng lakas ko at nang tuparin ko ang responsabilidad ko sa paggawa ng tungkulin ko.

Sa karanasang ito, napagtanto kong nandoon ang mabuting kalooban ng Diyos sa pagsasaayos sa aking gumawa kasama si Lin Mu. Partikular na dahil mas mahusay ang kakayahan niya kaysa sa akin at nakakaunawa siya ng ilang prinsipyo, at kung mahaharap ako sa isang bagay na hindi ko nauunawaan, puwede akong magtanong at matuto mula sa kanya, nangangahulugan na matutulungan niya akong maarok nang mas mabuti ang mga prinsipyo, na siyang pumupuno sa mga kahinaan ko. Kung palagi akong maghahanap ng kaginhawahan ng laman at ipapasa ko lang ang lahat ng problema sa kanya, wala akong anumang matututuhan o anumang pag-usad. Ngayon, kapag nakakaranas ako ng mga problema, hindi ko na agad ipinapasa ang mga iyon kay Lin Mu. Sa halip, hinaharap ko ang mga iyon gamit ang puso ko, tumutuon sa paghahanap sa mga katotohanang prinsipyo, at nagtatalakay lang ako sa kanya kapag talagang hindi ko kayang tukuyin ang isang bagay. Ang paggawa sa tungkulin ko sa ganitong paraan ay nagdudulot sa akin ng higit pang kapayapaan ng isip.


72. Ang Pananampalataya Ba sa Diyos ay Para Lang sa Kapayapaan at mga Pagpapala

Ni Haoyue, Tsina

Noong anim na taong gulang ako, nalaman ng aking ina na may karelasyon ang aking ama, at dahil sa pagkabigla mula sa natuklasan, nagkaroon siya ng sakit sa pag-iisip. Makalipas ang dalawang taon, pumanaw ang aking ama mula sa sakit, at naghirap kami dahil sa mga bayarin sa pagpapagamot at pagpapalibing. Gayumpaman, tingin ng tiyuhin at tiyahin ko mula sa panig ng aking ama na walang saysay ang pagtulong sa balo at anak ng kanilang kapatid. Nakaranas ako at ang aking ina ng maraming pang-aapi at malamig na pagtrato, at labis na nagdusa sa aming buhay. Noong panahong iyon, nagsimula nang manampalataya sa Diyos ang aking ina, at lagi niyang sinasabi sa akin, “Kung hindi tayo mananampalataya sa Diyos, hindi tayo magtatagal sa mundong ito.” Sinabi rin niya na nawala na lang ang kanyang sakit sa pag-iisip nang manampalataya siya sa Diyos. Dahil dito, labis akong nagpasalamat sa Diyos. Noong iniwasan at inapi ako ng mga kaklase ko, tahimik akong nanalangin sa Diyos. Sa gulat ko, pagkatapos noon, isang kaklase na hindi ko nakakasundo dati ang kusang-loob na tumulong sa akin at hindi ako hinayaang apihin ng iba. Naramdaman ng aking batang kaluluwa noon na talagang mabuti ang manampalataya sa Diyos, at ang Diyos ang aking haligi tuwing kailangan ko Siya, at gusto kong igugol ang sarili ko para sa Diyos at gumawa ng tungkulin tulad ng aking ina kapag lumaki na ako. Nang mag-hayskul na ako, nagsimula na akong pormal na dumalo sa mga pagtitipon. Minsan humihingi ako ng pahintulot na umalis sa klase para dumalo sa mga pagtitipon kahit na nangangahulugan itong mahuhuli ako sa klase. Palagi na akong may sakit noon pa man at madalas akong nahihilo at nangangailangan ng mga ineksiyon at gamot, pero matapos kong manampalataya sa Diyos, nagsimulang gumanda ang pakiramdam ko. Ito ay mas malalim pang pagdanas ng biyaya at mga pagpapala ng Diyos. Minsan sa isang pagtitipon, noong narinig ko ang mga kapatid na nagsasalita tungkol sa kung paanong ngayon ang mahalagang oras para gawin ang mga tungkulin, napaisip ako, “Talagang mapalad ako na mabuhay sa panahon ng pagkakatawang-tao ng Diyos, pagpapahayag ng katotohanan at pagliligtas ng sangkatauhan. Kailangan kong samantalahin ang pagkakataong ito, ibuhos ang lahat sa aking pananalig at gampanan nang maayos ang aking tungkulin.” Noong panahong iyon, hindi ako nag-atubiling magdesisyon na huminto sa sikat na paaralan na aking pinapasukan, at sinimulan kong gampanan ang aking tungkulin kasama ang aking mga kapatid. Inisip ko na basta’t maayos ang pagsasagawa ko ng pananalig at masigasig kong ginagampanan ang aking tungkulin, tiyak na pagkakalooban ako ng Diyos ng biyaya at sisiguraduhing lahat ay magiging maayos at maginhawa para sa akin. Mula noon, dumalo na ako sa mga pagtitipon at ginampanan ko ang aking tungkulin, umulan man o umaraw. Kapag taglamig, walang direktang bus papunta sa lugar kung saan ako nagdidilig ng mga baguhan, kaya nagbibisikleta ako nang ilang oras para makarating doon. Medyo nahirapan ang aking katawan, pero naisip ko na sulit lahat ng mga paghihirap hangga’t natatanggap ko ang pangangalaga at mga pagpapala ng Diyos.

Noong Abril 2020, ginampanan ko ang aking tungkulin nang malayo sa aming tahanan. Isang tanghali, bigla kong naramdaman ang mabilis at matinding pagtibok ng aking puso, nanikip ang aking dibdib na halos hindi ako makahinga, at nagsimula akong manginig at makaramdam ng panghihina. Hindi ko halos mahawakan ang chopstick na ginagamit ko para kumain ng tanghalian. Hindi ako komportable, pero hindi naman ako gaanong nag-alala. Naisip ko, “May problema na ako sa puso mula pagkabata. Nagkakaroon ako ng mga palpitasyon kapag pagod ako pero hindi naman ito malaking isyu, kaya malamang na hindi rin ito sa pagkakataong ito. Bukod pa rito, ang Diyos ay makapangyarihan sa lahat, at ang aking katawan at kalusugan ay nasa Kanyang mga kamay. Hangga’t ako’y nananatiling matatag sa aking tungkulin, tiyak na poprotektahan ako ng Diyos at sisiguraduhin na walang mangyayari sa akin.” Noong gabing iyon, medyo bumuti na ang aking pakiramdam. Sa mga sumunod na araw, nanalangin ako sa Diyos at ipinaubaya ko sa Kanyang mga kamay ang aking karamdaman. Nagkakaroon ako ng mga palpitasyon at nakakaramdam ng sobrang pagod kapag masyado akong nagsasalita, pero nagagawa ko pa ring regular na kumain at uminom ng mga salita ng Diyos at patuloy na gawin ang aking tungkulin. Naisip ko na marahil ay sinusubukan ako ng Diyos sa ganitong sitwasyon, at hangga’t lalo kong ginagampanan ang aking tungkulin, ako ay bibiyayaan ng Diyos at unti-unti na akong gagaling. Pero nagulat ako na pagkatapos noon, muli na naman akong inatake. Kumakain ako ng hapunan, nang walang anu-ano, nagsimula akong magkaroon ng mga palpitasyon, nanginig ang aking mga kamay at hindi ko mahawakan ang pagkain gamit ang chopsticks ko. Maya-maya pa, nagsimula na akong manginig at bumilis ang tibok ng aking puso. Namula ang aking mukha, nanlamig at namanhid ang aking mga kamay at paa, at hindi mapigilan ang aking pangangatal. Nagsimula akong maghabol ng hininga at nakaramdam ako ng paninikip ng dibdib na hindi ko pa naranasan dati. Natakot ako na hindi na muling makahinga pa kaya patuloy akong nanalangin sa Diyos, sinasabi ko, “Diyos ko, ayaw ko pang mamatay, iligtas Mo po ako.” Diniinan ng isang kapatid ang emergency acupuncture point ko at binigyan ako ng ilang agarang gamot. Makalipas ang sampung minuto, tumigil ang aking kumbulsiyon, pero hinang-hina ang pakiramdam ko at lubhang napakahirap para sa akin na magsalita. Dinala ako ng kapatid na ito sa ospital para masuri at sinabi sa akin ng doktor na likas na akong may sakit sa puso. Habang tumatanda ako at naiipon ang dumi sa aking dugo at lalong nababarahan ang aking mga ugat, mas mababawasan ang dugong inilalabas ng aking puso at lalong lalala ang aking kondisyon. Walang gamot para sa aking sakit at ang tanging magagawa ko lang ay uminom ng ilang Chinese herbs at magpahinga. Kung wala nang mga susunod na atake, ayos lang ako, pero kung aatakihin muli ako, maaaring maging napakadelikado nito. Kung palagi akong aatakihin, babagsak ang katawan ko, at ang pinakamalala, baka mangailangan pa ako ng operasyon. Hindi ko maiwasang mag-alala, iniisip ko, “Patuloy at masigasig kong ginagawa ang aking tungkulin, kaya bakit hindi ako pinoprotektahan ng Diyos? Bakit lumala ang aking kondisyon?” Tahimik akong nanalangin sa Diyos, “Diyos ko, Ikaw ay makapangyarihan sa lahat at ang aking kalusugan ay nasa Iyong mga kamay. Hindi ko hinihiling na maging kasinglusog ng isang normal na malusog na tao, at hindi bale nang medyo mas mahina ako, basta huwag lang akong aatakihin muli at unti-unti na akong gumaling. Hindi na kakayanin ng katawan ko ang lahat ng mga pag-atakeng ito. Kung tuluyan nang bumagsak ang kalusugan ko, ano nang gagawin ko pagkatapos?” Mula noon, kahit na umiinom ako ng gamot, palagi akong nag-aalala na muli akong aatakihin, at araw-araw kong ipinagdarasal sa Diyos ang aking kalusugan. Gayumpaman, patuloy akong nakaranas ng madalas na problema sa puso. Magiging maayos ako sa loob ng ilang araw at pagkatapos ay biglang magkakaroon ng isa pang atake, pagkatapos nito ay manghihina ako. Nang makitang mahina ang pangangatawan ko, pinauwi ako ng iglesia upang magpahinga at gawin ang anumang tungkulin na kaya kong gawin.

Habang nasa bahay, hindi bumuti ang aking kalusugan sa kabila ng pag-inom ng mga halamang-gamot. Patuloy akong nagkaroon ng mga palpitasyon at pamamanhid sa aking mga kamay, na sinamahan pa ng kumbulsiyon at pangangapos ng hininga. Sa sobrang sikip ng aking dibdib, para akong malalagutan ng hininga. Ang pang-emerhensiyang gamot na iniinom ko ay pansamantalang pinapawi ang mga sintomas, pero palagi ring bumabalik ang mga ito. Habang may sakit ako, kahit ang pagpihit sa higaan ay sobrang nakakapagod sa akin at ako ay magkakaroon ng mga palpitasyon. Kalahating araw o higit pa akong nakahiga sa kama. Pakiramdam ko ay labis akong nag-iisa at walang magawa. Ang mga luha ko ay walang patid sa pag-agos, at sumasagi sa isip ko ang mga reklamo at hindi pagkaunawa. Wala pa akong nakitang ibang tao na may ganito kadalas na atake sa puso. Nanghihina na ako noon. Kung magpapatuloy ito, mamamatay ba ako? Walang pera ang pamilya ko para ipambayad sa aking operasyon, kaya patuloy na lang ba akong magtitiis? Mahigit 20 taong gulang lang ako, kailangan ko bang gugulin ang nalalabing araw ng buhay ko na patuloy na lang inaatake at halos may kapansanan na? Baka isang araw bumulagta na lang ako at mamatay. “Diyos ko, nitong mga taong ito ay tinalikuran ko ang aking pag-aaral at isinakripisyo ko ang aking kabataan para sumunod sa Iyo. Hindi ako humingi ng kahit ano, ang hiling ko lang ay panatilihin Mo akong ligtas at walang pinsala, kaya bakit po lumala ang aking kondisyon? Kahit na nagkasakit ako, patuloy kong ginawa ang aking tungkulin. Bakit hindi Mo ako pinrotektahan? Kailan po ba ako gagaling?” Habang mas lalo akong nag-iisip, mas lalo akong nakararamdam ng pagkaagrabyado at kalungkutan, at madalas akong nakahiga sa aking kama at umiiyak. Madalas akong bumili ng mga gamot na naririnig kong kapaki-pakinabang para sa sakit sa puso. Mga Chinese medicine lang ang ginagamit ko upang maiwasan ang mga side effect mula sa western medicine. Pero pagkatapos ng ilang beses na pag-inom ng mga halamang gamot, hindi pa rin ako bumubuti. Madalas akong mag-isip ng negatibo. Ang ilang mga kapatid na nakakita sa aking pinagdadaanan ay nagbabahagi sa akin ng mga layunin ng Diyos, sinasabi nila sa akin na dapat akong matuto mula sa sitwasyon, at dapat kong hanapin ang katotohanan upang malutas ang aking tiwaling disposisyon. Ang ilan ay naghahanap din ng mga video ng patotoong batay sa karanasan sa mga pinagdaanang karamdaman upang maibahagi sa akin. Ito ay nagkaroon ng kaunting epekto sa akin: Hindi ko hinanap ang layunin ng Diyos sa aking karamdaman, at ako ay nagreklamo lamang sa halip na kamtin ang katotohanan. Nasaan na ang aking patotoo? Kailangan kong tumigil sa pagiging masama at simulan ang paghahanap ng katotohanan upang malutas ang aking mga problema. Nang mapagtanto ko ito, nanalangin ako sa Diyos, sinabi ko, “Makapangyarihang Diyos, teoretikal kong nauunawaan na ang Iyong mabubuting layunin ang nasa likod ng aking karamdaman, at ang lahat ng ginagawa Mo ay mabuti. Subalit ang mga palagiang pag-atake ay talagang nagdudulot ng matinding pagdurusa sa aking laman. Ako ay talagang nanlulumo at nalulumbay. Diyos ko, alam kong masama ang aking kalagayan, at handa akong bumaling sa Iyo at tumigil sa pagiging negatibo. Ako nawa ay bigyang-liwanag at gabayan Mo upang tunay kong maunawaan ang aking sarili, at ilayo Mo ako mula sa negatibong kalagayang ito.”

Pagkatapos noon, nagsimula akong maghanap ng mga sipi ng mga salita ng Diyos na may kaugnayan sa aking kalagayan. Isang araw, nabasa ko ang sipi na ito: “Ang ‘paniniwala sa Diyos’ ay nangangahulugan ng paniniwala na mayroong Diyos; ito ang pinakasimpleng konsepto patungkol sa paniniwala sa Diyos. Bukod pa riyan, ang paniniwala na mayroong Diyos ay hindi kapareho ng tunay na paniniwala sa Diyos; sa halip, ito ay isang uri ng simpleng pananampalataya na may matitinding kahulugang pangrelihiyon. Ang ibig sabihin ng tunay na pananampalataya sa Diyos ay ang mga sumusunod: Batay sa paniniwala na ang Diyos ang may kapangyarihan sa lahat ng bagay, dinaranas ng isang tao ang Kanyang mga salita at Kanyang gawain, inaalis ang tiwaling disposisyon ng isang tao, tinutugunan ang mga layunin ng Diyos, at nakikilala ang Diyos. Ganitong uri lamang ng paglalakbay sa buhay ang matatawag na ‘pananampalataya sa Diyos.’ Subalit madalas ituring ng mga tao ang paniniwala sa Diyos bilang isang simple at walang-kabuluhang bagay. Nawala na sa mga taong naniniwala sa Diyos sa ganitong paraan ang kahulugan ng maniwala sa Diyos, at bagama’t maaari silang patuloy na maniwala hanggang sa kahuli-hulihan, hindi nila kailanman matatamo ang pagsang-ayon ng Diyos, dahil tumatahak sila sa maling landas. Mayroon pa ring mga nananampalataya sa Diyos ngayon ayon sa mga salita at sa hungkag na doktrina. Hindi nila alam na wala silang diwa ng paniniwala sa Diyos, at hindi nila matatanggap ang pagsang-ayon ng Diyos. Nagdarasal pa rin sila sa Diyos para mapagpala ng kapayapaan at sapat na biyaya. Huminto tayo, patahimikin natin ang ating puso, at itanong sa ating sarili: Maaari kaya na ang paniniwala sa Diyos talaga ang pinakamadaling bagay sa lupa? Maaari kaya na ang paniniwala sa Diyos ay nangangahulugan lamang ng pagtanggap ng maraming biyaya mula sa Diyos? Talaga bang ang mga taong naniniwala sa Diyos nang hindi Siya nakikilala o naniniwala sa Diyos subalit kinakalaban Siya ay napapalugod ang mga layunin ng Diyos?” (Ang Salita, Vol. I. Ang Pagpapakita at Gawain ng Diyos. Paunang Salita). Itinatanong ng Diyos: “Maaari kaya na ang paniniwala sa Diyos talaga ang pinakamadaling bagay sa lupa? Maaari kaya na ang paniniwala sa Diyos ay nangangahulugan lamang ng pagtanggap ng maraming biyaya mula sa Diyos? Talaga bang ang mga taong naniniwala sa Diyos nang hindi Siya nakikilala o naniniwala sa Diyos subalit kinakalaban Siya ay napapalugod ang mga layunin ng Diyos?” Napahiya ako sa bawat tanong ng Diyos. Kahit matagal na akong nananampalataya sa Diyos, wala akong ideya kung ano ang tunay na pananalig. Sinasabi ng Diyos na ang tunay na pananalig ay nangangailangan ng pagdanas ng gawain at mga salita ng Diyos, pagpapasakop sa bawat sitwasyong ibinibigay ng Diyos, at paghahanap sa katotohanan at Kanyang mga layunin na nakapaloob sa mga ito, pagninilay sa tiwaling disposisyon at mga karumihan sa iyong pananalig upang makamit ang pagkaunawa sa katotohanan at kaalaman tungkol sa Diyos at makapasok sa katotohanang realidad. Tanging ang ganitong uri ng pananalig ang makapagtatamo ng papuri mula sa Diyos. Kung ang nais lamang ng mga tao ay makamit ang biyaya at pagpapala mula sa Diyos, pero hindi nila hinahanap ang layunin ng Diyos kapag nahaharap sila sa mga hindi kanais-nais na sitwasyon, at hindi nila nararanasan ang mga salita at gawain ng Diyos, kung gayon, ito ay pananalig sa pangalan lamang, ito ay relihiyosong pananalig. Hindi tinatanggap ng Diyos ang ganitong pananalig. Ginagawa ng Diyos ang gawain ng paghatol, pagkastigo, pagsubok at pagpipino sa mga huling araw. Tanging sa pagdanas ng paghatol ng mga salita ng Diyos, pagiging nasubok ng iba’t ibang sitwasyong pinamamatnugutan ng Diyos, paghahanap sa katotohanan, at pagkakilala sa sarili at sa Diyos sa pamamagitan ng mga bagay na ito, na umuunlad ang buhay ng isang tao. Naisip ko ang ilang kapatid na mas malubha pa ang sakit kaysa sa akin, at idineklara nang hindi magagamot ng mga ospital, pero hinanap pa rin nila ang katotohanan sa kabila ng kanilang karamdaman, nalaman nila ang kanilang katiwalian, itinuwid nila ang kanilang mga maling pananaw tungkol sa pananampalataya sa Diyos at nagkaroon sila ng kaunting pag-unlad. Bagamat sinasabi kong nananampalataya ako sa Diyos sa mga taong nagdaan, at madalas akong nagbabahagi sa iba tungkol sa pangangailangan na maranasan ang mga salita at gawain ng Diyos sa pananalig, noong ako mismo ang nagkasakit, hindi ko hinanap ang layunin ng Diyos, at namuhay ako sa isang negatibong kalagayan na hindi ko matakasan. Kaya nang magkasakit ako, wala akong nakamit na katotohanan. Napagtanto ko na nagdurusa ako hindi dahil sa sitwasyong pinamatnugutan ng Diyos, kundi dahil hindi ko hinanap ang katotohanan. Dahil nananampalataya ako sa Diyos, dapat akong magpasakop, dapat kong hanapin ang katotohanan sa kabila ng aking karamdaman at panindigan ang aking patotoo upang mapalugod ko ang Diyos. Ito dapat ang aking katwiran. Nang mapagtanto ko ang lahat ng ito, nanalangin ako sa Diyos, at sinabing, “Anuman po ang mangyari sa aking karamdaman, handa akong magpasakop at tumuon sa paghahanap sa katotohanan upang malutas ang aking mga problema.”

Kalaunan, nakita ko ang siping ito ng mga salita ng Diyos: “Magmula ng ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang pagsisikap na makakuha ng mga pagpapala at pangako mula sa Diyos ay ang kanyang likas na karapatan at obligasyon, habang ang responsibilidad ng Diyos ay ang ingatan at pangalagaan ang tao at magbigay ng pangtustos sa kanya. Ganito ang pangunahing pagkaunawa sa ‘paniniwala sa Diyos,’ ng lahat ng taong naniniwala sa Diyos, at ito ang kanilang pinakamalalim na pagkaunawa sa konsepto ng paniniwala sa Diyos. Mula sa kalikasang diwa ng tao hanggang sa kanyang pansariling hangarin, wala sa mga ito ang may kinalaman sa takot sa Diyos. Hindi maaari na ang layunin ng tao sa paniniwala sa Diyos ay may kinalaman sa pagsamba sa Diyos. Ibig sabihin, hindi kailanman itinuring o naintindihan ng tao na ang paniniwala sa Diyos ay nangangailangan ng pagkakaroon ng takot sa Diyos, at pagsamba sa Diyos. Sa harap ng ganitong mga kalagayan, ang diwa ng tao ay halatang-halata. At ano ang diwa na ito? Ito ay ang puso ng tao na may masamang hangarin, nagkikimkim ng pagtataksil at panlilinlang, walang pagmamahal sa pagiging patas at pagiging matuwid, o sa mga bagay na positibo, at ito ay kamuhi-muhi at sakim. Ang puso ng tao ay hindi na magiging mas sarado pa sa Diyos; hindi pa talaga niya ito ibinigay sa Diyos. Hindi pa kailanman nakita ng Diyos ang tunay na puso ng tao, at hindi rin Siya kailanman sinamba ng tao. Gaano man kalaki ang halagang binabayaran ng Diyos, o gaano man karaming gawain ang Kanyang ginagawa, o gaano man karami ang binibigay Niya sa tao, ang tao ay nananatiling bulag dito, at lubos na walang malasakit. Hindi kailanman ibinigay ng tao ang kanyang puso sa Diyos, gusto niya lang na pangalagaan mismo ang kanyang puso, gumawa ng kanyang mga sariling desisyon—ang ibig sabihin ay hindi niya nais na sundan ang daan ng pagkakaroon ng takot sa Diyos at paglayo sa kasamaan, o magpasakop sa kataas-taasang kapangyarihan at mga pagsasaayos ng Diyos, at hindi niya rin gusto na sambahin ang Diyos bilang Diyos. Ganito ang kalagayan ng tao sa kasalukuyan. Ngayon tingnan muli natin si Job. Una sa lahat, gumawa ba siya ng kasunduan sa Diyos? Mayroon ba siyang mga natatagong motibo sa kanyang matibay na paghawak sa daan ng pagkakaroon ng takot sa Diyos at paglayo sa kasamaan? Noong panahong iyon, ang Diyos ba ay nagsalita sa sinuman tungkol sa paparating na katapusan? Sa panahong iyon, ang Diyos ay hindi nangako sa kanino man tungkol sa katapusan, at sa ganitong kalagayan nagawa ni Job na matakot sa Diyos at lumayo sa kasamaan. Ang mga tao ba sa ngayon ay maaaring maihambing kay Job? Masyadong maraming pagkakaiba; sila ay nasa magkakaibang mga antas. Kahit na kakaunti lamang ang kaalaman ni Job tungkol sa Diyos, naibigay na niya ang kanyang puso sa Diyos at pagmamay-ari na ito ng Diyos. Siya ay hindi kailanman gumawa ng kasunduan sa Diyos, at walang marangyang hinahangad o hinihingi sa Diyos; sa halip, naniwala siya na ‘Si Jehova ang nagbigay, at si Jehova ang nag-alis.’ Ito ay kung ano ang kanyang nakita at nakuha mula sa pagiging totoo sa daan ng pagkakaroon ng takot sa Diyos at paglayo sa kasamaan sa maraming taon ng buhay. Gayundin, nakamit niya ang kinalabasan na nakapaloob sa mga salitang ito: ‘Tatanggap ba tayo ng mabuti sa kamay ng Diyos, at hindi tayo tatanggap ng masama?’ Ang dalawang pangungusap na ito ay nagsasaad ng kanyang nakita at nalaman bilang resulta ng kanyang saloobin sa pagpapasakop sa Diyos sa mga naranasan niya sa buhay, at ang mga ito rin ang kanyang mga pinakamakapangyarihang sandata kung saan nagtagumpay siya laban sa mga panunukso ni Satanas, at ang saligan ng kanyang katatagan sa patotoo sa Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Ganap na inilantad ng Diyos ang mga pananaw ng mga tao tungkol sa pananampalataya. Hindi tinatrato ng mga tao ang Diyos bilang Diyos, kundi bilang isang kornukopya, isang Swiss Army knife, ang tingin nila sa kanilang mga sarili ay mga pinakadakilang pinagkakautangan ng Diyos, at buong kasakiman silang humihingi ng biyaya sa Kanya. Ang ganitong uri ng pananampalataya ay marumi at transaksyunal at walang bahid ng sinseridad. Direktang nagsalita ang Diyos sa aking kasalukuyang kalagayan. Noong dumaranas ng hirap ang aking pamilya at wala kaming matakbuhan, naranasan ko ang mga pagpapala at pangangalaga ng Diyos, kaya inakala ko na sisiguraduhin ng Diyos na mamumuhay kami ng aking ina nang mapayapa at walang problema. Inakala ko na dahil sa pananampalataya sa Diyos ay habambuhay na akong ganap na ligtas sa paghihirap. Kung may mangyari man, poprotektahan ako ng Diyos at pananagutan Niya ang aking kapakanan. Sa loob ng mga taong iyon, nagkaroon ako ng ganitong pangangarap nang gising sa aking paghahangad, at ang pagkamit ng biyaya at mga pagpapala ng Diyos ang nagsilbing motibasyon ko na talikuran ang lahat para gawin ang aking tungkulin. Nang ako ay magkasakit at hindi ako pinagaling ng Diyos, agad akong nagbago. Para bang nawasak ang matagal ko nang pag-asa. Nagsimula akong makipagtalo sa Diyos batay sa mga bagay na aking tinalikuran at ginugol sa mga nakaraang taon. Tinanong ko ang Diyos kung bakit Niya ako tinrato nang ganoon, at ayaw ko pa ngang manalangin o magbasa ng Kanyang mga salita. Namuhay ako sa isang negatibo at mapaghimagsik na kalagayan. Pinrotektahan at inalagaan ako ng Diyos sa lahat ng mga taong iyon, at pinagkalooban ako ng mga materyal na biyaya at pagpapala nang dahil sa awa sa aking mababang tayog, pero hindi man lang ako nagpasalamat at lalo pang naging sakim. Matapos kong gumugol nang kaunti, hiningi kong protektahan ako ng Diyos habambuhay, at nang hindi Niya iyon ginawa, nagalit ako sa Kanya. Labis akong walang kahihiyan at katwiran! Si Job ay walang anumang hiningi sa Diyos, siya ay natakot sa Diyos at umiwas sa kasamaan anuman ang sitwasyon o kapaligiran. Nang pagpalain siya ng Diyos, pinasalamatan niya ang Diyos, pero nang magbago ang kanyang sitwasyon at nawala ang kanyang ari-arian, pinatay ang kanyang mga anak at nagkaroon siya ng masasakit na pigsa, nanatili siyang may pananalig at takot sa Diyos, at hindi kailanman nagreklamo sa Kanya. Pinuri pa nga niya ang pangalan ng Diyos. Kahit gaano pa nagbago ang kanyang sitwasyon, nagawa pa rin niyang manatili sa kanyang posisyon bilang isang nilikha at magpasakop sa Diyos. Si Job ay isang tunay na mananampalataya ng Diyos. Napahiya ako sa kanyang pagkatao at katwiran. Wala akong tunay na pananampalataya sa Diyos, at tinrato ko lang Siya na parang isang Swiss Army knife. Ninais ko ang mga biyaya at pagpapala ng Diyos sa lahat ng pagkakataon. Hindi ako makapaniwala sa aking kasakiman! Naisip ko ang pulutong na pinakain ng Panginoong Jesus ng limang tinapay at dalawang isda noong Kapanahunan ng Biyaya. Hindi sila interesado sa Kanyang sermon, at hangad lamang nilang matamo ang mga biyaya, pagpapala at kapakinabangan mula sa Kanya. Sila ay mga oportunista lamang at walang pananampalataya. Nakita ko na ang aking kasakiman ay hindi naiiba sa pulutong na nais lamang mapakain at mapuno ang kanilang mga tiyan. Naging napakasama ko at tiyak na nagawa kong masuklam at mandiri ang Diyos. Kung patuloy akong mananampalataya batay sa mga ganitong pananaw, hindi ko kailanman makakamit ang katotohanan at kaligtasan kahit na buong buhay pa akong manampalataya. Nakita ko na ang aking karamdaman ay ang mas malaking biyaya na ibinigay sa akin ng Diyos. Kung hindi ako nabunyag sa pamamagitan ng aking karamdaman, hindi ko mapapansin ang labis kong paghahangad sa mga pagpapala, kung gaano ako kasakim at kasuklam-suklam. Kung nagkagayon, wala na akong pagkakataon para magbago. Hindi ako tinrato ng Diyos batay sa aking mga ginawa, at tinulungan pa ako sa pamamagitan ng mga kapatid at ako ay Kanyang binigyang-liwanag at ginabayan upang maunawaan ko ang Kanyang mga layunin sa pamamagitan ng Kanyang mga salita. Hiyang-hiya ako at nakokonsensiya, hindi ako karapat-dapat na ibigin at iligtas ng Diyos. Luhaan akong nanalangin sa Diyos, at sinabi ko, “Diyos ko, sa pagkakabunyag sa pamamagitan ng karamdaman, nalaman ko na humihingi lamang ako ng biyaya mula sa Iyo sa mga taong ito, at nagrereklamo kapag hindi ko ito nakukuha. Napakalaki ng pagkakautang ko sa Iyo at hindi ako karapat-dapat na maging isang mananampalataya Mo. Alam ko na marami akong katiwalian at kailangan ko ang karamdamang ito upang pinuhin at dalisayin ang aking sarili. Kahit pa mamuhay ako nang may karamdamang ito habambuhay, magpapasakop ako rito at hindi na muling magrereklamo sa Iyo.” Sa gulat ko, nang magbago ang saloobin ko, unti-unting gumaling ang katawan ko. Nabawasan ang mga atake ko at unti-unti ko nang nagagawa ang tungkulin ko.

Isang araw, nabasa ko ang isang sipi ng salita ng Diyos na nagbigay sa akin ng higit na pang-unawa sa kalagayan ko. Sabi ng Makapangyarihang Diyos: “Kahit gaano pa karaming bagay ang mangyari sa kanya, ang uri ng tao na isang anticristo ay hindi kailanman sumusubok na harapin ang mga ito sa pamamagitan ng paghahanap sa katotohanan na nasa mga salita ng Diyos, lalong hindi nila sinusubukang makita ang mga bagay-bagay sa pamamagitan ng mga salita ng Diyos—ito ay dahil ganap silang hindi naniniwala na ang bawat linya ng mga salita ng Diyos ay katotohanan. Paano man ibinabahagi ng sambahayan ng Diyos ang katotohanan, nananatiling hindi nakikinig ang mga anticristo, at bunga nito ay wala silang tamang saloobin anuman ang sitwasyong kinakaharap nila; partikular na, pagdating sa kung paano nila hinaharap ang Diyos at ang katotohanan, matigas na tumatanggi ang mga anticristo na isantabi ang kanilang mga kuru-kuro. Ang diyos na kanilang pinaniniwalaan ay isang diyos na nagsasagawa ng mga tanda at kababalaghan, ang isang sobrenatural na diyos. Sinumang nakakagawa ng mga tanda at kababalaghan—si Guanyin Bodhisattva man, si Buddha, o si Mazu—tinatawag nilang mga diyos. Naniniwala sila na ang mga diyos na may taglay na pagkakakilanlan ng diyos ang tanging makakagawa ng mga tanda at kababalaghan, at ang mga hindi nakakagawa, gaano man karami ang katotohanang kanilang naipapahayag, ay hindi tiyak na mga diyos. Hindi nila nauunawaan na ang pagpapahayag ng katotohanan ay ang dakilang kapangyarihan at pagka-makapangyarihan-sa-lahat ng Diyos; sa halip, iniisip nila na ang paggawa lamang ng mga tanda at kababalaghan ang dakilang kapangyarihan at pagka-makapangyarihan-sa-lahat ng mga diyos. Kaya, tungkol sa praktikal na gawain ng Diyos na nagkatawang-tao sa pagpapahayag ng katotohanan para lupigin at iligtas ang mga tao, sa pagdidilig, pagpapastol, at pangunguna sa mga hinirang na tao ng Diyos, sa pagpaparanas sa kanila ng aktuwal na paghatol, pagkastigo, mga pagsubok, at pagpipino ng Diyos, at para maunawaan ang katotohanan, mawaksi ang mga tiwaling disposisyon nila, at maging mga tao na nagpapasakop at sumasamba sa Diyos, at iba pa—itinuturing ng mga anticristo ang lahat ng ito bilang gawain ng tao, at hindi ng Diyos. Sa isipan ng mga anticristo, dapat magtago ang mga diyos sa likod ng isang altar at himukin ang mga tao na mag-alay sa kanila, kinakain ang mga pagkaing inihahandog ng mga tao, nilalanghap ang usok ng insensong sinusunog ng mga tao, tumutulong kapag may problema ang mga ito, ipinapakitang napakamakapangyarihan nila at nagbibigay ng agarang tulong sa mga tao sa saklaw ng kung ano ang nauunawaan ng mga tao, at tinutugunan ang kanilang mga pangangailangan, kapag humihingi ng tulong ang mga tao at taimtim sila sa kanilang mga pagdalangin. Para sa mga anticristo, ang diyos lamang na kagaya nito ang isang tunay na diyos. Samantalang hinahamak naman ng mga anticristo ang lahat ng ginagawa ng Diyos sa kasalukuyan. At bakit ganoon? Kung pagbabatayan ang kalikasang diwa ng mga anticristo, ang kinakailangan nila ay hindi ang gawain ng pagdidilig, pagpapastol, at pagliligtas na ginagawa ng Lumikha sa mga nilikha, kundi ang kasaganaan at katuparan ng mga pangarap sa lahat ng bagay, upang huwag maparusahan sa buhay na ito, at mapunta sa langit sa paparating na mundo. Kinukumpirma ng kanilang pananaw at mga pangangailangan ang kanilang diwa ng pagkamuhi sa katotohanan” (Ang Salita, Vol. IV. Paglalantad sa mga Anticristo. Ikalabinlimang Aytem (Unang Bahagi)). Noong una kong mabasa ang sipi na ito, medyo nagulat ako: Hindi ba’t inilalarawan nito ang mismong kalagayan ko ngayon? Dati, alam ko lang na mali ang perspektiba ko tungkol sa paghahangad sa aking pananalig, pero matapos kong basahin ang sipi na ito, napagtanto ko na sa buong panahong ito, nananampalataya lang ako sa Diyos na nasa aking mga kuru-kuro at imahinasyon. Noon, tinamasa ko ang maraming biyaya ng Diyos at nasaksihan ang ilan sa Kanyang mga gawa. Ito ang awa at proteksyon sa atin ng Diyos, at ang Kanyang pagbubukas ng daan para sa atin ayon sa ating mga problema, na magbibigay-daan sa atin na mamuhay ng normal na buhay at magkaroon ng angkop na sitwasyon para sa pagsunod sa Kanya. Kapag unti-unti ko nang nauunawaan ang ilang katotohanan, namamatnugot ang Diyos ng mga angkop na sitwasyon para linisin at baguhin ako batay sa kung ano ang kinakailangan sa buhay ko, at hahayaan akong magtamo ng kaalaman tungkol sa Kanya. Isa itong paraan ng pagliligtas ng Diyos sa sangkatauhan. Gayunman, matapos kong tamasahin ang labis na biyaya ng Diyos, nilimitahan ko Siya sa aking mga kuru-kuro, naniwala ako na Siya ang Diyos na nagkakaloob ng mga biyaya at pagpapala. Noong hindi tumugma sa mga inaasahan ko ang mga pagkilos ng Diyos, hinusgahan ko Siya batay sa aking mga kuru-kuro, naniwala ako na dapat Niya akong protektahan at huwag hayaang lumubha ang aking sakit. Kinilala ko ang pangalan ng Diyos sa salita, pero nanampalataya ako sa malabong Diyos na nasa aking mga kuru-kuro at imahinasyon. Ito ay kalapastanganan sa Diyos. Nang mapagtanto ko ito, natakot ako at lalo kong nakita kung paanong ang karamdamang ito ay isang uri ng biyaya para sa akin, na tutulungan akong ituwid ang aking mga kuru-kuro tungkol sa Diyos. Lahat ng iyon ay pag-ibig at pagliligtas ng Diyos. Mabilis akong nanalangin sa Diyos upang magsisi. Ang aking karamdaman ay hindi minsanan lang, ito ay paulit-ulit at pasumpong-sumpong, kaya kailangan kong maghanap ng landas para makapasok.

Kalaunan, nakita ko ang mga siping ito ng mga salita ng Diyos: “Maaari mong isipin na ang paniniwala sa Diyos ay tungkol sa pagdurusa, o paggawa ng lahat ng bagay para sa Kanya; maaari mong isipin na ang layunin ng paniniwala sa Diyos ay para mapayapa ang iyong laman, o upang maging maayos ang lahat sa buhay mo, o upang maging komportable at magaan ang lahat sa iyo. Gayunman, wala sa mga ito ang mga layuning dapat iugnay ng mga tao sa kanilang paniniwala sa Diyos. Kung naniniwala ka dahil sa mga layuning ito, mali ang iyong pananaw, at imposible ka talagang magawang perpekto. Ang mga kilos ng Diyos, ang matuwid na disposisyon ng Diyos, ang Kanyang karunungan, Kanyang mga salita, at Kanyang pagiging kamangha-mangha at di-maarok ay pawang mga bagay na dapat maunawaan ng mga tao. Dahil sa pagkaunawang ito, dapat mong gamitin ito upang alisin sa puso mo ang lahat ng personal mong mga kahilingan, inaasahan, at kuru-kuro. Kapag inalis mo ang mga ito, saka mo lamang matutugunan ang mga kundisyong hinihingi ng Diyos, at sa pamamagitan lamang ng paggawa nito ka magkakaroon ng buhay at mapapalugod ang Diyos. Ang layunin ng paniniwala sa Diyos ay upang mapalugod Siya at maisabuhay ang disposisyon na Kanyang hinihingi, upang maipamalas ang Kanyang mga kilos at kaluwalhatian sa pamamagitan ng grupong ito ng hindi karapat-dapat na mga tao. Ito ang tamang pananaw para sa paniniwala sa Diyos, at ito rin ang layuning dapat mong hangarin. Dapat ay mayroon kang tamang pananaw tungkol sa paniniwala sa Diyos at dapat mong hangaring matamo ang mga salita ng Diyos. Kailangan mong kainin at inumin ang mga salita ng Diyos at magawang isabuhay ang katotohanan, at lalo nang kailangan mong makita ang Kanyang praktikal na mga gawa, Kanyang kamangha-manghang mga gawa sa buong sansinukob, gayundin ang praktikal na gawaing Kanyang ginagawa sa katawang-tao. Maaaring pahalagahan ng mga tao, sa pamamagitan ng kanilang aktuwal na mga karanasan, kung paano talaga ginagawa ng Diyos ang Kanyang gawain sa kanila at kung ano ang mga layunin Niya sa kanila. Ang layunin ng lahat ng ito ay upang alisin ang tiwali at satanikongng disposisyon ng mga tao. … Ang mga tao lamang na tunay na naghahanap sa katotohanan, naghahangad ng kaalaman tungkol sa Diyos, at naghahangad ng buhay ang mga tunay na naniniwala sa Diyos” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). “Naniniwala ka sa Diyos at sumusunod sa Kanya, kaya kailangan na mayroon kang pusong mapagmahal sa Diyos. Kailangan mong isantabi ang iyong tiwaling disposisyon, kailangan mong hangaring tugunan ang mga layunin ng Diyos, at kailangan mong tuparin ang tungkulin ng isang nilikha. Dahil naniniwala at sumusunod ka sa Diyos, dapat mong ialay ang lahat sa Kanya, at hindi ka dapat gumawa ng mga personal na pagpili o paghingi, at dapat mong makamit ang katugunan sa mga layunin ng Diyos. Dahil ikaw ay nilikha, dapat kang magpasakop Panginoong lumikha sa iyo, sapagkat ikaw ay likas na walang kapamahalaan sa iyong sarili, at walang kakayahang kontrolin ang sarili mong tadhana. Dahil isa kang taong naniniwala sa Diyos, dapat kang maghangad ng kabanalan at pagbabago” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Sa pamamagitan ng mga salita ng Diyos, medyo naunawaan ko ang Kanyang mga hinihingi. Sa ating pananalig, huwag nating hanapin ang mga pagpapala at kapayapaan, sa halip ay manatili tayo sa ating posisyon bilang mga nilikha upang maranasan natin ang gawain ng Diyos, maunawaan ang mga layunin ng Diyos at ang Kanyang disposisyon sa iba’t ibang sitwasyon, at sa pamamagitan ng mga ganitong sitwasyon ay mapagnilayan at makilala natin ang ating sarili at matalikuran natin ang ating pagnanasa para sa mga pagpapala at ang ating mga karumihan. Tanging sa ganitong paraan lamang natin makakamit ang pagbabago ng disposisyon at matatamo ang kaligtasan. Noon, ang aking pananalig ay nakabatay sa pagkakamit ng biyaya. Kaya kahit na matagal akong nagkasakit, hindi ko kailanman hinanap ang katotohanan at nagdusa ang aking buhay. Noong magpasakop ako, noong hanapin ko ang katotohanan at magsimula kong maranasan ang mga salita at gawain ng Diyos, nagsimula kong maunawaan ang mabubuting layunin ng Diyos. Medyo nahirapan ang aking laman, pero itinuwid ng sitwasyong ito ang mga mali kong pananaw tungkol sa pananalig at binigyang-daan ako nito na malaman ang aking mga kasuklam-suklam na layunin sa aking pananalig at maituwid ang mga iyon sa tamang oras. Ito ay mas dakila pang halimbawa ng awa at pag-ibig ng Diyos, nakahihigit pa sa mga biyaya at pagpapala Niya sa aking laman. Hindi pa ako lubos na gumagaling at minsan ay nagkakaroon pa rin ako ng mga pag-atake. Hindi ako pwedeng makontento na lang na magpasakop at hindi magreklamo tungkol sa Diyos, kailangan kong patuloy na hanapin ang Kanyang layunin, pagnilayan kung anong katiwalian ang aking naipakita, kung aling mga aspekto ko ang kinamumuhian pa rin ng Diyos, at tanggapin ang paghatol at pagkastigo ng mga salita ng Diyos upang lutasin ang tiwali kong disposisyon. Ito ang daan na kailangan kong tahakin. Matapos kong mapagtanto ito, pakiramdam ko ay nabawasan ang pagkalayo ko sa Diyos, naging mas maagap ako sa aking tungkulin, sinimulan kong pagtuunan ng pansin ang pagsusuri sa mga problema sa aking gawain, pinag-aralan ko ang mga prinsipyo na may kaugnayan sa mga larangan kung saan ako ay nagkukulang, at nagsimula akong makakita ng kaunting pag-unlad sa aking mga kasanayang propesyonal. Unti-unti, nagsimula nang bumuti ang aking kalusugan, at ang mga pag-atake ay naging mas madalang. Salamat sa Diyos sa paggabay sa akin upang makamit ko ang ganitong pagkaunawa at pagbabago.


73. Mga Kabatirang Nakamit Mula sa Pagkakapungos

Ni Stacy, Timog Korea

Noong Agosto 2022, ako ang nangangasiwa sa gawain ng pagdidilig sa iglesia. Isang araw, sinabi sa akin ng isang lider na ang ilang kapatid ay nag-ulat na hindi ko raw sinubaybayan ang mga kalagayan o paghihirap ng mga baguhan bago ang mga pagtitipon, at na hindi malutas ng pagbabahaginan sa mga pagtitipon ang mga aktuwal na isyu. Iniulat din nila na hindi dumadalo sa mga pagtitipon ang ilang baguhan at na hindi ko pa agad inusisa o tiningnan kung ano ang nangyayari. Wala akong sinabing anuman, pero sa puso ko, nagdadahilan ako, iniisip ko, “Maagap kong kinumusta at tiningnan ang kalagayan ng ilang baguhan, pero hindi lang talaga sila sumagot sa mga mensahe ko, kaya wala akong kamalay-malay sa nangyayari sa kanila. Gayundin, kahit na minsan ay wala akong kamalayan sa ilang baguhan na hindi pumupunta sa mga pagtitipon, kalaunan ay bumalik naman sila para regular na dumalo sa mga pagtitipon, kaya ano ang problema?” Hindi ko maiwasang medyo madismaya sa mga kapatid na nag-ulat ng mga isyu. Naisip ko, “Bago iulat ang mga isyung ito, kinausap mo muna sana ako at tinanong tungkol sa sitwasyon at sa konteksto. Kung hindi ko tinanggap ang mga iyon, saka mo na ako iulat sa lider. Ngayon na direkta ka nang nag-ulat sa lider nang walang sinasabing anuman, paano na ako titingnan ng lider? Hindi ba’t iisipin niya na hindi ko tinanggap ang mga mungkahi o ang katotohanan?” Nainis ako dahil sa mga kaisipang ito. Bagama’t alam kong nakakatulong sa mga tungkulin ko ang mga mungkahi ng mga kapatid, at na dapat ko munang tanggapin ang mga iyon, pagnilayan at kilalanin ang sarili ko, at hindi makipagtalo at subukang bigyang-katwiran ang sarili ko, nang isipin ko kung paanong masisira ang dangal at katayuan ko, nag-atubili akong harapin ang sitwasyon.

Kalaunan, kumalma ako at pinagnilayan ang mga isyung iniulat ng mga kapatid, at napagtanto ko na talagang kailangan ng mga pagbabago. Kaya, nagpadala ako ng isang mensahe sa grupo na hinihiling sa lahat na tukuyin ang anumang isyu ko na napansin nila. Hindi nagtagal, tinukoy ni Brother Jayden ang ilang isyung nakita niya at binigyan din ako ng ilang mungkahi. Nang marinig ko na katulad ng sinabi ng lider ang mga komento niya, naghinala ako, iniisip na, “Siya siguro ang nag-ulat sa akin sa lider. Bakit pa kaya nila sasabihin ang gayong magkaparehong bagay?” Sa ganitong kaisipan, nahirapan akong tratuhin nang tama ang mga isyu at mungkahing inilahad niya, at sinagot ko isa-isa ang bawat punto. Pagkatapos ay nagpadala siya ng mensahe sa grupo, “Sinabi mong puwede kaming magsabi ng mga mungkahi at sabihin ang tungkol sa anumang problema, kaya ngayong ginawa na namin iyon, bakit ka gumagawa ng mga dahilan at nagpapakita ng pagtangging maghanap o tumanggap?” Nang inilantad niya ako sa harap ng napakaraming kapatid, lubha akong napahiya. Nagsimula akong bumuo ng pagkiling laban sa kanya, iniisip na, “Talagang ipinapahiya mo ako! Hindi mo lang iniulat nang pribado sa lider ang mga problema ko, kundi binigyan mo rin ako ng mga mungkahi at inilantad ako sa harap ng lahat ng taong ito. Ano pang mukha ang maihaharap ko? Paano ko haharapin ang mga kapatid pagkatapos nito? Hindi ba puwedeng sinabi mo na lang ito sa akin nang pribado kung may problema ako? Bakit mo ako kailangang tukuyin sa harap ng napakaraming tao? Sinasadya mo bang hiyain at hamakin ako sa harap ng lahat? Malinaw na sinusubukan mo lang na pahirapan ang buhay ko. Kung hindi ko ipapakita sa iyo kung sino ang masusunod, iisipin mong kaya mo akong paikutin.” Mayroon pa nga akong malisyosong kaisipan sa puso ko, “Ako ang responsable sa gawain ng pagdidilig. Kung patuloy mo akong ipapahiya, mag-iisip ako ng dahilan para pigilan ka sa pagdidilig ng mga baguhan, dahil kung hindi, sisirain mo ang imahe ko sa iba.” Nang maisip ko ito, kumabog ang puso ko, at naisip ko, “Paano ko nagawang isipin ang gayong malisyosong bagay? Hindi ba’t pag-atake at pagganti ito laban sa iba?” Medyo natakot ako, kaya tahimik akong nanalangin sa Diyos, “O Diyos, pakibantayan Mo ang puso ko para maging kalmado ito at para hindi ko sundin ang tiwaling disposisyon ko sa aking mga kilos. Pakiusap gabayan Mo ako sa sitwasyong ito.” Pagkatapos kong manalangin, nakita kong nagpapadala ng mga mensahe sa grupo ang ilang kapatid na sinasang-ayunan ang mga mungkahi ni Jayden. Napagtanto ko sa wakas na may layunin ang Diyos sa sitwasyong ito na nangyayari sa akin. Kailangan ko munang tumanggap at magpasakop, hanapin ang katotohanan, pagnilayan ang sarili ko, at matuto ng aral.

Isang araw sa aking mga debosyonal, binasa ko ang dalawang sipi ng mga salita ng Diyos: “Anuman ang mga sitwasyong nagiging dahilan para pungusan ang isang tao, ano ang pinakamahalagang saloobing dapat taglayin ukol dito? Una, dapat mong tanggapin ito. Sinuman ang pumupungos sa iyo, anuman ang dahilan, hindi mahalaga kung malupit man ang dating nito, o anuman ang tono at pananalitang ginagamit, dapat mong tanggapin ito. Pagkatapos, dapat mong aminin ang nagawa mong mali, ang tiwaling disposisyon na ipinakita mo, at kung kumilos ka ba alinsunod sa mga katotohanang prinsipyo. Unang-una sa lahat, ito ang saloobing dapat mong taglayin. At taglay ba ng mga anticristo ang gayong saloobin? Hindi; mula simula hanggang katapusan, ang saloobing inilalabas nila ay paglaban at pag-ayaw. Sa ganoong saloobin, kaya ba nilang maging tahimik sa harap ng Diyos at mapagpakumbabang tanggapin ang pagpupungos? Hindi, hindi nila kaya. Ano ang gagawin nila, kung gayon? Una sa lahat, pilit silang makikipagtalo at mangangatwiran, na ipinagtatanggol at ipinaliliwanag ang mga maling nagawa nila at ang tiwaling disposisyong nailantad nila, sa pag-asang makuha ang pag-unawa at pagpapatawad ng mga tao, upang hindi na nila kailangang managot o tumanggap ng mga salitang pumupungos sa kanila. Ano ang saloobing ipinapakita nila kapag nahaharap sila sa pagkakapungos? ‘Wala akong kasalanan. Wala akong nagawang mali. Kung nagkamali ako, may dahilan iyon; kung nagkamali ako, hindi ko iyon sinadya, hindi ako dapat managot para doon. Sino ang hindi nakagagawa ng ilang pagkakamali?’ Sinasamantala nila ang mga pahayag at pariralang ito, ngunit hindi nila hinahanap ang katotohanan, ni hindi nila kinikilala ang mga pagkakamaling nagawa nila o ang mga tiwaling disposisyong naipakita nila—at talagang hindi nila inaamin ang kanilang layon at mithiin sa paggawa ng kasamaan. Gaano man kalinaw ang mga pagkakamaling nagawa nila o gaano man kalaking kawalan ang naidulot nila, nagbubulag-bulagan lang sila sa mga bagay na ito. Hindi sila nakadarama ng kahit katiting na kalungkutan o pagkakonsensiya, at hindi man lang sila inuusig ng kanilang konsensiya. Sa halip, pinangangatwiranan nila ang kanilang sarili nang buong lakas nila at nakikipagsagutan sila, iniisip na, ‘May makatarungang pananaw ang lahat. Ang bawat tao ay may kanya-kanyang mga dahilan; ang pinakamahalaga ay kung sino ang mas mahusay magsalita. Kung maipapasa ko ang pangangatwiran at paliwanag ko sa karamihan, ako ang panalo, at ang mga katotohanang sinasabi mo ay hindi mga katotohanan, at walang bisa ang mga katunayan mo. Gusto mo akong kondenahin? Hindi maaari!’ Kapag ang isang anticristo ay pinupungusan, sa kaibuturan ng kanyang puso at kaluluwa, ganap at matigas siyang lumalaban at umaayaw, at tinatanggihan niya iyon. Ang kanyang saloobin ay, ‘Anuman ang sasabihin mo, gaano ka man katama, hindi ko tatanggapin iyon, at hindi ko aaminin iyon. Hindi ako ang may kasalanan.’ Paano man inilalantad ng mga katunayan ang kanyang tiwaling disposisyon, hindi niya iyon kinikilala o tinatanggap, kundi patuloy siya sa kanyang pagsuway at paglaban. Anuman ang sabihin ng iba, hindi niya tinatanggap o kinikilala iyon, kundi iniisip niya na, ‘Tingnan natin kung sino ang mas magaling magsalita; tingnan natin kung sino ang mas mahusay na tagapagsalita.’ Ito ay isang uri ng saloobin ng pagtrato ng mga anticristo sa pagkakapungos” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). “Ang saloobin at ang iba’t ibang pagpapamalas ng isang anticristo hinggil sa pagpupungos, maging ang kanilang mga kaisipan, perspektiba, ideya, at mga bagay na katulad nito na lumilitaw mula sa sitwasyong ito ay ibang-iba kumpara sa isang karaniwang tao. Kapag ang isang anticristo ay pinupungusan, ang unang ginagawa niya ay labanan at tanggihan ito sa kaibuturan ng kanyang puso. Nilalabanan niya iyon. At bakit ganoon? Ito ay dahil ang mga anticristo, sa kanilang kalikasang diwa, ay tutol at namumuhi sa katotohanan, at hindi nila talaga tinatanggap ang katotohanan” (Ang Salita, Vol. IV. Paglalantad sa mga Anticristo. Ikalabindalawang Aytem: Gusto Nilang Umatras Kapag Wala Silang Katayuan o Pag-asang Magkamit ng mga Pagpapala). Sa pamamagitan ng pag-iisip-isip sa mga salita ng Diyos, sa wakas ay napagtanto ko na kapag pinupungusan ang isang tao na naghahangad ng katotohanan, anuman ang saloobin o tono ng taong pumupungos sa kanya, o sa anong sitwasyon o konteksto nangyayari ang pagpupungos na ito, kaya niya munang tanggapin ito, pagnilayan kung saan niya nilabag ang mga prinsipyo at anong tiwaling disposisyon ang ibinunyag niya, at hanapin ang katotohanan upang lutasin ito. Gayumpaman, sa diwa ay tutol at namumuhi ang mga anticristo sa katotohanan, at kapag pinupungusan at binibigyang gabay sila ng iba, nadarama nila ang panghihimok na lumaban at tanggihan ang mga bagay na ito. Kahit na halata na ang mga problema nila at nagdulot ng mga kawalan sa gawain, hindi pa rin nila inaamin na mali sila, at naghahanap ng lahat ng klase ng katwiran at dahilan para ipagtanggol at ipawalang-sala ang sarili nila. Sa pagninilay ko sa aking saloobin at pag-uugali noong pungusan ako, napagtanto ko na ang disposisyong naibunyag ko sa katunayan ay katulad ng sa isang anticristo. Nang magbigay sa akin ng mga mungkahi ang mga kapatid, hindi ko kaagad tinanggap ang mga iyon, pinagnilayan at nagbalik-tanaw sa mga problema at paglihis, sa halip, nanlaban ako at nainis, at naghanap ng lahat ng klase ng katwiran at dahilan para makipagtalo at bigyang-katwiran ang sarili ko. Kung ganito, talagang hindi ko tinatanggap ang katotohanan at sa halip ay tutol ako dito. Sa katunayan, pagkatapos ng maingat na pagsasaalang-alang at pagninilay-nilay, nakita ko na ang mga isyung sinabi ng mga kapatid ko ay pawang totoo, at na anumang dahilan, kung hindi nadiligan nang maayos ang mga baguhan, ibig sabihin nito ay naging iresponsable ako sa tungkulin ko. Bukod doon, noong iniulat ng mga kapatid na hindi ko inusisa o tiningnan nang napapanahon kung bakit hindi dumadalo sa mga pagtitipon ang mga baguhan, nagdahilan pa ako, iniisip na paminsan-minsan lang napapalampas ng mga baguhan ang mga pagtitipon at regular namang dadalo kalaunan, kaya hindi ito malaking isyu. Sa realidad, bilang isang tagadilig, hindi ko alam na hindi dumadalo sa mga pagtitipon ang mga baguhan at hindi ko sila agad sinubaybayan o nag-usisa sa usaping ito. Iyon mismo ay kapabayaan at nagpakitang pabasta-basta ako. Pero itinanggi at pinabulaanan ko nang may iba’t ibang dahilan ang mga isyu at mungkahing inilahad ng mga kapatid, at habang sa panlabas, mukhang hindi ito isang malaking problema, may kinalaman naman ito sa saloobin ko sa aking mga tungkulin, at ibinubunyag ang saloobin ko patungkol sa katotohanan pati na rin sa Diyos. Nang pagnilayan ko lang ito saka ko napagtanto kung gaano kaseryoso ang kalikasan ng isyung ito. Kung hindi nangyari sa akin ang sitwasyong ito, hindi ko talaga pagninilayan ang sarili ko, ni hindi ko makikilala ang aking satanikong disposisyon na tutol sa katotohanan, at kung nagpatuloy ako nang ganito, hahantong lang ako sa pagtaboy at pagtiwalag ng Diyos.

Sa aking pagninilay-nilay, binasa ko pa ang mga salita ng Diyos: “Pagdating sa usapin ng pagkakapungos, hindi ito kayang tanggapin ng mga anticristo. At may mga dahilan kung bakit hindi nila ito matanggap, ang pangunahing dahilan ay na kapag pinupungusan sila, pakiramdam nila ay napahiya sila, nawalan ng reputasyon, katayuan, at dignidad, na naiwan silang wala nang mukhang maihaharap sa lahat. May epekto sa puso nila ang mga bagay na ito, kaya’t nahihirapan silang tanggapin ang pagkakapungos, at pakiramdam nila, ang sinumang pumupungos sa kanila ay pinupuntirya sila at kaaway nila. Ito ang mentalidad ng mga anticristo kapag pinupungusan sila. Makakasiguro ka rito” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). “Gustong-gusto ng mga anticristo ng reputasyon at katayuan. Ang reputasyon at katayuan ang dugong nagbibigay-buhay sa kanila; pakiramdam nila ay walang kabuluhan ang buhay kung walang reputasyon at katayuan, at wala silang lakas na gumawa ng anumang bagay kung walang reputasyon at katayuan. Para sa mga anticristo, ang reputasyon at katayuan ay mahigpit na nakatali sa kanilang mga pansariling interes; ang mga ito ang kanilang matinding kahinaan. Kaya naman lahat ng ginagawa ng mga anticristo ay umiikot sa katayuan at reputasyon. Kung hindi dahil sa mga bagay na ito, baka hindi man lang sila gumawa ng anumang gawain. May katayuan man ang mga anticristo o wala, ang layong ipinaglalaban nila, ang direksiyon na kanilang pinagsusumikapan ay patungo sa dalawang bagay na ito—reputasyon at katayuan. … Kapag nagbabayad sila ng halaga, tingnan ninyo kung bakit sila nagbabayad ng halaga. Kapag masigasig silang nagdedebate tungkol sa isang isyu, tingnan kung bakit sila nagdedebate tungkol dito. Kapag pinag-uusapan o kinokondena nila ang isang tao, tingnan kung ano ang intensiyon at layon nila. Kapag masama ang loob nila o nagagalit sila tungkol sa isang bagay, tingnan kung anong disposisyon ang ipinapakita nila. Hindi nakikita ng mga tao ang nasa loob ng puso ng tao, pero nakikita ito ng Diyos. Kapag tinitingnan ng Diyos ang nasa loob ng puso ng mga tao, ano ang ginagamit Niya para sukatin ang diwa ng mga sinasabi at ginagawa ng mga tao? Ginagamit Niya ang katotohanan para sukatin ito. Sa mga mata ng tao, ang pagpoprotekta sa sariling reputasyon at katayuan ay nararapat. Kung gayon, bakit ito binabansagan sa mga mata ng Diyos bilang ang pagpapakita at pagpapahayag ng mga anticristo, at bilang ang diwa ng mga anticristo? Nakabatay ito sa kasigasigan at motibasyon ng mga anticristo sa lahat ng kanilang ginagawa. Sinisiyasat ng Diyos ang kanilang kasigasigan at motibasyon sa kanilang mga ginagawa, at sa huli, natutukoy ng Diyos na ang lahat ng kanilang ginagawa ay para sa kanilang sariling reputasyon at katayuan, sa halip na para sa paggawa ng kanilang tungkulin, at lalong hindi para sa pagsasagawa ng katotohanan at pagpapasakop sa Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Mula sa mga salita ng Diyos, naunawaan ko ang dahilan kaya hindi matanggap ng mga anticristo ang mapungusan. Bukod sa kanilang diwa ng pagkamuhi at pagtutol sa katotohanan, mayroong isa pang pangunahing dahilan para rito, na itinuturing nila ang kanilang reputasyon at katayuan na mas mahalaga pa kaysa sa iba pa na nasa puso nila. Sa tingin ng mga anticristo, sinumang tumutukoy sa kanilang mga problema o pumupungos sa kanila ay sinusubukang pahirapin ang buhay ng mga anticristo, ipahiya sila, at mapinsala ang kanilang dangal at katayuan. Para maingatan ang kanilang reputasyon at katayuan, walang-tigil na lumalaban at sumasalungat ang mga anticristo, at tinatrato pa nga nila bilang mga kaaway ang mga nagpupungos sa kanila. Sa pagninilay-nilay nito, nakita ko na mayroon din akong ganitong pananaw. Sa simula, nang malaman ko na iniulat ng mga kapatid sa lider ang mga problema ko, nadama kong sinasadya nilang subukang ilantad sa lider ang mga problema ko, na ipinapahiya ako at inilalagay ako sa isang nakakaasiwang posisyon, at inisip ko na sinabi muna nila dapat sa akin nang pribado ang mga isyung napansin nila o tinukoy ang mga ito sa akin, at kung hindi ko ito tinanggap, saka magiging angkop na iulat nila sa lider ang mga isyung ito. Sa realidad, kung talagang naging isang tao ako na tumanggap ng mga mungkahi at ng katotohanan, hindi ko sana aalalahanin ang konteksto o ang paraan na inilahad nila ang mga isyu, sa halip, iisipin ko sana ang mga isyung inilahad at kung paano ako magbabago at huhusay. Ang dahilan kaya mayroon akong gayong mga kaisipan ay dahil gusto kong protektahan ang reputasyon at katayuan ko at panatilihin ang isang magandang impresyon sa mga mata ng lider. Noong nagmungkahi si Jayden at inilantad ako sa harap ng mga kapatid, lalo ko nang hindi magawang tumanggap. Akala ko ay ginagawa niya ito para subukan at hiyain at hamakin ako sa harap ng lahat, at mawawasak nito nang lubha ang magandang tingin sa akin ng mga tao. Dahil pinapangunahan ako ng pagnanais para sa reputasyon at katayuan, hindi ko tuwirang kinontra ang mga mungkahi niya para mabawi ang reputasyon ko, at mayroon pa nga akong mga malisyosong kaisipan, na gustong gamitin ang aking kapangyarihan at posisyon para supilin siya at pigilan siya sa pakikilahok sa gawain ng pagdidilig. Napagtanto ko na talagang masyado akong nag-aalala sa reputasyon at katayuan, na ang batayan sa likod ng lahat ng salita at kilos ko ay para protektahan ang dangal at katayuan ko, at na gusto ko pang supilin ang mga tao. Nakita ko na ang paghahangad sa reputasyon at katayuan ay talagang hindi ang tamang landas at na magdudulot lamang ito para labanan ko ang Diyos.

Kalaunan, pinagnilayan ko ang disposisyong ibinunyag ko sa pamamagitan ng aking mga malisyosong kaisipan, at nabasa ko ang isang sipi ng mga salita ng Diyos na lubos na umantig sa akin. Sabi ng Makapangyarihang Diyos: “Ang pag-atake at paghihiganti ay isang uri ng pagkilos at pagbubunyag na nagmumula sa mapaminsalang satanikong kalikasan. Isa rin itong uri ng tiwaling disposisyon. Ganito mag-isip ang mga tao: ‘Kung hindi ka mabait sa akin, gagawan kita ng masama! Kung hindi mo ako pakikitunguhan nang may dignidad, bakit kita pakikitunguhan nang may dignidad?’ Anong klaseng pag-iisip ito? Hindi ba’t isa itong mapaghiganting klase ng pag-iisip? Sa pananaw ng isang karaniwang tao, hindi ba’t tama ang ganitong perspektiba? Hindi ba’t makatwiran ito? ‘Hindi ako aatake maliban na lang kung inatake ako; kung inatake ako, siguradong gaganti ako ng atake,’ at ‘Ito ang karma mo’—madalas na sabihin ng mga walang pananampalataya ang gayong mga bagay; sa kanila, ang lahat ng ito ay mga pangangatwirang tama at lubos na umaayon sa mga kuru-kuro ng tao. Subalit paano nga ba dapat tingnan ng mga naniniwala sa Diyos at ng mga naghahangad sa katotohanan ang mga salitang ito? Tama ba ang mga ideyang ito? (Hindi.) Bakit hindi tama ang mga ito? Paano ba dapat kilatisin ang mga ito? Saan ba nanggagaling ang mga bagay na ito? (Mula kay Satanas.) Walang pagdududang nanggagaling ang mga ito kay Satanas. Sa aling mga disposisyon ni Satanas nagmumula ang mga ito? Nagmumula ang mga ito sa malisyosong kalikasan ni Satanas; nagtataglay ang mga ito ng lason, at tinataglay ng mga ito ang totoong mukha ni Satanas na puno ng pagkamalisyoso at kapangitan. Naglalaman ang mga ito ng ganitong uri ng kalikasang diwa. Ano ang katangian ng mga perspektiba, kaisipan, pagbubunyag, pananalita, at pati na rin ng mga kilos na naglalaman ng ganoong uri ng kalikasang diwa? Walang duda na ito ang tiwaling disposisyon ng tao—ito ang disposisyon ni Satanas. Nakaayon ba sa mga salita ng Diyos ang mga satanikong bagay na ito? Umaayon ba ang mga ito sa katotohanan? May batayan ba ang mga ito sa mga salita ng Diyos? (Wala.) Ang mga ito ba ang mga pagkilos na dapat gawin ng mga sumusunod sa Diyos, at mga saloobin at pananaw na dapat nilang taglayin? Ang mga kaisipan at paraan ng pagkilos na ito ay naaayon ba sa katotohanan? (Hindi.)” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). Mula sa mga salita ng Diyos, napagtanto ko na ang mga kaisipan ko ng pag-atake at paghihiganti ay naudyukan ng mga satanikong lason gaya ng “Hindi ako aatake maliban na lang kung inatake ako; kung inatake ako, siguradong gaganti ako ng atake,” at “Ito ang karma mo.” Inakala ko na ang paglalantad ni Jayden sa harap ng mga kapatid ng mga problema ko ay nagpahintulot para mapahiya ako at hindi siya nagiging mabait sa akin, ibig sabihin ay puwede ko siyang gawan ng mali. Nadama ko pa na kung hindi ko ipinakita sa kanya kung sino ang masusunod, iisipin niyang kaya niya akong paikutin, kaya inisip ko na sa hinaharap, hindi ko siya hahayaang makilahok sa gawain ng pagdidilig. Magkagayon makikita natin kung paano niya ako pupungusan. Sa pagninilay-nilay ko sa mga kaisipan at mga layunin ko sa puntong ito, nakita ko na talagang malisyoso at nakakatakot ako. Ang pag-uulat ni Jayden sa lider ng mga problema ko ay nagpakitang may pagpapahalaga siya sa responsabilidad ukol sa gawain at pinoprotektahan niya ang gawain ng iglesia. Gayundin, noong nagpadala ako ng mensahe sa grupo na hinihilingan ang lahat para sa mga mungkahi, aktibong ibinahagi ni Jayden ang mga kaisipan at opinyon niya, na nagpapakitang may pagpapahalaga siya sa pasanin, pero nadama kong sinasadya niyang pahirapin ang buhay ko at sinubukan ko pa ngang makipagtalo sa kanya at bigyang-katwiran ang sarili ko. Ang paglalantad niya sa isyu ko ay totoo at ganap na akma, at ang ilahad ang mga ito nang diretsahan ay makakatulong sa akin sa mga tungkulin ko, at hindi talaga nilayon para ipahiya ako. Bukod doon, ang pagbibigayan ng mungkahi at pagpupungusan ng mga kapatid ay hindi mga usapin ng kabaitan o kasamaan, at sa aking pagkaunawa rito, kapareho ko ng mga pananaw ang mga hindi mananampalataya. Dati, inakala kong may mabuti akong pagkatao, at na hindi ako gagawa ng anuman gaya ng panunupil o pagpapahirap sa iba gaya ng isang anticristo, pero sa pamamagitan ng paghahayag ng mga katunayan, nakita ko na talagang malisyoso ang kalikasan ko. Hindi ko pa nagawa ang mga gayong bagay noon dahil hindi pa dumating ang tamang sitwasyon, pero sa mga partikular na konteksto, kaya kong likas na ibunyag ang mga malisyosong kaisipang ito. Ito ay pagbubunyag ng kalikasan ko. Sa sandaling ito, napagtanto ko sa wakas na talagang dakila ang mapungusan, kung hindi, hindi ko kailanman makikilala ang mga nakalilinlang na pananaw at ang mga satanikong disposisyon sa loob ko, ni hindi rin ako magkakaroon ng paraan para magbawi o magbago. Sobra akong nagpapasalamat sa Diyos at lumapit ako sa Diyos para manalangin, “O Diyos, nakita ko na hindi lamang ako tutol sa katotohanan, kundi malisyoso rin ang kalikasan ko. Para protektahan ang reputasyon at katayuan ko, ninais ko pang salakayin at paghigantihan ang mga kapatid na nagbigay ng mga mungkahi sa akin. Nakikita ko na wala akong pagkatao at hindi ako nararapat na tawaging isang mananampalataya. O Diyos, gusto ko sanang magsisi at magbago. Pakiusap, gabayan Mo akong makita ang isang landas ng pagsasagawa at pagpasok, para matutuhan kong tumanggap ng mga mungkahi ng aking mga kapatid.”

Sa aking mga debosyonal, hinanap ko ang mga salita ng Diyos para basahin ang tungkol sa aking mga problema at nakakita ako ng isang landas ng pagsasagawa. Sabi ng Diyos: “Kung may magbibigay sa iyo ng mungkahi kapag hindi mo nauunawaan ang katotohanan, at magsasabi sa iyo kung paano kumilos alinsunod sa katotohanan, dapat mo munang tanggapin ito at tulutan ang lahat na magbahagi rito, at tingnan kung tama o hindi ang landas na ito, at kung naaayon ba ito sa mga katotohanang prinsipyo o hindi. Kung makumpirma mong naaayon ito sa katotohanan, magsagawa ka sa ganoong paraan; kung matukoy mo na hindi ito naaayon sa katotohanan, kung gayon, huwag kang magsagawa sa ganoong paraan. Ganoon lang ito kasimple. Kapag hinahanap mo ang katotohanan, dapat kang maghanap sa maraming tao. Kung may masasabi ang sinuman, dapat kang makinig sa kanila, at seryosohin ang lahat ng kanilang sinasabi. Huwag silang balewalain o iwasan, dahil nauugnay ang kanilang sinasabi sa mga bagay na nasa saklaw ng iyong tungkulin at dapat mong seryosohin ito. Ito ang tamang saloobin at ang tamang kalagayan. Kapag ikaw ay nasa tamang kalagayan, at hindi ka nagpapakita ng isang disposisyong tutol at napopoot sa katotohanan, kung gayon, mapapalitan ang iyong tiwaling disposisyon ng ganitong pagsasagawa. Ito ang pagsasagawa sa katotohanan. Kung isasagawa mo ang katotohanan sa ganitong paraan, ano ang magiging mga bunga nito? (Magagabayan tayo ng Banal na Espiritu.) Ang pagtanggap ng patnubay ng Banal na Espiritu ay isang aspekto. Minsan, magiging napakasimple ng bagay at maaaring makamit gamit ang sarili mong pag-iisip; matapos ibigay ng iba ang kanilang mga mungkahi sa iyo at naunawaan mo, magagawa mong iwasto ang mga bagay-bagay at kumilos alinsunod sa mga prinsipyo. Maaaring isipin ng mga tao na isa itong maliit na bagay, ngunit para sa Diyos, isa itong malaking bagay. Bakit Ko sinasabi ito? Sapagkat, kapag nagsasagawa ka sa ganitong paraan, para sa Diyos, isa kang taong kayang magsagawa ng katotohanan, isang taong nagmamahal sa katotohanan, at isang taong hindi tutol sa katotohanan—kapag nakikita ng Diyos ang puso mo, nakikita rin Niya ang disposisyon mo, at isa itong malaking bagay. Sa madaling salita, kapag ginagawa mo ang iyong tungkulin at kumikilos sa presensiya ng Diyos, ang isinasabuhay at ipinamamalas mo ay pawang mga katotohanang realidad na dapat taglayin ng mga tao. Ang mga saloobin, kaisipan, at kalagayan na taglay mo sa lahat ng iyong ginagawa ay ang pinakamahahalagang bagay para sa Diyos, at ang mga ito ang sinusuri ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Ipinakita sa akin ng mga salita ng Diyos ang isang landas ng pagsasagawa, na seryosohin ang mga mungkahi ng iba, at sinuman ang magsabi ng mga ito, maunawaan ko man ito nang sandaling iyon, o kung naaayon ba ang mga ito sa kalooban ko, hindi ko dapat balewalain ang mga ito, lalo pa ang isantabi o maliitin ang mga ito. Kailangan ko munang tanggapin ang mga mungkahing ito at hanaping makipagbahaginan sa lahat, at tanggapin at isagawa ang naaayon sa mga katotohanang prinsipyo, at huwag gamitin ang hindi. Ang pinakamahalagang bagay sa panahon ng prosesong ito ay ang hindi mamuhay sa pamamagitan ng isang tiwaling disposisyon ng pagiging tutol sa katotohanan, mapagmatigas, at mapagmataas, sa halip ay ang tratuhin ang mga mungkuhi ng iba nang may isang naghahanap na saloobin. Kalaunan, tinalakay ko sa aking mga kapareha ang ilang problema at mungkahing inilahad ng mga kapatid para isa-isang lutasin ang mga ito. Pagkatapos magsagawa nang ganito, mas maganda na kaysa dati ang mga resulta ng gawain ng pagdidilig, at natuklasan ko na nawala na ang pagkiling ko laban kay Jayden. Lubos akong nagpapasalamat sa Diyos.

Kalaunan, tinanong ko ang aking sarili, “Anong klaseng saloobin ang dapat mayroon ako sa mga kapatid na tumutukoy sa mga problema ko?” Sa aking paghahanap, nabasa ko ang mga salita ng Diyos: “Dapat kang maging malapit sa mga taong kayang makipag-usap nang totoo sa iyo; ang pagkakaroon ng mga taong tulad nito sa tabi mo ay lubos na malaking kapakinabangan sa iyo. Sa partikular, ang pagkakaroon ng gayong mabubuting tao sa paligid mo tulad ng mga iyon na, kapag natutuklasan nila ang isang problema sa iyo ay may lakas ng loob na sawayin ka at ilantad ka, mapipigilan kang maligaw ng landas. Wala silang pakialam kung ano ang iyong katayuan, at sa sandaling matuklasan nilang gumawa ka ng isang bagay na labag sa mga katotohanang prinsipyo, sasawayin at ilalantad ka nila kung kinakailangan. Ang gayong mga tao lang ang matutuwid na tao, mga taong may pagpapahalaga sa katarungan, at gaano ka man nila ilantad at sawayin, ang lahat ng ito ay tulong sa iyo, at ang lahat ng ito ay tungkol sa pangangasiwa sa iyo at pagtulak sa iyo pasulong. Dapat kang mapalapit sa gayong mga tao; ang pagkakaroon ng mga gayong tao sa tabi mo, tumutulong sa iyo, magiging mas ligtas ka—ganito ang pagkakaroon ng proteksiyon ng Diyos. Ang pagkakaroon ng mga taong nakauunawa sa katotohanan at nagtataguyod ng mga prinsipyo sa tabi mo araw-araw na nangangasiwa sa iyo ay lubhang kapaki-pakinabang sa paggawa mo ng iyong tungkulin at gawain nang maayos. Wala ka talaga dapat niyong mga tuso, mapanlinlang na mga tao na sumisipsip sa iyo at nambobola sa iyo bilang iyong mga katulong; ang pagkakaroon ng mga taong tulad nito na nakadikit sa iyo ay tulad ng pagkakaroon ng mababahong langaw sa iyo, malalantad ka sa napakaraming bakterya at virus! Ang gayong mga tao ay malamang na guguluhin ka at makakaapekto sa iyong gawain, maaari silang maging sanhi ng pagkahulog mo sa tukso at pagkaligaw ng landas, at maaari silang magdala ng sakuna at kalamidad sa iyo. Dapat kang lumayo sa kanila, mas malayo mas mabuti, at kung makikilatis mo na mayroon silang diwa ng mga hindi mananampalataya at mapapaalis sila sa iglesia, mas mabuti. … Ano ang dapat mong gawin kung gusto mong iwasan ang landas ng isang anticristo? Dapat kang magkusang maging malapit sa mga taong nagmamahal sa katotohanan, mga taong matuwid, maging malapit sa mga taong kayang tukuyin ang iyong mga isyu, na kayang magsalita ng totoo at sawayin ka kapag natutuklasan nila ang iyong mga problema, at lalo na ang mga taong kaya kang pungusan kapag natutuklasan nila ang iyong mga problema—ito ang mga taong pinakakapaki-pakinabang sa iyo at dapat mo silang pahalagahan. Kung ibubukod at aalisin mo ang gayong mabubuting tao, mawawala sa iyo ang proteksiyon ng Diyos, at unti-unting darating sa iyo ang sakuna. Sa pagiging malapit sa mabubuting tao at sa mga taong nakauunawa sa katotohanan, magkakaroon ka ng kapayapaan at kagalakan, at maiiwasan mo ang sakuna; sa pagiging malapit mo sa mga taong ubod ng sama, mga walang hiyang tao, at mga taong nambobola sa iyo, manganganib ka. Hindi ka lang madaling malilinlang at maloloko, kundi maaari pang dumating sa iyo ang sakuna anumang oras. Dapat malaman mo kung anong uri ng tao ang pinakamagiging kapaki-pakinabang sa iyo—ang mga ito ay iyong makapagbababala sa iyo kapag may ginagawa kang mali, o kapag itinataas at pinatototohanan mo ang iyong sarili at nililigaw ang iba, na maaaring maging pinakakapaki-pakinabang sa iyo. Ang paglapit sa gayong mga tao ang tamang landas na dapat tahakin” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Mula sa mga salita ng Diyos, naunawaan ko na para magawa nang maayos ang aking mga tungkulin, kailangan kong aktibong harapin ang mga nangangahas magsalita ng katotohanan at mayroong pagpapahalaga sa katarungan, dahil hindi nila isinasaalang-alang ang katayuan, kapangyarihan, o ang mga interpersonal na damdamin. Sinasabi nila ang anumang makita nila at inilalantad o pinupungusan ang mga tao kapag kinakailangan. Ang pagkakaroon ng gayong mga tao sa palibot ko ay hindi lamang nagpapahintulot sa kanila para pangasiwaan at paalalahanan ako sa aking mga tungkulin, kundi pinipigilan din ang tiwaling disposisyon ko. May mapagmataas akong disposisyon at palaging ginagawa ang mga bagay sa gusto ko. Inaakala ko palagi na tama ako at hindi ako tumuon sa paghahanap ng mga prinsipyo. Dahil sa gayong mga kapatid sa palibot ko, magagawa nilang itama at ilantad ako kapag kumilos ako nang laban sa mga prinsipyo, inuudyukan akong pagnilayan ang aking sarili at hanapin ang katotohanan. Tutulungan din ako nito na makaiwas magkamali at lumakad sa maling landas, at makita nang mas malinaw ang aking kalikasan. Tutulungan ako nitong gawin nang maayos ang mga tungkulin ko. Gaya ni Jayden, na nagawang protektahan ang gawain ng iglesia, at diretsahang sabihin at tukuyin ang anumang problemang nakita niya. Bagama’t minsan ay napahiya ako ng mga bagay na sinabi niya, nakatulong ang mga iyon sa akin sa mga tungkulin ko. Kailangan kong makipag-ugnayan sa gayong mga tao at hayaan silang mas pangasiwaan at paalalahanan ako. Ngayon na iniisip ko na naman ito, napagtanto ko na talagang dakila ang sitwasyong ito na isinaayos ng Diyos. Sa pamamagitan ng pagtanggap sa mga mungkahi at pagpupungos mula sa aking mga kapatid, hindi ko lamang nagawang itama ang ilang paglihis sa aking mga tungkulin, kundi nagkamit din ako ng ilang pagkaunawa sa aking tiwaling disposisyon. Taos-puso akong nagpapasalamat sa Diyos!


74. Isang Kapasyahan na Hinding-hindi ko Pagsisisihan

Ni Bai Lu, Tsina

Ipinanganak ako sa isang pamilyang magsasaka, kung saan naghahanapbuhay kami sa pagtatrabaho sa lupa. Mula sa murang edad, tinuruan ako ng tatay at lolo ko na kailangan kong mag-aral nang mabuti, at na sa pamamagitan lang ng pagpasok sa isang magandang unibersidad ako makahahanap ng magandang trabaho, mamumukod-tangi sa iba, at makapagbibigay ng karangalan sa pamilya. Sa kanilang pagtuturo, kapwa sa salita at sa halimbawa, masipag akong nag-aral, at palaging mataas ang mga marka ko. Madalas sabihin sa akin ng tatay ko, “Nakuha ng pinsan mo ang kanyang PhD at naging isang propesor. Mataas ang kinikita niya at napakaprestihiyoso nito. Iyong isa mo pang pinsan ay nagtapos sa isang sikat na unibersidad at ngayon ay gumagawa ng siyentipikong pananaliksik na may magagandang benepisyo…” Naisip ko na kailangan kong mag-aral nang mabuti, at pumasok sa isang magandang unibersidad at humanap ng magandang trabaho, sa gayong paraan ay pareho kong mabibigyan ng karangalan ang sarili ko at mga magulang ko. Noong panahong iyon, nanampalataya na ako sa Diyos, pero upang makapasok sa isang magandang unibersidad at sa kalaunan ay makahanap ng magandang trabaho at mapahanga sa akin ang lahat, ganap akong tumuon sa pag-aaral ko, at hindi ako regular na dumalo sa mga pagtitipon. Kalaunan, dahil sa mabigat na presyur sa pag-aaral at matinding kompetisyon, unti-unti akong nagsimulang dumanas ng mga problema sa kalusugan. Sunod-sunod ang mga naging sakit ko tulad ng paglaki ng thyroid, mga problema sa sikmura, at acute gastroenteritis. Nagpagamot ako sa ospital, pero hindi masyadong naibsan ang sakit, at nakaranas ako ng matinding pagkalagas ng buhok, na kitang-kita sa mata ang pagnipis ng buhok ko Madalas ding sumumpong ang gastroenteritis ko, at madalas akong magkaroon ng diarrhea. Pinahirapan ako ng mga sakit na ito, isinasadlak ako sa matinding pagdurusa. Habang nakikita ang matamlay kong sarili sa salamin, pakiramdam ko ay sobrang ubos na ako sa isip at katawan, at nasa matinding pasakit; Nami-miss ko ang mga panahong madalas akong makipagtipon sa mga kapatid, nagbabasa ng mga salita ng Diyos, at umaawit ng papuri sa Kanya, na partikular na nakagagaan ng pakiramdam at nakapagpapalaya. Ninais kong makapagpahinga, pero nagdulot sa akin ng pisikal at mental na kapaguran ang mabigat na gawaing akademiko. Madalas akong makaramdam ng pasakit at kahungkagan, iniisip na ang pamumuhay nang ganito ay sobrang nakakapagod. Minsan, naiisip ko pa nga na mabuti pa sigurong tumalon mula sa isang mataas na lugar at mahulog sa isang walang katapusang pagtulog. Napagtanto ko na mula kay Satanas ang mga kaisipang ito, at na hindi ko maaaring sundin ang mga ito. Kalaunan, naisip ko, “Napakaraming taon kong pinaghirapan ang pangarap kong mamukod-tangi nang higit sa lahat. Ito na lang ang huling taon na kailangang lampasan. Kapag nakapasok na ako sa unibersidad, magiging mas madali na ang mga bagay-bagay. Hindi magiging kasingpresyur ng high school ang pag-aaral sa unibersidad, at magagawa kong dumalo sa mga pagtitipon nang normal.”

Noong 2019, natanggap ako sa isang magandang politeknikong unibersidad. Nagpuntahan ang mga kamag-anak para batiin ako, at sinabi pa nila sa kanilang mga anak na ituring akong huwaran. Sa isang iglap, naging tanyag ako sa pamilya namin. Nagpadala rin ng mga mensahe ang mga kaibigan para batiin ako nang marinig ang balita. Masayang-masaya ako na marinig ang papuring ito mula sa mga kamag-anak at kaibigan. Inakala ko na magiging mas magaan ang akademikong presyur sa unibersidad kumpara sa high school, at na magkakaroon ako ng maraming libreng oras, na nagpapahihintulot sa aking makadalo sa mga pagtitipon nang normal. Gayumpaman, hindi nangyari ang mga inakala ko. Bukod sa pagpasok sa mga klase, kinailangan ko ring kumuha ng iba’t ibang pagsusulit sa sertipikasyon, at madalas akong abala sa pagdalo sa mga kursong pagpapahanda para sa mga pagsusulit na iyon. Kinailangan ko ring lumahok sa iba’t ibang aktibidad na inorganisa ng paaralan para makakuha ng mga credit, kaya nagiging napakahigpit ng aking iskedyul. Higit pa roon, sa mga unibersidad sa Tsina, bawal ang manampalataya sa Diyos, kaya palihim akong dumadalo sa mga pagtitipon. Pakiramdam ko ay medyo napipigilan ako at palagi akong natatakot na baka mahuli ako. Kalaunan, sinabi ni Sister Chen Xin na marami ang baguhan sa iglesia na apurahang nangangailangan ng pagdidilig, at gusto niya akong magsanay para gawin ito. Naisip ko, “Abala ako sa pag-aaral ko at kailangan kong kumuha ng mga pagsusulit para sa sertipikasyon. Kung gagawa rin ako ng tungkulin, maaantala nito ang pag-usad ng pag-aaral ko. Paano kung hindi ako magtatamo ng sapat na credit para makuha ang degree ko? Paano ako makakahanap ng magandang trabaho kung gayon?” Nang maisip ko iyon, tumanggi ako at ibinuhos ko ang buong sarili ko sa pagkuha ng mga credit. Bagaman dumadalo pa rin ako sa mga pagtitipon, hindi ko mapatahimik ang puso ko. Bihira na akong magdasal at magbasa ng mga salita ng Diyos. Araw-araw, sinusunod ko na lang ang nakagawian na pagpasok sa klase at pagkuha ng mga credit, at sa paglipas ng panahon, isang hindi maipaliwanag na pakiramdam ng kahungkagan ang nagsimulang umusbong sa akin, ipinararamdam sa akin na ang ganitong pamumuhay ay walang kabuluhan. Kinaladkad ako ng roommate ko palabas kasama niya para magsaya at kumain ng masasarap na pagkain, pero hindi talaga nabawasan ang kahungkagan sa puso ko.

Noong bakasyon, pag-uwi ko, nakatagpo ko sa isang pagtitipon ang kaklase ko sa middle school na si He Xin. Sinabi sa akin ni He Xin na ang nakababata niyang kapatid na babae ay dumanas ng mental breakdown dalawang taon na ang nakararaan dahil dalawang beses itong nabigong makapasok sa high school. Natigilan ako. “Dating masayahin at positibo ang kapatid niya, pero ngayon ay nagkasakit sa pag-iisip!” May kaunting epekto sa akin ang insidenteng ito. Noong mga araw na iyon, madalas kong naiisip, “Nag-aaral nang husto ang kapatid ni He Xin para mamukod-tangi sa lahat. Hindi ko akalain na ganito ang kalalabasan. Nagpaalipin ako sa aking pag-aaral para makapasok sa unibersidad, at bagaman natanggap ako sa ninanais kong unibersidad at hinahangaan ako ng mga kamag-anak at kaibigan ko, wala akong maramdamang saya at pagod na pagod ako. Talaga bang sulit ang paghahangad na ito?” Makalipas ang ilang araw, sumiklab sa buong bansa ang COVID-19, kung saan isinasara ang mga nayon at hinihigpitan ang paglalakbay. Sinuspinde ng mga unibersidad ang mga klase, nagsara ang mga pabrika, at hindi na ako makapasok sa eskuwela. Kaya, normal akong dumalo sa mga pagtitipon sa iglesia at sinimulan kong gawin ang mga tungkulin ko. Habang mas nagbabasa ako ng mga salita ng Diyos, unti-unti kong naunawaan ang ilang katotohanan. Isang araw, nabasa ko ang mga salitang ito mula sa Diyos: “Ang mga taong gumagawa ng tungkulin nila, sa pangkalahatan, ay mailalagay sa dalawang kategorya. Ang isa ay ang uri na taos-pusong gumugugol ng kanyang sarili para sa Diyos, habang ang isa naman ay ang uri na laging umiiwas sa gawain. Anong uri ng tao sa tingin mo ang sasang-ayunan at ililigtas ng Diyos? (Yaong mga taos-pusong gumugugol ng kanilang sarili para sa Diyos.) Nais ng Diyos na makamit ang mga taong iyon na taos-pusong gumugugol ng kanilang sarili para sa Kanya. … Ngayon, ginagamit ninyo ang inyong mga libangan at kasanayan habang ginagawa ninyo ang inyong tungkulin. Isa pa, sa panahong ito, ginagawa ninyo ang inyong tungkulin bilang isang nilalang, nauunawaan ninyo ang katotohanan at nakapapasok sa tamang landas ng buhay. Kay sayang pangyayari, kay gandang pagpapala nito! Paano man ninyo tingnan ito, hindi ito isang kawalan. Habang sinusundan ninyo ang Diyos, inilalayo ang inyong sarili sa mga lugar ng kasalanan, at inilalayo ang inyong sarili sa mga grupo ng masasamang tao, kahit papaano ay hindi patuloy na magdurusa ang inyong puso at isipan sa pagtiwali at pagyurak ni Satanas. Nakarating ka sa isang piraso ng dalisay na lupain, nakaharap sa Diyos. Hindi ba’t isang napakalaking pagpapala nito? Muling isinisilang ang mga tao sa magkakasunod na henerasyon, hanggang sa kasalukuyan, at gaano karaming tsansa ang mayroon sila? Hindi ba’t tanging ang mga taong ipinanganak sa mga huling araw ang may ganitong pagkakataon? Napakagandang bagay nito! Hindi ito isang kawalan, ito ang pinakamalaking pagpapala. Dapat masayang-masaya ka! Bilang mga nilalang, sa lahat ng nilikha, sa ilang bilyong tao sa mundo, gaano karaming tao ang may pagkakataong makapagpatotoo sa mga gawa ng Lumikha sa kanilang identidad bilang mga nilalang, na makagawa sa kanilang tungkulin at responsabilidad sa gawain ng Diyos? Sino ang may gayong oportunidad? Marami bang taong may gayong oportunidad? Masyadong kakaunti! Ilan sila? Isa sa sampung libo? Hindi, mas kaunti pa nga! Lalo na kayo na nakakagamit ng inyong mga kasanayan at kaalaman na napag-aralan ninyo para gawin ang inyong tungkulin, hindi ba’t lubos kayong pinagpala? Hindi ka nagpapatotoo tungkol sa isang tao, at ang ginagawa mo ay hindi isang propesyon—ang Siyang pinaglilingkuran mo ay ang Lumikha. Ito ang pinakamaganda at pinakamahalagang bagay! Hindi ba’t dapat ninyo itong ipagmalaki? (Dapat nga.) Habang ginagawa ninyo ang inyong tungkulin, natatamo ninyo ang pagdidilig at pagtustos ng Diyos. Sa gayong napakagandang sitwasyon at pagkakataon, kung wala kayong natatamong anumang mahalagang bagay, kung hindi ninyo nakakamit ang katotohanan, hindi ba kayo magsisisi habangbuhay? Kaya, dapat ninyong samantalahin ang pagkakataon na gawin ang inyong tungkulin, at huwag itong palampasin; masigasig na hangarin ang katotohanan habang ginagawa ang inyong tungkulin, at kamtin ito. Ito ang pinakamahalagang bagay na magagawa ninyo, ang pinakamakabuluhang buhay!” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Mula sa mga salita ng Diyos, naunawaan ko na tanging ang mga taos-pusong gumugugol ng kanilang sarili para sa Diyos ang maaaring sang-ayunan Niya. Bilang isang nilikha, ang paggawa ng sariling tungkulin at pagsisikap na makamit ang katotohanan ang pinakapinagpala at pinakamahalagang bagay na dapat gawin. Naisip ko kung paanong isa lang akong maliit na nilikha, at sa bilyon-bilyong tao sa mundo, nagkaroon ako ng pribilehiyong tanggapin ang gawain ng Diyos sa mga huling araw, madiligan at matustusan ng Kanyang mga salita, gawin ang mga tungkulin ko sa sambahayan ng Diyos, at mag-ambag ng mga pagsisikap ko sa gawain ng pagpapalaganap ng ebanghelyo ng Diyos—tunay na ito ang pag-aangat sa akin ng Diyos! Noon, ang tanging pinagtutuunan ko ng pansin ay ang mamukod tangi sa lahat at mahangaan ng iba, ibinubuhos ang lahat ng oras at lakas ko sa aking pag-aaral at hindi sineseryoso ang aking pananalig. Nang hilingin sa akin ni Sister Chen Xin na magsanay ako sa pagdidilig ng mga baguhan, tumanggi ako. Ngunit hindi nagkimkim ng sama ng loob ang Diyos sa akin at binigyan Niya ako ng isa pang pagkakataon na gawin ang mga tungkulin ko. Kailangan ko itong pahalagahan nang maayos. Pagkatapos, sineryoso ko ang mga tungkulin ko at pinag-isipan ko kung paano magagawa nang maayos ang mga ito. Habang ginagawa ko ang mga tungkulin ko, nagbunyag ako ng kaunting katiwalian. Sa patnubay at tulong ng mga sister, nagkamit ako ng kaunting pagkaunawa sa aking mga tiwaling disposisyon. Nakaramdam ako ng katatagan, kapayapaan, kaginhawahan, at kalayaan na hindi ko pa kailanman naranasan dati. Ang bawat araw ay makabuluhan at umaasa akong gagawin ko ang mga tungkulin ko sa sambahayan ng Diyos magpakailanman.

Gayumpaman, hindi nagtagal ang magagandang panahong iyon. Ipinabatid sa amin ng tagapayo ng mga estudyante na magsisimula na ang pasukan sa Setyembre, at na dahil sa pandemya, ipatutupad ng paaralan ang isang mahigpit na sistema ng pamamahala sa pagbabalik ng pasukan, kung saan pinagbabawalan ang lahat na lumabas ng kampus. Nang matanggap ko ang balitang ito, bigla akong nilamon ng pasakit. “Ngayong ipinatutupad ng paaralan ang isang mahigpit na sistema ng pamamahala, hindi na ako makalalabas ng kampus sa pagbabalik ng pasukan, kaya hindi ako makadadalo sa mga pagtitipon o makakagawa ng mga tungkulin ko. Maiindoktrinahan din ako ng mga ideyang ateista. Mababaw lang ang pundasyon ko sa pananalig, at maliit ang tayog ko. Makakapanindigan kaya ako sa ganitong kapaligiran?” Kaya ayaw kong pumasok sa eskuwela. Pero naisip ko, “Kung hindi ako papasok, tiyak na madidismaya sa akin ang tatay at lolo ko. Hindi na magiging mataas ang tingin sa akin ng mga kamag-anak at kaibigan ko, at baka kutyain pa nila ako. Pero kung talagang papasok ako sa eskuwela, hindi ako makadadalo sa mga pagtitipon o makagagawa ng mga tungkulin ko. Ngayong kumakalat ang pandemya kahit saan at tumitindi ang mga sakuna, nalalapit na ang pagtatapos ng gawain ng Diyos. Kung magwawakas ang gawain ng Diyos at hindi ko pa rin nakamit ang katotohanan, hindi ba’t kung gayon ay masasadlak ako sa mga sakuna? Pero kung susuko ako sa aking pag-aaral, hindi ba’t mawawalan ng saysay ang lahat ng taon ng pagsisikap ko?” Habang iniisip ko ito, lubha akong nabagabag at hindi ko alam kung ano ang dapat kong piliin. Noong panahong iyon, nakipag-ugnayan sa akin ang lider at sinabing, “Ngayong mabilis na lumalaganap ang ebanghelyo at parami nang paraming tao ang tumatanggap sa gawain ng Diyos, apurahang nangangailangan ang iglesia ng mga tagadilig, at gusto naming magdilig ka ng mga baguhan. Handa ka bang gawin ito?” Medyo hindi ko alam ang gagawin noong mga oras na iyon. Pagkatapos, napanood ko ang dula sa entablado na Paalam, Aking Inosenteng Kampus, at nakita ko ang isang sipi ng mga salita ng Diyos na binanggit sa video: “Ginagamit ni Satanas ang kasikatan at pakinabang upang kontrolin ang isipan ng mga tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, naunawaan ko na ginagamit ni Satanas ang kasikatan at pakinabang para ilayo ang mga tao sa Diyos at akayin sila na ipagkanulo Siya. Naalala ko na noong bata pa ako, itinuro sa akin ng tatay at lolo ko na “Mamukod-tangi at magbigay karangalan sa iyong mga ninuno” at na “Kailangang tiisin ng isang tao ang pinakamatinding hirap para maging pinakadakila sa mga tao.” Ginawa kong layon ko sa buhay ang paghahangad ng kasikatan, pakinabang, at katayuan, naniniwalang sa pamamagitan lang ng pagkakamit ng kasikatan, pakinabang, at paghanga ng iba magiging makabuluhan at mahalaga ang buhay. Wala akong mga pag-aalinlangan sa pagkasira ng kalusugan ko para makapasok sa unibersidad. Walang tigil akong nag-aral na parang isang robot, na nagresulta sa iba’t ibang karamdaman. Ang pisikal na sakit at dalamhati sa loob ko ay nagdulot sa akin ng lubhang pagkagabag at sobrang pagkapagod. Nawalan ako ng gana na mabuhay at talagang ninais kong makatulog na lang habambuhay. Pero alang-alang sa pagtatamo ng degree, kasikatan, at pakinabang, tiniis ko ang hirap at patuloy na nagsikap. Pagkatapos matanggap sa unibersidad na pinapangarap ko, para makakuha ng sertipiko ng degree at makahanap ng magandang trabaho, ibinuhos ko ang sarili ko sa pagkamit ng mga credit, mas lalong lumalayo sa Diyos. Dumadalo lang ako sa mga pagtitipon nang wala sa loob at nabawasan ang mga pagdarasal at pagbabasa ko ng mga salita ng Diyos. Ang kasikatan at pakinabang ay parang isang di-nakikitang tanikala na inilagay sa akin ni Satanas, ginagapos at sinasaktan ako nang labag sa aking kalooban. Sa paghahangad ng kasikatan at pakinabang, ibinuhos ko ang lahat ng oras at lakas ko sa aking pag-aaral sa paglipas ng mga taon, pinapabayaan ang pananalig ko sa Diyos, at lubhang nagdusa ang aking espirituwal na buhay. Kung magpapatuloy ako sa landas na ito, maaari akong makakuha ng bachelor’s degree, isang magandang trabaho, at hahangaan ako ng mga tao, pero ano ang pakinabang nito kung mawawalan ako ng pagkakataon na maligtas? Ngayong kumakalat na ang pandemya sa lahat ng dako, tumataas araw-araw ang bilang ng mga taong nahahawaan, at marami nang namatay. Maging ang ilang opisyal ay nahawaan din. Hindi mahalaga kung gaano kayaman o kasikat ang isang tao, kapag tinamaan siya ng virus, mamamatay pa rin siya. Napagtanto ko na ang paghahangad sa katanyagan at pakinabang at katayuan ay walang tunay na halaga o kabuluhan. Tanging ang paghahangad sa katotohanan ang nagbibigay ng pag-asa na mailigtas.

Nakita ko ang isa pang sipi ng mga salita ng Diyos sa video: “Ang Cristo ng mga huling araw ay naghahatid ng buhay, at naghahatid ng pangmatagalan at walang katapusang daan ng katotohanan. Ang katotohanang ito ang landas kung saan nakakamit ng tao ang buhay, at ang tanging landas para makilala ang Diyos at sang-ayunan ng Diyos. Kung hindi mo hinahanap ang daan ng buhay na ibinigay ni Cristo ng mga huling araw, kung gayon ay hindi mo kailanman makakamit ang pagsang-ayon ni Jesus, at hindi ka magiging kalipikado na pumasok sa pintuan ng kaharian ng langit, sapagkat kapwa ka papet at bilanggo ng kasaysayan” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Ibinahagi ng pangunahing tauhan na “Ang tanging landas sa kaharian ng Diyos ay ang tanggapin si Cristo ng mga huling araw. … Hindi mga simpleng bagay ang pag-unawa sa katotohanan at pagkakaligtas sa ating pananalig. Hindi ‘yon parang ligtas na tayo sa sandaling maniwala tayo. … Dumarami ang mga sakuna at nag-aaral pa lang tayo sa eskuwelahan. Hindi natin maibabahagi ang ebanghelyo at makakatayong saksi hanggang sa makatapos tayo. Kaya nabibilang ba ito bilang pagsunod sa Diyos?” Pagkarinig ko nito, labis akong naantig. “Tanging sa pagtanggap sa gawain ng Diyos sa mga huling araw at paghahangad na makamit ang katotohanan maaaring maligtas at manatiling buhay ang isang tao. Kung ako ay parehong nag-aaral at nananampalataya sa Diyos, pero hindi gumagawa ng mga tungkulin ko, maituturing ba ako na isang tunay na tagasunod ng Diyos? Kung magpapatuloy ito, hindi ba’t hahantong ako sa wala?” Pagkatapos, nabasa ko ang mga salitang ito ng Diyos: “Ang gawain ng mga huling araw ay upang pagbukud-bukurin ang lahat ayon sa kanilang uri, at upang tapusin ang plano ng pamamahala ng Diyos, sapagkat ang oras ay malapit na at ang araw ng Diyos ay dumating na. Dinadala ng Diyos ang lahat ng nakapasok sa Kanyang kaharian—lahat ng naging tapat sa Kanya hanggang sa katapusan—tungo sa kapanahunan ng Diyos Mismo. Subalit, bago ang pagdating ng kapanahunan ng Diyos Mismo, ang gawain ng Diyos ay hindi upang magmasid sa mga gawa ng tao, o magtanong tungkol sa buhay ng tao, kundi upang hatulan ang pagiging mapaghimagsik ng tao, sapagkat dadalisayin ng Diyos ang lahat ng lalapit sa harap ng Kanyang luklukan. Lahat ng nakasunod sa mga yapak ng Diyos hanggang sa araw na ito ay yaong mga nagsilapit sa harap ng luklukan ng Diyos, at yamang ganito, ang bawat isang tao na tumatanggap sa gawain ng Diyos sa huling yugto nito ang siyang pakay ng pagdadalisay ng Diyos. Sa ibang salita, ang lahat ng tumatanggap sa gawain ng Diyos sa huling yugto nito ang siyang pakay ng paghatol ng Diyos” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). Naunawaan ko na sa mga huling araw, pumarito ang Diyos para gawin ang gawain ng paghatol upang iklasipika ang mga tao ayon sa kanilang uri, at sa huli ay wakasan ang Kanyang gawain ng pagliligtas sa sangkatauhan. Dadalhin Niya ang mga nakikinig sa Kanyang mga salita, nagpapasakop sa Kanya, at mga tapat sa Kanya, sa susunod na kamangha-manghang kapanahunan samantalang ang mga hindi gumagawa ng kanilang mga tungkulin at walang katotohanang realidad ay masasadlak lahat sa mga sakuna at lilipulin ng Diyos. Tanging ang pananampalataya sa Diyos, paggawa ng mga tungkulin, at paghahangad sa katotohanan para makapasok sa katotohanang realidad ang pinakamahalaga at makabuluhang bagay. Mapalad ako na narinig ko ang tinig ng Diyos at natanggap ang ebanghelyo ng kaharian, nagkakaroon ng pagkakataong hangarin ang katotohanan at kamtin ang kaligtasan. Napakalaking biyaya nito mula sa Diyos! Pero hindi ko ito pinahalagahan, sa halip, ginugugol ko ang lahat ng oras at lakas ko sa paghahangad ng kasikatan at pakinabang. Napakabulag at mangmang ko noon! Dati, nakatuon lang ako sa kasikatan at pakinabang, at hindi ko sineryoso ang paghahangad sa katotohanan. Bilang resulta, sa kabila ng pananampalataya ko sa Diyos sa loob ng maraming taon, hindi ko naunawaan ang katotohanan at kaunti lang ang kaalaman ko sa sarili kong tiwaling disposisyon. Dahil sa pandemya, ginugol ko ang ilang nakaraang buwan sa pagbabasa ng mga salita ng Diyos at paggawa ng tungkulin ko sa bahay. Nakaunawa ako ng ilang katotohanan at nagkaroon ng kaunting kaalaman tungkol sa aking mga tiwaling disposisyon. Ang mga nakamit ko sa panahong iyon ay nagbigay sa akin ng pakiramdam ng labis na pagkakontento, at gusto kong isuko ang pag-aaral ko para gawin ang mga tungkulin ko. Sinabi ko sa lola ko at sa nanay ko ang desisyon kong huminto sa pag-aaral. Buong-buo ang suporta ng lola ko. Pero nang marinig ito ng nanay ko, iyak siya nang iyak at sinabing, “Hindi naging madali para sa amin na suportahan ang pag-aaral mo. Kung hihinto ka ngayon, ano ang sasabihin ng tatay at lolo mo? Ano ang iisipin ng mga kamag-anak at kaibigan natin kapag nalaman nila?” Sinubukan din akong kumbinsihin ng kapatid kong babae nang malaman niya ito, sinasabing, “Matapos ang mahigit sampung taon ng pagsusumikap sa pag-aaral, sigurado ka bang hindi mo pagsisisihan ang paghinto nang ganito?” Nang marinig ko ang sinabi nila, medyo nalungkot ako. Napakarami kong isinakripisyo para makapasok sa unibersidad. Kung hihinto ako ngayon, hindi ba’t masasayang lang ang labing-apat na taon ng pagsisikap ko at ang puspusang pagsasakripisyo ng mga magulang ko? Higit pa rito, hindi naging madali para sa mga magulang ko na suportahan ako sa pag-aaral. Umaasa sila na makapapasok ako sa isang magandang unibersidad, makahahanap ng magandang trabaho, na mabibigyan ko sila ng mas magandang buhay at ng kaunting karangalan. Kung hihinto ako sa pag-aaral para gawin ang mga tungkulin ko, tiyak na madudurog ang puso nila at madidismaya sila. Napakawalang utang na loob niyon! Ayaw kong maging malungkot ang mga magulang ko, pero hindi ito ang buhay na gusto ko. Nakaramdam ako ng matinding pagtatalo ng kalooban ko at pasakit, kaya, patuloy akong nagdarasal sa Diyos, “O Diyos, lubha akong naguguluhan ngayon. Pakiusap, gabayan Mo po ako na maunawaan ang layunin Mo at gawin ang tamang pasya.”

Kalaunan, nabasa ko ang isang sipi ng mga salita ng Diyos: “Nilikha ng Diyos ang mundong ito at dinala rito ang tao, isang buhay na nilalang na pinagkalooban Niya ng buhay. Dahil dito, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanilang paglaki hanggang sa kanilang pagtanda. Sa panahon ng prosesong ito, walang nakadarama na umiiral at lumalaki ang tao sa ilalim ng pangangalaga ng Diyos; sa halip, naniniwala sila na ang tao ay lumalaki sa ilalim ng biyaya ng pagpapalaki ng mga magulang, at na ang sarili niyang instinto sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng kanyang buhay, na pagtitiyaga ang pinagmumulan ng pag-iral ng buhay niya, at na ang mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang nababatid ang tao, at sa ganitong paraan niya inaaksaya ang buhay na ipinagkaloob sa kanya ng Diyos…. Wala kahit isang tao, na pinangangalagaan ng Diyos sa araw at gabi, ang nagkukusang sumamba sa Kanya. Patuloy lang na gumagawa ang Diyos sa taong wala Siyang anumang inaasahan, ayon sa naplano na Niya. Ginagawa Niya iyon sa pag-asang balang araw, magigising ang tao mula sa panaginip nito at biglang matatanto ang halaga at kahulugan ng buhay, ang halagang ibinayad ng Diyos para sa lahat ng Kanyang ibinigay sa kanya, at ang masidhing pananabik ng Diyos na manumbalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Mula sa mga salita ng Diyos, naunawaan ko na umiiral ang lahat ng tao sa ilalim ng kataas-taasang kapangyarihan at paunang pagtatakda ng Diyos. Sa panlabas, tila ang mga magulang ko ang nagpalaki sa akin, pero sa realidad, nagmumula sa Diyos ang buhay ko. Ang Diyos ang nagtutustos sa akin, isinasaayos ang pamilyang nagsilang sa akin at ang mga magulang ko, ibinibigay ang lahat ng mga pangangailangan ko para mabuhay, at hakbang-hakbang akong ginagabayan kung nasaan ako ngayon. Ang pagpapalaki ng mga magulang sa kanilang mga anak ay pagtupad lang sa kanilang mga responsabilidad at obligasyon; walang utang na loob na namamagitan sa kanila. Matagal ko nang gustong magkolehiyo at makahanap ng magandang trabaho, para magkaroon kami ng mga magulang ko ng mas magandang buhay at makamit ang paghanga ng mga tao. Para sa layong ito, nagsumikap ako nang mahigit isang dekada. Pero nang hinangad ko ang kasikatan at pakinabang at pininsala at pinahirapan ako ni Satanas, hindi ang mga magulang ko ang tumayo sa tabi ko sa mga pinakamasakit na sandali ng buhay ko, kundi ang Diyos. Binabantayan at pinoprotektahan ako ng Diyos, binibigyang-ginhawa at ginagabayan ako gamit ng Kanyang mga salita. Hinihintay Niya ako na ituwid ko ang aking sarili. Kung nagpatuloy ako sa maling daan na ito, magiging napakalaki ng utang ko sa Diyos. Patuloy akong dinidiligan at tinutustusan ng Diyos, hakbang-hakbang akong inaakay tungo sa kinaroroonan ko ngayon. Ngayon, sa iba’t ibang gampanin sa loob ng sambahayan ng Diyos na nangangailangan ng pakikipagtulungan ng mga tao, dapat kong isakatuparan ang mga responsabilidad ko bilang nilikha at tuparin ang mga tungkulin ko. Matapos maunawaan ang mga bagay na ito, sinabi ko sa nanay at kapatid ko, “May misyon ako, at sumang-ayon man kayo o hindi, hihinto ako sa pag-aaral.” Nang makita nila kung gaano ako kadeterminado, hindi na sila nagsalita pa.

Pagkatapos, nagmensahe ako sa aking tagapayo para ipaalam sa kanya ang desisyon ko na huminto sa pag-aaral. Sinubukan akong kumbinsihin ng tagapayo, sinasabing, “Pag-isipan mo itong mabuti. Kapag nakapagtapos ka, magkakaroon ka ng bachelor’s degree, at lalong magiging mas madaling makahanap ng trabaho.” Nang marinig ko ito, medyo nadala ako, kaya nagdasal ako sa Diyos at naalala ko ang mga salita Niya: “Gising, mga lalaking kapatid! Gising, mga babaeng kapatid! Hindi maaantala ang Aking araw; ang oras ay buhay, at ang bawiin ang panahon ay pagliligtas sa buhay! Hindi na malayo ang oras! Kung hindi kayo makapasa sa pagsusulit sa pagpasok sa kolehiyo, maaari kang mag-aral para dito nang paulit-ulit. Gayumpaman, hindi na maaantala pa ang Aking araw. Tandaan! Tandaan! Ito ang mabubuting salita Ko ng panghihikayat. Nalantad na sa inyo ang katapusan ng mundo sa harap mismo ng inyong mga mata, at malapit nang dumating ang malalaking kalamidad. Ano ang mas mahalaga: ang buhay ninyo, o ang inyong pagtulog, ang inyong pagkain at inumin at kasuotan? Dumating na ang oras para timbangin ninyo ang mga bagay na ito! Huwag nang magduda pa! Masyado kayong natatakot na seryosohin ang mga bagay na ito, hindi ba?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 30). Bigla akong natauhan, napagtanto ko na gaano man kataas ang pinag-aralan ko o kaganda ang trabaho ko, pansamantala lang ito at panandalian lang nitong matutugunan ang aking banidad, nang hindi talaga nakabubuti sa buhay ko. Ngayon, ginagawa ng Diyos ang huling yugto ng Kanyang gawain ng pagliligtas at paglilinis sa sangkatauhan—ito ay isang minsan-sa-habambuhay na oportunidad. Kung palalampasin ko ito, habang buhay ko itong pagsisisihan. Kailangan kong sunggaban ang pagkakataong ito para gawin ang tungkulin ko at taimtim na hangarin ang katotohanan. Kung hindi, gaano man kaprestihiyoso ang degree ko, gaano man kaganda ang trabaho ko, o gaano man kalaki ang paghangang nakamit ko mula sa mga kaibigan at kamag-anak, masasadlak pa rin ako sa mga sakuna sa huli. Kaya, nagdasal ako sa Diyos, hinihiling sa Kanya na bigyan ako ng pananalig para magawa kong manampalataya sa Kanya nang walang pag-aalinlangan at magawa ko ang mga tungkulin ko. Pagkatapos magdasal, determinado akong nagmensahe sa aking tagapayo, sinasabi na, “Nakapagpasya na akong huminto!” Nang makita ang determinasyon ko, hindi na ako sinubukan pang kumbinsihin ng tagapayo, at maayos na natapos ang proseso ng paghinto sa pag-aaral.

Sa sandaling lumabas ako ng gate ng paaralan dala ang maleta ko, para bang nabunutan ako ng malaking tinik sa puso ko. Naranasan ko ang gaan at saya na hindi ko pa kailanman nadama noon. Pagkatapos nito, pumunta ako sa iglesia para gawin ang mga tungkulin ko at nagkaroon ako ng mas maraming oras para basahin ang mga salita ng Diyos at mas mapalapit sa Kanya. Sa pamamagitan ng pagdanas sa iba’t ibang kapaligirang isinaayos ng Diyos, nagkamit ako ng kaunting pagkaunawa sa katotohanan, natutunan ko ang tunay na kahulugan ng pananampalataya sa Diyos, kung paano hangarin ang buhay pagpasok, kung paano lutasin ang aking tiwaling disposisyon, at iba pa. Talagang sumigla ang puso ko. Naramdaman ko na may kabuluhan ang bawat araw, at lalong panatag at masaya ang puso ko. Maging ang ilan sa mga karamdaman ko ay unti-unting nawala nang hindi ko namamalayan. Pag-uwi ko sa Bagong Taon, nakita ko ang mga dati kong kaklase na abala araw-araw sa kanilang pag-aaral, kumukuha ng iba’t ibang pagsusulit sa sertipikasyon, at lumalahok sa lahat ng uri ng aktibidad. Hinangad nila ang kasikatan at pakinabang bilang layon ng kanilang buhay, walang pagod na nagsusumikap para sa mga ito, pero hindi man lang nila alam kung saan sila nanggaling, kung saan sila patutungo sa huli, kung bakit nabubuhay ang mga tao, at iba pa. Kahabag-habag ang naging pamumuhay nila. Kung hindi ako huminto sa pag-aaral noon, isa rin sana ako sa kanila. Napakasaya ko na pinili kong lisanin ang eskuwelahan at magtungo sa sambahayan ng Diyos para gawin ang mga tungkulin ko—ito ang pinakatamang desisyong nagawa ko, at hinding-hindi ko ito pagsisisihan!


75. Hindi Na Ako Napipigilan ng Aking Hantungan

Ni Li Yishun, Tsina

Noong una kong matagpuan ang Diyos, labis akong masigasig, at pagkalipas ng dalawang buwan, nagsimula akong gumawa ng mga tungkulin sa pangkalahatang usapin. Kalaunan, umako ako ng tungkulin sa pagho-host at sa kabila ng pagiging abala sa iba’t ibang uri ng gampanin, hindi ako kailanman nagreklamo tungkol sa mga paghihirap o sobrang pagkapagod. Naniwala ako na upang maligtas, kailangan kong maghanda ng mas maraming mabuting gawa, at na kailangan kong magtiis ng higit pang pagdurusa at magbayad ng halaga sa aking mga tungkulin. Pagkalipas ng dalawang taon, noong 2007, napili ako bilang lider ng iglesia, at naglaan ako ng mas higit pang pagsisikap at mas lalo ko pang ginugol ang sarili ko. Hindi ako marunong magbisikleta, kaya naglalakad lang ako patungo sa mga pagtitipon sa mga lugar kung saan mahirap ang transportasyon. Hindi ako nakakaramdam ng pagod, na para bang hindi maubos ang lakas ko, at pakiramdam ko ay pinanonood ng Diyos ang mga pagsisikap ko, at na sa hinaharap, gagantimpalaan ng Diyos ng isang magandang hantungan ang mga sakripisyo ko. Kalaunan, aktibo akong nakipagtulungan sa anumang tungkuling isinaayos ng iglesia, at bagaman nagdulot ng ilang tunay na paghihirap ang matanda kong edad, hindi ako kailanman napigilan ng mga bagay na ito.

Noong 2017, sa edad kong 76, isinaayos ng mga lider na gawin ko ang gawain ng pag-aalis mula sa iglesia. Tuwang-tuwa ako, pakiramdam ko, kahit nasa ganitong edad na ako, may pagkakataon pa rin akong gawin ang mga tungkulin ko, na tunay na pagbibigay-biyaya at pagtataas ng Diyos sa akin! Sinabi ko sa sarili ko na pahalagahan ang pagkakataong ito na magawa ang aking mga tungkulin. Noong mga panahong iyon, lubos akong abala sa mga tungkulin at kadalasan akong natutulog nang dis-oras sa gabi, pero hindi ako napapagod. Isang araw noong 2019, bigla akong nakaramdam ng pagkahilo at medyo nahirapan akong huminga habang naglalakad. Matapos magpatingin sa ospital, na-diagnose ako na may mataas na presyon ng dugo at sakit sa puso, at pinayuhan ako ng doktor na magpaospital para makapagpagamot. Nabalisa ako, iniisip na, “Hindi isa o dalawang araw lang ang manatili sa ospital; kung maoospital ako, tiyak na kakailanganin ng mga lider na makahanap ng ibang tao na sasalo sa tungkulin ko, kung gayon, hindi ba’t mawawalan ako ng pagkakataong magawa ang tungkuling ito? Sa edad kong ito at sa mga isyu ko sa kalusugan, hindi na rin ako makakagawa pa ng ibang mga tungkulin. Kung madi-discharge ako at makakapagbigay lang ako ng ospitalidad para sa maliliit na pagtitipon ng grupo, anong mabubuting gawa ang magagampanan ko sa gayong isang maliit na tungkulin? Kung walang mabubuting gawa, paano ako maliligtas? Hindi, talagang hindi ko puwedeng talikuran ang tungkulin ko para magpaospital sa pagpapagamot. Isa pa, kung makikita ako ng Diyos na nagpapatuloy sa mga tungkulin ko sa gitna ng aking karamdaman, tiyak na poprotektahan Niya ako.” Mabilis kong sinabi, “Hindi ako mananatili sa ospital; uuwi na lang ako at iinom ng gamot para sa pagpapalunas.” Pagkatapos noon, ipinagpatuloy kong gawin ang mga tungkulin ko araw-araw gaya ng nakagawian.

Isang gabi makalipas ang dalawang taon, bigla akong nakaramdam ng matinding pananakit mula sa aking baywang hanggang sa aking balakang. Kinabukasan, dinala ako ng anak kong babae sa ospital para sa isang pagsusuri, at na-diagnose ako na may spinal fracture na sanhi ng osteoporosis. Para akong nahilo, at tila ba ay tinakluban ako ng langit. Naramdaman kong bumilis ang tibok ng puso ko, at tinakasan ako ng lakas ko. Naupo ako sa isang upuan, nakakaramdam ng isang hindi maipaliwanag na kirot sa puso ko, hindi malaman kung paano harapin ang realidad na ito. Naisip ko, “Napakaraming taon ko nang nananampalataya sa Diyos, at bagaman hindi ako nagdusa ng matitinding paghihirap sa aking mga tungkulin, nagtiis ako ng maraming maliliit na suliranin. Higit pa rito, dahil kasalukuyan kong ginagawa ang mga tungkulin ko, paanong bigla akong tinamaan ng sakit na ito? Hindi kaya ginagamit ito ng Diyos para pigilan ako sa paggawa ng mga tungkulin ko?” Lubusan akong nalungkot. Pagkatapos, naisip ko, “Kahit na gumaling ako sa sakit na ito sa hinaharap, sa edad ko, hindi na ako makakagawa ng anumang mahahalagang tungkulin. Sa pinakamainam, makakapagbigay lang ako ng ospitalidad sa mga pagtitipon. Hindi ko magagawang magdusa o gumugol ng sarili ko, kaya anong mabubuting gawa ang maaaring magmula sa paggawa ng mga tungkulin ko nang ganoon? Naiinggit talaga ako sa mas batang mga kapatid na kayang gumawa ng iba’t ibang uri ng tungkulin. Ang ganda siguro kung maibabalik ko lang ang orasan nang ilang dekada! Bakit hindi hinayaan ng Diyos na ipanganak ako nang ilang dekada na mas maaga?” Pagkauwi ko, wala akong nagawa kundi humiga lang, at kinailangan kong kumilos nang dahan-dahan. Hindi ko kayang gumawa ng anumang tungkulin. Nang dumating ang mga sister, nahirapan ako kahit sa pagbukas lang ng pinto. Talagang nakaramdam ako ng pagkanegatibo, iniisip na, “Naging inutil na ba ako? Nananampalataya ako sa Diyos sa loob ng maraming taon, palaging ginagawa ang mga tungkulin ko, nagdurusa at labis na ginugugol ang aking sarili. Minsan akong naniwala na maliligtas ako, pero hindi ko kailanman pinangarap na magiging inutil ako at hindi makakagawa ng anumang tungkulin.” Bumigat ang loob ko sa mga naisip na ito. Namuhay ako sa isang kalagayan ng pagkanegatibo, at hindi makatagpo ng kapayapaan ang puso ko sa harap ng Diyos. Naging madilim talaga ang espiritu ko. Kaya, nagdasal ako sa Diyos, “Diyos ko, mula nang magkasakit ako at hindi ko magawa ang mga tungkulin ko, medyo nasisiraan ako ng loob. Palagi akong nag-aalala na hindi ako maliligtas, at hindi ko alam kung anong aspekto ng katotohanan ang dapat kong hanapin para malutas ito. Pakiusap, bigyang-liwanag at gabayan Mo po ako para makilala ko ang mga isyu ko.”

Kalaunan, nabasa ko ang ilan sa mga salita ng Diyos: “Mayroon ding matatandang kapatid na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong malakas ang katawan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi maayos ang pagsasalita ko, at wala akong karanasan na karapat-dapat na ibahagi. Matanda na ako at kulang na ako sa enerhiya, malabo na ang aking paningin at hindi na ako malakas. Ang lahat ay mahirap na para sa akin. Maliban sa hindi ko magampanan ang aking tungkulin, madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at mahangad ang katotohanan ngunit napakahirap nito. Ano ang puwede kong gawin?’ Kapag iniisip nila ang mga ito, nagsisimula silang mabahala, iniisip na, ‘Bakit ba kung kailan matanda na ako ay saka lang ako sumampalataya sa Diyos? Bakit ba hindi ako katulad niyong mga nasa edad 20 at 30, o maging niyong mga nasa edad 40 at 50? Bakit ba natagpuan ko lang ang gawain ng Diyos kung kailan napakatanda ko na? Hindi naman sa masama ang aking kapalaran; kahit papaano ngayon ay natagpuan ko na ang gawain ng Diyos. Maganda ang kapalaran ko, at naging mabuti ang Diyos sa akin! May isang bagay lang na hindi ako nasisiyahan, at iyon ay ang masyado na akong matanda. Hindi na matalas ang aking memorya, at hindi na rin malakas ang kalusugan ko, ngunit matatag ang kalooban ko. Kaya lang ay hindi na ako sinusunod ng katawan ko, at inaantok ako pagkatapos kong makinig nang matagal-tagal sa mga pagtitipon. Minsan ay pumipikit ako upang magdasal at nakakatulog ako, at lumilipad ang isip ko kapag nagbabasa ako ng mga salita ng Diyos. Matapos magbasa nang kaunti, inaantok ako at nakakatulog, at hindi ko nauunawaan ang mga salita. Ano ang magagawa ko? Nang may ganitong mga praktikal na suliranin, mahahangad at mauunawaan ko pa ba ang katotohanan? Kung hindi, at kung hindi ako makapagsasagawa ayon sa mga katotohanang prinsipyo, hindi ba’t mawawalan ng saysay ang lahat ng aking pananampalataya? Hindi ba’t mabibigo akong makamtan ang kaligtasan? Ano ang puwede kong gawin? Nag-aalala ako nang husto! …’ … hindi totoo na wala nang magagawa ang matatanda, o hindi na nila kayang gampanan ang kanilang mga tungkulin, at lalong hindi totoo na hindi nila kayang hangarin ang katotohanan—marami silang pwedeng gawin. Ang iba’t ibang maling pananampalataya at maling paniniwala na naipon mo sa buong buhay mo, pati na rin ang iba’t ibang tradisyonal na ideya at kuru-kuro, mga kamangmangan at katigasan ng ulo, mga bagay na konserbatibo, mga bagay na hindi makatwiran, at mga bagay na baluktot na naipon mo ay nagkapatong-patong na sa puso mo, at dapat kang gumugol ng mas maraming oras kaysa sa mga kabataan upang alisin, suriin, at kilalanin ang mga bagay na ito. Hindi totoo na wala kang magagawa, o na dapat kang mabagabag, mabalisa, at mag-alala kapag wala kang ginagawa—hindi ito ang iyong gawain o responsabilidad. Una sa lahat, dapat magkaroon ng tamang pag-iisip ang matatanda. Bagamat tumatanda ka na at medyo tumatanda na rin ang iyong katawan, dapat ay parang sa kabataan pa rin ang iyong pag-iisip. Bagamat tumatanda ka na, ang iyong pag-iisip ay bumabagal na at ang iyong memorya ay humihina na, kung nakikilala mo pa rin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at sapat pa ang iyong kakayahan. Kung ang isang tao ay nasa 70 na ngunit hindi pa rin niya nauunawaan ang katotohanan, ipinapakita nito na napakababa ng kanyang tayog at hindi niya kaya ang gawain. Samakatuwid, walang kinalaman ang edad pagdating sa katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Pagkatapos kong basahin ang mga salita ng Diyos at pagnilayan ang kalagayan ko, napagtanto ko na ang kalagayan ko ay ang mismong inilantad ng Diyos, at nakaramdam ako ng kahihiyan. Sa loob ng maraming taon, nanampalataya ako sa Diyos at tumuon sa panlabas na gawain sa halip na magsikap sa katotohanan, at wala akong malinaw na pagkaunawa sa mga katotohanan tungkol sa kung paano gumagawa ang Diyos para iligtas ang mga tao. Nang sandaling magkasakit ako, nalantad ang lahat ng aking tiwaling disposisyon at mga nakalilinlang, may pagkiling na kaisipan at pananaw. Noong malusog ako, walang karamdaman o sakunang sumasapit sa akin, araw-araw kong ginagawa ang mga tungkulin ko gaya ng ginagawa ng sinumang taong bata pa, at talagang nakaramdam ako ng saya. Habang tumatanda ako, sunod-sunod akong nagkaroon ng iba’t ibang sakit, at palagi akong nag-aalala kung kailan ako muling magkakasakit at hindi na makakagawa ng mga tungkulin ko. Madalas akong mag-alala at madismaya, nalulugmok sa mga negatibong emosyon. Kalaunan, nang magkasakit ako at hindi ko magawa ang mga tungkulin ko, tuluyan akong nalugmok at nagkamali pa nga ako ng pagkaunawa sa Diyos, iniisip na nais ng Diyos na itiwalag ako at na hindi na Niya ako ililigtas, kaya hindi ako makabangon at namuhay sa negatibong kalagayan. Ngayon naunawaan ko na bagaman matanda na ako at may sakit, at hindi makalabas para gawin ang mga tungkulin ko, malinaw pa rin ang isipan ko, nauunawaan ko pa rin ang mga salita ng Diyos, at kaya ko pa ring hanapin ang katotohanan para lutasin ang aking tiwaling disposisyon. Sa ilalim ng patnubay ng mga salita ng Diyos, nagkamit ako ng pananalig. Tahimik kong sinabi sa sarili ko na habang nabubuhay pa ako, kailangan kong samantalahin ang limitadong pagkakataong ito na magsikap para sa katotohanan at gamitin ang katotohanan para lutasin ang may pagkiling at nakalilinlang na mga kaisipan at pananaw sa loob ko. Nagdasal ako sa Diyos, “Diyos ko, noong nagawa kong igugol ang sarili ko sa aking mga tungkulin noon, naramdaman ko na talagang hinangad ko ang katotohanan, pero ngayong nagkasakit na ako, nagkaroon ako ng mga maling pagkaunawa at sobra akong nabigatan ng pagkanegatibo. Ano ba mismo ang naging sanhi nito? Pakiusap, bigyang-liwanag at gabayan Mo po ako para matuto ako ng aral.”

Nabasa ko ang dalawang sipi ng mga salita ng Diyos: “Ang lahat ng sumasampalataya sa Diyos ay handa lamang na tanggapin ang biyaya, mga pagpapala, at mga pangako ng Diyos, at handa lamang tanggapin ang Kanyang kabaitan at habag. Ngunit walang naghihintay o naghahanda na tanggapin ang pagkastigo at paghatol ng Diyos, ang Kanyang mga pagsubok at pagpipino, o ang Kanyang pagkakait, at walang ni isang tao ang naghahandang tanggapin ang paghatol at pagkastigo ng Diyos, ang Kanyang pagkakait, o ang Kanyang mga sumpa. Normal ba o hindi normal ang relasyong ito sa pagitan ng mga tao at ng Diyos? (Hindi normal.) Bakit mo nasabing hindi normal ito? Ano ang kulang dito? Ang kulang dito ay hindi taglay ng mga tao ang katotohanan. Ito ay dahil napakaraming kuru-kuro at imahinasyon ng mga tao, palagi silang nagkakamali ng pagkaunawa sa Diyos, at hindi nila inaayos ang mga bagay na ito sa pamamagitan ng paghahanap sa katotohanan—kaya’t malaki ang posibilidad na magkakaroon ng mga problema. Sa partikular, nananampalataya lamang ang mga tao sa Diyos para sila ay pagpalain. Nais lamang nilang makipagkasundo sa Diyos, at humingi ng mga bagay mula sa Kanya, ngunit hindi nila hinahangad ang katotohanan. Napakamapanganib nito. Sa sandaling makatagpo sila ng isang bagay na salungat sa kanilang mga kuru-kuro, agad silang magkakaroon ng mga haka-haka, hinaing, at maling pagkaunawa tungkol sa Diyos, na maaari pa ngang umabot sa pagtataksil sa Kanya. Malubha ba ang mga kahihinatnan nito? Anong landas ang tinatahak ng karamihan ng mga tao sa kanilang pananampalataya sa Diyos? Bagamat maaaring nakapakinig na kayo sa napakaraming sermon at pakiramdam ninyo ay marami na kayong naunawaan na katotohanan, ang totoo ay tinatahak pa rin ninyo ang landas ng pananampalataya sa Diyos para lamang makinabang hangga’t maaari” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (11)). “Nananampalataya ang mga tao sa Diyos upang pagpalain, magantimpalaan, at makoronahan. Hindi ba’t umiiral ito sa puso ng lahat? Isang katunayan na umiiral nga ito. Bagama’t hindi ito madalas tinatalakay ng mga tao, at pinagtatakpan pa nga ang kanilang motibo at hangaring magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang pananampalataya sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Ang inilantad ng Diyos ay ang tunay kong kalagayan. Sa loob ng maraming taon ng pananampalataya sa Diyos, ang mga paggugol at pagdurusa ko ay bunsod lahat ng pagnanais ko na magkamit ng mga pagpapala. Itinuring kong mga alas ang aking mga sakripisyo at mga paggugol para ipagpalit sa pagpasok sa kaharian. Naniwala ako na kung mas marami akong tiniis na paghihirap, mas malaki ang halagang ibinayad ko, at mas marami akong inihandang mabuting gawa, mas magiging kalipikado ako na maligtas. Kaya, tumuon ako sa pagdurusa at paggugol sa mga tungkulin ko, pero nang magkasakit ako at hindi ko na magawa ang mga tungkulin ko, nalugmok ako. Tunay akong ibinunyag nito sa kung ano talaga ako. Kapag may makukuha akong pakinabang, nagagawa kong isantabi ang lahat, magtiis ng mga paghihirap, magbayad ng halaga, at gumugol ng sarili ko, pero nang makita kong nawala na ang pag-asa kong makatanggap ng mga pagpapala, sumuko ako sa sarili ko, at sa isang iglap, lumitaw ang lahat ng magling pagkaunawa at reklamo. Nakita ko na ginagawa ko ang mga tungkulin ko para lang magkamit ng mga pagpapala, itinuturing ang aking mga pagsisikap, pagdurusa, at paggugol bilang mga paraan para makipagtawaran sa Diyos. Tunay akong kasuklam-suklam! Sa ginawa ko, hindi lang ako kinasuklaman at kinamuhian ng Diyos, kundi nainis din ako sa sarili ko. Ang taong katulad ko ay hindi karapat-dapat sa pagliligtas ng Diyos! Sa pamamagitan ng paglalantad ng mga salita ng Diyos, nakita ko na nasa maling landas ako sa aking pananalig, at na kung hindi ako magsisisi, nakatadhana akong mabigo.

Isang araw, higit pa akong nagbasa ng mga salita ng Diyos: “Ang pananalig sa Diyos ay hindi tungkol sa pagtatamo ng biyaya o ng pagpapaubaya at awa ng Diyos. Tungkol saan ito, kung gayon? Tungkol ito sa pagkakaligtas. Kaya, ano ang tanda ng kaligtasan? Ano ang mga pamantayan na hinihingi ng Diyos? Ano ang kailangan para maligtas? Ang kalutasan ng tiwaling disposisyon ng isang tao. Ito ang pinakamahalagang punto ng usapin. Kaya sa huli, kapag naisaalang-alang na ang lahat, gaano ka man nagdusa o gaano man kalaking halaga ang ibinayad mo, o gaano ka man katunay na mananampalataya na gaya ng ipinahahayag mo—kung sa huli ay hindi man lang nalutas ang iyong tiwaling disposisyon, nangangahulugan ito na hindi ka isang taong naghahangad ng katotohanan. O maaaring sabihin na kaya hindi nalutas ang iyong tiwaling disposisyon ay dahil hindi mo hinahangad ang katotohanan. Nangangahulugan ito na hindi mo man lang tinahak ang landas ng kaligtasan; nangangahulugan ito na walang naging epekto sa iyo ang lahat ng sinasabi ng Diyos at lahat ng ginagawa Niya upang iligtas ang tao, at wala itong kinahantungang patotoo mula sa iyo, at hindi ito nagbunga sa loob mo” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (2)). Mula sa mga salita ng Diyos, naunawaan ko na ang kaligtasan ay hindi nasusukat sa kung gaano karaming daan ang nalakbay ng isang tao o kung gaano kalaki ang halagang ibinayad niya. Gaano man karaming daan ang nalakbay ng isang tao o gaano man siya nagdusa, kung hindi nagbago ang kanyang disposisyon, hindi siya maliligtas at matitiwalag siya sa huli. Sa pamamagitan lang ng paghahangad sa katotohanan at pagbabago ng sariling disposisyon, makakamit ng isang tao ang pagsang-ayon ng Diyos. Noon, naniwala ako na kung mas maraming tungkulin ang ginagawa ko at mas matindi ang pagdurusa ko, magiging mas malaki ang pagkakataon kong maligtas. Kaya, tumuon lang ako sa paggawa ng gawaing panlabas, ginugugol ang aking sarili at nagdurusa, iniisip na kung gagawin ko ang mga bagay na ito, magkakaroon ako ng pagkakataong maligtas, at inakala ko pa ngang makatarungan ang paghahangad ko. Napagtanto ko na tunay na baluktot ang mga pananaw ko. Noong nagkasakit ako, hindi ko hinanap ang katotohanan para lutasin ang aking tiwaling disposisyon, sa halip, nagkaroon ako ng mga maling pagkaunawa at nagreklamo ako laban sa Diyos, at namuhay ako sa isang kalagayan ng pagkanegatibo. Dahil sa kawalan ko ng paghahangad sa katotohanan, gaano man karaming daan ang aking nilakbay o gaano man ako nagdusa, kung hindi magbabago ang aking disposisyon sa buhay, hindi ko makukuha ang pagsang-ayon ng Diyos. Ang pagkakataong ibinibigay ng Diyos sa mga tao para gawin ang kanilang mga tungkulin ay naglalayong bigyan sila ng kakayahang tumuon sa buhay pagpasok sa panahong ginagawa ang kanilang mga tungkulin, at pahintulutan silang makakilos ayon sa mga katotohanang prinsipyo, at patuloy na magnilay-nilay sa kanilang sarili at maghangad sa katotohanan para lutasin ang kanilang tiwaling disposisyon. Sa pamamagitan lang ng paggawa ng mga bagay na ito makakamit ng mga tao ang kaligtasan mula sa Diyos. Narinig ko ang isang himno ng mga salita ng Diyos na pinamagatang “Nais ng Diyos na Hangarin ng Sangkatauhan ang Katotohanan at Mabuhay”:

…………

3  Para sa bawat tao, hindi mahalaga ang iyong kakayahan, o edad, o kung ilang taon ka nang nananampalataya sa Diyos, dapat kang magsumikap tungo sa landas ng paghahangad sa katotohanan. Hindi mo dapat bigyang-diin ang anumang obhetibong mga palusot; dapat mong hangarin ang katotohanan nang walang kondisyon. Huwag iraos lang ang mga bagay-bagay. Ipagpalagay nang itinuring mo ang paghahangad sa katotohanan bilang isang dakilang usapin ng buhay mo, at nagpupursigi at nagsusumikap ka para dito, at marahil ang mga katotohanang nakamit at nagawa mong maabot ay hindi ang mga inaasam mo, pero sinabi ng Diyos na bibigyan ka Niya ng nababagay na hantungan dahil sa saloobin mo ng paghahangad sa katotohanan at sa sinseridad mo—napakaganda niyon!

4  Sa ngayon, huwag tumuon sa kung ano ang kahahantungan at kalalabasan mo, o kung ano ang mangyayari at ano ang magaganap sa hinaharap, o kung maiiwasan mo ba ang sakuna at hindi ka mamamatay—huwag mong isipin o hilingin ang mga bagay na ito. Tumuon ka lang sa mga salita at mga hinihingi ng Diyos, at hangarin mo ang katotohanan, gawin nang maayos ang iyong tungkulin, at tugunan ang mga layunin ng Diyos, at iwasang biguin ang anim na libong taong paghihintay ng Diyos, at ang Kanyang anim na libong taon ng pananabik. Bigyan ng kaunting kapanatagan ang Diyos; hayaan Siyang makakita ng pag-asa sa iyo, at hayaang matupad ang Kanyang mga kahilingan sa iyo. Sabihin mo sa Akin, tatratuhin ka ba ng Diyos nang masama kung gagawin mo ito? At kahit na ang mga resulta sa huli ay hindi ang ninanais ng mga tao, bilang mga nilikha, dapat silang magpasakop sa lahat ng bagay sa mga pamamatnugot at pagsasaayos ng Diyos, nang walang anumang mga personal na plano. Tama na magkaroon ng ganitong mentalidad.

—Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan

Pagkatapos nito, binasa ko ang isang sipi ng mga salita ng Diyos: “Ang paghahangad sa katotohanan ay isang malaking bagay sa buhay ng tao. Wala nang ibang bagay na kasinghalaga ng paghahangad sa katotohanan, at wala nang ibang usapin ang mas hihigit pa sa pagkamit sa katotohanan. Naging madali ba, na sumunod sa Diyos hanggang sa kasalukuyan? Magmadali kayo, at ituring na mahalaga ang paghahangad ninyo sa katotohanan! Ang yugtong ito ng gawain sa mga huling araw ang pinakaimportanteng yugto ng gawain na ginagawa ng Diyos sa mga tao sa Kanyang anim na libong taon ng pamamahala. Ang paghahangad sa katotohanan ang pinakamataas na ekspektasyon ng Diyos sa Kanyang mga hinirang na tao. Umaasa Siya na tinatahak ng tao ang tamang landas, ang paghahangad sa katotohanan” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Mula sa mga salita ng Diyos, naramdaman ko ang masisidhing layunin ng Diyos, at tunay na naantig ang puso ko. Hindi ko napigilan ang pagpatak ng mga luha ko sa pagsisisi at pagkakonsensiya. Sa pagbabalik-tanaw sa mga taon ng pananalig ko sa Diyos, nakita ko na hindi ako nakatuon sa paghahanap ng katotohanan sa mga salita ng Diyos, kundi nakatuon lang sa panlabas na gawain, at na halos hindi nagbago ang aking disposisyon sa buhay. Biniyayaan ako ng Diyos ng pagkakataong gawin ang mga tungkulin ko, naglalayong hangarin ko ang katotohanan at buhay pagpasok sa panahon ng aking mga tungkulin, pero naligaw ako, ginagamit ang mga tungkulin ko para subukang makipagtawaran sa Diyos. Sa anong paraan ako mayroong konsensiya o katwiran? Hindi na ako makatuon sa aking kalalabasan at kahahantungan. Hindi mahalaga kung paano ako tatratuhin ng Diyos o kung magkakaroon ba ako ng magandang kalalabasan, kailangan kong taimtim na hangarin ang katotohanan at gawin ang tungkulin ko sa abot ng aking makakaya para bigyang-ginhawa ang puso ng Diyos. Kalaunan, nang medyo bumuti ang kalusugan ko, nagsimula akong gumawa ng mga tungkulin sa pagho-host.

Pagkatapos nito, dahil sa matinding pang-uusig at pag-arestong ginawa ng CCP, hindi na ako makagawa ng mga tungkulin sa pagho-host. Pakiramdam ko ay medyo naligaw ako. Pero naisip ko, kahit hindi ko magawa ang tungkulin ko, maaari pa rin akong mag-isang magsagawa sa bahay ng pagkain at pag-inom ng mga salita ng Diyos at maglaan ng higit pang pagsisikap sa pagbubulay-bulay ng mga ito, at maaari din akong magsulat ng mga artikulo ng patotoong batay sa karanasan, maghanap ng katotohanan at magnilay-nilay sa sarili ko. Dagdag pa rito, may mga aral na maaari kong matutunan sa bahay. Noon, palagi kong nais na ako ang masunod, na magsalita mula sa isang posisyon ng katayuan, at makipagtalo kapag may nangyayari, na kinapapalooban ng aking mayabang na disposisyon na kailangan kong lutasin. Kaya, binasa ko ang mga salita ng Diyos at pinagnilayan ko ang aking sarili, at kapag may nangyayari sa akin, sinasadya kong magpasakop at matuto ng mga aral, natututong isantabi ang sarili ko at tanggapin ang patnubay ng iba. Ngayon, matanda na ako at hindi ko na kayang gumawa ng anumang mahalagang tungkulin. Pero sinasabi ng Diyos: “Naging madali ba, na sumunod sa Diyos hanggang sa kasalukuyan? Magmadali kayo, at ituring na mahalaga ang paghahangad ninyo sa katotohanan! Ang yugtong ito ng gawain sa mga huling araw ang pinakaimportanteng yugto ng gawain na ginagawa ng Diyos sa mga tao sa Kanyang anim na libong taon ng pamamahala. Ang paghahangad sa katotohanan ang pinakamataas na ekspektasyon ng Diyos sa Kanyang mga hinirang na tao. Umaasa Siya na tinatahak ng tao ang tamang landas, ang paghahangad sa katotohanan” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Ang mga salita ng Diyos ay nagbibigay-inspirasyon sa akin, at handa akong magsikap sa paghahangad ng katotohanan. Habang nabubuhay ako, hahangarin ko ang katotohanan at masigasig akong susunod sa Diyos!


76. Mga Pagninilay Matapos Mawala ang Tungkulin Ko

Ni Ding Xiao, Tsina

Noong Oktubre 2015, ako ang responsable sa gawaing pangvideo sa iglesia. Makalipas ang dalawang buwan, dahil sa dami ng trabaho, isinaayos ng mga lider ng iglesia na makatulong ko si Sister Wang Yan. Napakasaya ko noong panahong iyon dahil dati na kaming magkakilala. Mahigit isang taon na siyang gumagawa ng mga video, at medyo mahusay ang mga kasanayan niya. Inakala kong sa pagtutulungan naming dalawa, magagawa namin nang mas maayos ang gawain. Kalaunan, matiyaga ko siyang tinuruan kung paano suriin ang mga video ayon sa mga prinsipyo. Unti-unti, naarok niya ang ilan sa mga prinsipyo.

Minsan, kinailangan kong umalis nang ilang araw. Pagbalik ko, sinabi sa akin ni Wang Yan na sinuri at direkta niyang ipinasa ang ilang video pagkatapos makumpirmang walang anumang isyu sa mga iyon, at na pinangasiwaan din niya ang ilang gampaning iniatas ng mga lider. Nang marinig ito ay medyo hindi ako nasiyahan, naisip ko, “Dati, palaging tinatalakay at pinangangasiwaan ng mga lider ang mga isyu kasama ko. Ilang araw lang akong nawala, pero sinimulan na nilang iatas sa iyo ang lahat ng gampaning ito!” Pakiramdam ko ay hindi ako pinahalagahan ng mga lider at talagang sumama ang loob ko, kaya atubili akong sumagot sa kanya. Nang makita kong lumalapit ang mga kapatid kay Wang Yan para sa pangangasiwa sa maraming bagay, bigla kong naramdaman na napabayaan ako. Nang makita ko siyang abala sa pagsagot ng mga tanong habang puno ng sigla, lalo pa akong nabalisa, naisip ko, “Paanong napunta na sa iyo ngayon ang mga bagay na dapat ay sa akin? Mas matagal ko nang ginagawa ang tungkuling ito kaysa sa iyo, at dati mo akong superbisor. Pagdating sa karanasan, sa pakikipagbahaginan ng katotohanan para lumutas ng mga problema, at mga propesyonal na kasanayan, hindi ako mas nakakababa sa iyo!” Ayaw pumayag na maisantabi, maagap akong nakipag-ugnayan sa mga kapatid para maunawaan ang pag-usad ng gawain nila, sinasabi sa kanilang nakabalik na ako at puwede na nilang talakayin sa akin ang mga bagay na gaya ng dati. Para mapatatag ang posisyon ko, ayaw kong masyadong masangkot si Wang Yan sa gawain, at mag-isa kong pinangasiwaan ang ilang gampanin, nang hindi nakikipag-usap sa kanya na gaya ng dati, at sasabihan ko na lang siya pagkatapos. Ilang beses, kapag tinatanong niya ako tungkol sa ilan sa mga detalyeng may kaugnayan sa gawain, binabalewala ko siya, sinasabing masyado akong abala. Nang makita kong malinaw na may gusto siyang sabihin, medyo nakonsensiya ako, iniisip kung masyado na ba akong sumosobra. Dahil magkasama kaming nagtutulungan sa gawain, kailangan naming siyasatin at talakayin sa isa’t isa ang mga bagay-bagay, pero nang maisip ko kung paanong sa pagpapahintulot sa kanyang makibahagi at maintindihan ang gawain, magiging siya ang taong lalapitan, mawawalan ako ng pagkakataong gumawa ng pangalan para sa sarili ko, sa huli, hindi ko siya hinayaang makibahagi sa gawain. Isang araw, pinadalhan kami ng mga lider ng isang video ng himno para suriin namin kung may mga isyu iyon. Pagkatapos iyong panoorin, wala akong nakitang anumang problema, pero sa gulat ko, maraming detalyadong pagbabago ang iminungkahi ni Wang Yan, at sumang-ayon ang mga lider sa mga pananaw niya. Talagang sumama ang loob ko dahil dito, at naisip ko, “Dati ay mataas ang tingin sa akin ng mga lider, pero ngayon ay ikaw ang nakakatanggap ng atensiyon. Mas matagal ko nang ginagawa ang tungkuling ito kaysa sa iyo, at dati kong pinangangasiwaan ang gawain mo, pero ngayong mukhang mas mababa na ako sa iyo, ano na ang iisipin sa akin ng iba?” Pagkatapos niyon, kapag nagsusuri ng mga video, ayaw ko nang talakayin sa kanya ang mga iyon at tinitingnan at sinusuri ko lang ang mga iyon nang mag-isa. Kalaunan, sinabi ng mga lider na angkop ang mga pagbabagong iminungkahi ko. Labis akong nasiyahan sa pagsang-ayon ng mga lider. Nang makita kong tinukoy ng mga lider ang mga paglihis at problema ni Wang Yan, palihim akong natuwa, iniisip na, “Tutal, mas matagal ko nang ginagawa ang tungkuling ito kaysa sa iyo at mas marami akong nalalaman!”

Pagkalipas ng ilang panahon, pinag-organisa kami ng mga lider ng isang pulong ng pangkat para mag-aral ang lahat at magturuan ng mga propesyonal na kasanayan. Dahil mas mahusay ang mga kasanayan ni Wang Yan kaysa sa akin, siya ang magho-host ng pulong. Kahit na medyo kinakabahan siya, gumanap siya nang normal, at aktibong nakibahagi ang mga kapatid sa mga talakayan at palitan. Nainggit at nawala na naman ako sa katwiran, naisip ko, “Sinasapawan mo ako!” Sa pulong, paminsan-minsan ay tinatanong ako ni Wang Yan kung may idadagdag akong anuman. Naisip ko, “Ngayong pinapaboran ka na ng lahat, puwedeng ikaw na lang mag-isa ang mag-host nito. Ayaw kong maging alalay mo!” Kaya, hindi ko siya pinapansin. Dahil nakikitang hindi ako nagsasalita, kinailangan niyang isaalang-alang ang mga damdamin ko habang nagho-host ng pulong. Nang matapos ang pulong, parami nang paraming kapatid ang nanghihingi ng tulong sa kanya at tumindi ang pagkainggit at paghihinanakit ko. Naisip ko, “Kung wala ka rito, sa akin lalapit ang lahat para sa mga problema nila. Ngayon, ikaw ang nangingibabaw!” Sobrang sumama ang loob ko. Parang nadama ni Wang Yan ang mga iniisip ko at maingat niyang tinanong kung gusto kong sumali sa pag-aaral nila. Dahil sa paanyaya niya ay lalo kong ayaw sumali sa kanya, at naisip ko, “Parang nagiging alipores niya ako. Nakapanliliit naman!” Kaya tumanggi ako, sinasabing masyado akong abala sa gawain. Pagkatapos, kahit na abala ako sa gawain, nanatiling balisa ang puso ko. Parami nang parami ang nakukuhang pagkakataon ni Wang Yan para mangibabaw. Nang makita ko siyang masayang nagkukuwento tungkol sa mga nakamit mula sa pag-aaral, inakala kong nagpapasikat siya, at parang maiiyak ako sa mga negatibong emosyon at talagang nabagabag ako. Lumapit ako sa Diyos para magdasal at maghanap, at pagkatapos ay nakita ko ang mga salitang ito ng Diyos: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging mapaminsala! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga pagnanais, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Pagdating sa anumang may kinalaman sa reputasyon, katayuan, o pagkakataong mamukod-tangi—halimbawa, kapag naririnig ninyo na ang sambahayan ng Diyos ay nagpaplanong maglinang ng sari-saring uri ng mga taong may talento—lumulukso sa pag-asam ang puso ng bawat isa sa inyo, gusto palagi ng bawat isa sa inyo na maging tanyag at makakuha ng pansin. Lahat kayo ay nais na makipaglaban para sa katayuan at reputasyon. Ikinahihiya ninyo ito, pero hindi magiging maganda ang pakiramdam ninyo kung hindi ninyo ito gagawin. Nakararamdam kayo ng inggit, pagkamuhi, at nagrereklamo sa tuwing may nakikita kayong taong namumukod-tangi, at iniisip ninyo na hindi ito patas: ‘Bakit hindi ako makapamukod-tangi? Bakit palagi na lang ibang tao ang napapansin? Bakit hindi ako kahit kailan?’ At pagkatapos ninyong makaramdam ng sama ng loob, sinusubukan ninyo itong pigilin, ngunit hindi ninyo magawa. Nagdarasal kayo sa Diyos at gumaganda ang pakiramdam sandali, ngunit kapag naharap kayong muli sa ganitong sitwasyon, hindi pa rin ninyo ito madaig. Hindi ba ito nagpapakita ng isang tayog na kulang pa sa gulang? Kapag naiipit sa gayong mga kalagayan ang mga tao, hindi ba’t nahulog na sila sa patibong ni Satanas? Ito ang mga kadena ng tiwaling kalikasan ni Satanas na gumagapos sa mga tao” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ang inilalantad ng Diyos ay ang mismong kalagayan ko—nakakulong ako sa isang kalagayan ng pagkainggit kay Wang Yan at hindi ako makakawala. Noong una, nagagawa kong normal na makipagtulungan sa kanya dahil lumalapit sa akin ang mga lider at mga kapatid para sa mga usapin ng gawain, dati ay ako ang responsable sa pagsasaayos at pangangasiwa sa malalaki at maliliit na isyu, at nangingibabaw ang posisyon ko sa pangkat. Pero nang makita kong unti-unting nagsisimulang mamukod-tangi at makakuha ng pagsang-ayon mula sa mga lider si Wang Yan at lumalapit ang lahat sa kanya para sa mga problema ng mga ito, pakiramdam ko ay nanganganib ang katayuan ko at ayaw kong pumayag na malagpasan niya ako. Para protektahan ang posisyon ko, sinimulan ko siyang ibukod at hinadlangan ko siyang umako ng mas maraming gawain. Nang makita kong sinang-ayunan ng mga lider ang mga mungkahi niya, sumama ang loob ko, kaya nang magsuri ng mga video kalaunan, iniwasan kong makipagtalakayan at makipagpalitan ng mga ideya sa kanya. Sa halip, palihim akong nagtrabaho nang husto, umaasang makapagmumungkahi ako ng mas magagandang pagbabago para masapawan siya. Nang ipaalam ng mga lider ang mga paglihis at problema sa pagsusuri niya ng video, sa halip na makipagtulungan sa kanya para ibuod at talakayin ang mga bagay na ito, palihim akong natuwa, desperadong umaasang hindi paboran ng mga lider ang mga mungkahi niya, para mamukod-tangi ako. Nang mag-host si Wang Yan sa pulong ng pag-aaral at pagpapalitan, at nakita kong namumukod-tangi siya sa panahon ng pulong, nainggit at napuno ako ng panghahamak. Sadya kong iniwasang makipagtulungan sa kanya sa gawain para pahirapan siya, na nagdulot na mapigilan siya dahil sa akin. Kalaunan, dahil nakikita kong palagi siyang gumagawa ng pangalan para sa sarili niya, habang lumiliit ang sarili kong presensya, tumindi ang pagkasuklam ko sa kanya, at nabuhay ako sa isang kalagayan ng pagkainggit at paghihinanakit. Mabigat ang trabaho ng pagsusuri ng mga video, at isinaayos ng mga lider na makipagtulungan sa akin si Wang Yan na pasanin ang gawaing pangvideo upang makagawa ng mas maraming video para magpatotoo sa Diyos. Pero para protektahan ang katayuan ko, binalewala ko kapwa ang gawain ng iglesia at ang damdamin niya. Lahat ng kilos ko ay nagbubukod at pumipigil sa kanya, at hindi ko namamalayan, nagagambala at nahahadlangan ko na ang gawaing pangvideo. Talagang makasarili, kasuklam-suklam, at wala akong pagkatao! Nang mapagtanto ang lahat ng ito, nagdasal ako sa Diyos sa pagsisisi, ipinapahayag ang kagustuhan kong makipagtulungan kay Wang Yan para gawin nang maayos ang mga tungkulin namin.

Pagkalipas ng ilang panahon, nang makita ko ang malaking pag-unlad ng mga propesyonal na kasanayan niya, muli ko na namang natagpuan ang sarili ko na di-mapigilang nakikipagkompetensiya sa kanya. Gayumpaman, habang mas nakikipagkompetensiya ako, lalong dumidilim ang puso ko. Kapag nagsusuri ng mga video, nagbabanggit siya ng mga isyu ng mga prinsipyo, habang ipinapaalam ko lang ang ilang maliit na isyung walang kaugnayan sa mga prinsipyo. Masyado akong napahiya at nagkimkim ng mas matinding inggit at hinanakit sa kanya. Minsan, tinalakay niya sa akin ang ilang mungkahi para sa mga pagbabago sa video. Ang totoo, makatwiran ang mga mungkahi niya, pero pakiramdam ko, sa pagtanggap sa mga mungkahi niya ay magmumukha akong mas mababa sa kanya. Kaya patuloy kong tinatanggihan ang mga mungkahi niya nang hindi isinasaalang-alang ang mga prinsipyo, at kalaunan, hindi na siya naglakas-loob na ipilit ang mga pananaw niya dahil napigilan na siya dahil sa akin, at ginawa niya ang mga pagbabago ayon sa mga ideya ko. Ang resulta, natuklasan ng mga lider na mas palpak ang binagong video kaysa sa orihinal. Tinanong nila kung bakit binago ang video para maging ganito. Inamin ko lang sa pinapaliit na paraan, na humantong ito sa ganito dahil sa pagmamataas at pagtanggi kong tumanggap ng mga mungkahi. Sa paglipas ng panahon, lalong naging bihasa si Wang Yan sa paglalapat ng mga prinsipyo sa pagsusuri ng mga video, habang hindi ko matukoy ang mga problema kahit pagkatapos panoorin nang ilang beses ang isang video. Nakadama ako ng matinding kadiliman at panlulumo. Pero ang lalo kong ikinagulat, pagkalipas ng ilang panahon, bigla akong nagkasakit at hindi ko na magawa ang tungkulin ko, at isinaayos ng mga lider na umuwi ako para magpagaling. Sa araw ng pag-alis ko, lumingon ako kay Wang Yan na abala sa computer, at labag sa loob kong iniwan ang pangkat, pakiramdam ko ay para akong asong bahag ang buntot. Nagkimkim pa nga ako ng masasamang saloobin, “Huwag mong isiping kung sino ka na! Isang araw ay mamamalayan mong nasa kalagayan kita!”

Pagkabalik sa bahay, mag-isa lang ako at nakadama ako sa puso ko ng kahungkagan at kawalan ng direksyon. Naisip ko kung paanong nagtatrabaho nang husto ang lahat ng kapatid para gawin ang mga tungkulin nila, habang hindi ako makagawa ng anumang tungkulin. Talagang ikinasama ng loob ko ang pagkakaibang ito sa pagitan namin. Nakadama ako ng matinding panghihinayang at kirot sa pagkawala ng ganoon kahalagang tungkulin, at hindi mabilang kung ilang beses akong nagdasal at humiyaw sa Diyos. Kalaunan, napagtanto kong hindi nagkataon lang ang karamdaman ko, at naging malinaw sa akin na pagtutuwid at pagdidisiplina ito ng Diyos sa akin. Naisip ko ang mga salitang ito ng Diyos: “Lahat ng gawain na ginagawa ng Diyos sa tao ay may sariling mga layunin at kabuluhan; ang Diyos ay hindi gumagawa ng walang kabuluhang gawain, hindi rin Siya gumagawa ng gawain na walang pakinabang sa tao” (Ang Salita, Vol. I. Ang Pagpapakita at Gawain ng Diyos. Sa Pamamagitan Lamang ng Pagdanas ng Pagpipino Maaaring Magtaglay ang Tao ng Tunay na Pag-ibig). Pinagninilayan ang mga salita ng Diyos, naisip ko kung paanong ang lahat ng bagay na ginagawa ng Diyos ay makabuluhan, at na ang sitwasyong hinaharap ko ay bahagi rin ng mga pamamatnugot at pagsasaayos ng Diyos, at nagtataglay ng layunin ng Diyos. Nadama kong dapat kong hanapin ang katotohanan at pagnilayan ang sarili ko para maunawaan ang mga problema ko. Kalaunan, nakabasa ako ng dalawang sipi ng mga salita ng Diyos: “Sa inyong paghahangad, napakarami ninyong indibidwal na mga kuru-kuro, pag-asam, at hinaharap. Ang kasalukuyang gawain ay para pungusan ang inyong pagnanais na magkaroon ng katayuan at ang inyong maluluhong pagnanasa. Ang mga pag-asam, katayuan, at mga kuru-kuro ay pawang mga halimbawang kumakatawan ng satanikong disposisyon. … Habang mas naghahanap ka sa ganitong paraan, mas kakaunti ang napapala mo. Kapag mas matindi ang paghahangad ng isang tao sa katayuan, kailangan ay mas mahigpit siyang pungusan at mas nararapat siyang sumailalim sa matinding pagpipino. Ang gayong klaseng mga tao ay walang kuwenta! Kailangan silang pungusan at hatulan nang sapat upang lubusan nilang talikuran ang mga bagay na ito. Kung magpapatuloy kayo sa ganitong paraan hanggang sa huli, wala kayong mapapala. Yaong mga hindi naghahangad na matamo ang buhay ay hindi maaaring mabago, at yaong mga hindi nauuhaw sa katotohanan ay hindi matatamo ang katotohanan. Hindi ka nagtutuon sa paghahangad na matamo ang personal na pagbabago at pagpasok, kundi sa halip ay sa maluluhong pagnanasa at mga bagay na pumipigil sa iyong pagmamahal sa Diyos at humahadlang sa iyo na mapalapit sa Kanya. Mababago ka ba ng mga bagay na yaon? Madadala ka ba ng mga iyon papasok sa kaharian?” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). “Mahal at hangad ng tiwaling kalikasan ng tao ang katanyagan, pakinabang, at katayuan, magkakaiba nga lang ang mga paraan ng paghahangad at pagpapahayag dito ng iba’t ibang tao. … Kung palagi kang nakatuon sa katanyagan, pakinabang, at katayuan, kung masyado mong pinahahalagahan ang mga bagay na ito, kung nilalaman ng puso mo ang mga ito, at kung ayaw mong bitiwan ang mga ito, kokontrolin at gagapusin ka ng mga ito. Magiging alipin ka ng mga ito, at sa huli, lubos kang sisirain ng mga ito. Kailangan mong matutunang bitiwan at isantabi ang mga bagay na ito, na irekomenda ang iba, at tulutan silang mamukod-tangi. Huwag kang magpumilit o magmadaling samantalahin ang mga pagkakataong mamukod-tangi at mapansin. Kailangan mong maisantabi ang mga bagay na ito, ngunit kailangan mo ring hindi maantala ang pagganap ng iyong tungkulin. Maging isa kang taong gumagawa nang hindi napapansin, at hindi nagpapasikat sa iba habang may pagkamatapat mong mong ginagampanan ang iyong tungkulin. Habang lalo mong binibitiwan ang iyong pagpapahalaga sa sarili at katayuan, at habang lalo mong binibitiwan ang sarili mong mga interes, lalo kang makadarama ng kapayapaan, lalong magkakaroon ng liwanag sa puso mo, at lalong bubuti ang kalagayan mo. Kapag lalo kang nagpupumilit at nakikipagkumpitensya, lalong didilim ang kalagayan mo. Kung hindi ka naniniwala sa Akin, subukan mo nang makita mo! Kung gusto mong mabago ang ganitong klase ng tiwaling kalagayan, at hindi ka makontrol ng mga bagay na ito, kailangan mong hanapin ang katotohanan, at malinaw na maunawaan ang diwa ng mga bagay na ito, at pagkatapos ay isantabi ang mga ito at isuko ang mga ito. Kung hindi, habang mas nagpupumilit ka, lalong magdidilim ang puso mo, at lalo kang makadarama ng inggit at pagkamuhi, at lalo lang titindi ang hangarin mong makamit ang mga bagay na ito. Habang lalong tumitindi ang hangarin mong makamit ang mga ito, lalo mo itong hindi magagawang matamo, at habang nangyayari ito, mas nadaragdagan ang pagkamuhi mo. Habang mas namumuhi ka, lalong nagdidilim ang kalooban mo. Habang lalong nagdidilim ang iyong kalooban, lalong pumapangit ang pagganap mo sa iyong tungkulin, at habang lalong pumapangit ang pagganap mo sa iyong tungkulin, lalo kang nawawalan ng silbi sa sambahayan ng Diyos. Ito ay magkakaugnay at masamang bagay na paulit-ulit na nangyayari. Kung hindi mo magagampanan nang maayos ang iyong tungkulin kailanman, unti-unti kang ititiwalag” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pamamagitan ng paglalantad ng mga salita ng Diyos, nakita kong pagkatapos magawang tiwali ni Satanas, minahal nating lahat ang reputasyon at katayuan. Habang mas hinahangad natin ang reputasyon at katayuan, lalo tayong naigagapos at nakokontrol ng mga iyon, hindi tayo makawala, at sa huli, itataboy at ititiwalag lang tayo ng Diyos dahil sa paggawa ng maraming kasamaan. Habang pinagninilayan ang panahon ng pagtatrabaho kasama si Wang Yan, nang manganib ang katayuan ko, nainggit ako sa kanya at ibinukod ko siya. Habang mas ayaw ko itong tanggapin, habang mas nakikipagkompetensiya ako, lalong dumidilim at nasasaktan ang puso ko, at wala ring landas pasulong sa paggawa ng tungkulin ko. Ngayon ay naharap ako sa karamdaman at napauwi, nang walang pagkakataong magawa ang tungkulin ko. Pagpupungos ito ng Diyos sa akin dahil sa pagnanais ko sa reputasyon at katayuan! Hindi ko mapigilang simulang pagnilayan kung bakit umabot ako sa puntong ito. Inilantad ng mga salita ng Diyos na “Ang mga pag-asam, katayuan, at mga kuru-kuro ay pawang mga halimbawang kumakatawan ng satanikong disposisyon” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Tinanggap ko ang mga lasong itinatanim ni Satanas sa mga tao katulad ng “Ako ang sarili kong panginoon,” “Magkaroon ng posisyong nakatataas sa iba,” at “Mamukod-tangi” bilang mga mithiing hinahangad ko sa buhay. Palagi kong ninanais na magkaroon ng prominenteng posisyon sa mga tao, naniniwalang ito lang ang magbibigay sa akin ng pakiramdam na kabilang ako at magiging dahilan para maging mahalaga at makabuluhan ang buhay. Pagkatapos maging superbisor, pakiramdam ko ay isa akong pambihirang taong may talento sa iglesia. Lumalapit sa akin ang mga lider at kapatid para talakayin ang mga usapin sa gawain, at ako ang nagsusuri at tumitingin sa mga video na ginawa ng mga kapatid. Masyadong nabigyang-lugod ang banidad ko. Pagkatapos makatrabaho si Wang Yan, habang unti-unti siyang namumukod-tangi, nainggit at naging mapanghamak ako. Para protektahan ang katayuan ko, ibinukod, pinabayaan, at inetsapwera ko siya. Pero habang mas nakikipagkompetensiya ako, lalong dumidilim ang kaluluwa ko. Nang makita kong lalo siyang nagiging epektibo sa tungkulin niya, lalo pa akong naging mapanghamak. Sa huli, para protektahan ang pride at katayuan ko, ibinunton ko pa nga sa tungkulin ko ang mga kabiguan ko. Patuloy kong tinatanggihan ang mga mungkahi niya anuman ang pagkaangkop ng mga iyon, na humahantong sa pag-uulit sa mga video at pagkaantala ng pag-usad. Habang gumagawa ako kasama si Wang Yan, dahil mas magaling siya sa mga propesyonal na kasanayan, at mas marami akong naaarok na prinsipyo, binigyang-daan kami ng pagtutulungan namin na humugot sa mga kalakasan ng isa’t isa at punan ang mga kahinaan ng isa’t isa, para maging mas maganda ang mga resulta ng mga tungkulin namin. Gayumpaman, nilamon ang isip ko ng pagsisikap para sa reputasyon. Para ingatan ang nangingibabaw na posisyon ko sa pangkat, siniil at ibinukod ko siya, ginambala at ginulo ang gawaing pangvideo at pinigilan siya. Sa pamumuhay ayon sa mga satanikong lasong ito, wala talaga akong konsensiya o katwiran, puno ng inggit at masamang hangarin ang puso ko, at wala akong mabuting nagawa sa tungkulin ko, bukod sa naaantala ko ang gawain ay nag-iiwan din ako ng mga bahid at pagsalangsang para sa sarili ko. Nang mapagtanto ito, nakadama ako ng pagsisisi at paninisi sa sarili, kinasusuklaman ang mga kilos ko. Kaya, nagsisi ako sa Diyos, hindi na nagnanais na mamuhay ayon sa tiwaling disposisyon ko.

Isang umaga habang nagdedebosyonal, nakabasa ako ng dalawang sipi ng mga salita ng Diyos na nakatulong sa akin para magkaroon ng kaunting pagkaunawa sa sarili ko. Sabi ng Makapangyarihang Diyos: “Hindi kinakailangang naisin ng mga anticristo na mag-okupa ng pinakamataas na posisyon saan man sila naroroon. Sa tuwing pumupunta sila sa isang lugar, mayroon silang disposisyon at mentalidad na pumupuwersa sa kanila na kumilos. Ano ang pag-iisip na ito? Ito ay ‘Kailangan kong makipagkompetensiya! Makipagkompetensiya! Makipagkompetensiya!’ Bakit tatlong ‘makipagkompetensiya,’ bakit hindi iisang ‘makipagkompetensiya’? (Kompetisyon na ang naging buhay nila, namumuhay sila ayon dito.) Ito ang kanilang disposisyon. Isinilang sila na may disposisyon na napakayabang at mahirap pigilan, iyon ay ang pagturing nila sa kanilang sarili bilang pinakamagaling sa lahat, at pagiging lubhang mapagmataas. Walang makapipigil sa kanilang napakayabang na disposisyon; sila rin mismo ay hindi ito makontrol. Kaya ang buhay nila ay tungkol lamang sa pakikipaglaban at pakikipagkompetensiya. Ano ang ipinaglalaban at pinagkokompetensiyahan nila? Karaniwan, nakikipagkompetensiya sila para sa kasikatan, pakinabang, katayuan, dangal, at sarili nilang mga interes. Anumang mga pamamaraan ang kailangan nilang gamitin, basta’t nagpapasakop ang lahat sa mga ito, at basta’t natatamo nila ang mga pakinabang at katayuan para sa kanilang sarili, nakamit na nila ang kanilang layon. Ang kagustuhan nilang makipagkompetensiya ay hindi isang pansamantalang libangan; ito ay isang uri ng disposisyon na nagmumula sa satanikong kalikasan. Katulad ito ng disposisyon ng malaking pulang dragon na nakikipaglaban sa Langit, nakikipaglaban sa lupa, at nakikipaglaban sa mga tao. Ngayon, kapag nakikipaglaban at nakikipagkompetensiya ang mga anticristo sa iba sa iglesia, ano ang gusto nila? Walang duda, nakikipagkompetensiya sila para sa reputasyon at katayuan” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). “Sinumang naghahangad ng kasikatan, pakinabang at katayuan sa halip na maayos na gampanan ang kanilang tungkulin ay naglalaro ng apoy at naglalagay ng kanilang buhay sa panganib. Ang mga naglalaro ng apoy at ng kanilang buhay ay maaaring magpahamak sa kanilang sarili anumang sandali. Ngayon, bilang isang lider o manggagawa, naglilingkod ka sa Diyos, na hindi isang ordinaryong bagay. Hindi ka gumagawa ng mga bagay para sa kung sinong tao, lalong hindi ka nagtatrabaho para mabayaran ang mga bayarin at matustusan ang mga pangangailangan mo; sa halip, ginagampanan mo ang iyong tungkulin sa iglesia. At ipagpalagay natin, sa partikular, na ang tungkuling ito ay nagmula sa atas ng Diyos, ano ang ipinapahiwatig ng paggawa nito? Na ikaw ay may pananagutan sa Diyos sa iyong tungkulin, gawin mo man ito nang maayos o hindi; sa huli, dapat mag-ulat sa Diyos, dapat may kinalabasan. Ang tinanggap mo ay atas ng Diyos, isang banal na responsabilidad, kaya gaano man kalaki o kaliit ang kahalagahan ng responsabilidad na ito, seryosong usapan ito. Gaano ito kaseryoso? Sa maliit na antas kinapapalooban ito ng kung makakamit mo ang katotohanan sa buhay na ito at kinapapalooban ito ng kung paano ka tinitingnan ng Diyos. Sa mas malaking antas, direkta itong nauugnay sa iyong kinabukasan at kapalaran, sa iyong kalalabasan; kung gagawa ka ng kasamaan at sasalungatin ang Diyos, kokondenahin ka at parurusahan. Ang lahat ng ginagawa mo kapag ginagampanan mo ang iyong tungkulin ay itinatala ng Diyos, at ang Diyos ay may mga sarili Niyang prinsipyo at pamantayan kung paano ito mamarkahan at susuriin; itinatakda ng Diyos ang iyong kalalabasan batay sa lahat ng ipinamamalas mo habang ginagampanan mo ang iyong tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Detalyadong-detalyadong inilalantad ng mga salita ng Diyos ang kalikasan ng tendensiyang “makipagkompetensiya” ng mga anticristo, at malinaw na ibinabahagi ang kalikasan at mga kahihinatnan ng pakikipagkompetensiya ng mga anticristo para sa kasikatan at pakinabang. Napuno ako ng takot at pangamba, at hindi ko mapigilang maalala ang mga araw ng paggawa ko kasama si Wang Yan. Alang-alang sa reputasyon at katayuan, pinabayaan ko ang mga tungkulin at responsabilidad ko, hindi inaalala ang gawain ng iglesia, at palaging nakikipagkompetensiya kay Wang Yan. Sa huli, nagkasakit ako at hindi ko na magawa ang mga tungkulin ko. Itinaas ako ng Diyos at binigyan ng pagkakataong mapangasiwaan ang gawaing pangvideo, pero talagang hindi ko ito pinahalagahan. Nauudyukan ng mga makasariling pagnanais, nakipagkompetensiya pa rin ako sa kabila ng kaalamang maaantala nito ang gawain. Tinahak ko ang landas ng isang anticristo, ginambala at ginulo ang gawaing pangvideo, at sinalungat ang disposisyon ng Diyos. Naisip ko kung paanong noong umalis ako at nakita kong ginagawa pa rin ni Wang Yan ang tungkulin niya, habang pakiramdam ko ay isa akong asong bahag ang buntot, masyado akong nabigo, at nagkimkim pa nga ng masasamang kaisipan, ninanais na mawala rin sa kanya ang tungkulin niya. Nakita kong nilamon na ako ng reputasyon, nawalan na ng konsensiya at katwiran, at naging mapagmataas at may masamang hangarin. Kung hindi ako magsisisi, magwawakas ang pananampalataya ko sa Diyos. Natutukoy ang lahat ng ito, tahimik akong nagdasal sa Diyos, “O Diyos, handa akong magsisi sa harapan Mo at hindi na ako kikilos sa ganitong paraan sa hinaharap.” Kasabay nito, napagtanto kong ginamit ng Diyos ang karamdamang ito para pigilan akong magpatuloy sa landas ng paggawa ng masama, at hadlangan akong gumawa ng mas matitinding kasamaan para gambalain at hadlangan ang gawaing pangvideo. Pagmamahal at proteksyon ito ng Diyos, at pinasalamatan ko ang Diyos sa puso ko.

Kalaunan, nabasa kong sinasabi ng mga salita ng Diyos na: “Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider. … Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Walang sinuman, anuman ang kanyang mga kalakasan, mga kaloob, o espesyal na mga talento, ang kayang umako sa lahat ng gawain nang mag-isa; dapat siyang matutong makipagtulungan nang maayos kung nais niyang magawa nang mabuti ang gawain ng iglesia. Iyon ang dahilan kung bakit ang maayos na pakikipagtulungan ay isang prinsipyo ng pagsasagawa ng pagganap sa tungkulin ng isang tao. Basta’t ginagamit mo ang iyong buong puso at buong lakas at buong katapatan, at inaalay ang lahat ng kaya mong gawin, ginagampanan mo nang mabuti ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Pagkatapos basahin ang mga salita ng Diyos, naunawaan kong ang mga taong tunay na nagsasaalang-alang sa mga layunin ng Diyos at nagdadala ng pasanin para sa mga tungkulin nila ay kayang magsantabi ng personal na reputasyon at katayuan nila para maglinang ng mga taong may talento. Isa itong bagay na tinatandaan ng Diyos. Sa katunayan, kahit gaano kagaling, kahusay, at kabihasa ang isang tao, imposibleng magawa niyang pasanin nang mag-isa ang lahat ng gawain. Kung puwedeng malinang ang mga taong may talento, at kayang makipagtulungan ng mga kapatid sa isa’t isa para tuparin ang mga papel nila, hindi ba’t lalo pa itong kapaki-pakinabang para sa gawain ng iglesia? Nakita kong masyadong makitid ang isip ko. Kahit na hindi ko nakatrabaho si Wang Yan kalaunan, kahit sino pa ang makatrabaho ko, handa akong isagawa ang mga salita ng Diyos, at maging isang taong nagsasaalang-alang sa mga layunin ng Diyos para gawin nang maayos ang tungkulin ko.

Pagkatapos, nahalal ako bilang isang lider ng iglesia at naitalagang makipagtulungan kay Sister Chen Feng. Nang mabalitaan ko ito, naisip ko, “Hindi ba’t nagawa na dati ni Chen Feng ang tungkulin ng paggawa ng mga video? Dati ay superbisor niya ako. Hindi ko inaasahang magiging lider na siya ng iglesia ngayon.” Pagkatapos siyang makatrabaho sa loob ng ilang panahon, napansin kong mabilis siyang umusad at humusay sa maraming aspekto. Nag-alala akong baka malapit na niya akong maungusan, at na pagkatapos ay maging mas mataas na ang tingin ng mga kapatid sa kanya kaysa sa akin. Kaya nag-atubili akong isaayos na dumalo siya sa mga pagtitipon ng bawat grupo. Sa puntong ito, napagtanto kong mali ang kalagayan ko. Kaya nagdasal ako sa Diyos, ipinapahayag ang kagustuhan kong bitiwan ang personal kong reputasyon at katayuan, at matutuhan kung paano makipagtulungan nang matiwasay sa kanya, magtulungan nang may iisang puso at isip upang gampanan nang maayos ang gawain ng iglesia. Pagkatapos, magkasama naming pinuntahan ni Chen Feng ang bawat grupo at nagtulungan sa pagho-host ng mga pagtitipon. Nang hindi na ako napipigilan ng reputasyon at katayuan, napanatag at napalagay ang puso ko.

Kalaunan, mas pinagnilayan ko ang sarili ko at natuklasan kong may nakalilinlang akong pananaw, ito ang konsepto ng pagkaklasipika sa mga manggagawa ayon sa karanasan at kasanayan. Naisip kong dahil dati akong superbisor at minsan nang naging responsable sa gawain ng ilang kapatid, dapat ay mas mahusay ako kaysa sa kanila, hindi mas mahina. Nabasa kong sinasabi ng mga salita ng Diyos na: “Ito ang uri ng kapaligirang dapat na mayroon sa loob ng iglesia—ang lahat ay nakatuon sa katotohanan at nagsusumikap na ito ay makamit. Hindi mahalaga kung gaano katanda o kabata ang mga tao, o kung sila man ay matatagal nang mananampalataya o hindi. Ni hindi mahalaga kung mahusay ang kanilang kakayahan o hindi. Ang mga bagay na ito ay walang halaga. Sa harap ng katotohanan, lahat ay pantay-pantay. Ang mga bagay na kailangan mong tingnan ay kung sino ang nagsasalita nang tama at naaayon sa katotohanan, kung sino ang nag-iisip sa mga interes ng sambahayan ng Diyos, kung sino ang nagdadala ng pinakamabigat na pasanin sa gawain ng sambahayan ng Diyos, na nakakaunawa nang mas malinaw sa katotohanan, na may diwa ng pagiging makatarungan, at handang magdusa. Ang gayong mga tao ay dapat suportahan at palakpakan ng kanilang mga kapatid. Ang kapaligirang ito ng katuwiran na nagmumula sa paghahangad na matamo ang katotohanan ang kailangang mamayani sa loob ng iglesia; sa ganitong paraan, magkakaroon ka ng gawain ng Banal na Espiritu, at pagkakalooban ng Diyos ng mga pagpapala at patnubay” (Ang Salita, Vol. III. Ang mga Diskurso ni Cristo ng mga Huling Araw. Tanging ang Isang Tao na Maayos na Gumaganap sa Kanyang Tungkulin Nang Buong Puso, Isipan, at Kaluluwa ang Nagmamahal sa Diyos). Pagkatapos basahin ang mga salita ng Diyos, napagtanto kong pantay-pantay ang lahat ng tao sa paningin ng Diyos. Gaano man katagal nang gumagawa ang isang tao ng mga tungkulin niya o anumang mga tungkulin ang ginagawa niya, basta’t itinataguyod niya ang mga interes ng iglesia at ang pinagbabahaginan niya ay nakaayon sa mga katotohanang prinsipyo, dapat nating tanggapin at sundin sila, at magbigay ng pag-alalay at pakikipagtulungan. Kahit na dati akong superbisor, hindi ito nangangahulugang nauunawaan o nalalaman ko na ang lahat ng bagay. Mas mahusay kumilatis si Chen Feng kaysa sa akin, at kaya niyang tukuyin ang mga paglihis at isyu sa tungkulin ko. Sa pamamagitan ng gabay at pagpupuno niya, mas masusing natatapos ang gawain. Nakita kong hindi ko talaga nauunawaan ang sarili ko, palagi kong itinuturing na nakatataas ako dahil lang sa posisyon ko bilang isang superbisor. Masyado akong mapagmataas at wala sa katwiran! Ngayon ay nauunawaan ko nang may iba’t ibang kalakasan at kalamangan ang lahat ng tao, at na isinasaayos ng Diyos na magtulungan tayo sa mga tungkulin natin para humugot tayo sa mga kalakasan ng isa’t isa at punan ang mga kahinaan ng isa’t isa, para patuloy na mapabuti ang pagiging epektibo ng mga tungkulin natin. Salamat sa Diyos!


77. Tama Ba ang Pananaw na “Ang Kabutihang Natanggap Ay Dapat Suklian Nang May Pasasalamat”?

Ni Pei Zhiming, Tsina

Noong unang bahagi ng 2017, ipinangaral sa akin ng kapitbahay kong si Li Lan ang ebanghelyo ng Makapangyarihang Diyos sa mga huling araw. Matapos ang isang panahon ng pagsisiyasat, nakumpirma ko ang gawain ng Diyos at nagsimulang maunawaan ang ilang katotohanan. Lalo na nang makita ko na ang Diyos na nagkatawang-tao sa mga huling araw ay gumagawa para linisin ang mga tiwaling disposisyon ng mga tao, at na hangga’t taos-pusong hinahangad ng mga tao ang katotohanan, maaari silang maligtas at magkamit ng buhay na walang hanggan, labis akong natuwa at nabuhayan ng loob. Napagtanto ko na hindi ito isang bagay na mabibili ng pera o materyal na bagay, at lubos akong nagpapasalamat kay Li Lan mula sa kaibuturan ng puso ko. Naalala ko noong una kong tinanggap ang gawain ng Diyos sa mga huling araw, napipigilan ako sa mga pagtitipon dahil inuusig ako ng asawa ko, at lubhang negatibo ang kalagayan ko, at ang pagmamahal at pagtitiyaga ni Li Lan ang patuloy na tumulong at sumuporta sa akin, pumipigil sa akin sa pagbagsak. Unti-unti, naunawaan ko ang ilang katotohanan at nagkaroon ng pananalig. Hindi na ako napipigilan ng asawa ko at nakakadalo na ako at nagagawa ang mga tungkulin ko nang normal. Kapag ginagawa ko ang mga tungkulin ko, tinutulungan ako ni Li Lan sa pag-aalaga ng aking mga anak at sa pamamahala sa mga gawaing bahay. Madalas kong naiisip, “Ang kakayahan kong manampalataya sa Diyos at gawin ang mga tungkulin ko nang maluwag na hindi pinipigilan ng asawa ko ay dahil lahat sa tulong ni Li Lan. Si Li Lan ay isang taong may malaking naitulong sa akin, at siya ang taong kailanman ay hindi ko malilimutan. Kailangan kong makahanap ng pagkakataon na masuklian ang kabutihan nya sa hinaharap.”

Isang araw ng Oktubre 2021, sinabi sa akin ng lider, “Puro tungkol sa mga gawaing bahay ang sinasabi ni Li Lan sa mga pagtitipon, at ito ay nakaaabala sa mga kapatid at hindi nila matutukan ang pagninilay at pakikipagbahaginan sa mga salita ng Diyos. Nakipagbahaginan na kami sa kanya at ilang beses na naming ipinunto ang kanyang pag-uugali, at tinanggap naman niya ito sa salita, pero pagbalik na pagbalik niya sa kasunod na pagtitipon, ganoon pa din ang ginagawa niya. Malubha na ang pag-uugali niya bilang isang hindi mananampalataya, at nangangalap ang iglesia ng mga pagtataya mula sa mga kapatid tungkol sa kanya. Dahil magkalapit ang mga bahay ninyo at matagal mo na siyang nakakasalamuha, pakisulat ang pagtataya mo tungkol sa kanya.” Nang marinig ko ang sinabing ito ng lider, nakaramdam ako ng paninikip sa dibdib ko. Alam ko naman talaga ang sitwasyon ni Li Lan; magkalapit ang mga bahay namin, at madalas siyang pumunta sa bahay namin. Kapag binabasa namin ang mga salita ng Diyos at nagbabahaginan tungkol sa mga kalagayan namin, napansin kong hindi talaga nakatuon ang isip niya sa mga salita ng Diyos, at madalas siyang magkuwento ng mga walang kabuluhang bagay tungkol sa pamilya, minsan tungkol sa kawalan sa kanya ng pakialam ng asawa niya, at sa susunod naman tungkol sa pagiging suwail ng anak niya. Nakikipagbahaginan ako sa kanya na dapat niyang tanggapin ito bilang mula sa Diyos at hanapin ang katotohanan para matuto ng mga aral, pero hindi niya kailanman tinanggap ang mga bagay na ito, at noong nagkita ulit kami, pareho pa rin ang mga kinukuwento niya, at talagang naiinis ako rito. Dagdag pa rito, hindi niya kailanman inilalagay ang puso niya sa kanyang mga tungkulin, at palagi siyang pabaya sa kanyang gawain na mga pangkalahatang gawain. Ilang beses ko na siyang itinama at isiniwalat sa kanyang pagganap sa kanyang mga tungkulin, pero tinatanggap lang niya ito sa salita at pagkatapos ay ipinagpapatuloy pa rin ang dating gawi. Ngayon ay ginugulo na rin niya ang mga kapatid, na nagiging dahilan para hindi sila magkaroon ng mapayapang mga pagtitipon, at sa kabila ng maraming paalala at tulong, hindi pa rin niya tinatanggap ang payong ito. Nakita kong hindi talaga tinatanggap ni Li Lan ang katotohanan at palagi niyang ginagambala at ginugulo ang buhay iglesia, at malinaw na hindi siya nababagay na manatili sa iglesia. Pero naisip ko na kung isisiwalat ko ang pag-uugali nya, kailangang paalisin si Li Lan bilang isang hindi mananampalataya, at labis akong nalungkot sa ideyang ito. Nagnilay ako sa katunayang nagawa kong tanggapin ang gawain ng Diyos sa mga huling araw at nagkaroon ako ng pagkakataong hangarin ang katotohanan at maligtas, ang lahat ay dahil ipinangaral sa akin ni Li Lan ang ebanghelyo. At sa mga panahong ako ay negatibo at mahina, si Li Lan ang patuloy na tumulong at umalalay sa akin. Dagdag pa rito, kapag gumagawa ako ng mga tungkulin ko sa labas, madalas akong tinutulungan ni Li Lan sa pag-aalaga ng aking mga anak at sa pag-aasikaso ng mga gawaing bahay. Sabi nga sa kasabihan, “Ang isang patak ng kabutihan ay dapat suklian ng umaagos na bukal,” at higit pa rito, napakaraming naitulong sa akin ni Li Lan, kaya kung isisiwalat ko ang pag-uugali niya bilang isang hindi mananampalataya, hindi kaya magpapakita iyon na wala akong konsensiya? Sa ganitong pag-iisip maingat kong sinabi sa lider, “Sa nakalipas na dalawang taon, hindi na ako nakikipagtipon kay Li Lan at kaya hindi ko siya gaanong kilala.” Ipinagtanggol ko rin si Li Lan, at sinabi ko, “Si Li Lan ay masigasig, at kahit inuusig siya ng kanyang pamilya, gusto talaga niyang gampanan ang mga tungkulin niya.” Sinabi ng lider, “Isang sister na nakasalamuha ni Li Lan nang dalawang beses ang nakapansin na nakakaabala ito sa buhay iglesia, at may pagkilatis siya tungkol kay Li Lan. Kung tutuusin, dapat ay mas kilala mo siya, talaga bang wala kang anumang pagkilatis tungkol sa kanya?” Nang mapagtanto kong nasiwalat na ang kasinungalingan ko, medyo nahiya ako, pero nang maisip ko kung gaano kabuti sa akin si Li Lan, ayaw ko pa ring magsulat ng pagtataya tungkol sa kanya. Pagkaalis ng lider, nakaramdam ako ng pagkabalisa, para bang may mabigat na batong nakadagan sa puso ko. Isang araw, umuwi ang anak kong babae mula sa pagtitipon at sinabi sa akin, “Habang nasa pagtitipon, panay ang kuwento ni Li Lan tungkol sa mga usapin sa bahay, at imposible para sa amin na magkaroon nang maayos na pagtitipon, at sa kabila ng paulit-ulit na pakikipagbahaginan at paglalantad ng mga kapatid sa kanya, hindi pa rin siya nagbabago. Ang lahat ay nagsabing ayaw na nilang makasama siya sa pagtitipon.” Nang marinig ko ang sinabing ito ng anak kong babae, alam kong ginugulo pa rin ni Li Lan ang buhay iglesia, at lubha akong nakonsensiya, iniisip ko, “Kung ilalantad ko ang ugali ni Li Lan, baka mas mapabilis ang pagpapaalis kay Li Lan sa iglesia, at hindi na gaanong maaabala ang mga kapatid. Pero kung isusumbong ko siya sa lider, aakusahan kaya ako ni Li Lan na walang utang na loob at walang konsensiya kapag nalaman niya? Paano ko siya haharapin?” Sa pag-iisip ng mga ito, labis akong naguluhan, at sa huli, hindi pa rin ako nagbigay ng pagtataya tungkol kay Li Lan.

Makalipas ang ilang sandali, isang sister na gumagawa ng gawain ng pag-aalis ang dumalo sa isang pagtitipon kasama namin, at bigla niya akong tinanong kung may alam ako tungkol kay Li Lan. Bumilis ang tibok ng puso ko at naisip ko, “Bakit bigla na lang nagtatanong ang sister tungkol kay Li Lan? Paano ko sasagutin ito? Kung sabihin ko na may alam ako tungkol sa kanya, tatanungin ako ng sister nang detalyado tungkol sa pag-uugali ni Li Lan, at kung sasabihin ko ang totoo, malamang na mapapaalis si Li Lan. Puwede ko namang sabihin na wala akong alam, pero nakapagsinungaling na ako minsan. Kung magsisinungaling ako ulit, hindi ba ako magiging isang walanghiyang sinungaling?” Labis akong naguluhan, kaya agad akong nagdasal sa Diyos, “Diyos ko! Tiyak na pinahintulutan Mo ang tanong ng sister na ito, pakibigyan Mo ako ng lakas para maisagawa ang katotohanan.” Pagkatapos manalangin, naalala ko ang isang sipi ng mga salita ng Diyos: “Lahat kayo ay nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba ay isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba ay may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapahihintulutan mo ba ang Aking mga layunin na matugunan sa iyo? Naihandog mo na ba ang iyong puso sa pinakamahahalagang sandali? Ikaw ba ay taong sumusunod sa Aking kalooban? Itanong mo sa iyong sarili ang mga katanungang ito at madalas mong isipin ang mga ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Ang bawat tanong ng Diyos ay tumagos sa puso ko. Umaasa ang Diyos na isasaalang-alang ko ang Kanyang pasanin at pangangalagaan ang interes ng iglesia, at na kaya kong agad na ilantad at iulat ang sinumang nagdudulot ng gulo sa buhay iglesia. Madalas akong nakikipag-ugnayan kay Li Lan, at malinaw sa akin ang mga kilos niya. Palagi siyang tumatangging tanggapin ang katotohanan, at tuwing may mga pagtitipon, binabanggit niya ang mga usaping pampamilya at ginugulo ang mga tao sa mapayapang pagkain at pag-inom ng mga salita ng Diyos. Sa kabila ng maraming beses na pagbabahaginan at pagtatama, hindi pa rin siya nagsisi, at labis na nitong nagulo ang buhay iglesia. Dapat kong isagawa ang katotohanan para mapangalagaan ang kapakanan ng iglesia, ibigay nang tapat ang mga detalye ng sitwasyon na naunawaan ko, at alisin si Li Lan sa iglesia sa tamang panahon, para magkaroon ng mapayapang kapaligiran ang mga kapatid kung saan maisasabuhay ang buhay iglesia. Ito ay may pagsasaalang-alang sa layunin ng Diyos at sa Kanyang pasanin. Kaya sinabi ko ang totoo sa sister tungkol sa hindi nagbabagong pag-uugali ni Li Lan, at isa-isa niyng isinulat ang lahat ng sinabi ko sa kanya. Matapos kong sabihin ang mga bagay na ito sa kanya, nakaramdam ako ng kapayapaan at ginhawa sa aking puso. Hindi nagtagal, pinaalis si Li Lan sa iglesia, at hindi na naabala ang mga kapatid sa tuwing may mga pagtitipon.

Pero pagkatapos, ramdam ko pa rin na may utang na loob ako kay Li Lan. Kalaunan, nang mabanggit ko ito sa isang kapatid, nakipagbahaginan siya sa akin, “Ang palagi mong nararamdaman na may utang ka kay Li Lan ay dulot ng impluwensya ng pananaw na ang kabutihang natanggap ay dapat na buong-pasasalamat na suklian.” Binigyan ako ng kapatid ng dalawang sipi ng mga salita ng Diyos: “Ang ideya na ang kabutihang natanggap ay dapat na buong-pasasalamat na suklian ay isa sa mga klasikong pamantayan sa tradisyonal na kultura ng Tsino para husgahan kung ang isang tao ba ay moral o imoral. Kapag kinikilatis kung ang pagkatao ng isang tao ay mabuti o masama, at kung gaano katuwid ang moralidad ng kanyang asal, isa sa mga pinagbabatayan ay kung sinusuklian ba niya ang mga pabor o tulong na natatanggap niya—kung siya ba ay isang tao na buong-pasasalamat na sinusuklian ang kabutihang natanggap o hindi. Sa tradisyonal na kultura ng Tsina, at sa tradisyonal na kultura ng sangkatauhan, itinuturing ito ng mga tao bilang mahalagang pamantayan ng moralidad. Kung hindi nauunawaan ng isang tao na ang kabutihang natanggap ay dapat na buong-pasasalamat na suklian, at siya ay walang utang na loob, kung gayon, siya ay itinuturing na walang konsensiya at hindi nararapat na makaugnayan, at dapat siyang kasuklaman, itaboy, at tanggihan ng lahat. Sa kabilang banda, kung nauunawaan ng isang tao na ang kabutihang natanggap ay dapat na buong-pasasalamat na suklian—kung siya ay tumatanaw ng utang na loob at sinusuklian ang mga pabor at tulong na natatanggap niya sa abot ng kanyang makakaya—itinuturing siya na isang taong may konsensiya at pagkatao. Kung ang isang tao ay nakatatanggap ng mga pakinabang o tulong mula sa ibang tao, pero hindi niya ito sinusuklian, o nagpapahayag lang siya ng kaunting pasasalamat dito sa simpleng ‘salamat’ at wala nang iba pa, ano ang iisipin ng ibang taong iyon? Mababahala kaya siya tungkol dito? Iisipin ba niya, ‘Ang taong iyon ay hindi nararapat na tulungan, hindi siya mabuting tao. Kung ganoon ang reaksiyon niya kahit labis ko siyang tinulungan, wala siyang konsensiya o pagkatao, at hindi nararapat na makaugnayan’? Kung muli niyang makasasalamuha ang ganitong uri ng tao, tutulungan pa rin ba niya ito? Hindi niya ito gugustuhin man lang” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). “Mula pa noong unang panahon hanggang sa kasalukuyan, napakaraming tao na ang naimpluwensiyahan ng ideya, pananaw, at pamantayang ito ng wastong asal tungkol sa pagsukli sa kabutihan. Kahit pa ang taong nagpakita ng kabutihan sa kanila ay isang masama o tiwaling tao at itinutulak sila nitong gumawa ng mga kasuklam-suklam at masamang gawa, nilalabag pa rin nila ang sarili nilang konsensiya at katwiran, pikit-mata silang sumusunod upang suklian ang kabutihan nito, na nagdudulot ng maraming nakapipinsalang kahihinatnan. Masasabing maraming taong, matapos maimpluwensiyahan, malimitahan, mapigilan, at maigapos ng pamantayang ito ng wastong asal, ay pikit-mata at maling nagtataguyod sa pananaw na ito ng pagsukli sa kabutihan, at malamang na tulungan at suportahan pa nila ang masasamang tao. Ngayong narinig na ninyo ang Aking pagbabahagi, malinaw na sa inyo ang sitwasyong ito at matutukoy na ninyo na hangal na katapatan ito, at na maituturing ang pag-uugaling ito na pag-asal nang hindi nagtatakda ng anumang limitasyon, at walang-ingat na pagsukli sa kabutihan nang walang anumang pagkilatis, at na wala itong kabuluhan at halaga. Dahil natatakot ang mga taong makastigo sila ng opinyon ng madla o makondena ng iba, napipilitan silang ilaan ang kanilang mga buhay sa pagsukli sa kabutihan ng iba, isinasakripisyo pa nga nila ang kanilang buhay sa prosesong ito, na isang nakalilinlang at hangal na paraan ng paggawa sa mga bagay-bagay. Bukod sa naigapos ng kasabihang ito mula sa tradisyonal na kultura ang pag-iisip ng mga tao, naglagay rin ito ng hindi kinakailangang bigat at abala sa kanilang buhay at nagbigay sa kanilang mga pamilya ng karagdagang pagdurusa at mga pasanin. Maraming tao na ang nagbayad ng malalaking halaga upang masuklian ang kabutihang natanggap—ang tingin nila sa pagsukli sa kabutihan ay isang responsabilidad sa lipunan o sarili nilang tungkulin at maaari pa nga nilang igugol ang buong buhay nila sa pagsukli sa kabutihan ng iba. Naniniwala silang ganap na likas at makatwiran na gawin ang bagay na ito, isang hindi matatakasang tungkulin. Hindi ba’t hangal at katawa-tawa ang perspektiba at paraang ito ng paggawa sa mga bagay-bagay? Ganap nitong inihahayag kung gaano ka-ignorante at kawalang-kaliwanagan ang mga tao. Ano’t anuman, maaaring ang kasabihang ito tungkol sa wastong asal—ang kabutihang natanggap ay dapat na buong-pasasalamat na suklian—ay naaayon sa mga kuru-kuro ng mga tao, ngunit hindi ito naaayon sa mga katotohanang prinsipyo. Hindi ito katugma ng mga salita ng Diyos at isa itong maling pananaw at paraan ng paggawa sa mga bagay-bagay” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). Mula sa mga salita ng Diyos, naunawaan ko na ang pag-aatubili kong ibigay ang mga detalye tungkol sa pag-uugali ni Li Lan ay dahil sa pagkakagapos at paglilimita ng pananaw ng pagiging mapagpasalamat at pagsusukli ng kabutihan. Mula pagkabata, madalas akong turuan ng mga magulang ko na maging mapagpasalamat at magsukli ng kabutihan. Naniniwala ako na kapag may isang tao na gumawa ng pabor sa akin, kailangan kong maghanap ng paraan para suklian sila, at kung hindi ko ito magagawa, pupunahin ako ng mga tao kapag nakatalikod ako at tatawagin akong walang utang na loob. Kaya itinuring ko ang pagiging mapagpasalamat at pagsukli ng kabutihan bilang isang prinsipyo ng pag-asal. Dinala ko ang ganitong pananaw sa mundo, sinusuklian ko nang doble ang kabutihan ng sinumang mabait sa akin, at gustong makisalamuha sa akin ng lahat ng kapitbahay ko, na lalong nagpapaniwala sa akin na sa pagkilos nang ganito ay naging isa akong taong may konsensiya at pagkatao. Matapos kong matagpuan ang Diyos, nabuhay pa rin ako ayon sa mga tradisyonal na ideyang ito, at dahil ipinangaral sa akin ni Li Lan ang ebanghelyo ng Diyos sa mga huling araw, sinuportahan at tinulungan niya ako noong ako ay mahina at negatibo, at inasikaso din niya ang mga anak ko at ang mga gawaing bahay, tunay akong nagpapasalamat kay Li Lan. Naramdaman ko na ang kakayahan kong gawin ang mga tungkulin nang normal hanggang sa puntong ito ay dahil sa pakikipagbahaginan at tulong ni Li Lan. Naramdaman ko na siya ang isang taong hindi ko kailanman malilimutan. Sa totoo lang, sa madalas kong pakikisalamuha kay Li Lan, napansin ko na lagi lang siyang nakatuon sa mga tao at pangyayari, na hindi niya tinanggap ang mga bagay mula sa Diyos o natuto man lamang ng mga aral, at hindi niya isinapuso ang mga tungkulin niya. Kapag kumakain at umiinom ng mga salita ng Diyos kasama siya, puro walang kabuluhang bagay tungkol sa pamilya ang sinasabi niya, at kaya nakaramdam ng pagkabahala at kaguluhan ang lahat. Ipinakita ng kanyang pag-uugali na hindi siya mananampalataya, at ayon sa mga prinsipyo, dapat siyang paalisin. Dapat ay agad kong iniulat sa mga lider ang pag-uugali ni Li Lan para mapaalis siya sa iglesia. Pero para masuklian ang kabaitan ni Li Lan at maiwasang matawag na walang utang na loob, hindi lang ako nabigong iulat ang kanyang pag-uugali kundi pinangalagaan at pinagpasasa ko pa siya, ninanais na manatili siya sa iglesia. Hindi ba’t pinoprotektahan ko ang isang hindi mananampalataya? Gumagawa ako ng kasamaan at sumasalungat sa Diyos! Ang iglesia ay kung saan sumasamba ang hinirang na mga tao ng Diyos sa Kanya, at ito ay isang lugar para magbahaginan ng mga salita ng Diyos ang mga kapatid. Pero dahil sa mga panggugulo ni Li Lan, hindi kampanteng makapagnilay ng mga salita ng Diyos ang mga kapatid. At para masuklian ang sinasabing kabaitan ni Li Lan sa akin, hind ko siya inilantad. Sa anong paraan mayroon akong konsensiya o pagkatao? Hindi ko talaga makilala ang pagkakaiba ng mabuti at masama, ng tama at mali. Nagawa ko talagang mapoot sa akin ang Diyos! Sa pagkatanto ko nito, napuno ako ng pagsisisi at pagkakonsensiya, kaya nagdasal ako sa Diyos, “Diyos ko, nakikita ko na ako ay mahigpit na nakagapos sa tradisyonal na pananaw na ito ng pagiging mapagpasalamat at pagsusukli ng kabutihan, at hindi ko na makilala ang pagkakaiba ng tama sa mali o ng mabuti sa masama. Diyos ko! Nais kong magsisi sa Iyo.”

Kalaunan, nakabasa ako ng dalawang sipi ng mga salita ng Diyos: “Ang tradisyonal na pangkultural na konsepto na ‘Ang kabutihang natanggap ay dapat na buong-pasasalamat na suklian’ ay kailangang kilatisin. Ang pinakamahalagang bahagi ay ang salitang ‘kabutihan’—paano mo dapat tingnan ang kabutihang ito? Anong aspekto at kalikasan ng kabutihan ang pinatutungkulan nito? Ano ang kabuluhan ng ‘Ang kabutihang natanggap ay dapat na buong-pasasalamat na suklian’? Dapat alamin ng mga tao ang mga sagot sa mga tanong na ito, at sa anumang pagkakataon ay hindi sila dapat mapigilan ng ideyang ito ng pagsusukli ng kabutihan—para sa sinumang naghahangad sa katotohanan, ito ay lubos na mahalaga. Ano ang ‘kabutihan’ ayon sa mga kuru-kuro ng tao? Sa mas mababang antas, ang kabutihan ay ang pagtulong sa iyo ng isang tao kapag may problema ka. Halimbawa, ang pagbibigay sa iyo ng isang tao ng isang mangkok ng kanin kapag gutom na gutom ka, o isang bote ng tubig kapag uhaw na uhaw ka, o pag-alalay sa iyong makatayo kapag nadapa ka at hindi makabangon. Lahat ito ay paggawa ng kabutihan. Ang dakilang paggawa ng kabutihan ay ang pagliligtas sa iyo ng isang tao kapag nasa desperado kang kalagayan—iyon ay kabutihan na nakapagliligtas ng buhay. Kapag nasa mortal kang panganib at may tumutulong sa iyong makaiwas sa kamatayan, sa esensya ay sinasagip niya ang iyong buhay. Ang mga ito ay ilan sa mga bagay na sa tingin ng mga tao ay ‘kabutihan.’ Ang ganitong uri ng kabutihan ay higit na nalalagpasan ang anumang maliliit at materyal na pabor—ito ay dakilang kabutihan na hindi masusukat sa pera o materyal na mga bagay. Ang mga nakatatanggap nito ay nakararamdam ng pasasalamat na imposibleng maipahayag sa iilang salita lamang ng pagpapasalamat. Ngunit tumpak ba na sukatin ng mga tao ang kabutihan sa ganitong paraan? (Hindi.) Bakit sinasabi mong hindi ito tumpak? (Dahil ang panukat na ito ay nakabatay sa mga pamantayan ng tradisyonal na kultura.) Ito ay isang sagot na batay sa teorya at doktrina, at bagamat mukhang tama ito, hindi nito natutukoy ang diwa ng usapin. Kaya, paano ito maipapaliwanag ng isang tao sa mga praktikal na termino? Pag-isipan itong mabuti. Kamakailan, nabalitaan Ko ang tungkol sa isang video online ng isang lalaking nakalaglag ng pitaka nang hindi niya namamalayan. Isang maliit na aso ang nakapulot sa pitaka at hinabol ang lalaki, at nang makita ito ng lalaki, binugbog niya ang aso dahil inakala niyang ninakaw nito ang pitaka niya. Kakatwa, hindi ba? Mas wala pang moralidad ang lalaking iyon kaysa sa aso! Ang ikinilos ng aso ay ganap na alinsunod sa mga pamantayang pangmoralidad ng tao. Ang isang tao ay makasisigaw sana ng ‘Nalaglag ang pitaka mo!’ Ngunit dahil hindi nakapagsasalita ang aso, tahimik lang nitong pinulot ang pitaka at sumunod sa lalaki. Kaya, kung ang isang aso ay kayang isakatuparan ang ilan sa mabubuting asal na hinihikayat ng tradisyonal na kultura, ano ang sinasabi nito tungkol sa mga tao? Ang mga tao ay ipinanganak na may konsensiya at katwiran, kaya mas may kakayahan silang gawin ang mga bagay na ito. Hangga’t may konsensiya ang isang tao, maisasakatuparan niya ang mga ganitong uri ng responsabilidad at obligasyon. Hindi na kailangang magsumikap o magbayad ng halaga, kaunting pagsisikap lang ang kinakailangan nito at paggawa lang ito ng isang bagay na nakatutulong, isang bagay na kapaki-pakinabang sa iba. Ngunit ang kalikasan ba ng ganitong kilos ay talagang maituturing na ‘kabutihan’? Umaabot ba ito sa antas ng paggawa ng kabutihan? (Hindi.) Dahil hindi, kailangan pa bang pag-usapan ng mga tao ang pagsukli rito? Hindi na ito kakailanganin” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). “Kung minsan, gagamitin ng Diyos ang mga serbisyo ni Satanas upang tulungan ang mga tao, ngunit kailangan nating siguraduhing sa Diyos tayo magpapasalamat sa gayong mga pagkakataon at hindi tayo magsusukli ng kabutihan kay Satanas—ito ay usapin ng prinsipyo. Kapag dumarating ang tukso sa anyo ng isang masamang taong nagkakaloob ng kabutihan, kailangan munang maging malinaw sa iyo kung sino talaga ang tumutulong at umaalalay sa iyo, kung ano ang sarili mong sitwasyon, at kung may ibang landas na puwede mong tahakin. Dapat maging handa kang umangkop sa pagharap sa gayong mga sitwasyon. Kung gusto kang iligtas ng Diyos, kahit kaninong serbisyo pa ang gamitin Niya upang maisakatuparan ito, dapat mo munang pasalamatan ang Diyos at tanggapin ito na mula sa Diyos. Hindi mo dapat idirekta lang sa mga tao ang iyong pasasalamat, lalong huwag mong ialay ang iyong buhay sa isang tao bilang pasasalamat. Isa itong malaking pagkakamali. Ang mahalaga ay mapagpasalamat ang iyong puso sa Diyos, at tinatanggap mo ito mula sa Kanya” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). Mula sa mga salita ng Diyos, naunawaan ko kung paano titingnan ang kabaitan ng mga tao. Sa iglesia, kapag ang mga tao ay negatibo, mahina, o nahaharap sa mga pagsubok, nagbabahaginan sa katotohanan ang mga kapatid para tulungan at suportahan ang isa’t isa. Ito ay responsabilidad ng lahat ng hinirang na mga tao ng Diyos, at ito ang hinihingi ng Diyos mula sa Kanyang hinirang na mga tao. Nang usigin ako ng aking asawa, nakapagbahagi si Li Lan ng katotohanan sa akin at natulungan niya ako. Responsabilidad niya ito at hindi ito maituturing na kabaitan. Naunawaan ko rin na tungkol sa aking kakayahang marinig ang tinig ng Diyos at tanggapin ang gawain ng Diyos sa mga huling araw, parang si Li Lan ang nangaral ng ebanghelyo sa akin, pero sa likod nito ay ang kataas-taasang kapangyarihan at pagtatakda ng Diyos, kaya dapat sana ay nagpapasalamat ako sa Diyos para sa Kanyang biyaya. Matapos kong matagpuan ang Diyos, hindi ako nadapa dahil sa pag-uusig ng asawa ko, at nagawa ko pa ring makapagpatuloy sa aking mga tungkulin. Ito ay hindi tagumpay ng sinumang tao, kundi resulta ng pagdidilig at pagkain ng mga salita ng Diyos. Pero hindi ko ito tinanggap mula sa Diyos at hindi ako nagpasalamat sa Kanya, at sa halip ay nagpahayag ako ng pasasalamat sa isang tao. Naging walang utang na loob ako at nagrebelde laban sa Diyos!

Sa aking paghahanap, nakabasa ako ng isa pang sipi ng mga salita ng Diyos na nagturo sa akin kung paano tatratuhin ang mga tumulong sa akin. Sabi ng Makapangyarihang Diyos: “Isaalang-alang mo rin ang sitwasyong ito: Dati ay may tumulong sa iyo, naging mabait sa iyo sa mga partikular na paraan at nakaapekto sa iyong buhay o sa kung anong malaking pangyayari, ngunit ang kanyang pagkatao at ang landas na kanyang tinatahak ay hindi naaayon sa sarili mong landas at sa kung ano ang iyong hinahangad. Hindi pareho ang wikang sinasalita ninyo, hindi mo gusto ang taong ito at, marahil, sa isang antas ay masasabing magkaibang-magkaiba ang inyong mga hilig at ang inyong mga hinahangad. Ang inyong mga landas sa buhay, ang inyong mga pananaw sa mundo, at ang inyong mga pananaw sa buhay ay pawang magkakaiba—kayong dalawa ay ganap na magkaibang uri ng tao. Kaya, paano mo dapat harapin at paano ka dapat tumugon sa tulong na dati niyang ibinigay sa iyo? Isa ba itong makatotohanang sitwasyong maaaring maganap? (Oo.) Kaya, ano ang dapat mong gawin? Madali ring harapin ang sitwasyong ito. Yamang magkaibang landas ang tinatahak ninyong dalawa, pagkatapos mo siyang bigyan ng anumang materyal na kabayaran sa abot ng iyong makakaya, natutuklasan mong masyado talagang magkaiba ang inyong mga paniniwala, hindi kayo maaaring tumahak sa iisang landas, ni hindi kayo maaaring maging magkaibigan at hindi na kayo maaaring makisalamuha sa isa’t isa. Paano ka dapat magpatuloy, yamang hindi na kayo maaaring makisalamuha sa isa’t isa? Layuan mo siya. Maaaring naging mabuti siya sa iyo dati, ngunit nanggagantso at nandaraya siya sa lipunan, gumagawa siya ng lahat ng uri ng kasuklam-suklam na bagay at hindi mo gusto ang taong ito, kaya lubos na makatwirang lumayo ka sa kanya. Maaaring sabihin ng ilan, ‘Hindi ba’t kawalan ng konsensiyang kumilos sa ganoong paraan?’ Hindi ito kawalan ng konsensiya—kung talagang mahaharap siya sa ilang paghihirap sa kanyang buhay, pwede mo pa rin siyang tulungan, ngunit hindi ka maaaring magpapigil sa kanya o umayon sa kanya sa paggawa ng mga masama at imoral na gawa. Hindi rin kinakailangang magpaalipin sa kanya dahil lamang sa tinulungan ka niya o ginawan ka niya ng malaking pabor dati—hindi mo obligasyon iyon at hindi siya karapat-dapat sa ganoong uri ng pakikitungo. May karapatan kang magpasyang makihalubilo, gumugol ng panahon, at makipagkaibigan pa nga sa mga taong gusto mo at kasundo mo, sa mga taong tama. Maaari mong tuparin ang iyong responsabilidad at obligasyon sa taong ito, karapatan mo ito. Siyempre, maaari ka ring tumangging makipagkaibigan at makipagtransaksyon sa mga taong hindi mo gusto, at hindi mo kailangang tumupad ng anumang obligasyon o responsabilidad sa kanya—karapatan mo rin ito. Kahit magpasya ka pang talikuran ang taong ito at tumangging makihalubilo sa kanya o tumupad ng anumang responsabilidad o obligasyon sa kanya, hindi ito magiging mali. Kailangan mong magtakda ng mga partikular na limitasyon sa paraan ng iyong pag-asal, at tratuhin mo ang iba’t ibang tao sa iba’t ibang paraan. Hindi ka dapat makisama sa masasamang tao o sumunod sa masama nilang halimbawa, ito ang matalinong pasya. Huwag kang magpaimpluwensiya sa iba’t ibang salik tulad ng pasasalamat, mga damdamin, at ng opinyon ng madla—ito ay paninindigan at pagkakaroon ng mga prinsipyo, at ito ang nararapat mong gawin” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). Matapos basahin ang mga salita ng Diyos, naging mas maliwanag ang puso ko. Dapat magkaroon ng paninindigan at mga prinsipyo ang isang tao sa kanilang pag-asal, at para sa mga tumulong sa atin, kailangan nating isaalang-alang ang landas na kanilang tinatahak. Kung sila ay nasa tamang landas, dapat tayong maging mapagparaya at mapagpasensya kapag hindi umaayon sa mga katotohanang prinsipyo ang mga kilos nila at tulungan sila sa pamamagitan ng pakikipagbahaginan sa katotohanan. Pero kung sila ay nasa landas ng paglaban sa Diyos, dapat natin silang ilantad at iulat, at kung hindi sila magsisisi, kailangan nating lumayo sa kanila at itakwil sila. Tulad ng minsang pagtulong ni Li Lan sa akin, kung siya ay nakaranas ng mga paghihirap sa buhay, maaari akong magbigay sa kanya ng ilang materyal na tulong, pero ngayong ginugulo niya ang buhay iglesia at nasa landas ng paglaban sa Diyos, hindi ko siya maaaring samahan sa kanyang maling gawain. Kailangan ko siyang ilantad at protektahan ang kapakanan ng iglesia. Ito ang pagkilala ng pagkakaiba ng tama sa mali at ang pagkilos nang may prinsipyo.

Ang paghatol at paglalantad ng mga salita ng Diyos ang nagbigay-daan sa akin na agad maitama ang mga maling pananaw ko, at hindi na malimitahan ng tradisyonal na pananaw na ang kabutihang natanggap ay dapat na buong-pasasalamat na masuklian. at para maunawaan na tanging sa pagtingin sa mga tao at bagay ayon sa mga salita ng Diyos ay saka tayo makakaayon sa Kanyang mga layunin. Salamat sa Diyos!


78. Pagkatapos Malaman ang Pagpanaw ng mga Magulang ko

Ni Xu Zhen, Tsina

Noon pa man ay mahal na mahal ako ng mga magulang ko, mula pa noong maliit ako, at gumawa sila ng matinding pisikal na trabaho para mapaaral kami ng kapatid kong lalaki. Habang nakikita silang nagtatrabaho nang husto mula madaling araw hanggang dapit-hapon, naisip ko, “Paglaki ko, kailangan kong kumita ng maraming pera para mabigyan ko ng mas magandang buhay ang mga magulang ko.” Nang magsimula akong magtrabaho, ipinapadala ko sa mga magulang ko ang lahat ng perang kinikita ko, umaasang mapapabuti ang kalidad ng kanilang buhay. Kalaunan, tinanggap ko ang gawain ng Diyos sa mga huling araw at ibinahagi ang ebanghelyo sa mga magulang ko, pero huminto sa pananampalataya ang tatay ko dahil natakot siyang mausig ng malaking pulang dragon. Gayumpaman, patuloy akong sinuportahan ng nanay ko sa aking tungkulin at tinulungan niya akong alagaan ang anak ko. Pakiramdam ko, napakaraming nagawa ng mga magulang ko para sa akin, at sa tuwing umuuwi ako para bisitahin sila, sinisikap kong tumulong sa kanila sa mga gawaing bahay sa abot ng makakaya ko at ipakita ang aking pagiging mabuting anak, na nagparamdam sa akin ng higit na kapanatagan. Noong Hunyo 2022, sinimulan akong tugisin ng mga pulis dahil sa aking pag-eebanghelyo, at pagkatapos niyon, hindi na ako nakauwi para makita ang mga magulang at anak ko. Nag-alala rin ako na matanda na ang mga magulang ko at mahina na ang katawan nila, at na kung magkakasakit sila, walang mag-aalaga sa kanila. Sa pagbabasa ng mga salita ng Diyos, naunawaan ko na ang buhay ng isang tao ay ganap na isinaayos ng Diyos, at ang Diyos ay may kataas-taasang kapangyarihan din sa kapalaran ng aking mga magulang, kaya ipinagkatiwala ko ang mga magulang ko sa Diyos, at hindi lubos na naapektuhan ang kalagayan ko, kaya nagagawa ko nang normal ang aking tungkulin.

Noong katapusan ng Nobyembre 2022, nakatanggap ako ng liham mula sa isang sister, na nagsasabing nasa ospital ang nanay ko at nasa kritikal na kondisyon. Hindi tinukoy sa liham kung anong karamdaman ang mayroon siya, at sobra akong nag-alala, hindi ko alam kung ano ang sakit ng nanay ko o kung ano ang kondisyon niya. Gusto ko talagang bumalik para bisitahin ang nanay ko. Pero naisip ko na tinutugis pa rin ako ng mga pulis, at masyado akong abala sa pangangasiwa sa mga kinalabasan ng maraming iglesiang nahaharap sa mga pag-aresto, at na maaantala ang gawain ng iglesia kung aalis ako. Lubos na nagtalo ang kalooban ko, kaya nagdasal ako sa Diyos, ipinagkakatiwala sa Kanya ang karamdaman ng nanay ko. Noong kalagitnaan ng Mayo 2023, nakatanggap ako ng liham mula sa bahay, nagsasabing pumanaw na ang nanay ko dahil sa stroke noong nakaraang taon, at na namatay rin ang tatay ko dahil sa atake sa asthma ilang araw na ang nakalipas. Napakahirap tanggapin ang biglaang balitang ito. Nang maisip ko kung gaano kabilis silang nawala at na wala na akong mga magulang, binalot ako ng matinding pasakit at talagang hindi ko mapigilang umiyak. Naisip ko kung paanong wala ako roon para alagaan sila noong may sakit sila, at na hindi ko sila nakita sa huling pagkakataon bago sila pumanaw. Pakiramdam ko, tiyak na napakalungkot nila at nadismaya sila sa akin bilang kanilang anak, at na malamang na tinatawag ako ng mga kamag-anak ko na isang di-mabuting anak o isang walang utang na loob na sawing-palad. Labis akong nanghina at ang tanging nagawa ko ay umiyak. Nang pumasok ako sa silid ko at humiga, napuno ang isipan ko ng mga imahe ng mga magulang ko. Ang kanilang mga ngiti, ang kabaitan nila sa akin, at ang mga eksena ng buhay naming magkakasama ay paulit-ulit na naglalaro sa isipan ko na parang isang pelikula. Naisip ko kung gaano kahirap para sa aking mga magulang na palakihin ako, kung paanong gumawa sila ng mabigat na pisikal na trabaho para maipagpatuloy ko ang pag-aaral, at kung paanong tumulong ang nanay ko na mag-alaga sa anak ko habang ginagawa ko ang mga tungkulin ko. Pakiramdam ko ay napakalaki ng utang ko sa kanila sa bawat maliit na bagay na ginawa nila para sa akin. Sobra akong nasasaktan, at naisip ko pa nga na kung hindi ko ginampanan ang tungkulin ko, at sa halip ay nagtrabaho ako para kumita ng pera, natulungan ko sana sila sa mga gastusin sa pamumuhay at nabigyan sila ng pera para sa kanilang pagpapagamot noong may sakit sila, at baka hindi sana sila pumanaw nang ganoon kaaga. Nang maisip ko ang lahat ng taon na wala ako sa tabi nila para alagaan sila, at kung paanong hindi ko natupad ang mga responsabilidad ko bilang isang anak, pakiramdam ko ay makasalanan ako at na napakalaki ng utang ko sa kanila! Noong mga araw na iyon, nasa isang kalagayan ako na lubhang nasisiraan ng loob, hindi makakain o makatulog, namumuhay sa pagkakonsensiya at pasakit. Bagama’t ginagawa ko pa rin ang tungkulin ko, lubhang nabagabag ang puso ko. Wala rin akong pagpapahalaga sa pasanin na subaybayan ang gawain ng ebanghelyo na responsabilidad ko, at naapektuhan din ang gawain ko. Sa aking pasakit, nagdasal ako sa Diyos, “Diyos ko, pumanaw na ang mga magulang ko, at lubha akong nasasaktan at nahihirapan. Pakiusap, tulungan Mo po ako at ilayo ang puso ko para hindi mabagabag.” Pagkatapos magdasal, medyo mas napanatag na ako. Naalala ko ang mga salita ng Diyos kung paano harapin ang kamatayan ng mga magulang, kaya hinanap ko ang mga ito para basahin.

Sabi ng Makapangyarihang Diyos: “Pagdating sa pagpanaw ng kanilang mga magulang, ang mga tao ay dapat ding magtaglay ng wasto at makatwirang saloobin. … Kung gayon, bago pa ito mangyari, paano mo dapat lutasin ang hindi inaasahang dagok na idinudulot nito sa iyo, upang hindi ito makaapekto o makasagabal sa paggampan mo sa iyong tungkulin o sa landas na iyong tinatahak? Una, tingnan natin kung tungkol saan nga ba ang kamatayan, at kung tungkol saan ang pagpanaw—hindi ba’t ibig sabihin nito ay lilisan na ang isang tao sa mundong ito? (Oo.) Nangangahulugan ito na ang buhay na taglay ng isang tao, na mayroong pisikal na presensiya, ay hiwalay sa materyal na mundo na nakikita ng mga tao, at naglalaho ito. Ang taong iyon ay nagpapatuloy na mabuhay sa ibang mundo, nang may ibang anyo. Ang paglisan ng buhay ng iyong mga magulang ay nangangahulugan na ang relasyon mo sa kanila sa mundong ito ay natunaw, naglaho, at nagwakas na. Nabubuhay na sila sa ibang mundo, nang may ibang anyo. Kung ano ang magiging takbo ng kanilang buhay sa kabilang mundo, kung babalik man sila sa mundong ito, muli kang makakatagpo, o magkakaroon ng anumang uri ng ugnayan sa laman o emosyonal na koneksiyon sa iyo, ito ay inorden ng Diyos, at wala itong kinalaman sa iyo. Sa kabuuan, ang pagpanaw nila ay nangangahulugan na ang kanilang mga misyon sa mundong ito ay tapos na, at ganap na itong nagwakas. Ang kanilang mga misyon sa buhay na ito at sa mundong ito ay natapos na, kaya ang relasyon mo sa kanila ay natapos na rin. Tungkol sa kung sila ay muling magkakatawang-tao sa hinaharap, o kung makakatagpo sila ng anumang uri ng parusa at paghihigpit, o anumang uri ng pangangasiwa at mga pagsasaayos sa kabilang mundo, may kinalaman ba ito sa iyo? Mapagpapasyahan mo ba ito? Wala itong kinalaman sa iyo, hindi mo ito mapagpapasyahan, at hindi ka makakakuha ng anumang balita tungkol dito. Ang relasyon mo sa kanila sa buhay na ito ay magwawakas sa oras na iyon. Ibig sabihin, magtatapos na ang kapalarang nagbuklod sa inyo habang namumuhay kayong magkasama sa loob ng 10, 20, 30, o 40 taon. Pagkatapos niyon, sila ay sila, ikaw ay ikaw, at wala nang anumang relasyong umiiral sa pagitan ninyo. Kahit nananampalataya kayong lahat sa Diyos, ginampanan nila ang kanilang sariling mga tungkulin, at ginagampanan mo ang sa iyo; kapag hindi na sila namumuhay sa parehong pisikal na kapaligiran, wala nang anumang relasyon sa pagitan ninyo. Natapos na nila ang mga misyon na ipinagkatiwala sa kanila ng Diyos. Kaya, pagdating sa mga responsabilidad na tinupad nila para sa iyo, natatapos ang mga iyon sa araw na magsisimula kang mamuhay nang hiwalay sa kanila—wala ka nang kinalaman sa iyong mga magulang. Kung mamamatay sila ngayon, may mawawala lamang sa iyo sa emosyonal na aspekto, at hindi ka na mangungulila sa dalawang mahal mo sa buhay. Hinding-hindi mo na sila makikita pang muli, at hindi ka na muling makaririnig ng anumang balita tungkol sa kanila. Kung ano ang mangyayari sa kanila pagkatapos at ang kanilang kinabukasan ay wala nang kinalaman sa iyo, wala na kayong magiging ugnayan sa dugo, hindi na kayo magiging parehong nilalang. Ganoon ang mangyayari. Ang pagpanaw ng iyong mga magulang ang magiging tanging huling balitang maririnig mo tungkol sa kanila sa mundong ito, at ang mga huling yugtong makikita o maririnig mo tungkol sa kanilang mga karanasan ng pagkasilang, pagtanda, pagkakasakit, at pagkamatay sa buhay nila, iyon na ang lahat. Ang pagkamatay nila ay walang kukunin o ibibigay na anuman sa iyo, sila ay simpleng mamamatay, ang kanilang mga paglalakbay bilang tao ay matatapos na. Kaya, pagdating sa kanilang pagpanaw, hindi mahalaga kung ito ay aksidenteng pagkamatay, normal na pagkamatay, pagkamatay dahil sa sakit, at iba pa, sa ano’t anuman, kung hindi dahil sa kataas-taasang kapangyarihan at mga pagsasaayos ng Diyos, walang tao o puwersa ang maaaring bumawi sa buhay nila. Ang kanilang pagpanaw ay nangangahulugan lamang ng katapusan ng kanilang pisikal na buhay. Kung nangungulila at nananabik ka sa kanila, o nakokonsensiya ka sa kanila dahil sa iyong mga damdamin, hindi dapat, dahil hindi ito kinakailangan. Nilisan na nila ang mundong ito, kaya ang mangulila sa kanila ay hindi na kinakailangan, hindi ba? Kung iniisip mo na: ‘Nangulila ba sa akin ang mga magulang ko sa lahat ng taong iyon? Gaano pa ba sila nagdusa dahil wala ako sa kanilang tabi para magpakita ng pagiging mabuting anak sa kanila sa loob ng napakaraming taon? Sa lahat ng taong ito, palagi kong ninanais na sana ay makasama ko sila nang ilang araw, hindi ko akalain na napakaaga nilang mamamatay. Nalulungkot at nakokonsensiya ako.’ Hindi mo kinakailangang mag-isip nang ganito, walang kinalaman sa iyo ang kanilang pagkamatay. Bakit wala itong kinalaman sa iyo? Dahil, kahit na ipinakita mo sa kanila ang pagiging mabuting anak o sinamahan mo sila, hindi ito ang obligasyon o gampanin na ibinigay sa iyo ng Diyos. Inorden na ng Diyos kung gaano kaganda ang kapalaran at kung gaano karami ang pagdurusa na mararanasan ng iyong mga magulang mula sa iyo—wala itong anumang kinalaman sa iyo. Hindi sila mabubuhay nang mas matagal dahil lang sa kasama mo sila, at hindi sila mabubuhay nang mas maikli dahil lang sa malayo ka sa kanila at hindi mo sila madalas na nakakasama. Inorden na ng Diyos kung gaano katagal silang mabubuhay, at wala itong kinalaman sa iyo. Kaya, kung mabalitaan mo na pumanaw na ang iyong mga magulang habang ikaw ay buhay pa, hindi mo kailangang makonsensiya. Dapat mong harapin ang bagay na ito sa tamang paraan at tanggapin ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). “Kung hindi mo nilisan ang iyong tahanan para gampanan ang iyong tungkulin sa ibang lugar, at nanatili ka sa tabi ng iyong magulang, mapipigilan mo kaya ang pagkakasakit niya? (Hindi.) Makokontrol mo ba kung mabubuhay o mamamatay ang mga magulang mo? Makokontrol mo ba kung sila ay mayaman o mahirap? (Hindi.) Anuman ang sakit na makukuha ng iyong mga magulang, hindi iyon dahil sa pagod na pagod sila sa pagpapalaki sa iyo, o dahil sa nangulila sila sa iyo; lalong hindi sila magkakaroon ng alinman sa mga malubha, seryoso, at posibleng nakamamatay na sakit nang dahil sa iyo. Kapalaran nila iyon, at wala itong kinalaman sa iyo. Gaano ka man kabuting anak sa iyong mga magulang, ang pinakamainam na magagawa mo ay bawasan nang kaunti ang pagdurusa ng kanilang laman at ang kanilang mga pasanin, ngunit tungkol sa pagkakasakit nila, anong sakit ang nakukuha nila, kailan sila mamamatay, at saan sila mamamatay—may kinalaman ba ang mga bagay na ito sa iyo? Wala, walang kinalaman ang mga ito. Kung mabuti kang anak, kung hindi ka isang walang malasakit na ingrata, at ginugugol mo ang buong araw kasama sila, binabantayan sila, hindi ba sila magkakasakit? Hindi ba sila mamamatay? Kung magkakasakit sila, hindi ba’t magkakasakit pa rin naman talaga sila? Kung mamamatay sila, hindi ba’t mamamatay pa rin naman talaga sila? Hindi ba’t tama iyon?” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Matapos basahin ang mga salita ng Diyos, napagtanto ko na ang kapanganakan ng isang tao, ang kanyang kamatayan, at ang haba ng kanyang buhay ay pawang bahagi ng kataas-taasang kapangyarihan at paunang pagtatakda ng Diyos. Kung kailan at paano mamamatay ang ating mga magulang ay inasaaayos at pinamumunuan din lahat ng Diyos. Hindi ko tiningnan ang mga bagay batay sa mga salita ng Diyos at hindi ko nakilala ang Kanyang kataas-taasang kapangyarihan. Naisip ko na kung hindi ako lumabas para gawin ang aking tungkulin, naalagaan ko sana ang mga magulang ko, at na napagamot ko sana sila noong may sakit sila, at sa paggawa nito, nabuhay pa sana sila nang ilang taon pa at hindi namatay nang ganoon kaaga. Ang mga pananaw ko sa mga bagay-bagay ay kapareho ng sa isang walang pananampalataya at sa mga pananaw ng isang hindi mananampalataya. Naalala ko noong may sakit ang mga magulang ko noon, umuwi ako para bisitahin sila, pero ang tanging nagawa ko ay mag-alok sa kanila ng ilang salitang nakapagbibigay-ginhawa at payuhan sila na mag-ingat, at ibigay sa kanila ang kaunti kong pera para makabili sila ng gamot. Pero hindi bumuti ang karamdaman nila, at hindi ko maibsan ang pagdurusa nila. Nang basahin ko ang mga partikular na salitang ito ng Diyos: “Anuman ang sakit na makukuha ng iyong mga magulang, hindi iyon dahil sa pagod na pagod sila sa pagpapalaki sa iyo, o dahil sa nangulila sila sa iyo; lalong hindi sila magkakaroon ng alinman sa mga malubha, seryoso, at posibleng nakamamatay na sakit nang dahil sa iyo. Kapalaran nila iyon, at wala itong kinalaman sa iyo,” Sa wakas ay napagtanto ko na ang pagkamatay ng mga magulang ko ay walang kinalaman sa akin at na kapag natapos na ang itinakda nilang buhay, aalis sila sa mundong ito sa oras na paunang itinakda ng Diyos. Ito ang kapalaran nila. Naalala ko na sinabi ng nanay ko na, sa ilang pagkakataon, ipinadala ang tatay ko sa ospital nang nasa kritikal na kondisyon para iligtas ang buhay nito, at na inakala ng lahat na mamamatay na siya, pero nakaligtas siya sa huli. Maraming tao ang nananatili sa tabi ng kanilang mga magulang, nag-aalaga sa mga ito sa loob ng maraming taon, pero hindi pa rin nila mapigilan ang pagkamatay ng mga magulang nila kapag nagkasakit ang mga ito. Walang halaga ng pera ang makakapagligtas sa mga ito. Nakita ko na ang Diyos ay may kataas-taasang kapangyarihan sa tadhana ng lahat, at na kahit nasa tabi ako ng mga magulang ko para alagaan sila, makukuha pa rin nila ang sakit na nakatadhanang makuha nila, at gaano man karaming pera ang gagastusin ko sa pagpapagamot nila, hindi nito maliligtas ang buhay nilaa. Bukod pa rito, parehong mahigit animnapung taong gulang na ang mga magulang ko at ilang taon nang nagdurusa sa hika ang tatay ko at umaasa siya sa gamot para makaraos araw-araw, at matindi ang pasakit niya. Ngayong pumanaw na siya, hindi na siya nagdurusa sa karamdaman, na isang uri ng ginhawa para sa kanya. Sa mga kaisipang ito, medyo gumaan ang pakiramdam ko, medyo bumuti ang kalagayan ko, at sinimulan kong gawin nang normal ang tungkulin ko.

Isang araw, nang lumabas ako para gawin ang aking tungkulin, nakakita ako ng isang matandang mag-asawa sa bus na halos kasing-edad lang ng mga magulang ko, at muli ko silang naalala, at kung paanong pumanaw na sila at ngayon ay wala na sa parehong mundong kinaroroonan ko. Habang iniisip ko ito, naluluha ang mga mata ko, at talagang nasadlak ako sa isang madilim na kalagayan. Lalo na sa Bagong Taon, naalala kong muli ang mga magulang ko, at pakiramdam ko ay hindi ako naging mabuting anak dahil hindi ko sila nabigyan ng komportableng buhay. Isa itong hadlang na sadyang hindi ko malagpasan at nakadama ako ng matinding pagkakautang sa kanila. Alam kong mali ang kalagayan ko at nagdasal ako sa Diyos, “Diyos ko, pumanaw na ang mga magulang ko at alam ko na ito ang Iyong kataas-taasang kapangyarihan at pagsasaayos, pero hindi ko pa rin kayang bumitaw, at namumuhay ako sa pagkakonsensiya at paninisi sa sarili ko. Pakiusap, tulungan Mo po akong lutasin ang kalagayan ko.”

Pagkatapos niyon, nabasa ko ang isang sipi ng mga salita ng Diyos: “Pagdating sa pangangasiwa sa mga ekspektasyon ng mga magulang, malinaw ba kung anong mga prinsipyo ang dapat sundin at anong mga pasanin ang dapat bitiwan? (Oo.) Kung gayon, ano ba mismo ang mga pasanin na dinadala ng mga tao rito? Dapat silang makinig sa kanilang mga magulang at hayaan ang kanilang mga magulang na magkaroon ng magandang pamumuhay; lahat ng ginagawa ng kanilang mga magulang ay para sa kanilang sariling kabutihan; at dapat nilang gawin ang sinasabi ng kanilang mga magulang upang maging mabuting anak. Dagdag pa rito, bilang mga taong nasa hustong gulang, dapat nilang gawin ang mga bagay-bagay para sa kanilang mga magulang, suklian ang kabutihan ng kanilang mga magulang, maging mabuting anak sa mga ito, samahan ang mga ito, huwag iparamdam ang lungkot o pagkabigo sa mga ito, huwag biguin ang mga ito, at gawin ang lahat ng kanilang makakaya para bawasan ang paghihirap ng kanilang mga magulang o tuluyang alisin ito. Kung hindi mo ito makakamit, ikaw ay walang utang na loob, hindi mabuting anak, karapat-dapat kang tamaan ng kidlat at itaboy ng iba, at isa kang masamang tao. Ito ba ang iyong mga pasanin? (Oo.) Dahil ang mga bagay na ito ay ang mga pasanin ng mga tao, dapat tanggapin ng mga tao ang katotohanan at harapin nang maayos ang mga ito. Tanging sa pagtanggap sa katotohanan mabibitiwan at mababago ang mga pasanin at maling kaisipan at pananaw na ito. Kung hindi mo tatanggapin ang katotohanan, may iba pa bang landas para sa iyo? (Wala.) Kaya, ito man ay pagbitiw sa mga pasanin ng pamilya o ng laman, lahat ay nagsisimula sa pagtanggap sa tamang kaisipan at pananaw at sa pagtanggap ng katotohanan. Habang sinisimulan mong tanggapin ang katotohanan, itong mga maling kaisipan at pananaw sa loob mo ay unti-unting matitibag, makikilatis, at malinaw na mauunawaan, at pagkatapos ay unti-unting maitatakwil ang mga ito. Sa proseso ng pagtitibag, pagkikilatis, at pagkatapos ay pagbibitiw at pagtatakwil sa mga maling kaisipan at pananaw na ito, unti-unti mong babaguhin ang iyong saloobin at pagharap sa mga bagay na ito. Unti-unting hihina ang mga kaisipan na nagmumula sa iyong konsensiya at mga damdamin bilang tao; hindi ka na guguluhin o gagapusin ng mga ito sa kailaliman ng iyong isipan, hindi na kokontrolin o iimpluwensiyahan ang iyong buhay, o panghihimasukan ang paggampan mo sa tungkulin. Halimbawa, kung tinanggap mo ang mga tamang kaisipan at pananaw at tinanggap ang aspektong ito ng katotohanan, kapag narinig mo ang balita ng pagkamatay ng iyong mga magulang, iiyak ka lamang para sa kanila nang hindi iniisip ang tungkol sa kung paanong sa mga taong ito ay hindi mo nasuklian ang kanilang kabutihan sa pagpapalaki sa iyo, kung paanong pinahirapan mo sila nang husto, kung paano mo sila hindi binayaran ni katiting, o kung paanong hindi mo sila hinayaang magkaroon ng magandang pamumuhay. Hindi mo na sisisihin ang iyong sarili sa mga bagay na ito—sa halip, magpapakita ka ng normal na mga ekspresyon na nagmumula sa mga pangangailangan ng normal na damdamin ng tao; iiyak ka at dadanas ng kaunting pangungulila sa kanila. Hindi magtatagal, magiging natural at normal ang mga bagay na ito, at agad na isusubsob ang iyong sarili sa isang normal na buhay at paggampan ng iyong mga tungkulin; hindi ka na mababagabag sa bagay na ito. Ngunit kung hindi mo tatanggapin ang mga katotohanang ito, kapag nabalitaan mong namatay ang iyong mga magulang, walang humpay kang iiyak. Makakaramdam ka ng awa para sa iyong mga magulang, na hindi naging madali ang buong buhay nila, at na nagpalaki sila ng isang hindi mabuting anak katulad mo; nang magkasakit sila, hindi mo sila pinaglingkuran sa tabi ng kanilang higaan, at nang mamatay sila, hindi ka umiyak sa kanilang libing o nagluksa; binigo mo sila, nadismaya sila sa iyo, at hindi mo sila binigyan ng magandang buhay. Mamumuhay ka nang matagal nang may ganitong pakiramdam ng pagkakonsensiya, at sa tuwing naiisip mo ito, iiyak ka at makakaramdam ng kirot sa puso mo. Sa tuwing nahaharap ka sa mga kaugnay na sitwasyon o mga tao, pangyayari, at bagay, magkakaroon ka ng emosyonal na reaksiyon; maaaring kasa-kasama mo ang pakiramdam na ito ng pagkakonsensiya sa buong buhay mo. Ano ang dahilan nito? Ito ay dahil hindi mo kailanman tinanggap ang katotohanan o ang mga tamang kaisipan at pananaw bilang buhay mo; sa halip, patuloy na nangingibabaw sa iyo ang iyong mga dating kaisipan at pananaw, naiimpluwensiyahan ang iyong buhay. Kaya, sa natitirang bahagi ng iyong buhay ay mamumuhay ka sa pasakit dahil sa pagpanaw ng iyong mga magulang. Ang tuloy-tuloy na pagdurusang ito ay magkakaroon ng mga kahihinatnan na higit pa sa kaunting pisikal na pagkabahala; maaapektuhan nito ang iyong buhay, ang iyong saloobin sa paggampan sa iyong mga tungkulin, ang iyong saloobin sa gawain ng iglesia, ang iyong saloobin sa Diyos, pati na ang iyong saloobin sa sinumang tao o bagay na nakakaapekto sa iyong kaluluwa. Maaaring masiraan at panghinaan ka rin ng loob tungkol sa mas maraming bagay-bagay, maging malungkot at walang gana, mawalan ng pananalig sa buhay, mawalan ng sigasig at motibasyon sa anumang bagay, at iba pa. Sa kalaunan, hindi lamang nito maaapektuhan ang iyong simpleng pang-araw-araw na buhay; maaapektuhan din nito ang iyong saloobin sa paggampan ng iyong mga tungkulin at ang landas na tinatahak mo sa buhay. Ito ay lubhang mapanganib. Ang kahihinatnan ng panganib na ito ay maaari na hindi mo magagampanan nang sapat ang iyong mga tungkulin bilang isang nilikha, at maaaring titigil ka pa nga sa kalagitnaan ng paggampan ng iyong mga tungkulin o magkikimkim ng isang mapanlaban na lagay ng loob at saloobin tungo sa mga tungkuling ginagampanan mo. Sa madaling salita, hindi maiiwasang lalala ang ganitong sitwasyon sa paglipas ng panahon at magdudulot ng pagbabago sa iyong lagay ng loob, mga emosyon, at mentalidad tungo sa masamang direksiyon. Naiintindihan mo ba? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Matapos basahin ang mga salita ng Diyos, napagtanto ko na namumuhay ako sa pasakit at pagkakonsensiya, dahil tinanggap ko ang mga tradisyonal na ideya ni Satanas, gaya ng “Ang paggalang sa magulang ay isang katangiang dapat taglayin nang higit sa lahat,” “Dapat mong alagaan ang iyong mga magulang sa kanilang katandaan at bantayan sila hanggang sa katapusan ng kanilang buhay,” at “Ang isang taong walang galang sa magulang ay mas mababa pa kaysa sa hayop.” Naniwala ako na ang pagiging mabuting anak sa mga magulang at pagtutustos para sa kanila sa kanilang pagtanda at pagbabantay sa kanila hanggang sa katapusan ng kanilang buhay ay tanda ng isang taong may konsensiya at pagkatao, at na kung hindi gagawin ng isang tao ang mga bagay na ito, sila ay walang konsensiya at walang pagkatao, kaya, napuno ng pagkakonsensiya ang puso ko, at nakaramdam ako ng pagkondena at pagkabagabag sa aking konsensiya. Nang malaman ang pagkamatay ng aking mga magulang, naisip ko kung gaano kahirap para sa kanila ang pagpapalaki sa akin at kung gaano kalaki ang isinakripisyo nila para sa akin. Pero hindi ko sila binigyan ng ginhawa sa kanilang katandaan o inalagaan sila noong may sakit sila, at hindi ko man lang sila nakita sa huling pagkakataon bago sila pumanaw. Paulit-ulit kong nararamdaman na hindi ako mabuting anak at hindi ko natupad ang mga responsabilidad ko bilang isang anak, at na dahil dito, kokondenahin at itataboy ako ng iba, at kaya, hindi ko mapatawad ang sarili ko. Pinanghawakan ko ang mga ideya tulad ng “Ang paggalang sa magulang ay isang katangiang dapat taglayin nang higit sa lahat,” “Dapat mong alagaan ang iyong mga magulang sa kanilang pagtanda at bantayan sila hanggang sa katapusan ng kanilang buhay,” at “Ang isang taong walang galang sa magulang ay mas mababa pa kaysa sa hayop” bilang mga positibong bagay, pero hindi ko tiningnan ang mga bagay-bagay ayon sa mga salita ng Diyos. Sa realidad, hinuhusgahan ng Diyos kung ang isang tao ay may konsensiya at pagkatao batay sa kung kaya niyang tuparin ang kanyang tungkulin bilang isang nilikha at palugurin Siya. Kung kaya ng isang tao na talikuran ang lahat at gumugol ng kanyang sarili para sa Diyos at tuparin ang kanyang tungkulin bilang isang nilikha, ang gayong tao ay tapat sa Diyos at nagtataglay ng dakilang konsensiya at pagkatao. Sa kabaligtaran, kung tinatalikuran ng isang tao ang kanyang tungkulin para maging isang mabuting anak, kahit na alagaan niya nang maayos ang kanyang mga magulang at pinupuri siya ng lahat bilang isang mabuting anak, ang gayong tao ay namumuhay para sa kanyang mga damdamin ng laman, at siya ay makasarili, kasuklam-suklam, at walang pagkatao. Naisip ko ang tungkol sa mga santo sa buong kasaysayan na tumalikod sa kanilang mga pamilya at trabaho para ipangaral ang ebanghelyo ng Panginoon. Upang dalhin ang mga tao sa Diyos at hayaan silang makamit ang Kanyang pagliligtas, iniwan nila ang kanilang sariling bayan at pamilya. Sa mga mata ng mga tao, parang wala silang malasakit dahil sa hindi pag-aalaga sa kanilang pamilya o hindi pagiging mabuting anak sa kanilang mga magulang, pero sa mga mata ng Diyos, tinupad nila ang kanilang mga tungkulin bilang nilikha, at nagtaglay sila ng konsensiya at pagkatao. Ang kanilang mga gawa ay ginunita ng Diyos. Sinusunod ko ang tamang landas ng pananalig sa Diyos, nagdurusa ng pang-uusig mula sa CCP at hindi na makauwi. Ang kawalan ko ng abilidad na alagaan ang mga magulang ko ay dahil sa mga sitwasyon, hindi dahil sa hindi ako mabuting anak o wala akong konsensiya. Anuman ang tingin sa akin ng pamilya ko o paano man ako pagalitan ng mga walang pananampalataya, hindi mali ang landas na tinahak ko. Hindi mahalaga kung ano ang tingin ng iba sa akin, ang mahalaga ay kung makakamit ko ba ang pagsang-ayon ng Diyos. Ito ang pinakamahalaga. Namumuhay ako sa isang kalagayan ng pagkakautang at pagkakonsensiya dahil sa pagkamatay ng mga magulang ko, nagkikimkim ng mga reklamo at paghihimagsik laban sa Diyos, at hindi nagiging tapat sa aking tungkulin. Sa anong paraan ako may anumang pagkatao o konsensiya? Binigyan ako ng Diyos ng buhay, binantayan at pinrotektahan ako, at ibinigay ang lahat ng aking pangangailangan, pero nagrereklamo pa rin ako tungkol sa Kanya. Talagang wala akong kakayahang matukoy ang tama sa mali at wala akong katwiran! Nang mapagtanto ko ang mga bagay na ito, nagdasal ako sa Diyos, “Diyos ko, ayaw ko pong mamuhay sa pasakit dahil sa pagkamatay ng mga magulang ko, nais ko pong magsisi sa Iyo.”

Kalaunan, nabasa ko ang isang sipi ng mga salita ng Diyos: “Tingnan natin ang usapin ng pagsilang ng iyong mga magulang sa iyo. Sino ba ang nagpasyang ipanganak ka nila: ikaw o ang iyong mga magulang? Sino ang pumili kanino? Kung titingnan mo ito mula sa perspektiba ng Diyos, ang sagot ay: wala sa inyo. Hindi ikaw o ang mga magulang mo ang nagpasyang ipanganak ka nila. Kung titingnan mo ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, kusang-loob ka nilang ipinanganak, hindi ba? Sa madaling salita, kung isasantabi ang pag-orden ng Diyos, pagdating sa usapin ng pagsilang sa iyo, nasa iyong mga magulang ang lahat ng kapangyarihan. Pinili nilang ipanganak ka, at sila ang may kontrol sa lahat. Hindi mo piniling ipanganak ka nila, wala kang kontrol nang isilang ka nila, at wala kang magagawa sa bagay na iyon. Kaya, sapagkat nasa mga magulang mo ang lahat ng kapangyarihan, at pinili nilang ipanganak ka, mayroon silang obligasyon at responsabilidad na itaguyod ka, palakihin hanggang sa hustong gulang, tustusan ka ng edukasyon, pagkain, mga damit, at pera—ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na palakihin ang iyong sarili, wala kang magagawa kundi maging pasibong pinalalaki ka ng iyong mga magulang. Pinalaki ka sa paraang pinili ng iyong mga magulang, kung binibigyan ka nila ng masasarap na pagkain at inumin, kung gayon ay kumakain ka at umiinom ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa ipa at sa mga ligaw na halaman, kung gayon, nabubuhay ka sa ipa at sa mga ligaw na halaman. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. Katulad ito ng pag-aalaga ng iyong mga magulang sa isang bulaklak. Dahil gusto nilang alagaan ang isang bulaklak, dapat nila itong lagyan ng pataba, diligan, at tiyaking nasisikatan ito ng araw. Kaya naman, patungkol sa mga tao, hindi mahalaga kung metikuloso kang inalagaan ng iyong mga magulang o inaruga ka nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang dahilan kung bakit ka nila pinalaki, responsabilidad nila ito—dahil ipinanganak ka nila, dapat silang maging responsable sa iyo. Batay rito, maituturing bang kabutihan ang lahat ng ginawa ng iyong mga magulang para sa iyo? Hindi maaari, hindi ba? (Tama.) Ang pagtupad ng iyong mga magulang sa kanilang responsabilidad sa iyo ay hindi maituturing na kabutihan, kaya kung tinutupad nila ang kanilang responsabilidad sa isang bulaklak o sa isang halaman, dinidiligan at pinatataba ito, maituturing ba iyon na kabutihan? (Hindi.) Higit pa ngang malayo iyon sa pagiging mabuti. Ang mga bulaklak at halaman ay mas tumutubo nang maayos kapag nasa labas—kung ang mga ito ay itinatanim sa lupa, nang may hangin, araw, at ulan, lumalago ang mga ito. Hindi tumutubo ang mga ito nang maayos kapag itinanim sa isang paso sa loob ng bahay, hindi tulad ng pagtubo ng mga ito sa labas, ngunit saan man naroroon ang mga ito, nabubuhay ang mga ito, tama ba? Nasaan man ang mga ito, inorden ito ng Diyos. Ikaw ay isang buhay na tao, at inaako ng Diyos ang responsabilidad sa bawat buhay, tinutulutan itong mabuhay, at sumunod sa batas na sinusunod ng lahat ng nilikha. Ngunit bilang isang tao, namumuhay ka sa kapaligiran kung saan ka pinalaki ng iyong mga magulang, kaya dapat kang lumaki at umiral sa kapaligirang iyon. Sa mas malaking antas, ang pamumuhay mo sa kapaligirang iyon ay dahil sa pag-orden ng Diyos; sa mas maliit na antas, ito ay dahil sa pagpapalaki sa iyo ng iyong mga magulang, tama? Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Kung hindi ito matatawag na kabutihan, hindi ba’t isa itong bagay na dapat mong matamasa? (Ganoon na nga.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila. Para sa anumang buhay na nilalang, ang pagbubuntis at pag-aalaga sa mga supling, pag-aanak, at pagpapalaki sa susunod na henerasyon ay isang uri ng responsabilidad. Halimbawa, ang mga ibon, baka, tupa, at maging ang mga tigre ay kailangang mag-alaga sa kanilang mga supling pagkatapos nilang manganak. Walang buhay na nilalang na hindi nagpapalaki ng kanilang mga supling. Posibleng mayroong ilang eksepsiyon, ngunit hindi ganoon karami. Ito ay isang likas na penomena sa pag-iral ng mga buhay na nilalang, ito ay isang likas na gawi ng mga buhay na nilalang, at hindi ito maiuugnay sa kabutihan. Sumusunod lamang sila sa batas na itinakda ng Lumikha para sa mga hayop at sangkatauhan. Samakatwid, ang pagpapalaki sa iyo ng iyong mga magulang ay hindi isang kabutihan. Batay rito, masasabi na hindi mo pinagkakautangan ang iyong mga magulang. Tinutupad nila ang kanilang responsabilidad sa iyo. Gaano man kalaki ang pagsisikap at perang ginugugol nila sa iyo, hindi nila dapat hilingin sa iyo na suklian sila, dahil ito ang kanilang responsabilidad bilang mga magulang. Dahil ito ay isang responsabilidad at isang obligasyon, dapat na libre ito, at hindi sila dapat humingi ng kabayaran” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Matapos basahin ang mga salita ng Diyos, napagtanto ko na responsabilidad at obligasyon nila na palakihin ako matapos nila akong ipanganak, at hindi ito maituturing na kabaitan. Hindi ko naunawaan ang katotohanan at itinuturing kong kabaitan ang pag-aalaga at pagpapalaki ng aking mga magulang, iniisip na napakarami nilang naibigay para sa akin at naging mabait sila sa akin, kaya dapat kong suklian ang kabaitan nila. Noong may sakit ang mga magulang ko, hindi ako umuwi para alagaan sila, at nang pumanaw sila, hindi ko man lang sila nakita sa huling pagkakataon. Nakaramdam ako ng labis na pagkakautang sa mga magulang ko, pero pagkatapos basahin ang mga salita ng Diyos, napagtanto ko na ang pagpapalaki sa mga anak hanggang sa hustong gulang ay nararapat lang gawin ng mga magulang. Responsabilidad nila ito. Katulad na lang ng isang taong nag-aalaga ng isang halaman sa paso na may responsabilidad na diligan at lagyan ito ng pataba, hindi ito itinuturing na kabaitan. Ang kabutihan ng mga magulang ko at ang lahat ng ginawa nila para sa akin ay nagmula sa kataas-taasang kapangyarihan at pagsasaayos ng Diyos, at dapat ko itong tanggapin bilang mula sa Diyos. Wala akong anumang pagkakautang sa mga magulang ko, hindi ko rin kailangan suklian o bayaran ang anumang bagay. Matapos kong maunawaan ito, medyo nabawasan ang kirot sa puso ko.

Tungkol sa kung paano tingnan ang mga magulang ko, nakahanap ako ng landas sa mga salita ng Diyos. Nabasa ko ang mga salitang ito ng Diyos: “Hindi mo pinagkakautangan ang iyong mga magulang—ibig sabihin, hindi mo kailangang palaging pag-isipan kung paano mo sila dapat suklian dahil lang sa napakahaba ng panahong iginugol nila sa pagpapalaki sa iyo. Kung hindi mo sila masusuklian, kung wala sa iyo ang pagkakataon o mga angkop na sitwasyon para masuklian sila, palagi kang malulungkot at makokonsensiya, hanggang sa punto na malulungkot ka pa sa tuwing nakakakita ka ng isang tao na kasama, inaalagaan ang kanilang mga magulang, o gumagawa ng mga bagay na nagpapakita ng pagiging isang mabuting anak sa kanilang mga magulang. Inorden ng Diyos na palakihin ka ng iyong mga magulang, binibigyan ka ng kakayahang umabot sa hustong gulang, hindi para gugulin mo ang iyong buhay sa pagsukli sa kanila. Mayroon kang mga responsabilidad at obligasyon na dapat mong tuparin sa buhay na ito, isang landas na dapat mong tahakin, at mayroon kang sariling buhay. Sa buhay na ito, hindi mo dapat ibuhos ang lahat ng iyong lakas sa pagsukli sa kabutihan ng iyong mga magulang. Isa lang itong bagay na kasama mo sa iyong buhay at sa iyong landas sa buhay. Kung ang pagkatao at mga emosyonal na ugnayan ang pag-uusapan, ito ay isang bagay na hindi maiiwasan. Ngunit tungkol sa kung anong uri ng ugnayan ang nakatadhana para sa iyo at sa iyong mga magulang, kung magagawa man ninyong mamuhay nang magkasama habambuhay, o kung paghihiwalayin kayo, at hindi pag-uugnayin ng kapalaran, nakasalalay ito sa mga pangangasiwa at pagsasaayos ng Diyos. Kung pinangasiwaan at isinaayos ng Diyos na magiging nasa magkaibang lugar kayo ng iyong mga magulang sa buhay na ito, na magiging napakalayo mo sa kanila, at hindi sila madalas na makakasama, kung gayon, ang pagtupad sa iyong mga responsabilidad sa kanila ay isang uri lamang ng pananabik para sa iyo. Kung isinaayos ng Diyos na manirahan ka nang napakalapit sa iyong mga magulang sa buhay na ito, at na magagawa mong manatili sa tabi nila, kung gayon, ang pagtupad sa iyong mga responsabilidad sa iyong mga magulang, at ang pagpapakita sa kanila ng pagkamabuting anak ay mga bagay na dapat mong gawin sa buhay na ito—walang anumang bagay na mapupuna tungkol dito. Ngunit kung iba ang lugar mo sa iyong mga magulang, at wala sa iyo ang pagkakataon o mga sitwasyon para ipakita sa kanila ang pagkamabuting anak, kung gayon, hindi mo ito kailangang ituring bilang isang kahiya-hiyang bagay. Hindi ka dapat mahiya na harapin ang iyong mga magulang dahil hindi mo magawang ipakita sa kanila ang pagkamabuting anak, sadyang hindi lang ito pinahihintulutan ng iyong sitwasyon. Bilang anak, dapat mong maunawaan na hindi mo pinagkakautangan ang iyong mga magulang. Kung ang iniintindi mo lang ay ang pagsukli sa kabaitan ng mga magulang mo, makakahadlang ito sa maraming tungkuling nararapat mong gawin. Maraming bagay ang dapat mong gawin sa buhay mo, at ang mga tungkuling ito na nararapat mong gawin ay mga bagay na dapat gawin ng isang nilikha, at ipinagkatiwala sa iyo ng Lumikha, at walang kinalaman ang mga ito sa pagsukli mo sa kabutihan ng iyong mga magulang. Ang pagpapakita ng pagkamabuting anak sa iyong mga magulang, pagsukli sa kanila, pagpapakita sa kanila ng kabutihan—ang mga bagay na ito ay walang kinalaman sa iyong misyon sa buhay. Masasabi rin na hindi mo kinakailangang magpakita ng pagkamabuting anak sa iyong mga magulang, na suklian sila, o tuparin ang alinman sa iyong mga responsabilidad sa kanila. Sa madaling salita, maaari mong gawin ito nang kaunti at gampanan nang kaunti ang iyong mga responsabilidad kapag pinahihintulutan ng iyong sitwasyon; kapag hindi, hindi mo kailangang pilitin ang sarili mo na gawin ito. Kung hindi mo kayang tuparin ang responsabilidad mo para magpakita ng pagkamabuting anak sa iyong mga magulang, hindi ito isang kahindik-hindik na pagkakamali, medyo lumalabag lang ito sa iyong konsensiya at katarungang moral, at ikaw ay hindi sasang-ayunan ng ilang tao—iyon lang. Pero kahit papaano, hindi ito salungat sa katotohanan. Kung ito ay alang-alang sa paggawa ng tungkulin mo at pagsunod sa kalooban ng Diyos, sasang-ayunan ka pa nga ng Diyos. Samakatwid, tungkol sa pagiging mabuting anak sa iyong mga magulang, hangga’t nauunawaan mo ang katotohanan at nauunawaan ang mga hinihingi ng Diyos sa mga tao, kahit na hindi ka tinutulutan ng mga kondisyon mo na maging mabuting anak sa iyong mga magulang, hindi makakaramdam ng pang-uusig ang konsensiya mo. Hindi ba’t napapanatag ang puso ninyo ngayong naunawaan na ninyo ang aspektong ito ng katotohanan? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Matapos basahin ang mga salita ng Diyos, naunawaan ko na hindi ko pinagkakautangan ang mga magulang ko. Ang paunang pagtatakda ng Diyos para ipanganak ako sa mga huling araw ay hindi para suklian ko ang aking mga magulang o maging mabuting anak sa kanila, kundi para tuparin ang misyon na dapat kong tapusin, iyon ay ang gawin ang tungkulin ng isang nilikha, dahil ito ang dapat kong gawin bilang tao. Ang pagiging mabuting anak ay dapat nakabatay sa sariling mga kondisyon. Kung hindi nito maaantala ang tungkulin, maaaring bisitahin ng isang tao ang kanyang mga magulang para tuparin ang mga responsabilidad ng isang anak. Pero kung, habang ginagawa ang kanyang tungkulin ay wala siyang pagkakataon na makasama sa tabi niya ang kanyang mga magulang para alagaan ang mga ito, hindi niya kailangang makaramdam ng pagkakautang o pagkakonsensiya. Sa mga kritikal na sandali, dapat bigyang-prayoridad ang mga tungkulin. Lalong naging malinaw ito pagkatapos mabasa ang mga salita ng Diyos na nagsasabing: “Bilang mga miyembro ng sangkatauhan at tapat na mga Kristiyano, pananagutan at obligasyon nating lahat na ialay ang ating isipan at katawan para sa katuparan ng atas ng Diyos, dahil ang ating buong pagkatao ay nagmula sa Diyos, at ito ay umiiral salamat sa kataas-taasang kapangyarihan ng Diyos. Kung ang mga isipan at katawan natin ay hindi para sa atas ng Diyos at sa makatarungang kapakanan ng sangkatauhan, ang ating mga kaluluwa ay hindi magiging karapat-dapat sa harap niyong mga naging martir para sa atas ng Diyos, at lalong mas mahihiya sa harap ng Diyos, na naglaan sa atin ng lahat ng bagay” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Ang Diyos ang pinagmumulan ng buhay ng tao. Ang buhay ko ay ibinigay ng Diyos at ang pagiging buhay ko ngayon ay dahil din sa pag-aalaga at proteksiyon ng Diyos. Ang paggawa ng tungkulin ng isang nilikha ngayon ay responsabilidad at obligasyon ko. Sa pagkaunawa kong ito, nakikita ko na nang tama ang pagpanaw ng aking mga magulang.

Bagaman naiisip ko pa rin paminsan-minsan ang mga magulang ko, hindi na ako napipigilan nito at nagagawa ko nang tumuon sa aking mga tungkulin. Ang mga salita ng Diyos ang gumabay sa akin para maunawaan kung paano tingnan nang tama ang pagpanaw ng aking mga magulang, at matutunan ang mga prinsipyo ng pagsasagawa kung paano tingnan ang aking mga magulang. Nakabangon na ako mula sa aking pasakit. Nagpapasalamat ako sa pagliligtas ng Diyos!


79. Ayaw Maging Isang Lider—Ano Ba Ang Sobra Kong Ikinababahala?

Ni Jiexin, Tsina

Noong halalan ng iglesia noong 2023, narinig ko na gusto akong iboto ng ilang kapatid, pero sa puso ko, ayaw kong maging isang lider. Naalala ko na may ilang panahon na ang nakalilipas, isinaayos ng isang lider na ilipat ng ilang kapatid ang mga handog, pero dahil sa pagpili sa mga maling tao, nasamsam ng malaking pulang dragon ang mga handog, at naaresto ang ilang kapatid. Iniimbestigahan ng iglesia ang mga partikular na kadahilanan. Bagaman hindi tinanggal ang lider na ito, isa pa rin itong malaking pagsalangsang. Naisip ko rin ang isang sister na nakilala ko dati na, habang bilang isang lider, ay kumilos ayon sa kanyang sariling kalooban at inantala ang gawain, na kalaunan ay naging isang huwad na lider at tinanggal. Nang naisip ko ang mga bagay na ito, nangamba ako, naniniwala na ang responsabilidad ng pagiging isang lider ay mahalaga, at maaari siyang matanggal anumang oras kung nilabag niya ang mga prinsipyo sa kanyang mga kilos. Naisip ko, “Ngayon ay naabot na ng gawain ng Diyos ang huli nitong yugto, at ito rin ang panahon kung kailan tinutukoy ng Diyos ang kalalabasan ng bawat tao. Kung, sa kritikal na panahong ito, ay hindi lamang ako nabigong maghanda ng mabubuting gawa kundi gumawa rin ng kasamaan at nakondena, paano ako posibleng magkakaroon ng magandang kalalabasan? Mas mabuting kumuha ng isang trabahong may isang gampanin na walang dalang panganib.” Taglay ang ganitong kaisipan, ayaw kong akuin ang papel ng isang lider. Makalipas ang ilang araw, sa panahon ng halalan ng iglesia, nahalal ako bilang isang lider. Nang makita ko ang resultang ito, hindi ako naging masaya; sa halip, nalungkot ako at nasaktan, iniisip na, “Ang hindi pagtanggap nito ay magpapakita ng kawalan ng pagpapasakop. Kung tatanggapin ko ito, hindi ko lamang kakailanganing higit na magsikap at higit na magtiis kaysa sa iba, kundi gayundin, kapag nagulo ko ang gawain, hindi ito magiging isang maliit na problema. Kung nasalungat ko ang disposisyon ng Diyos, ang paglalakbay ko sa pananampalataya sa Diyos ay matatapos, at hindi ba’t ang lahat ng taon na nanampalataya ako sa Diyos ay mawawalan ng saysay? Mas mabuting gawin ko nang maayos ang kasalukuyang tungkulin ko sa isang praktikal na paraan.” Nang nag-isip ako sa ganitong paraan, sa puso ko ay nakadama ako ng pagsisisi, pero nang isaalang-alang ko ang malaking responsabilidad ng pagiging lider, at kung gaano siya kabilis mabubunyag at matitiwalag kapag nakagawa siya ng isang pagkakamali, ayaw ko pa ring akuin ang papel ng isang lider. Nakadama ako ng pamalagiang paghihirap sa loob, gaya ng isang hilahan-ng-lubid. Kaya nanalangin ako sa Diyos, hinihingi sa Kanya na patnubayan at gabayan ako.

Isang araw, nabasa ko ang isang sipi ng mga salita ng Diyos, at labis akong naantig. Sabi ng Makapangyarihang Diyos: “Kung pakiramdam mo ay kaya mong gampanan ang isang partikular na tungkulin, ngunit takot ka ring magkamali at matiwalag, kaya naman ikaw ay kimi, hindi umuusad, at hindi umuunlad, isa ba iyang mapagpasakop na saloobin? Halimbawa, kung hinirang ka ng iyong mga kapatid na maging lider nila, maaari mong madama na obligado kang gampanan ang tungkuling ito dahil ikaw ang hinirang, ngunit hindi mo tinitingnan ang tungkuling ito nang may maagap na saloobin. Bakit hindi ka maagap? Dahil may mga iniisip ka tungkol dito, at pakiramdam mo ay, ‘Ni hindi man lang magandang bagay ang maging isang lider. Para bang kaunting galaw mo lang ay maaari kang malagay sa alanganin. Kung magiging mahusay ang paggawa ko, wala namang gantimpala, ngunit kung hindi maganda ang trabaho ko, pupungusan ako. At ang mapungusan ay hindi pa ang pinakamalala. Paano kung palitan ako o itiwalag? Kung mangyayari iyon, hindi ba’t katapusan na ng lahat para sa akin?’ Sa puntong iyon, nagsisimula kang malito. Ano ang saloobing ito? Ito ay pagiging mapagbantay at maling pagkaunawa. Hindi ito ang saloobing dapat taglayin ng mga tao sa kanilang tungkulin. Ito ay isang demoralisado at negatibong saloobin. Kung gayon, paano ba dapat ang isang positibong saloobin? (Dapat tayong maging bukas-puso at tapat, at magkaroon ng tapang na akuin ang mga pasanin.) Ito ay dapat na maging saloobin ng pagpapasakop at aktibong pakikipagtulungan. Ang inyong sinasabi ay medyo walang kabuluhan. Paano ka magiging bukas-puso at tapat kung natatakot ka nang ganito? At ano ang ibig sabihin ng pagkakaroon ng tapang na akuin ang mga pasanin? Anong mentalidad ang magbibigay sa iyo ng tapang na akuin ang mga pasanin? Kung palagi kang natatakot na may mangyayaring hindi maganda at hindi mo ito mapapangasiwaan, at marami kang pag-aatubili sa iyong kalooban, kung gayon ay pundamental kang mawawalan ng tapang na tanggapin ang mga pasanin. Ang ‘pagiging bukas-puso at tapat,’ ‘pagkakaroon ng tapang na akuin ang mga pasanin,’ o ‘hindi pag-atras kailanman kahit pa sa harap ng kamatayan’ na sinasabi ninyo, ay tila katulad ng mga islogang isinisigaw ng galit na mga kabataan. Malulutas ba ng mga islogang ito ang mga praktikal na problema? Ang kinakailangan ngayon ay ang tamang saloobin. Para magkaroon ng tamang saloobin, dapat mong maunawaan ang aspektong ito ng katotohanan. Ito ang tanging paraan para malutas ang iyong mga suliranin sa iyong kalooban, at para matulutan kang maluwag na tanggapin ang atas na ito, ang tungkuling ito. Ito ang landas ng pagsasagawa, at ito lamang ang katotohanan. Kung gumagamit ka ng mga salitang tulad ng ‘pagiging bukas-puso at tapat’ at ‘pagkakaroon ng tapang na akuin ang mga pasanin’ para tugunan ang takot na iyong nararamdaman, magiging epektibo ba ito? (Hindi.) Ipinahihiwatig nito na ang mga bagay na ito ay hindi ang katotohanan, o ang landas ng pagsasagawa. Maaari mong sabihin, ‘Ako ay bukas-puso at tapat, ako ay may tayog na hindi matitinag, walang ibang kaisipan o karumihan ang aking puso, at mayroon akong tapang na akuin ang mga pasanin.’ Sa panlabas ay inaako mo ang iyong tungkulin, ngunit kalaunan, pagkatapos pag-isipan ito nang ilang sandali, nararamdaman mo pa ring hindi mo ito kayang akuin. Maaaring natatakot ka pa rin. Dagdag pa rito, maaari mong makita ang iba na pinupungos, at lalo kang matatakot, tulad ng isang nilatigong aso na takot sa sinturon. Mas mararamdaman mong masyadong mababa ang iyong tayog, at na ang tungkuling ito ay isang pagsubok na napakalaki at mahirap lagpasan, at sa huli ay hindi mo pa rin makakayang akuin ang pasaning ito. Ito ang dahilan kaya hindi nalulutas ng pagbigkas ng mga islogan ang mga praktikal na problema. Kaya paano mo aktuwal na malulutas ang problemang ito? Aktibo mo dapat na hanapin ang katotohanan at magkaroon ng isang nagpapasakop at nakikipagtulungan na saloobin. Ganap na malulutas niyon ang problema. Walang silbi ang pagkamahiyain, takot, at pag-aalala. Mayroon bang anumang kaugnayan sa pagitan ng kung mabubunyag ka at maititiwalag at sa pagiging isang lider? Kung hindi ka isang lider, mawawala ba ang iyong tiwaling disposisyon? Sa malao’t madali, kailangan mong lutasin ang problema ng iyong tiwaling disposisyon. Dagdag pa rito kung hindi ka isang lider, hindi ka magkakaroon ng mas marami pang oportunidad na magsagawa at magiging mabagal ang iyong pag-usad sa buhay, na may kakaunting pagkakataon para magawang perpekto. Bagaman medyo mas marami ang pagdurusa sa pagiging isang lider o manggagawa, nagdudulot din ito ng maraming pakinabang, at kung kaya mong tahakin ang landas ng paghahangad sa katotohanan, maaari kang magawang perpekto. Napakalaking pagpapala niyon! Kaya dapat kang magpasakop at aktibong makipagtulungan. Ito ang iyong tungkulin at ang iyong responsabilidad. Anuman ang daan sa hinaharap, dapat kang magkaroon ng puso ng pagpapasakop. Ito dapat ang iyong saloobin sa pagtupad mo ng iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Lubusang inilantad ng mga salita ng Diyos ang mga kaisipan sa puso ko kaya nahiya at napahiya ako. Pinagnilayan ko ang sarili ko kung bakit ako naging masyadong takot na maging isang lider. Ito ay dahil sa nakita ko kung paanong ang isang lider ay pumili ng mga maling tao noong nagsasaayos ng paglilipat ng mga handog, na nagresulta sa pagkakasamsam ng malaking pulang dragon sa mga handog at pagkakaaresto sa mga kapatid, at kung paano iniimbestigahan at pinangangasiwaan ng sambahayan ng Diyos ang usapin. Samakatwid, nag-alala ako na kung naging isang lider ako at nakagawa ng malaking pagkakamali sa gawain, hindi lamang ito magdudulot ng mga kawalan sa iglesia kundi maaantala rin ang buhay pagpasok ng mga kapatid. Magiging malaking pagsalangsang iyon, at mabilis akong mabubunyag at matitiwalag. Kaya, mas ligtas na umako lang ng isang trabahong may isang gampanin. Palagi kong isinaalang-alang ang sarili kong mga interes, hindi nangangahas na tanggapin ang tungkulin ng pagiging isang lider. Nakita ko na naging napakamakasarili ko, na walang bakas ng pagpapasakop. Bagaman ang pagiging isang lider ay kinapapalooban ng mas maraming gawain, nagbibigay ito ng mas maraming oportunidad para sa pagsasanay, mas maraming pagkakataon na makamit ang katotohanan, at mas mabilis na buhay paglago. Nasa likod nito ang mga taimtim na layunin ng Diyos, pero hindi ko naunawaan ang mga layunin ng Diyos, sa halip, sa puso ko ay nagkimkim ako ng pagiging mapagbantay at ng mga maling pagkaunawa sa Diyos. Hindi ba’t napakasakit niyon sa Diyos? Dapat akong magpasakop at aktibong makipagtulungan, na hinahanap ang katotohanan para lutasin ang aking pagiging mapagbantay at mga maling pagkaunawa sa Diyos.

Kalaunan, nabasa ko ang isa pang sipi ng mga salita ng Diyos: “Kahit na isubsob niya ang sarili sa kanyang tungkulin, magbitiw siya sa kanyang trabaho, at talikuran niya ang kanyang pamilya, kung hindi niya ibinibigay sa Diyos ang kanyang puso, at nagiging mapagbantay siya laban sa Diyos, iyon ba ay isang mabuting kalagayan? Iyon ba ang normal na kalagayan ng pagpasok sa katotohanang realidad? Hindi ba’t nakakatakot ang pag-usbong ng kalagayang ito sa hinaharap? Kung magpapatuloy ang isang tao sa ganitong kalagayan, makakamit ba niya ang katotohanan? Makakamit kaya nila ang buhay? Makapapasok ba sila sa katotohanang realidad? (Hindi.) Alam ba ninyo na kayo mismo ay nagtataglay ng mismong kalagayang ito? Kapag namalayan na ninyo ito, iniisip ba ninyo na: ‘Bakit ba palagi akong mapagbantay laban sa Diyos? Bakit ba palaging ganito ako mag-isip? Masyadong nakakatakot ang mag-isip nang ganito! Ito ay pagsalungat sa Diyos at pagtanggi sa katotohanan. Ang pagiging mapagbantay ba laban sa Diyos ay kapareho ng paglaban sa Kanya’? Ang kalagayan ng pagiging mapagbantay laban sa Diyos ay kagaya lamang ng pagiging isang magnanakaw—hindi ka nangangahas mamuhay sa liwanag, natatakot kang ilantad ang iyong mala-demonyong mukha, at kasabay nito, nangangamba ka: ‘Hindi pinaglalaruan ang Diyos. Kaya niyang hatulan at kastiguhin ang mga tao sa lahat ng oras at lugar. Kung gagalitin mo ang Diyos, sa mga hindi malalang kaso, pupungusan ka Niya, at sa mga malalang kaso, parurusahan ka Niya, bibigyan ng sakit, o pahihirapan ka. Hindi kakayanin ng mga tao ang mga bagay na iyon!’ Hindi ba’t mayroong ganitong mga maling pagkaunawa ang mga tao? Ito ba ay may-takot-sa-Diyos na puso? (Hindi.) Hindi ba’t nakakatakot ang ganitong kalagayan? Kapag ang isang tao ay nasa ganitong kalagayan, kapag mapagbantay siya laban sa Diyos, at palaging may ganitong mga kaisipan, kapag palagi siyang mayroong ganitong saloobin sa Diyos, tinatrato ba niya ang Diyos bilang Diyos? Ito ba ay pananalig sa Diyos? Kapag nananalig ang isang tao sa Diyos sa ganitong paraan, kapag hindi niya tinatrato ang Diyos bilang Diyos, hindi ba iyon isang problema? Ang pinakamalala, hindi tinatanggap ng mga tao ang matuwid na disposisyon ng Diyos, ni hindi nila tinatanggap ang katunayan ng Kanyang gawain. Iniisip nila: ‘Totoong maawain at mapagmahal ang Diyos, pero mapag-poot din Siya. Kapag sumapit ang poot ng Diyos sa isang tao, nakapipinsala ito. Kaya Niyang patayin ang mga tao anumang oras, sirain ang sinumang naisin Niya. Huwag gisingin ang galit ng Diyos. Totoong hindi pinahihintulutan ng Kanyang pagiging maharlika at pagkapoot ang anumang pagkakasala. Dumistansiya ka sa Kanya!’ Kung ang isang tao ay may ganitong uri ng saloobin at mga ideyang ito, magagawa ba nilang lubos at taos-pusong humarap sa Diyos? Hindi nila magagawa” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Maiwawaksi ng Isang Tao ang mga Gapos ng Isang Tiwaling Disposisyon). Habang pinagbubulayan ko ang mga salita ng Diyos at pinagninilayan ang sarili ko, napagtanto ko na bagaman nanampalataya na ako sa Diyos sa loob ng maraming taon, sa panlabas ay tinalikuran ang pamilya at propesyon ko para gawin ang tungkulin ko, sa katunayan ay hindi ko kailanman ibinigay sa Diyos ang puso ko. Palagi akong kumakapit sa mga panuntunan ni Satanas para manatiling buhay, gaya ng “Kapag mas malaki sila, mas mahirap kapag sila’y nahulog” at “Malungkot sa itaas,” tinatrato ang mga ito bilang mga kasabihan at matatalinong salita. Namumuhay ako ayon sa mga panuntunan ni Satanas para manatiling buhay, na hindi nananampalataya sa matuwid na disposisyon ng Diyos. Tiningnan ko na gaya lang ng mundo ang sambahayan ng Diyos, hindi patas at walang katuwiran, at inisip ko na ang Diyos ay gaya ng mga tiwaling tao, naniniwalang kahit ang isang maliit, na hindi sinasadyang pagkakamali ay hahantong sa pagkondena at pagtitiwalag. Kaya nang makita ko ang iba na pinupungusan o itinitiwalag, sa puso ko ay lalo akong naging mas mapagbantay laban sa Diyos. Nag-alala ako na kung naging isang lider ako at hindi ko nagawa nang maayos ang gawain, tatanggalin at ititiwalag ako, at na magiging mas ligtas na gawin lamang ang isang trabahong may isang gampanin. Dahil sa mga nakalilinlang na pananaw na ito, hindi ako makapagpasakop sa pamamatnugot at mga pagsasaayos ng Diyos. Sa realidad, kung mabubunyag at matitiwalag ba ang isang tao ay walang kinalaman sa kanyang katayuan. Natutukoy ito sa pamamagitan ng landas na tinatahak niya. Kung hindi hinahangad ng isang tao ang katotohanan, kahit na wala siyang katayuan, mabubunyag at matitiwalag pa rin siya. Maaaring may mga paglihis o kabiguan ang ilang lider at manggagawa sa kanilang gawain, pero kalaunan ay kaya nilang hanapin ang katotohanan at pagnilayan ang kanilang sarili, ginagawa ang lahat ng pagsisikap para kumilos ayon sa mga prinsipyo, at habang lalo nilang ginagawa ang kanilang mga tungkulin, lalo silang nagkakamit ng malalim na pagkaunawa sa katotohanan. Para sa gayong mga tao, ang pag-ako sa papel ng isang lider ay isang paraan para maperpekto sila. Ang lider na nakilala ko dati ay tinanggal dahil hindi siya nagbigay ng oras at lakas sa mga katotohanang prinsipyo, ginambala at ginulo ang gawain, at nagmatigas sa pagtangging kilalanin ang kanyang sarili. Kahit nalantad at napagbahaginan na ang mga isyu niya, nakipagtalo siya at ipinagtanggol niya ang kanyang sarili sa halip na magsisi. Humantong ito sa pagtatanggal sa kanya. Gayundin, ang mga anticristong iyon na pinatalsik ng sambahayan ng Diyos ay hindi nawasak ng katayuan, o itiniwalag dahil sa isang pagsalangsang. Ito ay dahil sa noong panahon nila bilang mga lider, kumilos sila nang walang ingat at may pagkadiktador, at bumuo ng mga pangkat para magtatag ng malalayang kaharian, na labis na gumambala sa gawain ng iglesia. Kahit na matapos pungusan at bigyang-babala, nagmatigas silang tumangging magsisi. Pinatalsik at itiniwalag sila dahil kabilang sila sa kategorya ng mga tao na tutol sa katotohanan at namumuhi rito. Ang kanilang kabiguan ay itinakda ng kanilang kalikasang diwa at ng landas na kanilang tinahak. Sa sambahayan ng Diyos, ang desisyon na tanggalin o itiwalag ang isang tao ay hindi batay sa panandaliang pag-uugali ng isang tao o sa isang pagkakamaling nagawa niya, kundi sa halip ay sa kanyang kalikasang diwa at palagiang pag-uugali. Bukod doon, binibigyan ng Diyos ang bawat tao ng maraming pagkakataon para magsisi. Hindi totoo na patatalsikin o ititiwalag ang sinumang matuklasang nakagawa ng isang pagkakamali. Gaya ng lider ng aming iglesia, bagaman may malaking isyu sa mga pagsasaayos para sa paglilipat ng mga handog, hinanap niya ang katotohanan pagkatapos, pinagnilayan ang kanyang sarili, at nagpakita ng kagustuhang magsisi. Bilang resulta, hanggang ngayon ay hindi pa siya tinatanggal. Nakita ko na ang paniniwala ko sa “Kapag mas malaki sila, mas mahirap kapag sila’y nahulog” ay pundamental na hindi naaayon sa katotohanan, at napagtanto ko kung gaano kabaluktot ang pananaw ko! Palagi akong nababahala sa sarili kong hinaharap at kapalaran, natatakot na kung naging isang lider ako at nagulo ang gawain, hindi ako magkakaroon ng magandang kalalabasan at destinasyon. Kung ang mga maling paghahangad at pananaw na ito ay hindi malutas sa pamamagitan ng paghahanap sa katotohanan, kung gayon kahit na hindi ako naging isang lider, dahil sa kalikasan ko ng paglaban sa Diyos na lubos na malalim na nakaugat sa akin, kalaunan ay matitiwalag ako. Noong sandaling iyon, nadama ko na ang pamumuhay ayon sa pilosopiya ni Satanas ay talagang mapanganib, dahil maaari nitong itulak ako na maghimagsik laban sa Diyos at lumayo sa Kanya sa anumang oras o lugar.

Pagkatapos noon, binasa ko ang mga salitang ito ng Diyos: “Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagtamo ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magtamo ng mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng diyos, ang mga kapatid, ang mga lider at manggagawa, at maging ang diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang mag-aasikaso sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako puwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili” (Ang Salita, Vol. IV. Paglalantad sa mga Anticristo. Ikalabindalawang Aytem). Mula sa mga salita ng Diyos, nakita ko na anumang sitwasyon ang harapin ng mga anticristo, isinasaalang-alang muna nila kung magkakamit ba sila ng mga pagpapala o hindi. Hangga’t ang isang bagay ay kapaki-pakinabang para sa pagkakamit ng mga pagpapala, gagawin nila ito, samantalang kung hindi, hindi nila ito gagawin. Hindi nila kailanman isinasaalang-alang ang kanilang mga responsabilidad o tungkulin, ni ang mga interes ng sambahayan ng Diyos. Sa pagninilay ko sa aking sariling pag-uugali, napagtanto ko na kumilos ako sa parehong paraan. Inihalal ako ng mga kapatid bilang lider—pagtataas ito ng Diyos at isang oportunidad para sa akin na magsanay. Dapat ay aktibo akong nakipagtulungan, pero masyado kong pinahalagahan ang pagkakamit ng mga pagpapala, isinasaalang-alang muna ang sarili kong kinabukasan at kapalaran. Nang isipin ko ang malalaking responsabilidad ng pagiging isang lider, at ang potensyal na negatibong epekto sa kinabukasan at kapalaran ko kung makagawa ako ng anumang pagsalangsang, naging atubili akong akuin ang tungkulin. Itinuring ko ang pagkakamit ng mga pagpapala na mas mahalaga kaysa sa sarili kong mga tungkulin at responsabilidad. Naging tunay na makasarili ako at walang pagkatao! Sa pagkatanto nito, nanalangin ako ng pagsisisi sa Diyos, at aktibong inako ang tungkulin ng pagiging isang lider.

Hindi nagtagal, ako ang pinamahala sa paglilipat ng mga handog. Sa puso ko ay nakadama pa rin ako ng kaunting takot, nag-aalala na isang pagkakamali ang maaaring mangyari dahil sa aking mga hindi wastong pagsasaayos, kaya gusto kong umurong. Noong sandaling iyon, nakilala kong hindi tama ang kalagayang ito, kaya lumapit ako sa Diyos upang manalangin, “O Diyos, nakikita ko na napakamakasarili ko at nakatuon na naman sa sarili kong kinabukasan at kapalaran. Ang tungkuling ito na dumating sa akin ngayon ay pagsubok Mo sa akin. Hindi ako dapat mamuhay sa takot, isinasaalang-alang ang sarili kong mga interes. Dapat akong umasa sa Iyo at makipagtulungan ayon sa mga prinsipyo, aktibong inaako ang pasaning ito, nang hindi isinasaalang-alang ang mga personal na pakinabang o kawalan.” Pagkatapos manalangin, naisip ko ang isang sipi ng mga salita ng Diyos: “Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita niya ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakauunawa sa katotohanan? Hindi; isa itong problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at ubod ng sama, hindi tunay na mananampalataya ng Diyos, at hindi nila tinatanggap ang katotohanan kahit kaunti. Dahil dito, hindi sila maliligtas” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Habang pinagninilayan ko ang mga salita ng Diyos, naunawaan ko na ang mga sinserong nananampalataya sa Diyos at may mabuting pagkatao ay ginagawa ang kanilang tungkulin nang may pagpapahalaga sa responsabilidad. Pinoprotektahan nila ang mga interes ng sambahayan ng Diyos nang walang pagsasaalang-alang sa personal na mga pakinabang o kawalan. Lalo na sa kritikal na gawain, hinaharap nila nang direkta ang mga paghihirap, at nagagawang pasanin ang mabibigat na pasanin at isaalang-alang ang mga layunin ng Diyos. Gaano man kalalaki ang banta, hindi sila umaatras kundi nagagawang magtiwala sa Diyos para maranasan ang mga bagay. Tunay na may konsensiya at katwiran ang gayong mga tao. Sila ang mga haligi ng iglesia at sila iyong mga kinalulugdan ng Diyos. Pero sa mga palaging isinasaalang-alang ang kanilang sariling mga pakinabang at kawalan habang ginagawa ang kanilang mga tungkulin, at hindi man lang pinoprotektahan ang mga interes ng sambahayan ng Diyos, wala silang pagkatao, at makasarili at kasuklam-suklam. Sa mga mata ng Diyos, sila ay mga hindi mananampalataya at walang pananampalataya. Sa pagninilay ng lahat ng ito, nalungkot ako at labis na nagsisisi, at naging handa akong akuin ang responsabilidad na ito at aktibong makipagtulungan upang ilipat sa lalong madaling panahon ang mga handog sa isang ligtas na lugar. Pagkatapos magsagawa sa ganitong paraan, nakadama ako ng diwa ng kapayapaan at muling katiyakan sa puso ko.

Kung hindi dahil sa pagsasaayos ng Diyos sa mga kapaligiran upang ibunyag ako, hindi ko malalaman ang aking makasarili at kasuklam-suklam na tiwaling disposisyon at mga maling perspektiba kung ano ang hahangarin, ni mauunawan ang lubusang pagsisikap ng Diyos sa pagliligtas sa mga tao. Nagpapasalamat ako sa Diyos sa pagsasaayos ng mga kapaligirang ito, at sa kaliwanagan at gabay sa pamamagitan ng Kanyang mga salita na humantong sa kaalaman at pagbabagong ito.


80. Ang Mga Kahihinatnan ng Iresponsableng Pagganap sa Tungkulin

Ni Daisy, USA

Sabi ng Makapangyarihang Diyos: “Isang karangalan ang gawin ang tungkulin mo sa anim-na-libong-taong gawain ng pamamahala ng Diyos. Isa itong karangalan para sa bawat tao. Hindi ito kahiya-hiya; ang susi ay kung paano mo tinatrato at sinusuklian ang karangalang ito na natanggap mo mula sa Diyos. Itinaas ka ng Diyos; huwag mong balewalain ang Kanyang kabutihan. Dapat mong malaman kung paano suklian ang biyaya ng Diyos. Paano mo ba ito dapat suklian? Hindi kailangan ng Diyos ang pera o buhay mo, at hindi Niya ninanais ang anumang pamanang kayamanan mula sa pamilya mo. Ano ba ang nais ng Diyos? Nais ng Diyos ang sinseridad at katapatan mo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (19)). Sa pagbabasa ng siping ito ng mga salita ng Diyos, naisip ko ang sarili kong karanasan dati, noong iresponsable ako sa aking tungkulin at pinungusan ako. Itinaas ako ng Diyos sa tungkulin ng isang lider, pero hindi ko ito pinahalagahan at tinrato ko ang tungkulin bilang pabigat at abala, na humantong sa mga pagkaantala ng gawain at nagdulot sa akin ng pagkakautang at mga panghihinayang.

Noong Abril 2023, itinalaga sa akin ng nakatataas na lider na ako at ang dalawang kapareha kong sister ang maging responsable para sa gawaing pangvideo at gawain ng sermon. Noong una, puno ako ng determinasyon, itinatalaga sa ibang tungkulin ang hindi angkop na mga lider ng pangkat at superbisor kasama ang aking mga kaparehang sister, sinusubaybayan ang pag-usad ng gawain ng bawat pangkat, tinutukoy ang mga paglihis sa gawain, pinaplano ang gawain, at iba pa. Bagama’t mabigat ang gawain at naging abala ako rito, medyo masaya naman ako. Kalaunan, isinaayos ng nakatataas na lider na tutukan ko ang pagsubaybay sa gawain ng pagsusulat ng iskrip. Napakalaking hamon para sa akin ang trabahong ito, at nadama ko na sa kabila ng paggawa sa pinakamakakaya ko, maaaring hindi ko ito magawa nang maayos. Pero dahil direkta itong itinalaga ng nakatataas na lider, hindi ako nangahas na pabayaan ang gampaning ito, kaya ibinuhos ko ang halos buong lakas ko sa gawain ng pagsusulat ng iskrip. Kapag tinatanong ako ng mga kapatid mula sa ibang pangkat, sinasagot ko kaagad ang madadali, pero ang anuman na humihingi ng pag-iisip o oras at lakas para isaalang-alang, ay kunwaring hindi ko nakikita, o direkta kong ipinapasa sa aking mga kaparehang sister para sila ang mag-asikaso. Pagkatapos kong makita ang mga iyon ay isini-set ko pa nga ang maraming mensahe bilang “hindi nabasa.” Sa panahong ito, pinaalalahanan din ako ng aking mga kaparehang sister na subaybayan ko ang gawain ng ibang pangkat. Sasang-ayon ako sa salita lang, pero kalaunan ay gumawa lamang ako ng kaunting mababaw na gawain, at makalipas ang ilang araw, nayayamot ako at ayaw kong maabala para asikasuhin ito. Minsan may kaunting libreng oras ako, at naisip ko na siguro ay puwede kong subaybayan ang gawain ng iba, pero naisip ko, “Talagang wala pa rin akong mga propesyonal na kasanayan, at magiging mas maganda na gugulin ang oras na ito sa pag-aaral ng mas maraming propesyonal na kaalaman, para humusay ako nang mabilis hangga’t kaya ko at pangasiwaan nang mas maayos ang gawain ng pagsusulat ng iskrip. Hindi ito pagpapabaya sa aking wastong gawain; dapat maunawaan ng aking mga kaparehang sister.” Sa ganitong paraan, nawala ang kaunting pagkakosensiya na iyon sa puso ko.

Isang araw, nalaman kong ang pagsulong ng gawaing pangvideo ay mabagal at nagpadala ako ng mensahe sa lider ng pangkat para maunawaan ang sitwasyon. Nagpadala sa akin ang lider ng pangkat ng mahabang listahan ng mga dahilan. Ang nakita ko lang ay nakikipagtalo siya kaya gusto kong maunawaan ang mga detalye, pero naisip ko, “Kakain ng mas maraming oras ang pag-unawa sa mga detalye, at dahil ang gawaing ito ay pangunahing responsabilidad ng aking kaparehang sister, susubaybayan niya rin ito, kaya hindi ako dapat masyadong mag-alala para iwasang maantala ang sarili kong gawain.” Hindi nagtagal, nalaman ng nakatataas na lider na ang mabagal na pag-usad ng gawaing pangvideo ay matinding nakaantala sa gawain, kaya mahigpit niya kaming pinungusan dahil sa pagiging iresponsable, at tinanggal ang sister na responsable para sa gawaing ito. Pagkatapos niyon, ginisa ako ng lider, tinatanong niya, “Sa tingin mo ba na dahil lamang itinalaga ka para pangasiwaan ang gawain ng pagsusulat ng iskrip, na basta’t ginagawa mo nang maayos ang trabahong iyon, ang mga isyu sa ibang gawain ay walang kinalaman sa iyo gaano man kalaki ang mga iyon? Takot ka bang magdusa ng paghihirap? Napakairesponsable mo, humahawak ka ng posisyon nang hindi gumagawa ng aktuwal na gawain. Isa ka lamang huwad na lider, hindi nararapat sa tiwala o paglilinang!” Labis akong nasaktan sa mga salita ng nakatataas na lider. Alam ko na kamakailan ay hindi ko sinubaybayan ang maraming gampanin, at na totoo ang sinabi ng lider sa pagpupungos sa akin, pero pagkatapos niyon, medyo naghinanakit din ako, iniisip na, “Hindi totoo na hindi man lang ako gumawa ng tunay na gawain. Gusto ko lamang ituon ang lakas ko sa gawain ng pagsusulat ng iskrip. Hindi iyon ganoong kalaking problema, hindi ba?” Kaya naghanap ako ng mga nauugnay na salita ng Diyos tungkol sa aking kalagayan, at nabasa ko ang mga salitang ito ng Diyos: “Ang mga anticristo ay walang konsensiya, katwiran, o pagkatao. Bukod sa wala silang kahihiyan, kundi may isa pa rin silang tanda: Hindi pangkaraniwan ang kanilang pagiging makasarili at ubod ng sama. Ang literal na kahulugan ng kanilang ‘pagiging makasarili at ubod ng sama’ ay hindi mahirap maunawaan: Bulag sila sa anumang bagay maliban sa sarili nilang mga interes. Nakatuon ang kanilang buong atensiyon sa anumang bagay na may kinalaman sa sarili nilang mga interes, at magdudusa sila para dito, magsasakripisyo, itututok ang kanilang sarili para dito, at ilalaan ang kanilang sarili para dito. Magbubulag-bulagan naman sila at hindi papansinin ang anumang walang kinalaman sa kanilang sariling mga interes; magagawa ng iba ang anumang gusto nila—walang pakialam ang mga anticristo kung may sinumang nagiging mapanggambala o mapanggulo, at para sa kanila, wala itong kinalaman sa kanila. Basta sarili lamang nila ang kanilang iniintindi. Subalit mas tumpak na sabihin na ang ganitong uri ng tao ay ubod ng sama, mababa, at marumi; inilalarawan natin sila bilang ‘makasarili at ubod ng sama.’ … Kahit ano pa ang suungin nilang gawain, hindi kailanman iniisip ng mga anticristo ang mga interes ng sambahayan ng Diyos. Ang isinasaalang-alang lamang nila ay kung maaapektuhan ba ang kanilang sariling mga interes, ang iniisip lamang nila ay ang medyo magaan na gawaing nasa harapan nila na napapakinabangan nila. Para sa kanila, ang pangunahing gawain ng iglesia ay isang bagay lamang na ginagawa nila sa libre nilang oras. Hinding-hindi talaga nila ito sineseryoso. Gumagalaw lang sila kapag pinapakilos sila, ginagawa lamang ang gusto nilang gawin, at ginagawa lamang ang gawain na alang-alang sa pagpapanatili ng sarili nilang katayuan at kapangyarihan. Sa paningin nila, ang anumang gawaing isinaayos ng sambahayan ng Diyos, ang gawain ng pagpapalaganap ng ebanghelyo, at ang buhay pagpasok ng mga taong hinirang ng Diyos ay hindi mahalaga. Anuman ang mga paghihirap ng ibang mga tao sa kanilang gawain, anuman ang mga isyung matuklasan at maiulat sa kanila, gaano man sinsero ang kanilang mga salita, walang pakialam ang mga anticristo, hindi nila isinasangkot ang kanilang sarili, na para bang wala itong kinalaman sa kanila. Gaano man kalaki ang mga problemang lumilitaw sa gawain ng iglesia, lubos silang walang pakialam. Kahit pa nga nasa harapan na nila mismo ang isang problema, hinaharap lang nila ito nang pabasta-basta. Kapag tuwiran lamang silang pinungusan ng Itaas at inutusang ayusin ang isang problema ay saka lamang sila padabog at totohanang magtatrabaho nang kaunti at magpapakita ng resulta sa Itaas; pagkatapos na pagkatapos nito, magpapatuloy sila sa sarili nilang gawain. Wala silang interes at walang pakialam pagdating sa gawain ng iglesia, sa mahahalagang bagay na may mas malalawak na konteksto. Binabalewala pa nga nila ang mga problemang natutuklasan nila, at nagbibigay sila ng mga walang ganang sagot o ginagamit ang kanilang mga salita upang balewalain ka kapag tinatanong sila tungkol sa mga problema, hinaharap lamang ang mga ito nang may labis na pag-aatubili. Pagpapamalas ito ng pagiging makasarili at ubod ng sama, hindi ba?” (Ang Salita, Vol. IV. Paglalantad sa mga Anticristo. Ikaapat na Ekskorsus). Pagkatapos basahin ang mga salita ng Diyos, tunay na nahiya ako. Ganito ko ginawa ang tungkulin ko. Noong una ay masigasig at determinado akong pasanin ang gawain, dahil alam ko na kung lumitaw ang mga problema sa gawaing ito, kapwa ako at ang aking mga kaparehang sister ang mananagot. Kaya ginawa ko ang pinakamakakaya ko para makipagtulungan, dahil kapag nagawa nang maayos ang gawain, makikinabang din ako. Kalaunan, itinalaga ako ng nakatataas na lider na pangunahing subaybayan ang gawain ng pagsusulat ng iskrip at nag-alala ako na kung hindi ako makakagawa nang maayos, ibubunyag nito ang aking mahinang kakayahan at kawalan ng abilidad na gumawa ng aktuwal na gawain, kaya inilagay ko ang buong atensiyon ko sa gawain ng pagsusulat ng iskrip, sinusubukang asikasuhin hangga’t maaari ang gawain ng pangkat, ang kanilang propesyonal na pag-aaral, at mga kalagayan ng mga miyembro ng pangkat. Bagama’t mabuti na lalong magsikap sa gawain ng pagsusulat ng iskrip, kalaunan, kahit na malinaw na may oras at lakas ako para subaybayan ang ibang gawain, ayaw kong maabala nito. Minsan, para hindi mapahiya, labag sa loob akong gumagawa ng kaunting mababaw na gawain, iniraraos ko lang ito, iniisip na ang ilang gawain ay hindi ko direktang responsabilidad, at na kung lumitaw ang mga problema, hindi ako direktang pananagutin ng lider. Naisip ko na kung hindi ako masyadong magsisikap, hindi ako masyadong maaapektuhan, at magiging mas mabuting gugulin ang oras na mas matuto ng mga propesyonal na kasanayan, kaya, kapag mukhang lohikal, ipinapasa ko ang gawain sa iba, nagiging isang manager na hindi direktang nakikisangkot. Nakita ko na ang kalagayan kung paano ko ginawa ang tungkulin ko ay katulad na katulad ng sa anticristo, na mapagkalkula at metikuloso sa paggawa ng mga bagay. Para sa anumang bagay na makikinabang ang reputasyon at katayuan ko ay mas pinag-iisipan ko at handa akong magdusa at magbayad ng halaga samantalang binabalewala ang anumang hindi kapaki-pakinabang sa akin, kumikilos lamang kapag pinipilit ako at walang pakialam kapag nakikita kong lumilitaw ang mga problema. Sa ganoong paraan ng paggawa sa tungkulin ko, kagaya lang ako ng isang trabahador o walang pananampalataya. Natamasa ko ang pagdidilig ng napakaraming salita ng Diyos pero hindi ko inisip na gawin nang maayos ang tungkulin ko, at ang iniisip ko lang ay sarili kong reputasyon at katayuan. Naging tunay na makasarili at kasuklam-suklam ako!

Kalaunan, isinaalang-alang ko rin na ang dahilan kung bakit hindi talaga ako nakonsensiya sa pagpapabaya ko sa ibang gawain, ay dahil nadama ko na ang gawain sa pagsusulat ng iskrip na kakukuha ko lang ay mahirap at humingi ng higit na atensiyon ko, kaya kahit na binalewala ko ang ibang gawain, mauunawaan ng lahat, at hindi ito magiging parang hindi ako gumagawa ng aktuwal na gawain. Pero bakit sinabi ng nakatataas na lider na ako ay isang huwad na lider? Tiningnan ko ang mga salita ng Diyos tungkol sa mga responsabilidad ng mga lider at manggagawa at binasa ang mga iyon. Sabi ng Makapangyarihang Diyos: “Bilang isang lider, responsable ka sa lahat ng gawain, hindi lang sa isang gampanin. Kung nakikita mo na talagang mahalaga ang isang partikular na gampanin, puwede mong pangasiwaan ang gampaning iyon, pero kailangan mo ring maglaan ng oras para mag-inspeksiyon, maggabay, at magsubaybay sa iba pang mga gampanin. Kung kontento ka lang sa paggawa nang maayos sa isang gampanin, at pagkatapos ay itinuturing mong tapos na ang mga bagay-bagay, at magtatalaga ka ng mga gampanin sa ibang mga tao nang hindi nagmamalasakit o nagtatanong tungkol sa kanila, isa itong iresponsableng pag-uugali at kapabayaan sa responsabilidad. Kung isa kang lider, ilang gampanin man ang pinananagutan mo, responsabilidad mong palaging magtanong tungkol sa mga ito at mag-usisa, at kasabay nito, inspeksiyunin ang mga ito at lutasin agad ang mga problema pagkalitaw pa lamang ng mga ito. Trabaho mo ito. Kaya nga, lider ka man sa rehiyon, lider sa distrito, lider sa iglesia, o lider o superbisor ng anumang pangkat, kapag nalaman mo na ang saklaw ng iyong mga responsabilidad, kailangan mong suriin nang madalas kung gumagawa ka ba ng tunay na gawain, kung natupad mo ba ang mga responsabilidad na dapat tuparin ng isang lider o manggagawa, pati na kung aling mga gampanin—mula sa ilang ipinagkatiwala sa iyo—ang hindi mo nagawa, alin ang ayaw mong gawin, alin ang mga nagbunga ng mga hindi magandang resulta, at alin ang mga may prinsipyong hindi mo naarok. Ito ang lahat ng bagay na dapat mong suriin nang madalas. Kasabay nito, kailangan mong matutong makipagbahaginan at magtanong sa ibang tao, at kailangan mong matutong tumukoy, sa mga salita ng Diyos at sa mga pagsasaayos ng gawain, ng isang plano, mga prinsipyo, at isang landas para sa pagsasagawa. Sa anumang pagsasaayos ng gawain, nauugnay man ito sa administrasyon, sa mga tauhan, o sa buhay iglesia, o kaya ay sa anumang uri ng propesyonal na gawain, kung binabanggit nito ang mga responsabilidad ng mga lider at manggagawa, ito ay isang responsabilidad na dapat tuparin ng mga lider at manggagawa, at nasa saklaw ng responsabilidad ng mga lider at manggagawa—ito ang mga gampaning dapat mong asikasuhin. Natural, dapat itakda ang mga priyoridad batay sa sitwasyon; walang gawaing maaaring maiwan. Sinasabi ng ilang lider at manggagawa, ‘Hindi tatlo ang ulo ko at hindi anim ang braso ko. Napakaraming gampanin sa pagsasaayos ng gawain; tiyak na hindi ko kakayanin kung ako ang aatasang mangasiwa ng lahat ng ito.’ Kung may ilang gampaning hindi mo kayang personal na makisangkot, nagsaayos ka ba ng ibang tao na gagawa ng mga ito? Pagkatapos gawin ang pagsasaayos na ito, nagsubaybay ka ba at nag-usisa? Sinuri mo ba ang gawain nila? Siguradong may oras ka naman para mag-usisa at magsuri, hindi ba? Tiyak na mayroon! Sinasabi ng ilang lider at manggagawa, ‘Paisa-isang trabaho lang ang kaya kong gawin. Kung uutusan mo akong magsagawa ng pagsusuri, paisa-isang gampanin lang ang kaya kong suriin; ang anumang hihigit pa roon ay hindi na magagawa.’ Kung ganoon, wala kang kuwenta, lubhang mahina ang kakayahan mo, wala kang kakayahan sa gawain, hindi ka akma para maging lider o manggagawa, at dapat kang bumaba sa posisyon. Gumawa ka na lang ng gawaing nababagay sa iyo—huwag mong antalahin ang gawain ng iglesia at ang paglago ng buhay ng hinirang na mga tao ng Diyos dahil lang sa napakahina ng kakayahan mo para gumawa ng gawain; kung wala kang ganitong katwiran, ikaw ay makasarili at ubod ng sama. Kung mayroon kang ordinaryong kakayahan pero nagagawa mong isaalang-alang ang mga layunin ng Diyos, kung handa kang magsanay, at hindi ka sigurado kung kaya mong gawin nang maayos ang gawain, kung gayon, dapat kang maghanap ng ilang taong may mahusay na kakayahan para makipagtulungan sa iyo sa gawain. Magandang pamamaraan ito, at maituturing na pagkakaroon ng katwiran” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (10)). Pinabulaanan ng unang pangungusap ng mga salita ng Diyos ang mga kuru-kuro ko. Sinasabi ng Diyos na responsable ang mga lider sa pangkalahatang gawain, at na dapat silang magkaroon ng detalyadong pagkaarok sa bawat gampanin sa loob ng saklaw ng kanilang responsabilidad. Kapag sinusubaybayan ang gawain, puwede nilang ayusin ang prayoridad batay sa pagiging agaran ng mga ito, tumutuon sa pagsubaybay ng partikular na mahahalagang gampanin, at iniaatas ang ibang gampanin sa ibang kapatid kapag nabibigatan sila, pero hindi sila dapat maging manager na hindi direktang nakikisangkot, na ipinapasa ang mga gampanin sa iba at pagkatapos ay binabalewala ang mga ito. Dapat pa rin nilang regular na kumustahin at suriin ang mga ito, at agad na lutasin ang anumang isyu. Hindi puwedeng magtiwala ang isang tao sa sarili niyang mga imahinasyon, at subaybayan lamang ang mga gampaning itinuturing niyang mahalaga, habang binabalewala ang ibang gampanin; ito ay pagpapabaya sa tungkulin. Inakala ko na sa pagtuon ko araw-araw sa gawain ng pagsusulat ng iskrip, pakikipagtulungan sa pagsusulat ng iskrip at pakikipagtalakayan sa lahat tungkol sa mga isyu, ay gumagawa ako ng aktuwal na gawain. Hindi ko tiningnan ang mga bagay batay sa mga salita ng Diyos sa halip ay ginawa ang tungkulin ko ayon sa sarili kong mga imahinasyon, na nangahulugang maraming gampanin, na kinumusta ko lang paminsan-minsan, kalaunan ay nabalewala nang hindi ako nakokonsensiya, at nang pungusan ako ng nakatataas na lider dahil sa pagpapabaya sa aking mga tungkulin, naghinanakit pa ako. Tunay na manhid ako! Ang katotohanan ay kahit na abala ako sa isang gampanin sa loob ng ilang panahon, hindi ito dahilan para hindi ko subaybayan ang ibang gawain. Gaya ng sinasabi ng Diyos: “Kung may ilang gampaning hindi mo kayang personal na makisangkot, nagsaayos ka ba ng ibang tao na gagawa ng mga ito? Pagkatapos gawin ang pagsasaayos na ito, nagsubaybay ka ba at nag-usisa? Sinuri mo ba ang gawain nila? Siguradong may oras ka naman para mag-usisa at magsuri, hindi ba? Tiyak na mayroon!” Sa panahong ito, pangunahin akong nakatuon sa gawain ng pagsusulat ng iskrip, pero kung may puso ako, dapat sana ay nagkaroon din ako ng pasanin para sa ibang gawain at sinubukang balansehin ito hangga’t maaari. Kung wala akong lakas, puwede ko itong sabihin nang malinaw sa aking mga kaparehang sister, at mas ipasubaybay sa kanila ang mga gampanin, at kung lumitaw ang mga problema, puwede naming talakayin at lutasin ang mga iyon. Kung ako ang responsable sa maraming gampanin at wala akong kakayahan, puwede akong mag-ulat sa nakatataas na pamunuan, para hindi maantala ang gawain. Ang pinakaisyu ay hindi sa wala talaga akong oras, kundi ayaw kong magbigay ng oras. Kawalan ito ng responsabilidad, at isang tanda ng pagiging isang huwad na lider. Nanalangin ako sa Diyos, “Diyos ko, naging napakairesponsable ko sa aking mga tungkulin at tunay na hindi nararapat maging lider. Hindi ako nagpapasalamat sa maraming pagkakataon ng pagsasanay na ibinigay sa akin ng sambahayan ng Diyos, at tinrato ko bilang isang pabigat at abala ang aking mga tungkulin. Tunay na wala akong konsensiya o pagkatao! Dahil hindi ako tinanggal ng sambahayan ng Diyos, handa akong magsisi at pahalagahan ang pagkakataong ito, at masigasig na gagawin nang maayos ang mga tungkulin ko mula ngayon.”

Kalaunan, itinalaga ako ng nakatataas na lider para maging responsable sa gawain ng paggawa ng mga video ng patotoong batay sa karanasan. Lubos akong nagpapasalamat, iniisip na, “Sa pagkakataong ito ay tunay akong magsisisi at aakuin ko ang mas maraming responsabilidad sa aking mga tungkulin.” Mula noon, puno ang mga araw ko, at madalas akong abala hanggang dis-oras ng gabi. Gumawa ako hanggang dis-oras ng gabi sa loob ng ilang panahon, at nang nakita ko ang kaunting pagbuti sa mga resulta ng gawain, napakasaya ko, iniisip na nakagawa ako ng kaunting tunay na gawain sa pagkakataong ito, at na dapat makita ng nakatataas na lider ang pagsisisi ko. Kalaunan, nakakita ako ng isang superbisor para subaybayan ang paggawa ng mga video ng patotoong batay sa karanasan, at naging medyo maluwag ang iskedyul ko, at nagka-oras akong dumalo sa ibang gawain ng iglesia. Pero ang nangyari kalaunan ay ibinunyag na naman ako. Noong panahong iyon, may kailangang bilhin ang iglesia, at dahil sangkot dito ang pananalapi ng iglesia, hiniling ng isa sa aking mga kaparehang sister na talakayin ito sa akin. Noong una, kaya kong sumali sa mga talakayan, pero pagkatapos ng ilang beses, sa tingin ko ay nakakagulo ito, iniisip na ang pagtatalakay sa usaping ito ay umuubos ng maraming oras, na ito ay pangunahing responsabilidad ng aking kaparehang sister, at kung ito ay magagawa nang maayos, hindi malalaman ng nakatataas na lider kung sumali ako. Inisip ko na mas mabuti para sa akin na gugulin ang oras sa paggawa ng mas maraming video ng patotoong batay sa karanasan, dahil nakikita ang mga resulta niyon. Pero nang maisip ko kung paanong ito ay saklaw rin ng responsabilidad ko, kailangan kong pabasta-bastang sumali sa mga diskusyon upang hindi mapahiya. May kaunting gawaing pangvideo rin sa isa pang pangkat na paminsan-minsan kong padalhan ng mensahe para usisain. Minsan nababagabag ako, pero naiisip ko, “Kamakailan ay wala namang mga problema, kaya itutuon ko ang aking oras sa gawain na kasalukuyang binibigyang-diin ng nakatataas na lider, dahil kapag lumabas ang mga problema sa mga gampaning ito, ako ang direktang responsable sa mga ito.” Kaya pinabayaan ko ang pagsubaybay sa mga detalye ng gawaing pangvideo ng pangkat na ito hanggang sa isang araw, biglang nakipag-ugnayan sa amin ang nakatataas na lider, na nagsasabing may mahigit sa sampung video ang naipon na hindi pa napoproseso, at tinanong niya kung alam namin ito. Nang marinig ko ito, kumabog ang puso ko, at naisip ko, “Tapos na ako. Direkta kong responsabilidad ang gawaing ito. Hindi ba’t ang malaking problemang ito ay dahil sa pagpapabaya ko sa aking mga tungkulin?” Pagkatapos niyon, pinungusan ako ng nakatataas na lider, sinabi nito, “Katutugon lamang sa mga isyu mo noong nakaraan, at ngayon ay nagiging iresponsable ka na naman! Noong itinalaga ka sa gawain ng pagsulat ng iskrip, iyon lang ang inasikaso mo, at ngayong ikaw ang pinamahala sa mga video ng patotoong batay sa karanasan, ito lamang ang inaasikaso mo. Sa tingin mo ba talaga na bilang isang lider, dapat ka lamang tumutok sa iyong mga gampanin at balewalain ang iba? Natatakot ka sa mga paghihirap, walang pagpapahalaga sa pasanin, at hindi mo hinahangad ang katotohanan! Paanong ang isang gaya mo ay magiging responsable sa maraming gampanin?” Pagkatapos niyon, tinanggalan ako ng ilang responsabilidad. Ang maitalaga sa ibang tungkulin nang gaya nito ay talagang nagpapasama ng loob ko, at naisip ko, “Masyado akong makasarili, kasuklam-suklam, at walang pagkatao. Siguro ay talagang hindi na ako maliligtas.” Pero pagkatapos niyon, medyo naghinanakit din ako, iniisip na, “Kamakailan ay tunay na nagsisikap ako, kaya bakit na naman ako pinungusan dahil sa pagiging iresponsable? Hindi man lang ba talaga ako nagbago?”

Minsan, lubos akong naantig ng ilang pakikipagbahaginan ng Diyos sa paksa ng paggawa sa mga tungkulin ng isang tao, at sa wakas ay nagsimula akong magkamit ng kaunting pagkaunawa sa mga isyu ko. Sabi ng Diyos: “Paano dapat kumilos ang mga tao, o mula sa anong kalagayan at kondisyon sila dapat gumawa ng mga makatarungang gawa, para masabing naghahanda sila ng mabubuting gawa? Sa pinakamababa, dapat mayroon silang positibo at maagap na saloobin, dapat maging tapat sila habang ginagawa ang kanilang tungkulin, dapat magawa nilang kumilos ayon sa mga katotohanang prinsipyo, at protektahan ang mga interes ng sambahayan ng Diyos. Ang pagiging positibo at maagap ang susi; kung palagi kang pasibo, problema iyan. Para bang hindi ka kasapi ng sambahayan ng Diyos at hindi mo ginagawa ang iyong tungkulin, na para bang wala kang pagpipilian kundi gawin ito para kumita ng sahod sa ilalim ng hinihingi ng tagapag-empleyo—hindi kusa, kundi napakapasibo. Kung hindi lang sangkot ang mga interes mo, talagang hindi mo ito gagawin. O kung walang nagsabi sa iyo na gawin ito, tiyak na hindi mo ito gagawin. Kung gayon, ang paggawa ng mga bagay sa ganitong pamamaraan ay hindi paggawa ng mabubuting gawa. Kaya, napakahangal ng mga taong gumagamit ng ganitong pamamaraan; pasibo sila sa lahat ng ginagawa nila. Hindi nila ginagawa kung ano ang naiisip nilang gawin, ni ginagawa kung ano ang kaya nilang maisakatuparan sa loob ng ilang panahon at nang may pagsisikap. Naghihintay lang sila at nagmamasid. Problema ito at sobrang kahabag-habag. … Binigyan ka ng Diyos ng kakayahan at ng maraming mas nakakahigit na kondisyon, na nagtutulot sa iyong makilatis ang usaping ito at maging mahusay sa gawaing ito. Gayumpaman, wala kang tamang saloobin, wala kang katapatan at sinseridad, at ayaw mong gawin ang lahat ng makakaya mo para magawa ito nang maayos. Lubhang nadidismaya ang Diyos dito! … Ipagpalagay na ang saloobin mo sa katotohanan at sa tungkulin mo ay palaging pabaya at palaiwas, at pumapayag kang gawin ang mga bagay-bagay sa panlabas pero sobra kang tamad na gawin ito kapag walang nakakakita, at nagpapatumpik-tumpik ka, at wala kang pag-aapura o positibong saloobin ng pagsasaalang-alang sa mga layunin ng Diyos. Bagamat hindi ka nanggagambala o nanggugulo, gumagawa ng masama, o kumikilos nang walang habas na pagkasutil at gumagawa ng mga maling gawa nang walang ingat, at mukha kang isang tao na taos-puso at may magandang asal, hindi mo positibo at aktibong nagagawa ang hinihiling ng Diyos sa iyo, sa halip, mapanlinlang kang tumatalikod sa responsabilidad at umiiwas sa totoong gawain. Kung gayon, anong landas ba talaga ang tinatahak mo? Kahit na hindi ito ang landas ng mga anticristo, sa pinakamababa, ito ang landas ng isang huwad na lider” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (11)). Pagkatapos basahin ang siping ito ng mga salita ng Diyos, sinimulan kong pagnilayan ang sarili ko. Mula noong huling pungusan ako ng nakatataas na lider, alam ko na naging iresponsable ako sa aking mga tungkulin at gusto kong magsisi sa lalong madaling panahon. Noong una, araw-araw akong gumawa hanggang dis-oras ng gabi, at nagbunga ng kaunting resulta ang mga tungkulin ko, kaya inakala kong nagpakita ako ng pagsisisi, pero kalaunan, kung ang gawain ay hindi tinutukan ng nakatataas na pamunuan, sa tingin ko ay nakakagulo ito at ayaw kong maabala nito. Nakita ko na ang “pagkukusa” at “pagkamaagap” na ipinakita ko ay mapanlinlang at hindi dalisay. Dahil takot akong maitalaga sa ibang tungkulin o matanggal pagkatapos pungusan, para mapanatili ang aking banidad at katayuan, nagtiis ako ng paghihirap at ginugol nang sandali ang sarili ko, pero sa pinakamainam, ang pag-uugaling ito ay pagpapanatili ng sarili. Gaya ng sinasabi ng Diyos tungkol sa bayarang trabahador na ginagawa lamang ang hinihingi ng kanyang amo para sumahod, ang ginagawa nila ay hindi mula sa puso. Sa ganitong saloobin, ang pagganap ko sa aking mga tungkulin ay hindi maituturing na mabubuting gawa. Ang tunay na pagganap sa mga tungkulin ay maagap at nagtataglay ng pagpapahalaga sa pasanin. Kinasasangkutan ito ng katapatan sa mga tungkulin at paghahanap ng mga katotohanang prinsipyo upang matiyak na nagawa nang maayos ang gawain. Pinagnilayan ko ang paggampan ko kamakailan: Noong ipinamahala sa akin ng pamunuan ang paggawa ng mga video ng patotoong batay sa karanasan, pinagtuunan ko lamang ang trabahong ito, pero pagdating sa iba pang gawain, hangga’t hindi ito kinasasangkutan ng mga interes ko, ganap na walang pakialam ang saloobin ko, at tinrato kong pabigat at abala ang ibang gawain. Ang isyu ng hindi nagawang video ay isang pagbubunyag sa akin, at napagtanto ko na hindi talaga ako nagsisi. Ang ipinakita kong katiting na mabuting pag-uugali ay isang lamang pagsisikap na panatilihin ang katayuan ko at mabawi ang reputasyon ko, at hindi pa rin nagbago ang saloobin ko sa aking mga tungkulin. Ginawa ko lamang ang mga gampaning itinalaga ng nakatataas na pamunuan at ang mga may kaugnayan sa reputasyon at katayuan ko. Hindi ito tunay na pagganap sa aking mga tungkulin. Ang katotohanan ay, ang pagiging lider ay humihingi sa isang tao na umako ng mas maraming problema kaysa sa ibang kapatid. Kung ayaw kong maging responsable, dapat ay aktibo kong sinabi sa nakatataas na pamunuan, at hayaan ang iba na pangasiwaan ang tungkulin, sa halip na hawakan ang posisyon nang hindi gumagawa ng aktuwal na gawain. Napinsala nito ang sambahayan ng Diyos. Hindi ba’t nagiging isang huwad na lider lang ako na tinatamasa ang mga kapakinabangan ng isang posisyon nang hindi gumagawa ng aktuwal na gawain? Pinag-isipan ko kung paano ako tinimbang ng nakatataas na pamunuan bilang “hindi nararapat pagkatiwalaan o linangin!” Ganitong-ganito ako. Binalewala ko ang pangkalahatang gawain ng iglesia, at tunay na hindi nararapat pagkatiwalaan. Unti-unting nabawasan ang gawaing ako ang responsable, at nang talagang mawala ko ito, totoong pinagsisihan ko ito. Inakala ko na hangga’t nakatuon ako sa gawaing direktang itinalaga ng pamunuan sa akin, kaya kong mapanatili ang katayuan ko, pero ang nakuha kong kapalit ay ang pagkawala ng mga tungkulin ko at pagkawala ng mga oportunidad upang maghanda ng mabubuting gawa at magkamit ng katotohanan. Ito ang pinakamalaking kawalan ko. Kung nagpatuloy ako nang may ganitong saloobin sa mga tungkulin ko, tiyak na ituturing ako bilang “palagiang iresponsable at pabaya” at ganap na magiging katapusan na ng aking personal na integridad. Sa paggawa niyon, sinisira ko ang aking pagkakataong gawin ang mga tungkulin at sinisira ang pagkakataon kong maligtas!

Pagkatapos niyon, madalas kong isipin ang usaping ito, nadaramang naging napakamakasarili ko, isinasaalang-alang lamang ang sarili kong mga interes sa aking mga tungkulin. Pagkatapos ay naalala ko ang ilang nauugnay na mga salita ng Diyos, kaya tiningnan at binasa ko ang mga iyon. Sabi ng Makapangyarihang Diyos: “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Kaya, ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Paulit-ulit kong binasa ang sipng ito. Sinasabi ng Diyos na bago maranasan ng mga tao ang Kanyang gawain at maunawaan ang katotohanan, iba’t ibang lason at panuntunan ng pananatiling buhay ang ikinikintal ni Satanas at nagiging buhay ng mga tao, kaya isinasabuhay ng mga tao ang imahe ni Satanas, at kinokontrol ng kalikasan ni Satanas ang bawat salita at kilos ng mga tao. Lubos akong nagawang tiwali ni Satanas, at naging napakasarili sa buong buhay ko. Kapag humihingi ng tulong ang pamilya o mga kaibigan ko, masaya akong sasang-ayon kung makikinabang ako rito, o kung ang taong iyon ay gusto kong mapasaya o mapalapit sa akin, handa rin akong tumulong nang buong puso. Pero kung wala man lang akong pakikinabangan, sa tingin ko ay nakakagulo ito, at ni ayaw kong maabala ng mga ito. Sasabihin ng tatay ko sa akin, “Bakit masyado kang walang pakialam?” Pero wala akong pakialam sa sasabihin niya, at inisip ko na ganito lang talaga ang mga tao! Kapag ginagawa ko ang mga tungkulin ko sa iglesia, mayroon pa rin akong sariling mga adyenda, at tututok lamang ako sa mga gampaning makikinabang ako, bihirang isinasaalang-alang ang gawain ng iglesia. Halimbawa, kapag ang ilang kapatid ay nasa masamang kalagayan, kung ako ang direktang responsable sa kanila, tutulungan ko sila nang may pagmamahal, dahil makatutulong ito na magtatag ng imahe ko bilang isang mabuting lider sa mga mata nila. Pero kung hindi ako ang may direktang responsabilidad sa kanila, kung gayon, kahit na makita ko sila na namumuhay sa mga tiwaling disposisyon, iisipin ko na ang pagtulong sa kanila ay mangangahulugan ng paghahanap ng mga salita ng Diyos at paggugugol ng lakas, ng pagsisikap para pagnilayan ito, kaya para sa akin ay nakakagulo ito at ayaw kong maabala nito, o kung hindi ay magsasabi lang ako ng ilang mababaw na salita bilang sagot. Inakala ko na nagiging matalino ako sa paggawa nito, pero nang pag-isipan ko ito, ano ang idinulot sa akin ng pagiging makasarili? Sa realidad, ang pagsubaybay sa iba’t ibang gampanin ay kinasasangkutan ng iba’t ibang katotohanan sa pagtingin sa mga bagay at tao at ng iba’t ibang prinsipyo ng pangangasiwa sa mga problema, at sa hindi pakikilahok sa ilang trabaho, hindi ko namamalayang nawawala ko ang maraming pagkakataon na makamit ang katotohanan. Dagdag pa rito, biniyayaan ako ng Diyos ng pagkakataon na gawin ang tungkulin ng pamumuno, binibigyang-kakayahan akong matutong kunin ang mga alalahanin at magkaroon ng mga pasanin, at unti-unting ipanumbalik ang aking normal na pagkatao. Pagliligtas ito ng Diyos sa akin, pero ayaw kong akuin ang mas maraming responsabilidad o problema. Palagi kong sinasabing nagpapasalamat ako sa Diyos at na gusto ko Siyang suklian, pero ang talagang ipinakita ko ay panlilinlang sa Diyos. Talagang wala akong pagkatao! Kung hindi ko pa rin hinangad ang pagbabago, kapag natapos na ang gawain ng Diyos, ang pagtatrabaho ko ay matatapos na at parurusahan ako.

Kalaunan, nabasa ko ang isa pang sipi ng salita ng Diyos: “… Ang paggawa sa tungkulin mo nang hindi gumagawa ng masama ay isang bagay na dapat mong makamit bilang isang normal na tao. Pero ang paghahanda ng mabubuting gawa ay nangangahulugan na dapat aktibo at positibo mong isagawa ang katotohanan at tuparin ang iyong tungkulin ayon sa mga hinihingi ng Diyos at sa mga katotohanang prinsipyo. Dapat kang magkaroon ng katapatan, maging handang magtiis ng mga paghihirap at magbayad ng halaga, maging handang tumanggap ng responsabilidad, at dapat magawa mong kumilos nang positibo at aktibo. Karaniwang maituturing na mabubuting gawa ang mga kilos na ginagawa ayon sa mga prinsipyong ito. Malaki o maliit na mga usapin man ito, karapat-dapat mang gunitain o hindi ang mga ito, pinahahalagahan man ito ng mga tao o itinuturing nilang walang halaga, o kung iniisip man ng mga tao na kapansin-pansin ang mga ito, sa mga mata ng Diyos, mabubuting gawa ang lahat ng ito. Kung naghahanda ka ng mabubuting gawa, sa huli ay magdadala ito sa iyo ng mga pagpapala, hindi ng mga kapahamakan. … Kung gayon, paano ba talaga natutukoy ang mabubuting gawa? Ito ay kapag, sa pinakamababa, nakakatulong ang ginagawa mo sa buhay pagpasok mo at ng mga kapatid, at kapag kapaki-pakinabang ito sa gawain ng sambahayan ng Diyos. Kung kapaki-pakinabang sa iyong sarili, sa iba, at sa sambahayan ng Diyos ang mga kilos mo, kung gayon, mabisa at sinasang-ayunan ng Diyos ang paggampan mo sa harap ng Diyos. Bibigyan ka ng Diyos ng marka. Kaya, suriin mo kung gaano karaming mabubuting gawa ang naipon mo sa paglipas ng mga taon. Mababawi ba ng mabubuting gawang ito ang mga pagsalangsang mo? Pagkatapos mabawi ang mga ito, ilang mabuting gawa na lang ang natitira? Kailangan mong bigyan ng marka ang sarili mo at tiyakin ito sa puso mo; hindi ka dapat malito sa bagay na ito” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (11)). Ang mga salita ng Diyos ay binigyan ako ng isang landas. Ang pagsisisi ay hindi puwedeng basta salita lang. Ang pagsasabi lamang na kinamumuhian mo ang sarili mo ay hindi nangangahulugang may tunay na pagbabago. Ang susi ay ang obserbahan kung ano talaga ang isinasabuhay ng isang tao at ang saloobin niya sa kanyang tungkulin, lalo na sa mga usaping may kinalaman sa gawain ng iglesia. Kung magbubulagbulagan man ang isang tao sa mga problema at mananatiling tagapanood o itataguyod ang mga interes ng iglesia ay ang nagpapakita ng karakter ng isang tao. Sa pagbabasa ng pakikipagbahaginan ng Diyos tungkol sa pagkakaiba sa pagitan ng mabubuting gawa at masasamang gawa, naunawaan ko na ang hindi paggawa ng masama o pagdudulot ng mga paggambala at panggugulo ay hindi ginagawang mabuting tao ang isang tao, at sa pinakamalala, maituturing ang isang tao na taong totoo. Ang mabubuting gawa ay kinasasangkutan ng elemento ng pagkukusa at ng isang proseso ng paghahanap sa katotohanan. Kinasasangkutan ang mga ito ng pangangasiwa sa mga usapin na ayon sa mga prinsipyo upang umayon sa mga layunin ng Diyos. Ang gayong pagsasagawa ay katumbas ng tunay na mabubuting gawa. Sa huli, tinutukoy ng Diyos ang kalalabasan ng mga tao batay sa kung gumawa ba sila ng mabubuting gawa. Sa pagbabalik-tanaw, karamihan sa mga pagganap ko sa mga tungkulin pagkatapos manampalataya sa Diyos ay para sa reputasyon at pakinabang, at bihira para sa akin na maagap na isagawa ang katotohanan. Hindi ko aktibong inilantad o iniulat ang mga huwad na lider o anticristo, at bihira kong tulungan ang mga kapatid na lutasin ang kanilang mga paghihirap at problema. Kadalasan, sinusunod ko lamang ang mga panuntunan ni Satanas sa pananatiling buhay: “Inaasikaso ng bawat tao ang kanilang sarili; wala silang pakialam sa katabi.” Bilang isang lider ng iglesia, ayaw kong gawin ang marami sa gawain ko na saklaw ng responsabilidad ko, at ang aking pagiging isang manager na hindi direktang nakikisangkaot ay nakaantala sa gawain. Masamang gawa ang mga ito. Kung huhusgahan batay sa mga katotohanang prinsipyo, napagtanto ko na sa loob ng maraming taon ng pananampalataya sa Diyos, halos wala akong inihandang mabuting gawa, at na sa katunayan ay nakapagtala ako ng maraming masamang gawa. Nadama kong nasa matinding panganib ako, kaya nanalangin ako sa Diyos, “Diyos ko, bagama’t gumawa ako ng mga tungkulin sa sambahayan ng Diyos sa mga nakalipas na taon, hindi ko tinrato ang sarili ko bilang isang tao ng sambahayan ng Diyos, at halos hindi ako kailanman naging maagap sa pagtataguyod ng gawain ng iglesia. Naging masyado akong makasarili at kasuklam-suklam! Diyos ko, gusto kong magsisi. Pakiusap, tulungan at siyasatin Mo ako. Handa akong isagawa ang katotohanan para bigyang-kasiyahan Ka.”

Pagkatapos niyon, nagsimula akong planuhin ang oras ko para sa aking mga tungkulin, at makatwirang isinaayos ang pang-araw-araw na gawain ko at pinaplano ko ang pangsusunod na araw na gawain bago magpahinga sa bawat gabi. Tinulungan din ako nitong makatuon at maisagawa ang mas maraming gawain, at nagawa ko ring lumahok sa ibang gawain. Pagkatapos magsagawa nang ganito nang ilang panahon, nalaman ko na ang makatwirang pagpaplano ay nagpabuti sa kahusayan ng gawain at hinayaan akong makagawa ng mas maraming gawain sa isang araw. Minsan kapag ang mga kapatid sa ibang pangkat ay lumalapit sa akin para humingi ng tulong, inaako ko rin ang mga problemang ito, at sa proseso ay nanalangin ako sa Diyos para matanggap ang pagsisiyasat Niya. Kung sumang-ayon akong gawin ang isang bagay, kailangan ko itong isapuso at hindi ko puwedeng basta iraos ito. Minsan nahihirapan pa rin akong subaybayan ang gawain ng iba, pero kapag napagtatanto ko ito, aktibo akong naghihimagsik laban sa sarili ko, at sinusubukang asikasuhin ang mga detalye ng gawain sa abot ng makakaya ko. Alam ko na malalim na nakaugat ang satanikong kalikasan ko, at na hindi sapat ang dalawang beses na pagpupungos para lutasin ito, kaya nanalangin ako sa Diyos na siyasatin ang puso ko, para ituwid at disiplinahin Niya ako kapag iresponsable ako sa aking mga tungkulin, tinutulutan akong isabuhay ang normal na pagkatao at maging isang tao na may konsensiya at pagkatao. Sobra din akong nagpapasalamat sa Diyos sa dalawang beses na pagkakapungos, na nagbigay-daan sa akin na mapagtanto ang mga seryosong kahihinatnan ng pagiging iresponsable sa aking mga tungkulin, at na magising at medyo magbago.


81. Sa Likod ng Pag-iwas sa Tungkulin

Ni Yuchen, Tsina

Noong Marso 2023, ginagawa ko ang tungkulin ko bilang isang mangangaral sa iglesia. Dahil nagkamit ako ng kaunting resulta sa mga tungkulin ko, nagsimula kong maramdamang may magagaling akong kakayahan sa gawain at mahusay na kakanyahan. Habang ginagawa ang mga tungkulin ko, kumikilos ako nang may mapagmataas na disposisyon nang hindi hinahanap ang mga katotohanang prinsipyo. Nagambala at nagulo nito ang gawain, at natanggal ako. Pagkatapos matanggal, talagang naging negatibo ako, at naisip kong nagambala at nagulo ko ang gawain ng iglesia, at sigurado akong wala na akong pagkakataong maligtas. Araw-araw akong namuhay nang nagdurusa. Pagkatapos magnilay-nilay nang mahigit sampung araw, isinaayos ng iglesia na gumawa ako ng mga tungkuling nakabatay sa teksto. Natatakot akong mabunyag at matanggal ulit, kaya palagi kong pinapanatiling alerto ang sarili ko, sinisigurong ginagawa ko ang mga tungkulin ko ayon sa mga prinsipyo at iniiwasang kumilos batay sa mapagmataas kong disposisyon.

Makalipas ang tatlong buwan, nahalal ako bilang isang lider ng iglesia. Tinanong ako ng nakatataas na pamunuan kung ano ang palagay ko rito, at kahit na alam kong galing sa Diyos ang tungkuling ito at na hindi ako puwedeng tumanggi, naging sobrang mapanlaban ako. Sa isip-isip ko, “Talagang hindi ako puwedeng maging isang lider ng iglesia. Responsable ang isang lider sa pangkalahatang gawain, at dapat niyang unawain, himukin, at kumustahin ang lahat ng aspekto ng gawain, at dahil mas marami siyang responsabilidad, nakakapagbunyag siya ng mas marami sa mga katiwalian niya at mas mabilis na nabubunyag. Kung magiging isa akong lider at pagkatapos ay babalik na naman sa dati kong mga gawi, at magagambala at magugulo ko na naman ang gawain dahil sa mapagmataas kong disposisyon at mabubunyag at matatanggal ako, magiging isa itong malubhang problema, at baka mapaalis at matiwalag pa nga ako. Pagkatapos ay hindi na ulit ako magkakaroon ng anumang pagkakataong gawin ang mga tungkulin ko, at paano pa ako maliligtas kung ganoon?” Pagkatapos itong pag-ispan, pakiramdam ko ay medyo mas ligtas na gumawa ng mga tungkuling nakabatay sa teksto, kaya tumanggi ako, sinasabing, “May mga isyu ako sa kalusugan, at napakaraming nakapaloob na responsabilidad sa pagiging isang lider. Kung igugugol ko ang mga araw ko nang ganoon kaabala, hindi ito kakayanin ng katawan ko. Dapat ay humanap kayo ng iba.” Sa huli, hiniling sa akin ng mga lider na pag-isipan pa ito at saka ako tumugon.

Noong gabing iyon pagkauwi ko, nilagnat at nagtae ako, at napagtanto kong nasa likod ng mga bagay na ito ang mga layunin ng Diyos. Naisip ko, “Sa lahat ng taon ng pananampalataya ko sa Diyos, tinanggap at sinunod ko ang anumang tungkuling isinaayos ng iglesia para sa akin, at kahit na may mga isyu ako sa kalusugan, hindi naman nakakaapekto ang mga iyon sa kakayahan kong gawin ang mga tungkulin ko. Kung ganoon ay bakit ayaw kong magpasakop sa pagkakataong ito nang ihalal nila ako bilang isang lider?” Kaya nagdasal at naghanap ako mula sa Diyos. Pagkatapos magdasal, agad akong naghanap ng mga nauugnay na salita mula sa Diyos para basahin. Sabi ng Makapangyarihang Diyos: “May isa pang uri ng epekto ng pagkokondisyon na ipinipilit ng pamilya. Halimbawa, palaging sinasabi sa iyo ng iyong mga kapamilya na: ‘Huwag masyadong mamukod-tangi sa karamihan, dapat mong rendahan ang iyong sarili at magsanay na pigilan nang kaunti ang iyong mga salita at kilos, pati ang iyong mga personal na talento, abilidad, IQ, at iba pa. Huwag maging iyong tipo ng tao na namumukod-tangi. Katulad ito ng mga kasabihang, “Ang ibong nag-uunat ng kanyang leeg ang unang nababaril,” at “Ang nakausling tahilan ang unang nabubulok.” Kung gusto mong protektahan ang iyong sarili, at magkaroon ng pangmatagalan at matatag na puwesto sa grupong kinabibilangan mo, huwag kang maging ibon na nag-uunat ng leeg, dapat mong rendahan ang iyong sarili at huwag mag-asam na makaangat sa lahat. Isipin mo ang lightning rod na siyang unang tinatamaan kapag may bagyo, dahil tinatamaan ng kidlat ang pinakamataas na tuktok; at kapag napakalakas ng ihip ng hangin, ang pinakamataas na puno ang unang sumasalo sa hagupit nito at nalilipad; at kapag malamig ang panahon, ang pinakamataas na bundok ang unang nagyeyelo. Ganoon din sa mga tao—kung palagi kang nangingibabaw sa iba at nakakakuha ng atensiyon, at napapansin ka ng mga Partido, seryoso nitong ikokonsidera na parusahan ka. Huwag maging ibong nag-uunat ng kanyang leeg, huwag lumipad nang mag-isa. Dapat kang manatili sa loob ng kawan. Kung hindi, kapag may anumang kilusang panlipunang protesta na nabuo sa paligid mo, ikaw ang unang maparurusahan, dahil ikaw ang ibong lumalabas. Huwag kang maging lider o pinuno ng grupo sa iglesia. Kung hindi, sa oras na may anumang mga kawalan o problema na nauugnay sa gawain sa sambahayan ng Diyos, bilang ang lider o superbisor, ikaw ang unang pupuntiryahin. Kaya, huwag kang maging ang ibong nag-uunat sa kanyang leeg, dahil ang ibong nag-uunat ng kanyang leeg ang unang nababaril. Dapat kang matutong itago ang iyong ulo at yumukyok na parang pagong.’ Naaalala mo ang mga salitang ito mula sa iyong mga magulang, at kapag dumating na ang oras na kailangang pumili ng isang lider, tinatanggihan mo ang posisyon, sinasabing, ‘Naku, hindi ko kayang gawin ito! Mayroon akong pamilya at mga anak, masyado na akong abala sa kanila. Hindi ako pwedeng maging lider. Kayo na dapat gumawa nito, huwag ninyo akong piliin.’ Ipagpalagay na nahalal ka pa rin bilang lider, nag-aatubili ka pa rin na gawin ito. ‘Kailangan ko yatang magbitiw,’ sabi mo. ‘Kayo na ang maging lider, ibinibigay ko sa inyo ang buong pagkakataon. Tinutulutan ko kayong akuin ang posisyon, ipinapaubaya ko na sa inyo.’ Nagninilay-nilay ka sa puso mo, ‘Huh! Ang ibong nag-uunat ng kanyang leeg ang unang nababaril. Kapag mas mataas ang pag-akyat mo, mas matindi rin ang lagapak mo, at malungkot doon sa tuktok. Hahayaan kitang maging lider, at pagkatapos mong mapili, darating ang panahon na magiging isa ka mismong katatawanan. Kahit kailan ay hindi ko ginustong maging isang lider, ayaw kong umangat, na nangangahulugang hindi ako babagsak nang napakataas. Isipin mo, hindi ba’t si gayo’t ganito ay natanggal bilang lider? Matapos matanggal, itiniwalag siya—hindi man lang siya nagkaroon ng pagkakataong maging isang ordinaryong mananampalataya. Ito ay isang perpektong halimbawa ng mga kasabihang “Ang ibong nag-uunat ng kanyang leeg ang unang nababaril” at “Ang nakausling tahilan ang unang nabubulok.” Hindi ba’t tama Ako? Hindi ba’t pinarusahan siya? Dapat matuto ang mga tao na protektahan ang kanilang sarili, kung hindi, ano ang silbi ng utak ng mga tao? Kung mayroon kang utak sa ulo mo, dapat mong gamitin ito para protektahan ang iyong sarili. Hindi malinaw na nakikita ng ilang tao ang isyung ito, pero ganyan talaga sa lipunan at sa anumang grupo ng mga tao—‘Ang ibong nag-uunat ng kanyang leeg ang unang nababaril.’ Igagalang ka nang husto habang iniuunat mo ang iyong leeg, hanggang sa sandaling mabaril ka. Pagkatapos, mapagtatanto mo na sa malao’t madali, ang mga taong naglalagay sa kanilang sarili sa unahan ay mapaparusahan dahil sa kanilang ginawa.’ Ito ang mga masigasig na turo ng magulang at pamilya mo, at pati na ang tinig ng karanasan, ang purong karunungan ng kanilang buhay, na ibinubulong nila sa iyong tainga nang walang pag-aalinlangan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Mula sa mga salita ng Diyos, nakita ko na namumuhay ang mga tao ayon sa mga pilosopiyang itinanim ni Satanas na tulad ng, “Ang ibong nag-uunat ng kanyang leeg ang unang nababaril,” “Ang nakausling tahilan ang unang nabubulok,” “Kung ano ang taas ng paglipad, siyang lakas ng lagapak kung bumagsak,” at “Malungkot sa itaas.” Naniniwala silang hindi dapat mamukod-tangi sa madla ang isang tao o kumilos nang buong-tapang, at na isa itong pamamaraan para maprotektahan ng isang tao ang sarili niya. Namumuhay ako ayon sa mga pananaw na ito, at naniniwala na sa pagiging isang lider at pag-ako ng mas maraming responsabilidad ay makakapagbunyag ako ng mas maraming katiwalian, at na kung ano ang taas ng paglipad ko, siyang lakas ng lagapak ko kung bumagsak. Nang maisip ko ito, ginusto kong protektahan ang sarili ko at maging isang ordinaryong mananampalataya lang, iniisip na ito ang pinakaligtas na piliin. Isa pa, dahil minsan na akong natanggal dati, kung matatanggal ulit ako, baka ni wala nang matira sa akin na pagkakataon para maging isang ordinaryong mananampalataya. Dahil sa mga walang kabuluhan at katawa-tawang pananaw na ito, nang mahalal ako bilang isang lider, ang una kong naisip ay na kung hindi ko magagawa nang maayos ang tungkuling ito, baka mabunyag at matiwalag ako, na mangangahulugang hindi ako maliligtas at maiiwan ako na walang mabuting kalalabasan o hantungan. Kaya nakahanap ako ng mga dahilan para tumanggi. Naisip ko kung paanong kumikilos ang mga walang pananampalataya batay sa prinsipyo ng hindi masyadong pagsasalita at hindi masyadong pamumukod-tangi para magkaroon ng matatag na buhay, at para protektahan ang sarili nila at magkaroon ng matatag na posisyon sa grupo, at napagtanto kong kapareho ng sa mga walang pananampalataya ang pananaw ko. Nang maharap sa isang tungkulin, hinusgahan ko ito ayon sa mga satanikong pilosopiyang ito, namumuhay sa maling pagkaunawa at pagiging mapagbantay laban sa Diyos habang tinatanggihan ang tungkuling iyon. Talagang naging makasarili at mapanlinlang ako!

Sa paghahanap ko, nabasa ko na sinasabi ng mga salita ng Diyos: “Iniisip ng ilang tao, ‘Ang sinumang namumuno ay hangal at mangmang at nagdudulot ng sarili nilang kapahamakan, sapagkat ang pagganap bilang isang lider ay hindi maiiwasang magdulot sa mga taong maghayag ng katiwalian upang makita ng Diyos. Nahahayag ba ang labis na katiwalian kung hindi nila ginawa ang gawaing ito?’ Napakakatawa-tawang ideya! Kung hindi ka kikilos bilang isang lider, hindi ka ba maghahayag ng katiwalian? Ang hindi pagiging lider, kahit na nagpapakita ka ng mas kaunting katiwalian, ay nangangahulugan ba na nakamit mo na ang kaligtasan? Ayon sa argumentong ito, ang lahat ba ng mga hindi naglilingkod bilang mga lider ang siyang makakaligtas at maliligtas? Hindi ba’t ang pahayag na ito ay lubos na katawa-tawa? Ang mga taong naglilingkod bilang mga lider ay gumagabay sa mga hinirang ng Diyos upang kainin at inumin ang salita ng Diyos at upang maranasan ang gawain ng Diyos. Mataas ang hinihinging ito at pamantayang ito, kaya hindi maiiwasan na ang mga lider ay maghahayag ng ilang tiwaling kalagayan kapag nagsisimula pa lang silang magsanay. Ito ay normal, at hindi ito kinokondena ng Diyos. Hindi lamang na hindi ito kinokondena ng Diyos, kundi binibigyang-liwanag, tinatanglawan, at ginagabayan rin Niya ang mga taong ito, at binibigyan sila ng dagdag na pasanin. Hangga’t kaya nilang magpasakop sa patnubay at gawain ng Diyos, mas mabilis silang uunlad sa buhay kaysa sa mga ordinaryong tao. Kung sila ay mga taong naghahangad ng katotohanan, matatahak nila ang landas ng pagpeperpekto ng Diyos. Ito ang bagay na pinakapinagpala ng Diyos. Hindi ito nakikita ng ilang tao, at binabaluktot nila ang mga katotohanan. Ayon sa pagkaunawa ng tao, gaano man magbago ang isang lider, walang pakialam ang Diyos; titingnan lamang Niya kung gaano kalaking katiwalian ang inihahayag ng mga lider at manggagawa, at kokondenahin Niya sila batay lamang dito. At para sa mga hindi lider at manggagawa, dahil kaunting katiwalian lamang ang inihahayag nila, kahit hindi sila magbago, hindi sila kokondenahin ng Diyos. Hindi ba’t ito ay katawa-tawa? Hindi ba’t ito ay kalapastanganan sa Diyos? Kung napakalubha mong nilalabanan ang Diyos sa puso mo, maliligtas ka ba? Hindi ka maliligtas. Pangunahing pinagpapasyahan ng Diyos ang mga kahihinatnan ng mga tao batay sa kung taglay nila ang katotohanan at mayroon silang tunay na patotoo, at ito ay pangunahing nakasalalay sa kung sila ay mga taong naghahangad ng katotohanan. Kung hinahangad nga nila ang katotohanan, at tunay silang makapagsisisi pagkatapos silang hatulan at kastiguhin dahil sa paggawa ng paglabag, hangga’t hindi sila nagsasabi ng mga salita o gumagawa ng mga bagay na lumalapastangan sa Diyos, tiyak na makapagkakamit sila ng kaligtasan. Ayon sa inyong mga guni-guni, ang lahat ng ordinaryong nananalig na sumusunod sa Diyos hanggang sa wakas ay makapagkakamit ng kaligtasan, at ang mga nagsisilbing lider ay dapat itiwalag lahat. Kung kayo ay hihilingin na maging lider, iisipin ninyo na hindi magiging mabuti na hindi gawin ito, ngunit kung kayo ay magsisilbing lider, hindi sinasadyang maghahayag kayo ng katiwalian, at iyon ay magiging katulad lang ng pagpapadala ng inyong sarili sa gilotina. Hindi ba’t ang lahat ng ito ay dulot ng inyong mga maling pagkaunawa sa Diyos? Kung ang mga kahihinatnan ng mga tao ay pinagpapasyahan batay sa katiwalian na kanilang inihahayag, walang sinuman ang maliligtas. Kung ganoon nga, ano ang magiging silbi ng paggawa ng Diyos sa gawain ng pagliligtas? Kung ganito nga talaga, nasaan ang pagiging matuwid ng Diyos? Hindi makikita ng sangkatauhan ang matuwid na disposisyon ng Diyos. Samakatuwid, lahat kayo ay mali ang pagkaunawa sa mga layunin ng Diyos, na nagpapakita na kayo ay walang tunay na kaalaman tungkol sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Paminsan-minsan, gumagamit ang Diyos ng isang partikular na bagay upang ibunyag ka o disiplinahin ka. Kung gayon ba ay nangangahulugan ito na tiniwalag ka na? Nangangahulugan ba ito na dumating na ang katapusan mo? Hindi. … Sa katunayan, sa maraming pagkakataon, ang pag-aalala ng mga tao ay nagmumula sa kanilang pansariling mga interes. Sa pangkalahatan, natatakot sila na baka wala silang kahinatnan. Palagi nilang iniisip, ‘Paano kung ibunyag, itiwalag, at tanggihan ako ng Diyos?’ Ito ang maling interpretasyon mo sa Diyos; ang mga ito ay isang panig na pala-palagay mo lamang. Kailangan mong alamin kung ano ang layunin ng Diyos. Kapag ibinubunyag Niya ang mga tao, hindi ito para itiwalag sila. Ibinubunyag ang mga tao para ibunyag ang kanilang mga pagkukulang, pagkakamali, at kalikasang diwa, para makilala nila ang kanilang sarili, at maging kaya nila ang tunay na pagsisisi; sa kadahilanang ito, ang pagbubunyag sa mga tao ay para tulungan ang buhay nilang lumago. Kung walang dalisay na pagkaunawa, malamang na magkamali ng pag-unawa ang mga tao sa Diyos at maging negatibo at mahina. Maaari pa nga silang magpatangay sa kawalan ng pag-asa. Sa katunayan, ang maibunyag ng Diyos ay hindi naman nangangahulugan na ititiwalag ka. Ito ay para tulungan kang malaman ang sarili mong katiwalian, at pagsisihin ka. Kadalasan, dahil suwail ang mga tao, at hindi naghahanap ng kasagutan sa katotohanan kapag nagbubunyag sila ng kanilang katiwalian, kailangang magdisiplina ng Diyos. At dahil dito, minsan, ibinubunyag Niya ang mga tao, ibinubunyag ang kanilang kapangitan at pagiging kaawa-awa, tinutulutan silang makilala ang kanilang sarili, na nakakatulong para lumago ang kanilang buhay” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan at Pagpapasakop sa Diyos Maaaring Matamo ng Isang Tao ang Pagbabago sa Disposisyon). Mula sa mga salita ng Diyos, naunawaan ko na bilang mga lider at manggagawa, gaano man karaming tiwaling disposisyon ang ibinubunyag nila o anumang mga pagsalangsang ang nagawa nila dati, basta’t hinahangad nila ang katotohanan at kaya nilang pagnilayan at kilalanin ang sarili nila at magkaroon ng tunay na pagsisisi at pagbabago, makapagtatamo sila ng kaligtasan. Para sa mga taong hindi mga lider, kahit na kaunti lang ang katiwaliang nabubunyag sa kanila, kung hindi nila hinahangad ang katotohanan o wala silang anumang tunay na pagkaunawa sa sarili nila, sa huli ay hindi magbabago ang disposisyon nila, at hindi pa rin magiging posible na maligtas sila. Sa katunayan, kung maliligtas o matitiwalag tayo ay walang kinalaman sa kung anong mga tungkulin ang ginagawa natin o kung mataas o mababa ang katayuan natin. Ang susi ay nakasalalay sa personal na paghahangad natin, iyon ay kung hinahangad natin ang katotohanan at minamahal ang katotohanan. Hindi nagtitiwalag ang sambahayan ng Diyos ng mga tao batay sa mga panandaliang kilos o pag-uugali, kundi sa halip ay pinagpapasyahan ang mga bagay na ito batay sa palagiang pag-uugali ng isang tao at sa kalikasang diwa niya. Katulad lang ng mga masamang tao at anticristong iyon na pinaalis o itinawalag, tutol at namumuhi sila sa katotohanan, at madalas silang lumalabag sa mga katotohanang prinsipyo sa mga tungkulin nila at gumagawa ng maraming kasamaan. Ayaw nilang magsisi sa kabila ng maraming beses na pagbabahaginan, at iyon ang dahilan kung bakit pinapaalis at itinitiwalag sila ng sambahayan ng Diyos. Ang dating pagtatanggal sa akin ay dahil sa masyadong mapagmataas na disposisyon ko, sa pagkabigo kong sumunod sa mga prinsipyo sa mga tungkulin ko at sa paggambala at panggugulo ko sa gawain ng iglesia. Gayumpaman, hindi layon ng pagtatanggal sa akin na itiwalag ako, kundi sa halip ay bigyang-daan akong pagnilayan ang sarili ko at tunay na magsisi sa pamamagitan ng karanasang iyon, at pagkatapos kong magkamit ng kaunting pagkaunawa sa sarili ko, isinaayos ng iglesia na gumawa ako ng mga tungkuling nakabatay sa teksto. Napagtanto ko na ang pagbubunyag sa akin ng Diyos dito ay naglalayong baguhin at dalisayin ako, hindi na itiwalag ako. Nang maharap ako sa mga sitwasyon nang hindi hinahanap ang katotohanan, hindi ko naunawaan ang saloobin ng Diyos sa mga tao at ang mga masusing konsiderasyon Niya. Katawa-tawa kong naisip na dahil minsan na akong natanggal, kung makakagawa ako ng isa pang pagkakamali, mapapaalis at matitiwalag ako. Hindi ba’t nagkakamali ako ng pagkaunawa sa mga layunin ng Diyos?

Kalaunan nakabasa pa ako ng mas maraming salita ng Diyos at nagkamit ng kaunting pagkaunawa sa kalikasang diwa ko. Sabi ng Diyos: “Ang mga anticristo hindi naniniwala na ang mga salita ng Diyos ang katotohanan, at hindi sila naniniwala na matuwid at banal ang Kanyang disposisyon. Tinitingnan nila ang lahat ng ito sa pamamagitan ng mga kuru-kuro at imahinasyon ng tao, at hinaharap nila ang gawain ng Diyos gamit ang mga perspektiba, kaisipan, at tusong pag-iisip ng tao, gumagamit ng lohika at pag-iisip ni Satanas para tukuyin ang disposisyon, pagkakakilanlan, at diwa ng Diyos. Maliwanag na hindi lang hindi tinatanggap o kinikilala ng mga anticristo ang disposisyon, pagkakakilanlan, at diwa ng Diyos; sa kabaligtaran, puno sila ng mga kuru-kuro, pagkontra, at paghihimagsik laban sa Diyos at wala silang kahit katiting na tunay na pagkakilala sa Kanya. Isang tandang pananong ang depinisyon ng mga anticristo sa gawain ng Diyos, sa disposisyon ng Diyos, at sa pagmamahal ng Diyos—puno ng pagdududa, at puno sila ng pag-aalinlangan at puno ng pagtatatwa at paninirang-puri dito; kung gayon, ano naman ang tungkol sa Kanyang pagkakakilanlan? Kumakatawan sa Kanyang pagkakakilanlan ang disposisyon ng Diyos; sa gayong pagtrato sa disposisyon ng Diyos, maliwanag ang kanilang pagtrato sa pagkakakilanlan ng Diyos—direktang pagtatatwa. Ito ang diwa ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikaanim na Bahagi)). “Kinalulugdan Ko ang mga hindi mapaghinala sa iba, at gusto Ko ang mga tumatanggap kaagad ng katotohanan; nagpapakita Ako ng labis na pagkalinga sa dalawang uri ng mga taong ito, dahil matatapat silang mga tao sa Aking paningin. Kung mapanlinlang ka, magiging malihim at mapaghinala ka sa lahat ng tao at bagay, kaya ang pananampalataya mo sa Akin ay maitatayo sa isang pundasyon ng paghihinala. Hindi Ko kailanman maaaring kilalanin ang ganitong pananampalataya. Sa kakulangan ng tunay na pananampalataya, mas lalo kang salat sa tunay na pagmamahal. At kung malamang na pagdudahan mo ang Diyos at sinasadya mong gumawa ng haka-haka tungkol sa Kanya, kung gayon walang kaduda-dudang ikaw ang pinakamapanlinlang sa lahat ng tao” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). Mula sa mga salita ng Diyos, nakita ko na pinagdududahan at itinatanggi ng mga anticristo ang pagkakakilanlan at diwa ng Diyos. Hindi sila naniniwala na ang mga salita ng Diyos ang katotohanan, ni naniniwala sa matuwid at banal na disposisyon Niya. Sa halip, pinag-aaralan nila ang gawain ng Diyos sa pamamagitan ng mga pananaw at pangangatwiran ng tao, at puno sila ng mga kuru-kuro, hinala, pagtanggi, at mga pagdududa sa Diyos. Nakita kong naging pareho ng sa isang anticristo ang saloobin ko. Palagi kong pinaghihinalaan ang Diyos. Pagkatapos kong matanggal bilang isang mangangaral, hindi ako naghanap para maunawaan ang mga paraan kung paano ako lumaban at naghimagsik laban sa Diyos, ni pinagnilayan kung paano ko nagambala at nagulo ang gawain ng iglesia. Wala talaga akong pagkaunawa sa matuwid na disposisyon ng Diyos, at sa halip, ang tingin ko sa Diyos ay para bang isa Siyang tagapamahala, iniisip na sa sandaling makagawa ang isang tao ng isang pagsalangsang, hindi Niya ito bibigyan ng pagkakataong magsisi, at na paaalisin at ititiwalag Niya ito. Naisip ko kung paanong sa pagharap sa pagtatanggal na ito, ang mga layunin ng Diyos ay ang himukin akong pagnilayan at kilalanin ang sarili ko at matuto ako ng aral. Ang pagkakapili sa akin bilang isang lider ay pagbibigay sa akin ng Diyos ng isa pang pagkakataong magsanay, at biyaya at pagtataas din Niya ito. Pero sa halip na magpasalamat para sa pagmamahal at pagliligtas ng Diyos, naghinala ako sa Diyos, nagsagawa ng panlilinlang laban sa kanya, at tumanggi sa tungkulin ko, tinatrato ang pagkakataong ito para magawa ang tungkulin ko bilang isang pakana para ibunyag at itiwalag ako. Hindi ba’t hinuhusgahan ko ang mga bagay-bagay bilang mabuti o masama at binabaluktot ang mga katunayan? Talagang wala akong pagkatao! Kung patuloy akong mamumuhay sa mga satanikong panlilinlang na gaya ng “Malungkot sa itaas,” at “Kung ano ang taas ng paglipad, siyang lakas ng lagapak kung bumagsak,” at hindi ko hahanapin ang mga katotohanang prinsipyo sa mga tungkulin ko at mananatili akong palaging mapagbantay at nagkakamali ng pagkaunawa sa Diyos, ang kahahantungan ko lang sa huli ay kasusuklaman ako ng Diyos at ibubunyag at ititiwalag Niya ako. Nag-alay ako ng isang panalangin ng pagsisisi sa Diyos: “O Diyos, naging masyado akong mapanlinlang at buktot, palaging mapaghinala at mapagbantay laban sa Iyo. Pero ginagamit Mo pa rin ang mga salita Mo para bigyang-liwanag at patnubayan akong maunawaan ang mga layunin Mo. Talagang hindi ako karapat-dapat sa pagliligtas Mo! O Diyos, handa akong magsisi at magpasakop sa mga pamamatnugot at pagsasaayos Mo, at hindi na maghimagsik laban sa Iyo at saktan ang puso Mo.”

Pagkatapos nito, nagbasa pa ako ng mas maraming salita ng Diyos, at nagkamit ng isang landas ng pagsasagawa. Sabi ng Makapangyarihang Diyos: “Ang totoo, para sa karamihan ng mga tao, kahit ano pang mga tiwaling disposisyon ang inihahayag nila habang ginagampanan nila ang kanilang mga tungkulin, hangga’t hinahanap nila ang katotohanan para lutasin ang mga ito, unti-unti nilang mababawasan ang dami ng mga paghahayag ng katiwalian, at sa huli ay magagampanan nila nang maayos ang kanilang mga tungkulin. Ito ang proseso ng pagdanas ng gawain ng Diyos. Sa sandaling maghayag ka ng tiwaling disposisyon, dapat mong hanapin ang katotohanan para lutasin ito, at kilatisin at suriing mabuti ang sataniko mong disposisyon. Ito ang proseso ng pakikipaglaban sa sataniko mong disposisyon, at mahalaga ito para sa iyong karanasan sa buhay. Habang nararanasan mo ang gawain ng Diyos at binabago mo ang iyong disposisyon, ginagamit mo ang mga katotohanang nauunawaan mo para makipagtagisan laban sa sataniko mong disposisyon, at sa huli ay malulutas mo ang mga tiwali mong disposisyon at mapagtatagumpayan mo si Satanas, at sa gayon ay magkakamit ka ng pagbabago sa disposisyon. Ang proseso ng pagbabago sa disposisyon ng isang tao ay ang paghahanap at pagtanggap sa katotohanan upang mapalitan ang mga kuru-kuro at imahinasyon ng tao, at ang mga salita at doktrina, at para palitan ang mga pilosopiya para sa mga makamundong pakikitungo at ang iba’t ibang maling pananampalataya at maling paniniwalang nagmumula kay Satanas, unti-unting pinapalitan ng katotohanan at ng salita ng Diyos ang mga bagay na ito. Ito ang proseso ng pagtatamo ng katotohanan at ng pagbabago sa disposisyon ng isang tao. Kung gusto mong malaman kung gaano na nagbago ang disposisyon mo, kailangan mong makita nang malinaw kung gaano karaming katotohanan ang nauunawaan mo, kung gaano karaming katotohanan ang isinagawa mo na, at kung gaano karaming katotohanan ang naisasabuhay mo. Dapat mong makita nang malinaw kung ilan sa mga tiwali mong disposisyon ang napalitan na ng mga katotohanang naunawaan at natamo mo na, at kung hanggang saan nakokontrol ng mga ito ang mga tiwaling disposisyong nasa loob mo, ibig sabihin, kung hanggang saan nagagabayan ng mga katotohanang nauunawaan mo ang mga kaisipan at intensyon mo, at ang pang-araw-araw mong buhay at pagsasagawa. Marapat mong makita nang malinaw kung, kapag may nangyayari sa iyo, ang mga tiwaling disposisyon mo ba ang nakalalamang, o kung ang mga katotohanan bang nauunawaan mo ang namamayani at gumagabay sa iyo. Ito ang pamantayan kung saan sinusukat ang iyong tayog at pagpasok sa buhay” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Sa ngayon, pagsikapan mo lang ang katotohanan, pagtuunan ang pagpasok sa buhay, at hangarin na tuparin nang maayos ang iyong tungkulin. Walang pagkakamali rito! Paano ka man pakitunguhan ng Diyos sa huli, sigurado itong matuwid; hindi ka dapat magduda rito at hindi mo kailangang mag-alala. … Kung paminsan-minsan ay nagiging talipandas ka nang hindi mo namamalayan, at tinutukoy iyon sa iyo ng Diyos at pinupungusan ka, at nagbabago ka at nagpapakabuti, hindi ito panghahawakan ng Diyos laban sa iyo. Ito ang normal na proseso ng pagbabago ng disposisyon, at ang tunay na kabuluhan ng gawain ng pagliligtas ay ipinapakita sa prosesong ito. Ito ang susi” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko ang mga layunin Niya. Ang gawain ng Diyos ay ang baguhin at linisin ang mga tiwaling disposisyon natin. Dahil matindi na tayong nagawang tiwali ni Satanas, patuloy tayong nagbubunyag ng katiwalian sa mga tungkulin natin. Samakatwid, dapat ay sadya nating hanapin ang katotohanan para lutasin ito, magkaroon tayo ng tunay na pagsisisi, at unti-unting umusad sa buhay pagpasok natin. Sa paggawa lang nito tayo magtatamo ng kaligtasan sa huli. Sa realidad, ang pinakamalaking balakid sa kaligtasan ay ang sariling tiwaling disposisyon ng isang tao, na walang kinalaman sa kung anong tungkulin ang ginagawa niya. Kahit na hindi ko gawin ang tungkulin ng isang lider, kung hindi malulutas ang tiwaling disposisyon ko, mabubunyag at matitiwalag pa rin ako sa huli. Bilang isang nilikha, kailangan kong tanggapin ang mga pamamatnugot at pagsasaayos ng Diyos at magpasakop sa mga ito, at kailangan kong ibigay ang lahat ko sa mga tungkulin ko at hindi na ako magkamali ng pagkaunawa o maging mapagbantay laban sa Diyos! Matapos maunawaan ang mga layunin ng Diyos, hindi na ako natatakot na mabunyag o matiwalag bilang isang lider, kaya sumulat ako sa nakatataas na pamunuan para tanggapin ang tungkuling ito.

Sa pamamagitan ng karanasang ito, nagkamit ako ng kaunting pagkaunawa sa mapanlinlang kong disposisyon ng paghihinala at pagiging mapagbantay laban sa Diyos, at nagkamit din ako ng kaunting kabatiran sa mga nakalilinlang na pananaw ko. Napagtanto ko na kapag ibinubunyag ng Diyos ang mga tao, hindi ito para itiwalag sila, kundi sa halip ay para dalisayin at iligtas sila, paano man Siya kumikilos. Salamat sa Diyos!


82. Kung Paano ko Nalagpasan ang Pagdadalamhati sa Pagkamatay ng Nanay ko

Ni Zihan, Tsina

Noong Hunyo 2019, pumunta ako sa ibang rehiyon para gawin ang mga tungkulin ko. Hindi ako umuwi sa bahay nang mahigit isang taon, kaya kami ng nanay ko ay isinuplong ng asawa kong walang pananampalataya. Para maiwasang mahuli ng mga pulis, hindi ako nangahas na bumalik sa bahay mula noon, ni nangahas na bumisita sa nanay ko. Madalas ko siyang naiisip, “Tumatanda na ang nanay ko, maagang namatay ang tatay ko, at walang mga kamag-anak ang nanay ko na mag-aalaga sa kanya. Ngayong isinuplong siya ng asawa ko, hindi siya nangangahas na makisalamuha sa mga kapatid. Hindi ko alam kung kumusta ang kalagayan niya o kung kumusta na siya ngayon.” Nagtrabaho nang husto ang nanay ko para palakihin ako, at ngayong matanda na siya at kailangan niya ng isang taong mag-aalaga sa kanya, bukod sa hindi ako makapunta sa tabi niya para isakatuparan ang tungkulin ko bilang anak, nadamay ko pa siya at dahil sa akin ay namumuhay siya sa takot. Sa tuwing naiisip ko ito, talagang nababagabag ako at pakiramdam ko ay may pagkakautang ako sa nanay ko, at inaasam ko ang araw na makakabalik ako para bisitahin siya at isakatuparan ang mga responsabilidad ko bilang anak niya. Pero natatakot akong mahuli ng mga pulis kung babalik ako sa bahay, at naging abala ako sa paggawa ng mga tungkulin ko, kaya hindi ako nakauwi sa bahay para makita siya.

Noong Hulyo 2023, sa isang pagtitipon, nalaman ko mula sa isang sister na nagkaroon ng demensiya ang nanay ko, at na hindi na niya kayang alagaan ang sarili niya at nakatira na siya ngayon sa isang nursing home. Halos hindi ako makapaniwala sa narinig ko. Paanoong nagkaroon ng demensiya ang nanay ko? Hindi niya kayang alagaan ang sarili niya, at wala siyang kasamang mga kamag-anak na mag-aalaga sa kanya. Ni hindi ko lubos maisip kung gaano siya katinding nagdurusa! Pinigilan ko ang mga emosyon ko sa pagtitipon. Kalaunan, nang matahimik na ako noong gabi, naisip ko, “Paanong nagkaroon ng demensiya ang nanay ko? Kung nagkaroon siya ng ibang karamdaman, kahit papaano ay magiging malinaw ang isip niya, at sa karamdaman niya, makakapagnilay siya, mauunawaan ang sarili niya, at matututo ng mga aral, at marahil ay gagaling ang karamdaman niya. Pero ngayong hindi na siya nakakapag-isip nang normal, paano pa magkakaroon ng anumang pag-asang maligtas siya?” Pakiramdam ko rin na ang demensiya ng nanay ko ay dahil isinuplong kami ng asawa ko. Inilayo siya nito sa mga pagtitipon at sa mga tungkulin niya, at kinailangan din niya akong alalahanin. Puwedeng naapektuhan nito ang isip niya. Kung nagawa ko lang sana ang mga tungkulin ko sa bayan ko, naalagaan ko sana siya at napagbahaginan ng mga salita ng Diyos at nasuportahan, at marahil ay hindi sana siya nagkaroon ng karamdamang ito. Sa oras na ito kung kailan pinakakailangan ng nanay ko ang pag-aalaga ko, hindi ko siya masamahan. Ano ang punto ng pagpapalaki niya sa isang anak na katulad ko? Pakiramdam ko ay malaki ang utang na loob ko sa nanay ko. Wala akong motibasyong gawin ang mga tungkulin ko at pinagsisihan ko pa nga ang pagpunta sa ibang rehiyon para gawin ang mga ito.

Nang malaman ng superbisor ang kalagayan ko, binasahan niya ako ng isang sipi ng mga salita ng Diyos: “Hindi mo kailangang labis na suriin o siyasatin ang usapin ng pagkakaroon ng malubhang sakit ng iyong mga magulang o ang pagdanas nila ng malaking kasawian, at lalong hindi mo ito dapat paglaanan ng lakas—walang silbi na gawin ito. Ang pagkasilang, pagtanda, pagkakasakit, pagkamatay, at pagharap sa iba’t ibang malaki at maliit na bagay sa buhay ng mga tao ay mga napakanormal na pangyayari. Kung nasa hustong gulang ka na, dapat kang magkaroon ng mature na pag-iisip, at dapat mong harapin ang bagay na ito nang mahinahon at tama: ‘May sakit ang mga magulang ko. Sinasabi ng ilang tao na iyon ay dahil masyado silang nangulila sa akin, possible ba iyon? Totoong nangulila sila sa akin—paanong hindi mangungulila ang isang tao sa sarili niyang anak? Nangulila rin ako sa kanila, kaya bakit hindi ako nagkasakit?’ May tao bang nagkakasakit dahil nangungulila siya sa kanyang mga anak? Hindi iyon ganoon. Kung gayon, ano ang nangyayari kapag nahaharap ang iyong mga magulang sa mahahalagang usaping ito? Masasabi lamang na pinangasiwaan ng Diyos ang ganitong uri ng bagay sa kanilang buhay. Ito ay pinangasiwaan ng kamay ng Diyos—hindi ka maaaring tumuon sa mga obhektibong dahilan at mga sanhi—nakatakda talaga na mahaharap ang iyong mga magulang sa bagay na ito kapag umabot na sila sa ganitong edad, nakatakda nang matatamaan sila ng sakit na ito. Naiwasan kaya nila ito kung nandoon ka? Kung hindi isinaayos ng Diyos na magkasakit sila bilang parte ng kanilang kapalaran, walang mangyayari sa kanila, kahit na hindi ka nila nakasama. Kung nakatadhana silang maharap sa ganitong uri ng malaking kasawian sa kanilang buhay, ano ang maaaring naging epekto mo kung nandoon ka sa tabi nila? Hindi pa rin naman nila ito maiiwasan, hindi ba? (Tama.) Isipin mo iyong mga taong hindi nananampalataya sa Diyos—hindi ba’t magkakasama ang kanilang mga pamilya, taon-taon? Kapag nahaharap sa malaking kasawian ang mga magulang na iyon, kasama nila ang lahat ng miyembro ng kanilang pamilya, mga kamag-anak, at ang kanilang mga anak, tama ba? Kapag nagkasakit ang mga magulang, o kapag lumala ang kanilang mga karamdaman, dahil ba ito sa iniwan sila ng kanilang mga anak? Hindi iyon ang kaso, ito ay nakatadhanang mangyari. Kaya lang, bilang anak nila, dahil may ugnayan kayo ng iyong mga magulang bilang magkadugo, mababalisa ka kapag nabalitaan mong may sakit sila, samantalang ang ibang tao ay walang anumang mararamdaman. Normal na normal lang ito. Gayunpaman, ang pagdanas ng iyong mga magulang ng ganitong uri ng malaking kasawian ay hindi nangangahulugan na kailangan mong magsuri o magsiyasat, o pag-isipan kung paano ito alisin o lutasin. Ang mga magulang mo ay nasa hustong gulang na; ilang beses na nilang naranasan ang ganito sa lipunan. Kung nagsasaayos ang Diyos ng isang kapaligiran upang alisin sa kanila ang bagay na ito, kung gayon, sa malao’t madali, ito ay ganap na maglalaho. Kung ang bagay na ito ay isang pagsubok sa buhay para sa kanila, at dapat nilang maranasan ito, kung gayon, ang Diyos na ang bahala kung hanggang kailan nila ito dapat maranasan. Isa itong bagay na dapat nilang maranasan, at hindi nila ito maiiwasan. Kung nais mong mag-isang lutasin ang bagay na ito, suriin at siyasatin ang pinagmulan, mga sanhi, at mga kahihinatnan ng bagay na ito, iyan ay isang kahangalan. Wala itong silbi, at ito ay kalabisan lang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Pagkatapos basahin ang mga salita ng Diyos, naunawan ko na ang kapanganakan, pagtanda, karamdaman, at kamatayan ng mga tao ay mga kautusang itinalaga ng Diyos. Ang mga paghihirap at pagdurusang dapat pagdaanan ng isang tao sa buhay ay pawang pauna nang itinakda ng Diyos, at hindi ko dapat suriin o pag-aralan ang mga bagay na ito mula sa pananaw ng tao. Ang dapat kong gawin ay tanggapin ang mga ito mula sa Diyos at matutuhang magpasakop sa mga pamamatnugot at pagsasaayos Niya. Nagkaroon ng demensiya ang nanay ko, at ito ang pagdurusang dapat niyang tiisin, may kaugnayan ito sa sarili niyang kapalaran, at hindi ito idinulot ng pag-aalala niya sa akin o ng pagkawala ko sa tabi niya para alagaan siya. Pero mali kong inisip na kung nandoon ako para alagaan at tulungan siya sa buhay pagpasok niya, hindi siya magkakaroon ng karamdamang ito. Isa itong maling pagkaunawa sa kataas-taasang kapangyarihan at mga pagsasaayos ng Diyos at isang baluktot na kaisipan. Naisip ko ang mga magulang sa mundong ito, ang ilan sa kanila ay nasa tabi ang mga anak nila para samahan at alagaan sila. Humahantong pa rin sila sa pagdanas ng mga karamdamang dumarating sa kanila at namamatay sa nakatakdang panahon nila. Hindi sila nakakalagpas sa matinding pagdurusa dahil nasa tabi nila ang mga anak nila para alagaan sila. Ang karamdaman ng nanay ko at ang kalubhaan nito ay pawang naitakda na ng Diyos. Maaalagaan ko lang siya nang kaunti kung umuwi ako, pero hindi ko maiibsan ang pagdurusa niya. Kailangan kong magpasakop sa Diyos at ipagkatiwala sa Diyos ang karamdaman ng nanay ko, tulutan Siyang patnugutan at isaayos ang lahat ng bagay, at isapuso ang mga tungkulin ko.

Noong Enero 2024, bigla kong nalamang namatay na ang nanay ko dahil sa karamdaman niya isang buwan na ang nakakaraan. Labis akong nagulat sa balitang ito. Kailanman ay hindi ko inasahang napakabilis na mamamatay ang nanay ko. Sa nagdaang ilang taong ito, umaasa akong magkakaroon ng pagkakataong makabalik ako at makita ang nanay ko, pero bago ko pa matupad ang tungkulin ko bilang anak, nilisan na niya ang mundong ito magpakailanman. Wala na akong pagkakataong maging mabuting anak sa kanya. Talagang nabagabag ako at nahirapang pigilan ang mga luha ko. Paulit-ulit akong tumatawag sa Diyos, hinihingi sa Kanyang pigilan akong magreklamo laban sa Kanya o magkamali ng pagkaunawa sa Kanya. Tulala akong nakaupo sa harap ng computer ko nang buong maghapon, walang ganang gawin ang mga tungkulin ko. Naisip ko kung paanong hindi ko naalagaan ang nanay ko sa karamdaman niya at kung paanong ni hindi ko siya nakita sa huling pagkakataon bago siya namatay, at nakadama ako ng matinding pagkakonsensiya at pagkakautang. Alam kong pupunahin ako ng mga kamag-anak at kakilala ko dahil sa kawalan ng konsensiya at tatawagin nila akong walang utang na loob at hindi mabuting anak. Sa sumunod na ilang araw, kahit na ginagawa ko ang mga tungkulin ko, napakatamlay ko. Napuno ang isip ko ng mga imahe ng nanay ko na nagdurusa sa karamdaman, at naisip ko kung paanong malamang ay inaasam niyang umuwi ako para makita siya sa huling pagkakataon bago siya mamatay. Habang mas iniisip ko ito, lalo kong nararamdamang may pagkakautang ako sa nanay ko, at hindi ko mapigilang lumuha. Ginugol ko ang ilang araw na iyon na ganap na tulala. Kalaunan, napagtanto kong mapanganib na magpatuloy nang ganito, kaya nagdasal ako sa Diyos, hinihingi sa Diyos na akayin akong makawala sa mga gapos ng pagmamahal ko at hindi ako magulo. Nakahanap ako ng isang sipi ng mga salita ng Diyos na labis na nakatulong sa akin. Sabi ng Diyos: “Ang pagkakasakit ng iyong mga magulang ay isang malaking dagok na para sa iyo, kaya’t ang pagpanaw ng iyong mga magulang ay magiging mas higit na malaking dagok. Kung gayon, bago pa ito mangyari, paano mo dapat lutasin ang hindi inaasahang dagok na idinudulot nito sa iyo, upang hindi ito makaapekto o makasagabal sa paggampan mo sa iyong tungkulin o sa landas na iyong tinatahak? Una, tingnan natin kung tungkol saan nga ba ang kamatayan, at kung tungkol saan ang pagpanaw—hindi ba’t ibig sabihin nito ay lilisan na ang isang tao sa mundong ito? (Oo.) Nangangahulugan ito na ang buhay na taglay ng isang tao, na mayroong pisikal na presensiya, ay hiwalay sa materyal na mundo na nakikita ng mga tao, at naglalaho ito. Ang taong iyon ay nagpapatuloy na mabuhay sa ibang mundo, nang may ibang anyo. Ang paglisan ng buhay ng iyong mga magulang ay nangangahulugan na ang relasyon mo sa kanila sa mundong ito ay natunaw, naglaho, at nagwakas na. Nabubuhay na sila sa ibang mundo, nang may ibang anyo. Kung ano ang magiging takbo ng kanilang buhay sa kabilang mundo, kung babalik man sila sa mundong ito, muli kang makakatagpo, o magkakaroon ng anumang uri ng ugnayan sa laman o emosyonal na koneksiyon sa iyo, ito ay inorden ng Diyos, at wala itong kinalaman sa iyo. Sa kabuuan, ang pagpanaw nila ay nangangahulugan na ang kanilang mga misyon sa mundong ito ay tapos na, at ganap na itong nagwakas. Ang kanilang mga misyon sa buhay na ito at sa mundong ito ay natapos na, kaya ang relasyon mo sa kanila ay natapos na rin. … Ang pagpanaw ng iyong mga magulang ay ang magiging huling balitang maririnig mo tungkol sa kanila sa mundong ito, at ang mga huling yugtong makikita o maririnig mo tungkol sa kanilang mga karanasan ng pagkasilang, pagtanda, pagkakasakit, at pagkamatay sa buhay nila, iyon na ang lahat. Ang pagkamatay nila ay walang kukunin o ibibigay na anuman sa iyo, sila ay simpleng mamamatay, ang kanilang mga paglalakbay bilang tao ay matatapos na. Kaya, pagdating sa kanilang pagpanaw, hindi mahalaga kung ito ay aksidenteng pagkamatay, normal na pagkamatay, pagkamatay dahil sa sakit, at iba pa, sa ano’t anuman, kung hindi dahil sa kataas-taasang kapangyarihan at mga pagsasaayos ng Diyos, walang tao o puwersa ang maaaring bumawi sa buhay nila. Ang kanilang pagpanaw ay nangangahulugan lamang ng katapusan ng kanilang pisikal na buhay. Kung nangungulila at nananabik ka sa kanila, o nahihiya ka sa iyong sarili dahil sa iyong mga damdamin, hindi mo dapat maramdaman ang alinman sa mga bagay na ito, at hindi kinakailangang maramdaman mo ang mga ito. Nilisan na nila ang mundong ito, kaya ang mangulila sa kanila ay hindi na kinakailangan, hindi ba? Kung iniisip mo na: ‘Nangulila ba sa akin ang mga magulang ko sa lahat ng taong iyon? Gaano pa ba sila nagdusa dahil wala ako sa kanilang tabi para magpakita ng pagiging mabuting anak sa kanila sa loob ng napakaraming taon? Sa lahat ng taong ito, palagi kong ninanais na sana ay makasama ko sila nang ilang araw, hindi ko akalain na napakaaga nilang mamamatay. Nalulungkot at nakokonsensiya ako.’ Hindi mo kinakailangang mag-isip nang ganito, walang kinalaman sa iyo ang kanilang pagkamatay. Bakit walang kinalaman sa iyo ang mga ito? Dahil, kahit na ipinakita mo sa kanila ang pagiging mabuting anak o sinamahan mo sila, hindi ito ang obligasyon o gampanin na ibinigay sa iyo ng Diyos. Inorden na ng Diyos kung gaano kaganda ang kapalaran at kung gaano karami ang pagdurusa na mararanasan ng iyong mga magulang mula sa iyo—wala itong anumang kinalaman sa iyo. Hindi sila mabubuhay nang mas matagal dahil lang sa kasama mo sila, at hindi sila mabubuhay nang mas maikli dahil lang sa malayo ka sa kanila at hindi mo sila madalas na nakakasama. Inorden na ng Diyos kung gaano katagal sila mabubuhay, at wala itong kinalaman sa iyo. Kaya, kung mabalitaan mo na pumanaw na ang iyong mga magulang habang ikaw ay buhay pa, hindi mo kailangang makonsensiya. Dapat mong harapin ang bagay na ito sa tamang paraan at tanggapin ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Napakalinaw ng mga salita ng Diyos: Ang kapanganakan, pagtanda, karamdaman, at kamatayan ng mga tao ay pawang itinalaga ng Diyos. Gaano man katanda ang isang tao o paano man siya namatay, isa man itong normal na pagkamatay o isang aksidenteng pagkamatay, ang mga bagay na ito ay pawang pauna nang itinakda na ng Diyos, at walang sinumang makakapagpabago nito. Ang paraan ng pagkamatay ng nanay ko ay bahagi rin ng kataas-taasang kapangyarihan at mga pagsasaayos ng Diyos, na pauna nang itinakda na ng Diyos bago pa man siya ipinanganak, at ngayong dumating na ang oras niya, natural na kailangan na niyang lumisan. Kahit na nasa tabi niya ako na nag-aalaga sa kanya, hindi ko siya mapapanatiling buhay. Naalala ko na noong may karamdaman ang tatay ko, dinala ko siya sa ospital para ipagamot at nanatili ako sa tabi niya, inaalagaan siya nang mabuti sa loob ng ilang buwan, pero hindi ko maibsan ang pagdurusa niya, at sa huli, namatay pa rin siya dahil sa karamdaman niya. Ang kapanganakan, pagtanda, karamdaman, at kamatayan ng mga tao ay pawang pauna nang itinakda ng Diyos. Hindi ko maiibsan ang pagdurusa ng mga magulang ko, ni mapapahaba ang mga buhay nila, kaya kailangan kong magpanatili ng isang makatwirang saloobin at magpasakop sa kataas-taasang kapangyarihan at mga pagsasaayos ng Diyos. Naisip ko rin kung paanong may iba’t ibang karamdaman na ang nanay ko bago niya matagpuan ang Diyos. Sinabi ng lahat ng doktor na hindi na siya mabubuhay nang matagal, pero mula nang matagpuan niya ang Diyos, bumuti ang iba’t ibang karamdaman niya. Isa nang biyaya at pagpapala mula sa Diyos na nabuhay ang nanay ko nang lampas sa pitumpung taong gulang. Nang mapagtanto ko ito, medyo gumaan ang loob ko, hindi ko na masyadong sinisisi ang sarili ko at hindi na ako masyadong nakokonsensiya tungkol sa pagkamatay ng nanay ko.

Pagkatapos ay nakabasa ako ng isang sipi ng mga salita ng Diyos: “May kasabihan sa mundo ng mga walang pananampalataya: ‘Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina.’ Nariyan din ang kasabihang ito: ‘Ang isang taong walang galang sa magulang ay mas mababa pa kaysa sa hayop.’ Napakaganda pakinggan ng mga kasabihang ito! Sa totoo lang, ang penomena na binabanggit ng unang kasabihang, sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina, ay talagang umiiral, at ang mga ito ay katunayan. Gayunpaman, ang mga ito ay penomena lamang sa loob ng mundo ng hayop. Ang mga ito ay isang uri lang ng batas na itinatag ng Diyos para sa iba’t ibang buhay na nilalang, na sinusunod ng lahat ng uri ng buhay na nilalang, kabilang na ang mga tao. Ang katunayan na ang lahat ng uri ng buhay na nilalang ay sumusunod sa batas na ito ay higit na nagpapakita na ang lahat ng buhay na nilalang ay nilikha ng Diyos. Walang buhay na nilalang ang maaaring lumabag sa batas na ito, at walang buhay na nilalang ang makakalampas dito. Kahit na ang mga medyo mabangis na karniboro tulad ng mga leon at tigre ay nag-aalaga sa kanilang mga supling at hindi nila kinakagat ang mga ito bago umabot sa hustong gulang ang mga ito. Ito ay likas na gawi ng isang hayop. Anuman ang kanilang species, sila man ay mabangis o mabait at maamo, lahat ng hayop ay nagtataglay ng ganitong likas na gawi. Ang lahat ng uri ng nilalang, kabilang ang mga tao, ay maaari lamang magpatuloy na dumami at mabuhay sa pamamagitan ng pagsunod sa likas na gawi at batas na ito. Kung hindi sila sumusunod sa batas na ito, o wala silang ganitong batas at likas na gawi, hindi sila makapagpaparami at mabubuhay. Hindi iiral ang biological chain, at gayundin ang mundong ito. Hindi ba’t totoo iyon? (Oo.) Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina ay tumpak na nagpapakita na ang mundo ng hayop ay sumusunod sa ganitong uri ng batas. Ang lahat ng uri ng buhay na nilalang ay may ganitong likas na gawi. Sa sandaling maipanganak ang mga supling, sila ay inaalagaan at tinutustusan ng mga babae o lalaki ng species na iyon hanggang sa umabot sila sa hustong gulang. Kayang gampanan ng lahat ng uri ng buhay na nilalang ang kanilang mga responsabilidad at obligasyon sa kanilang mga supling, matapat at masigasig na pinapalaki ang susunod na henerasyon. Mas lalong totoo ito pagdating sa mga tao. Ang mga tao ay tinatawag ng sangkatauhan bilang mas matataas na antas ng hayop—kung hindi nila masusunod ang batas na ito, at wala sila ng likas na gawing ito, kung gayon, ang mga tao ay mas mababa kaysa sa mga hayop, hindi ba? Samakatuwid, gaano ka man tinutustusan ng iyong mga magulang habang pinapalaki ka nila, at gaano man nila ginagampanan ang kanilang responsabilidad sa iyo, ginagawa lang nila ang dapat nilang gawin sa loob ng saklaw ng mga kakayahan ng isang nilikhang tao—likas na gawi nila ito. … Ang lahat ng uri ng buhay na nilalang at hayop ay nagtataglay ng mga likas na gawi at batas na ito, at sinusunod nila ang mga ito nang mabuti, ganap na isinasakatuparan ang mga ito. Ito ay isang bagay na hindi kayang sirain ninuman. Mayroon ding ilang espesyal na hayop, tulad ng mga tigre at leon. Kapag nasa hustong gulang na ang mga hayop na ito, iniiwan nila ang kanilang mga magulang, at ang ilang lalaki ay nagiging magkaribal pa nga, nangangagat, nakikipaglaban, at nakikipagtunggali kung kinakailangan. Normal lang ito, ito ay isang batas. Hindi sila napapamunuan ng kanilang mga damdamin, at hindi sila namumuhay ayon sa kanilang mga damdamin gaya ng mga tao, nagsasabing: ‘Kailangan kong suklian ang kabutihan nila, kailangan kong bumawi sa kanila—kailangan kong sundin ang aking mga magulang. Kung hindi ako magiging mabuting anak sa kanila, kokondenahin, kagagalitan ako ng ibang tao, at pupunahin nila ako habang nakatalikod ako. Hindi ko kakayanin iyon!’ Ang gayong mga bagay ay hindi sinasabi sa mundo ng hayop. Bakit sinasabi ng mga tao ang gayong mga bagay? Dahil sa lipunan at sa loob ng mga grupo ng mga tao, mayroong iba’t ibang maling ideya at karaniwang opinyon. Matapos maimpluwensyahan, masira, at mabulok ang mga tao sa mga bagay na ito, nagiging iba’t iba ang pagbibigay-kahulugan at pagharap nila sa relasyon ng magulang at anak, at sa huli ay tinatrato nila ang kanilang mga magulang bilang kanilang mga pinagkakautangan—mga pinagkakautangan na hinding-hindi nila mababayaran sa buong buhay nila. Mayroon pa ngang mga taong nakokonsensiya pagkatapos mamatay ang kanilang mga magulang, at iniisip nila na hindi sila karapatdapat sa kabutihan ng kanilang mga magulang, dahil sa isang bagay na ginawa nila na hindi nakapagpasaya sa kanilang mga magulang o hindi nagustuhan ng mga ito. Sabihin mo sa Akin, hindi ba’t kalabisan ito? Ang mga tao ay nababalot ng mga damdamin sa kanilang buhay, kaya maaari lamang silang maapektuhan at mabagabag ng iba’t ibang ideyang nagmumula sa mga damdaming ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Pagkatapos basahin ang mga salita ng Diyos, naunawaan ko na kaya masyado akong nasasaktan ay dahil naitanim sa akin ang mga tradisyonal na kultural na lasong tulad ng “Ang isang taong walang galang sa magulang ay mas mababa pa kaysa sa hayop” at “Magpalaki ng mga anak para suportahan ka sa pagtanda.” Naniwala akong dahil nagtrabaho nang husto ang mga magulang ko para palakihin ako, tinustusan ang pagkain, pananamit, at pag-aaral ko, at dahil hindi ako nagkaroon ng pagkakataong suklian ang tatay ko para sa kabutihan niya sa pagpapalaki sa akin bago siya mamatay, at kung hindi ko masusuklian ang kabutihan ng nanay ko, talagang magiging ganap na kahiya-hiya ako, at mas mababa pa sa isang hayop. Itinuring ko ang mga tradisyonal na prinsipyong ito bilang mga positibong bagay at prinsipyo sa pamumuhay, hindi napagtatantong sa Diyos nanggaling ang buhay ko. Ipinanganak at pinalaki lang ako ng nanay ko, at tinutupad lang ng mga magulang ko ang mga responsabilidad at obligasyon nila sa lahat ng ginawa nila para sa akin, at hindi ito maituturing na kabutihan. Sa pagninilay-nilay, kung hindi dahil sa malasakit at proteksiyon ng Diyos habang lumalaki ako, hindi sana ako buhay ngayon. Noong bata ako, namangka ako kasama ang isang kaibigan, at tumaob ang bangka. Pareho kaming nahulog sa ilog at kamuntik nang malunod, pero mabuti na lang, may dalawang taong nasa hustong gulang na nagkataong nangingisda sa ilog at sinagip nila kami. Noong panahong iyon, akala ko ay sinuwerte lang ako, pero kalaunan, nang mabasa ko ang mga salita ng Diyos at matuklasang araw at gabing binabantayan ng Diyos ang sangkatauhan, napagtanto kong sa katunayan ay malasakit at proteksiyon ito ng Diyos. Dagdag pa rito, ang pag-aalaga at pagpapalaki sa akin ng mga magulang ko ay pagtatalaga rin ng Diyos. Pero hindi ko pinasalamatan ang Diyos para sa malasakit at proteksiyon Niya ni ginawa nang maayos ang mga tungkulin ko. Sa halip, palagi kong nararamdamang may pagkakautang ako sa nanay ko dahil hindi ko siya naaalagaan, at naapektuhan pa nga nito ang mga tungkulin ko. Lalo na pagkatapos malaman ang pagkamatay ng nanay ko, lalo pa akong nakonsensiya at nagdusa dahil hindi ko siya naalagaan sa katandaan niya at hindi ako nakapagpaalam nang maayos sa kanya. Pinagsisihan ko pa na umalis ako sa bahay para gawin ang mga tungkulin ko. Hindi ba’t lubos na wala akong konsensiya? Naimpluwensiyahan at napinsala ako ng mga ideya ng tradisyonal na kultura, at talagang hindi ko nagawang mapag-iba ang tama sa mali!

Kalaunan, nakabasa ako ng dalawang sipi mula sa mga salita ng Diyos na nagturo sa akin kung paano tatratuhin ang mga magulang ko. Sabi ng Makapangyarihang Diyos: “Kapag nakikitungo sa iyong mga magulang, tinutupad mo man ang iyong mga obligasyon bilang isang anak na alagaan sila, dapat ay ganap itong nakabatay sa iyong mga personal na kalagayan at sa mga pamamatnugot ng Diyos. Hindi ba’t lubos nitong naipaliliwanag ang usapin? Kapag iniiwanan ng ilang tao ang kanilang mga magulang, pakiramdam nila ay malaki ang utang na loob nila sa kanilang mga magulang at na wala silang ginagawa para sa mga ito. Ngunit kapag kasama naman nila ito sa bahay, hindi talaga sila mabubuting anak sa kanilang mga magulang, at hindi nila tinutupad ang alinman sa kanilang mga obligasyon. Isa ba itong tunay na mabuting anak? Pagsasabi ito ng mga walang kabuluhang salita. Anuman ang gawin, isipin, o planuhin mo, hindi mahalaga ang mga bagay na iyon. Ang mahalaga ay kung kaya mong unawain at tunay na paniwalaan na ang lahat ng nilikha ay nasa mga kamay ng Diyos. Taglay ng ilang magulang ang pagpapala at tadhanang makapagtamasa ng kaligayahan sa tahanan at ng saya ng isang malaki at masaganang pamilya. Kataas-taasang kapangyarihan ito ng Diyos, at isa itong pagpapalang ibinibigay ng Diyos sa kanila. May ilang magulang na walang ganitong kapalaran; hindi ito isinaayos ng Diyos para sa kanila. Hindi sila pinagpalang matamasa ang pagkakaroon ng isang masayang pamilya, o matamasa ang pananatili ng kanilang mga anak sa piling nila. Pamamatnugot ito ng Diyos at hindi ito maipipilit ng mga tao. Anuman ang mangyari, sa huli, pagdating sa pagiging mabuting anak, kahit papaano ay dapat na magkaroon ang mga tao ng mentalidad ng pagpapasakop. Kung pinahihintulutan ng kapaligiran at may paraan ka upang gawin ito, maaari mong pakitaan ng pagiging mabuting anak ang iyong mga magulang. Kung hindi pinahihintulutan ng kapaligiran at wala kang paraan, huwag mong subukang ipilit ito—ano ang tawag dito? (Pagpapasakop.) Pagpapasakop ang tawag dito. Paano ba nagkakaroon ng ganitong pagpapasakop? Ano ba ang batayan ng pagpapasakop? Ito ay nakabatay sa lahat ng bagay na ito na isinasaayos ng Diyos at pinamamahalaan ng Diyos. Bagama’t maaaring naisin ng mga taong pumili, hindi nila magagawa iyon, wala silang karapatang pumili, at dapat silang magpasakop. Kapag nararamdaman mong dapat magpasakop ang mga tao at na ang lahat ng bagay ay pinamamatnugutan ng Diyos, hindi ba’t mas nagiging kalmado ang iyong puso? (Oo.) Kung gayon ay makararamdam pa rin ba ng pang-uusig ang iyong konsensiya? Hindi na ito palaging makararamdam ng pang-uusig, at hindi na mangingibabaw sa iyo ang ideya ng hindi pagiging mabuting anak sa iyong mga magulang. Paminsan-minsan, maaari mo pa rin itong maisip dahil ang mga ito ay normal na kaisipan o likas na damdaming nakapaloob sa pagkatao, at walang sinumang makaiiwas sa mga ito” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). “Bilang anak, dapat mong maunawaan na hindi mo pinagkakautangan ang iyong mga magulang. Maraming bagay ang dapat mong gawin sa buhay na ito, at lahat ito ay mga bagay na dapat gawin ng isang nilikha, na ipinagkatiwala sa iyo ng Panginoon ng paglikha, at walang kinalaman ang mga ito sa pagsukli mo sa kabutihan ng iyong mga magulang. Ang pagpapakita ng pagkamabuting anak sa iyong mga magulang, pagsukli sa kanila, pagpapakita sa kanila ng kabutihan—ang mga bagay na ito ay walang kinalaman sa iyong misyon sa buhay. Masasabi rin na hindi mo kinakailangang magpakita ng pagkamabuting anak sa iyong mga magulang, na suklian sila, o tuparin ang alinman sa iyong mga responsabilidad sa kanila. Sa madaling salita, maaari mong gawin ito nang kaunti at gampanan nang kaunti ang iyong mga responsabilidad kapag pinahihintulutan ng iyong sitwasyon; kapag hindi, hindi mo kailangang piliting gawin ito. Kung hindi mo magagampanan ang iyong mga responsabilidad na magpakita ng pagkamabuting anak sa iyong mga magulang, hindi ito isang masamang bagay, sumasalungat lang ito nang kaunti sa iyong konsensiya, moralidad ng tao, at mga kuru-kuro ng tao. Ngunit kahit papaano, hindi ito sumasalungat sa katotohanan, at hindi ka kokondenahin ng Diyos dahil dito. Kapag nauunawaan mo ang katotohanan, hindi uusigin ang iyong konsensiya sa bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Malinaw na ibinabalangkas ng mga salita ng Diyos ang paraan ng pagtrato sa mga magulang natin. Pangunahin itong nakadepende sa mga kondisyon at abilidad natin. Kung pinahihintulutan ng mga kondisyon at binibigyang-daan ng mga abilidad natin, puwede nating tuparin ang mga responsabilidad natin at maging mabuting anak tayo sa mga magulang natin, pero kung hindi binibigyang-daan ng mga sitwasyon, hindi na kailangang ipagpilitang gawin ito, at dapat tayong magpasakop sa mga pamamatnugot at pagsasaayos ng Diyos. Ang kawalan ko ng kakayahang alagaan ang nanay ko mula nang magkasakit siya hanggang sa mamatay siya ay hindi nangangahulugang matigas ang puso ko o wala akong utang na loob. Gusto ko namang maging mabuting anak sa nanay ko, pero dahil inuusig at tinutugis ako ng CCP dahil sa pananampalataya sa Diyos sa isang ateistikong bansa, hindi ako makauwi. Hindi ito nagpapakita ng kawalan ng konsensiya sa parte ko. Dagdag pa rito, may sarili akong misyon sa pananampalataya sa Diyos, ito ay ang gawin ang mga tungkulin ng isang nilikha. Kung sadyang hindi ko gagawin ang mga tungkulin ko dahil nakatuon lang ako sa pagiging mabuting anak sa nanay ko, mangangahulugan itong talagang wala akong konsensiya. Nang matukoy ko ito, hindi na ako inusig ng konsensiya ko, at nagawa ko nang pakalmahin ang puso ko sa mga tungkulin ko. Ang mga salita ng Diyos ang bumago sa mga nakalilinlang kong pananaw, nagbigay-daan sa aking tratuhin nang maayos ang pagkamatay ng nanay ko at makahanap ng kalayaan ang puso ko.


83. Mga Aral na Natutuhan sa Pagkilatis sa Isang Masamang Tao

Ni Han Chen, Tsina

Noong Hunyo 2022, inatasan ako ng lider na mangasiwa sa gawaing nakabatay sa teksto. Naalala ko ang isang pangkat na palaging may hindi magagandang resulta sa kanilang gawain. Mula sa kalagayang isinulat ni Xiao Li, isang manggagawa ng gawaing nakabatay sa teksto, nakita ko na labis siyang nakatuon sa reputasyon at katayuan. Sa tuwing may tinatanong siya, kailangang sumagot agad ang mga kapatid sa grupo, kung hindi, magpapakita siya ng masamang ugali at bigla na lang nag-iinit ang ulo. Naisip ko, “Nakakaapekto ba sa kanilang gawain ang kawalan ng maayos na pagtutulungan? Kailangang mahanap ko agad ang ugat ng problemang ito.”

Habang nagtitipon, tinanong ko ang lahat tungkol sa kanilang kalagayan. Ang lider ng grupo, si Li Mei, ay nagbahagi ng kanyang saloobin na hindi niya magawang makipagtulungan nang maayos kay Xiao Li at gusto na nga niyang magbitiw. Sinabi naman ni Xiao Li na simula pagkabata, mainitin na ang ulo niya at mabilis magalit, at hindi niya maiwasang sumabog sa galit sa tuwing nakakarinig siya ng hindi kaaya-aya. Binanggit din niya na isang beses, tinukoy ni Luo Lan ang kawalan niya ng pasanin sa pagsasagawa ng kanyang tungkulin, sinasabing lagi siyang nagpapaantala, pinapatagal niya ang kanyang mga debosyonal sa umaga hanggang alas-onse at doon lang siya nagsisimulang magtrabaho, at matigas niya itong itinanggi, iniisip niya na, “Hindi ba’t ganoon din si Li Mei? Bakit walang sinasabi si Luo Lan tungkol sa kanya?” Naramdaman niya na hindi patas ang pagtrato ni Luo Lan sa mga tao at siya ang pinupuntirya, kaya nakapagsalita siya nang mainit ang ulo. Sa pamamagitan ng pagkain at pag-inom ng mga salita ng Diyos, napagtanto niya ang kahinaan ng kanyang pagkatao, at naramdaman niya na tama lang na ibukod at iwasan siya ng iba at tawagin siyang isang masamang tao. Anuman ang pagtrato sa kanya ng iba, sinabi niyang kailangang tanggapin niya ito mula sa Diyos at kilalanin ang kanyang sarili, at huwag magtanim ng masamang pagtingin laban sa kanyang mga kapatid. Naging emosyonal si Li Mei at sinabi na, “Hindi totoo ang ilan sa mga sinabi ni Xiao Li. Hindi namin siya ibinukod o iniwasan, hindi rin namin siya tinawag na masamang tao.” Nagpatuloy sa pagsasalita si Xiao Li habang umiiyak, sinabi niya na noong narinig niyang pinatalsik ang isang anticristo mula sa iglesia, labis siyang naapektuhan. Naghasik ng hidwaan at nang-api ng mga tao ang anticristong ito, at naramdaman niya na ang kalikasan niya ay mas masahol pa kaysa sa anticristong ito, at naramdaman niya na kapag nagpatuloy siyang ganito, magiging napakamapanganib, kaya handa siyang magsisi. Medyo naguluhan ako sa lahat ng ito, at nagtaka ako, “Tunay nga bang nakikilala ni Xiao Li ang kanyang sarili? Ano ba ang normal na bukas na pagbabahaginan tungkol sa sariling katiwalian, at ano ang bumubuo sa pangmamaliit at pag-atake sa iba sa anyo ng kunwaring pagbabahaginan tungkol sa kaalaman sa sarili? Base sa pagbabahagi ni Xiao Li, bakit parang nagsasabwatan sina Li Mei at Luo Lan at iniiwasan siya?” Noong panahong iyon, hindi ko ito gaanong pinansin, naisip ko na, “Bata pa si Xiao Li, medyo matigas ang ulo niya at talagang seryoso ang tiwaling disposisyon niya, ngunit nang makita ko siyang umiiyak at kinikilala ang kanyang sarili, tila isa siyang tao na tumatanggap ng katotohanan. Nangangailangan ng proseso ang pagbabago, kaya nararapat na bigyan siya ng mas maraming pagkakataon. Bukod pa rito, ang kawalan ng maayos na pagtutulungan ay hindi kasalanan ng isang tao lamang, sa huli, palaging may dalawang panig ang lahat, at malamang ito ay dahil hindi kilala ng dalawang panig ang kanilang mga sarili at namumuhay sila ayon sa kanilang mga tiwaling disposisyon.” Dahil dito, nakatagpo ako ng ilang salita ng Diyos tungkol sa maayos na pagtutulungan upang basahin, at pinaalalahanan ko silang huwag masyadong magtuon sa mga tao o mga bagay, kundi pagnilayan at kilalanin ang kanilang mga sarili ayon sa mga salita ng Diyos at matuto sa isa’t isa. Ginamit ko rin ang sarili kong mga karanasan upang makipagbahaginan kay Xiao Li tungkol sa mapanganib na epekto ng pagkilos nang mainit ang ulo. Pagkatapos ng aking pakikipabahaginan, sinabi ni Xiao Li, “Walang malalim na sama ng loob sa pagitan namin ng mga kapatid. Handa akong makipagtulungan nang maayos sa mga kapatid at ilaan ang puso ko sa aking tungkulin. Mainitin talaga ang ulo ko at may malalang mapagmataas na disposisyon, ngunit handa akong magdasal sa Diyos at maghanap ng solusyon.” Tila sumuko si Li Mei, sinabi niya na, “Hindi ko talaga alam kung paano mararanasan ang sitwasyong ito, at hindi ko alam kung paano ko pagninilayan at kikilalanin ang aking sarili.” Sinabi rin niya na upang malutas ang problema ng hindi maayos na pagtutulungan, kailangan muna nating maunawaan ang buong kuwento. Nang marinig ko ito, naramdaman kong hindi talaga nalutas ang problema. Tahimik akong humiling sa Diyos sa panalangin, sinabi ko sa loob ko na, “Diyos ko, ano ang Iyong layunin sa bagay na ito? Ano ang ugat na sanhi ng problemang ito? Paano ito dapat lutasin nang naaayon sa mga katotohanang prinsipyo?”

Noong gabing iyon, nagpapahinga ako sa isang kwarto kasama sina Li Mei at Luo Lan. Subalit hindi ako makatulog, at patuloy kong iniisip ang pinaalala sa akin ni Li Mei noong pagtitipon: Upang malutas ang problema ng hindi maayos na pagtutulungan, kailangan nating malinaw na maunawaan ang katotohanan ng bagay na ito, at malaman ang buong kwento. Napagtanto ko na sa pakikipagbahaginan ko sa pagtitipon, sinabi ko lang sa mga kapatid na kilalanin nila ang kanilang mga sarili at huwag masyadong magtuon ang mga tao o mga bagay, ngunit hindi ko inalam nang maigi ang buong kwento, kaya hindi nalutas ang problema. Naisip ko ang mga salita ng Diyos: “Ang lahat ng bagay na nangyayari sa lupa, lahat ng iyong nadarama, lahat ng iyong nakikita, lahat ng iyong naririnig—ang lahat ay nangyayari nang may pahintulot ng Diyos. Pagkatapos mong matanggap ang bagay na ito mula sa Diyos, sukatin mo ito batay sa mga salita ng Diyos, at alamin mo kung anong uri ng tao ang sinumang gumawa ng bagay na ito at kung ano ang diwa ng bagay na ito, nasaktan ka man sa anumang sinabi o ginawa niya, nasaktan man ang iyong puso at kaluluwa o nayurakan man ang iyong karakter o hindi. Tingnan mo muna kung ang taong iyon ay isang masamang tao o isang pangkaraniwang tiwaling tao, kinikilatis muna kung ano siya ayon sa mga salita ng Diyos, at pagkatapos ay kinikilatis at tinatrato ang bagay na ito ayon sa mga salita ng Diyos. Hindi ba’t ang mga ito ay ang mga tamang hakbang na dapat gawin? (Oo.) Una ay tanggapin ang bagay na ito mula sa Diyos, at tingnan ang mga taong sangkot sa bagay na ito ayon sa Kanyang mga salita, upang matukoy kung sila ay pangkaraniwang mga kapatid, masasamang tao, mga anticristo, hindi mananampalataya, masasamang espiritu, kasuklam-suklam na mga demonyo, o espiya mula sa malaking pulang dragon, at kung ang ginawa nila ay isang pangkalahatang pagpapakita ng katiwalian, o isang masamang gawa na sadyang naglalayong manggulo at manggambala. Ang lahat ng ito ay dapat na matukoy sa pamamagitan ng paghahambing nito sa mga salita ng Diyos. Ang pagsukat sa mga bagay-bagay sa pamamagitan ng mga salita ng Diyos ay ang pinakatama at obhetibong paraan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (9)). Pinagaan ng mga salita ng Diyos ang puso ko. Pinahintulutan ng Diyos ang lahat ng mga nangyari sa pangkat. Kailangan kong tingnan ang mga tao at mga bagay ayon sa mga salita ng Diyos, simula sa pagtingin sa kung anong klaseng tao ang kabilang panig, kung sila ba ay isang brother o sister na may tiwaling disposisyon na kayang tumanggap ng katotohanan, o kung sila ay masasamang tao o mga hindi mananampalataya na hindi talaga tumatanggap ng katotohanan. Kung sila ay tunay na mga kapatid, dapat natin silang tulungan nang may pagmamahal, ngunit kung sila ay masasamang tao o mga hindi mananampalataya, dapat silang isiwalat, tanggalin o ibukod sa tamang panahon. Kaya napaisip ako, “Anong klase ng tao nga ba si Xiao Li? Paano ko siya dapat pakitunguhan?” Kaya tinanong ko ang dalawang sister tungkol sa palagiang pag-uugali ni Xiao Li.

Nalaman ko mula kina Li Mei at Luo Lan, na si Xiao Li ay medyo mayabang, matigas at mainitin ang ulo, na labis siyang nag-aalala sa reputasyon at katayuan, at tuwing nakikipag-usap siya sa mga kapatid, kailangan na agad silang sumagot sa kanya, at kapag mabagal o hindi sila sumagot, naiinis agad si Xiao Li at pinapagalitan niya ang mga kapatid, sinasabi niya na, “Kung sa tingin ninyo ay nakakaistorbo ako sa inyo, sabihin ninyo lang, at hindi ko na kayo tatanungin kahit kailan!” Dahil dito, nakaramdam ng paglimita ang mga kapatid. Pagkatapos noon, anuman ang itanong ni Xiao Li, agad na sumasagot ang mga kapatid, nauunawaan man nila ito o hindi, dahil sa takot na hindi matuwa si Xiao Li at sumiklab ang init ng ulo nito. Minsan, inilahad ni Li Mei ang ilang isyu sa gawain ni Xiao Li, ngunit hindi talaga ito matanggap ni Xiao Li. Sinabi niya na sobra-sobra ang mga hinihingi ni Li Mei at hindi siya nito hinahayaang maglantad ng katiwalian. Sinabi ni Li Mei na ang pagkamainitin ng ulo ni Xiao Li ay naglilimita sa iba, naging sanhi upang itaas ni Xiao Li ang kanyang boses at magsimulang umiyak, sinabi niya kung gaano kahirap makitungo sa mga taong katulad ni Li Mei, sinabi niya na parang sinasakal siya ng mga salita ni Li Mei. Nagambala ang buong pagtitipon dahil dito. Pagkatapos ng pangyayari, inamin ni Xiao Li sa harap ng lahat na katulad siya ng isang anticristo, na hindi tumatanggap ng pagpupungos. Sa isa pang pagkakataon, tinalakay ni Luo Lan sa pagtitipon ang tungkol sa sarili niyang katiwalian bilang isang taong mapagpalugod sa iba, sinabi niya na nakita niyang hindi tinanggap ni Xiao Li ang katotohanan, ngunit hindi niya ito binanggit dahil nais niyang mapanatili ang kanilang ugnayan. Nang marinig ito, umiyak si Xiao Li at gumawa ng eksena, sinabi niya na, “Sige, isumbong ninyo ako sa lider, tingnan natin kung matatanggal o mapapaalis ako. Sa tuwing nasasaktan ang pride ko, hindi ko talaga makontrol ang sarili ko, malapit na akong bumigay!” Matapos niyang sabihin ito, inilipat niya ang kanyang kompyuter sa ibang silid at isinagawa ang kanyang mga debosyonal nang mag-isa sa loob ng dalawang araw, at hindi niya pinansin ang mga kapatid. Kalaunan, sa isang pagtitipon, umiiyak na tinalakay ni Xiao Li ang pagkaunawa niya sa kanyang sarili, at humingi siya ng paumanhin kina Li Mei at Luo Lan. Ngunit pagkatapos, sumisiklab pa rin ang pagkamainitin ng ulo niya at masyadong pinagtutuunan ang mga tao at mga bagay.

Nang marinig ko ang tungkol sa lahat ng mga pag-uugali ni Xiao Li, napagtanto ko ang kabigatan ng isyu. Hindi lamang ang pagiging mayabang at pagkakaroon ng mapagmatigas na disposisyon ang problema ni Xiao Li. Hindi ba’t katulad siya ng masasamang taong iyon na hindi makatwiran at sadyang pasaway na isinisiwalat ng Diyos? Nagbasa ako ng mga salita ng Diyos: “Ang mga tao na hindi makatwiran at sadyang maligalig ay iniisip lang ang sarili nilang mga interes kapag kumikilos sila, ginagawa nila ang anumang nakakalugod sa kanila. Ang mga salita nila ay walang iba kundi mga walang katuturang argumento at maling paniniwala, at hindi sila tinatablan ng katwiran. Nag-uumapaw ang malupit nilang disposisyon. Walang sinumang nangangahas na makipag-ugnayan sa kanila, at walang may gustong makipagbahaginan sa kanila tungkol sa katotohanan, sa takot na mapahamak pa. Kinakabahan ang ibang tao kapag pinaprangka sila, natatakot na kung makapagsabi ng hindi nila gusto o hindi naaayon sa gusto nila, sasamantalahin nila iyon at pararatangan ng masama ang mga tao. Hindi ba’t masama ang gayong mga tao? Hindi ba’t mga buhay silang demonyo? Lahat ng may malupit na disposisyon at maling katwiran ay mga buhay na demonyo. At kapag nakipag-ugnayan ang isang tao sa isang buhay na demonyo, maaari niyang ipahamak ang sarili niya dahil lamang sa isang kapabayaan. Hindi ba’t magkakaproblema nang malaki kung nasa iglesia ang gayong mga buhay na demonyo? (Oo.) Pagkatapos magwala at maglabas ng galit ang mga buhay na demonyong ito, may ilang panahon na maaari silang magsalita na parang tao at humingi ng paumanhin, ngunit hindi sila magbabago pagkatapos. Sino ang nakakaalam kung kailan uli iinit ang ulo nila at kung kailan sila magmamaktol ulit, maglilitanya ng kanilang mga walang katuturang argumento. Nag-iiba-iba ang puntirya ng kanilang pagmamaktol at pagbubulalas sa bawat pagkakataon, gayundin ang pinagmumulan at dahilan ng kanilang pagbubulalas. Ibig sabihin, kahit ano ay maaaring ikagalit nila, kahit ano ay maaaring ikadismaya nila, at kahit ano ay maaaring magdulot ng kanilang pagmamaktol at pagiging magulo. Kahindik-hindik! Napakagulo! Ang mga wala sa katinuan na masamang taong ito ay maaaring masiraan ng bait anumang oras; walang nakakaalam kung ano ang kaya nilang gawin. Pinakakinamumuhian Ko ang gayong mga tao. Bawat isa sa kanila ay dapat alisin—lahat sila ay kailangang paalisin. Ayaw Ko silang makasalamuha. Magulo ang isipan nila at malupit ang disposisyon nila, puno sila ng mga walang katuturang argumento at maladiyablong salita, at kapag may nangyayari sa kanila, bigla-bigla na lang silang nagbubulalas tungkol dito. Ang ilan sa kanila ay umiiyak kapag naglalabas ng sama ng loob, ang iba ay sumisigaw, ang iba naman ay nagdadabog ng paa, at mayroon ding ilang umiiling-iling at nagyuyugyog ng mga braso. Sadyang mga halimaw sila, hindi mga tao. … Kahit na alam na alam nila ang maraming isyu sa kanila, hindi nila kailanman hinahanap ang katotohanan para lutasin ang mga ito, ni hindi nila tinatalakay ang pagkilala nila sa sarili sa pakikipagbahaginan nila sa iba. Kapag nababanggit ang sarili nilang mga problema, umiiwas sila at gumagawa ng mga kontra-akusasyon, itinutulak ang lahat ng problema at responsabilidad sa iba, at nagrereklamo pa na kaya ganoon ang pag-uugali nila ay dahil sa masamang pagtrato sa kanila ng iba. Para bang ang kanilang mga pagmamaktol at walang kwentang panggugulo ay sanhi ng iba, na para bang ang iba ang may kasalanan, wala lang talaga silang magawa kundi ang kumilos sa ganitong paraan, at wasto nilang ipinagtatanggol ang sarili nila. Tuwing hindi sila nasisiyahan, sinisimulan nilang maglabas ng kanilang hinanakit at maglitanya nang walang katuturan, iginigiit ang mga walang katuturan nilang argumento na para bang mali ang lahat ng tao, na para bang sila lang ang mabubuting tao at ang iba ay kontrabida. Gaano man sila magmaktol o maglitanya ng mga argumentong walang katuturan, hinihingi nila na maging mabuti ang sasabihin ng iba tungkol sa kanila. Kahit kapag nagkakamali sila, pinagbabawalan nila ang iba na ilantad o punahin sila. Kung tutukuyin mo kahit ang maliit na isyu nila, guguluhin nila ang buhay mo nang walang katapusan, at malabo nang makapamuhay ka pa nang payapa kapag nagkagayon. Anong klaseng tao ito? Isa itong tao na hindi makatwiran at sadyang maligalig, at ang mga gumagawa nito ay masasamang tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (26)). Mula sa mga salita ng Diyos, naunawaan ko na kapag nahaharap sa hindi kaaya-ayang mga bagay ang mga taong may taglay na pagkatao at katwiran o kapag inilalahad ng iba ang kanilang mga problema, bagamat maaaring hindi nila ito tanggapin sa sandaling iyon, kalaunan, kaya nila itong tanggapin mula sa Diyos at kaya nilang magpasakop, at hanapin ang katotohanan upang malutas ang kanilang mga problema. Ngunit ang mga taong labis na pasaway, may malupit na disposisyon at walang pagkatao at katwiran, ay nagagalit at nag-aalboroto sa mabababaw na bagay, naglalabas ng kanilang pagkadismaya. Hindi talaga sila tumatanggap ng pagpungos. Sa halip, gumagamit sila ng iba’t ibang panlilinlang upang makipaglaban at maghiganti pa nga. Nang ikumpara ko ito sa pag-uugali ni Xiao Li, nakita ko na ganitong klase siyang tao. Gusto niya na siya palagi ang masunod, at nagiging mainitin ang ulo niya, namumuna at nagagalit sa iba sa pinakamaliit na pagkadismaya, na naglilimita sa mga kapatid. Natatakot silang makabanggit o makagawa ng maling bagay na makapagpapainis sa kanya. Noong tukuyin ni Li Mei na lider ng pangkat ang mga problema ni Xiao Li, hindi nito tinanggap ang mga iyon, at nakipagtalo pa na sobra-sobra ang mga hinihingi ni Li Mei at na hindi niya ito pinapayagang ibunyag ang katiwalian. Binabaluktot niya ang tama at mali at ginagambala ang buhay iglesia. Sa mga pagtitipon, kumakapit sina Li Mei at Luo Lan sa mga salita ng Diyos upang pagnilayan ang sarili nilang katiwalian, at kahit na tumutukoy sa mga isyu ni Xiao Li ang mga bagay na ito, ang kanilang sinasabi ay mga katunayan. Dapat na pangasiwaan nang tama ng mga makatwirang tao ang mga bagay, ngunit nagwala si Xiao Li at patuloy na gumawa ng eksena dahil tumutukoy sa kanyang reputasyon ang mga bagay na ito. Sinabi niya na iniiwasan siya ng mga kapatid, at sinabi pa niya na dapat nilang agad na isumbong, at tanggalin o alisin siya, dahilan kaya nakaramdam ang mga kapatid ng pagkalimita mula sa kanya, at hindi na nila tinangkang ipahayag at ibahagi ang kalagayan nila sa mga pagtitipon, at hindi na nila pinagtuunan ng pansin ang kanilang mga tungkulin. Pagkatapos ng bawat pag-aalboroto, nagkukwento si Xiao Li tungkol sa pagkakakilala niya sa kanyang sarili at nanghihingi ng paumanhin sa mga kapatid, at tila kaya na niyang tanggapin ang katotohanan. Ngunit sa tuwing may nangyayaring hindi kaaya-aya o nagbabanta sa kanyang reputasyon, sumisiklab ang pagkamainitin ng ulo niya at naglalabas siya ng kanyang pagkadismaya, nakikipagtalo siya, at tumatangging magbago sa kabila ng paulit-ulit na pakikipagbahaginan. Malinaw na hindi talaga tinatanggap ni Xiao Li ang katotohanan. Pinapahamak niya ang mga kapatid at ginagambala ang buhay iglesia nang wala man lang pagsisisi. Sa halip, sumasagot siya pabalik, sinasabi niya na ang hindi makatarungang pagtrato sa kanya ng mga kapatid at ang kanilang pag-iwas sa kanya ang dahilan kung bakit mainitin ang ulo niya, na para bang ang pagkamainitin ng ulo niya ay udyok ng iba at hindi ng sarili niyang problema. Talagang napakapasaway niya at walang katwiran! Noon, inakala ko na si Xiao Li ay bata lang, matigas ang ulo at mayabang, na mayroon siyang matinding tiwaling disposiyon at na ang kanyang pagninilay sa sarili na puno ng luha ay nagpapakita na tila magagawa niyang tanggapin ang katotohanan at magbago sa pamamagitan ng mas taos-pusong pagbabahaginan at pagtutulungan. Ngunit sa paglalantad ng mga salita ng Diyos, napagtanto ko na talagang pasaway si Xiao Li at mayroon siyang malupit na disposisyon, at hindi niya tinatanggap at tutol siya sa katotohanan. Hindi lamang ito ordinaryong katiwalian. Bagamat hindi pa siya nakakagawa ng anumang matinding kasamaan, parang isang bomba na maaaring sumabog anumang oras ang ganitong tao, at ang pananatili niya sa pangkat ay makakaantala lamang sa gawain at makakagambala sa buhay iglesia. Kailangang malantad siya at matanggal agad. Ito mismo ang isiniwalat ng Diyos tungkol sa ganitong uri ng mga pasaway na tao: “Bagama’t hindi gumagawa ng malalaking kasamaan ang mga taong ito, hindi nila tinatanggap ang katotohanan kahit kaunti. Kung titingnan ang kanilang kalikasang diwa, bukod sa wala silang konsensiya at katwiran, sila rin ay hindi makatwiran, sadyang maligalig, at hindi tinatablan ng katwiran. Makakamit ba ng mga gayong tao ang pagliligtas ng Diyos? Tiyak na hindi! Ang mga hinding-hindi tumatanggap sa katotohanan ay mga hindi mananampalataya, sila ay mga alipin ni Satanas. … Ang pag-alis sa mga hindi makatwiran, sadyang maligalig, at hindi tinatablan ng katwiran mula sa iglesia ay ganap na tama. Sa diwa, sinusugpo nito ang panliligalig nila sa iglesia at sa hinirang na mga tao ng Diyos. Ito ang responsabilidad ng mga lider at manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (26)). Kung hindi pa rin magsisisi si Xiao Li at patuloy na makagagambala matapos siyang matanggal, nararapat siyang alisin sa iglesia. Hindi ko kinilatis ang diwa ng mga tao ayon sa mga salita ng Diyos, kundi tiningnan ko sila ayon sa sarili kong mga kuru-kuro at imahinasyon. Napakagulo ng isip ko!

Kalaunan, naisip ko na, “Bukod sa hindi ko kayang kilatisin ang diwa ng mga tao ayon sa katotohanan sa pakikiharap ko kay Xiao Li, hindi ko rin makilatis kung ano ang ibig sabihin ng pagbubukas at paglalatag ng sarili sa normal na paraan, at ano ang bumubuo sa paggamit ng pagbabahaginan bilang dahilan para magpasikat habang inaatake ang iba. Ganap akong inilihis ng pagpapakita ng luha at kaalaman sa sarili ni Xiao Li.” Pagkatapos, nagbasa ako ng mga salita ng diyos tungkol sa isyung ito: “Kapag nakikipagbahaginan ang masasamang tao tungkol sa mga problema at naghihimay ng mga ito, palagi silang may intensiyon at layon, at palagi itong nakatuon sa isang tao. Hindi nila hinihimay o kinikilala ang sarili nila, hindi rin sila nagtatapat at lubos na naghahayag ng sarili nila para lutasin ang sarili nilang mga problema—sa halip, sinusunggaban nila ang pagkakataon para ilantad, himayin, at batikusin ang iba. Madalas nilang sinasamantala ang pagkakataong makipagbahaginan tungkol sa pagkilala nila sa sarili para himayin at kondenahin ang iba, at sa pamamagitan ng pakikipagbahaginan tungkol sa mga salita ng Diyos at sa katotohanan, inilalantad, minamaliit, at sinisiraan nila ang mga tao. … Kapag nakikipagbahaginan tungkol sa katotohanan, bakit hindi inilalantad o hinihimay ng masasamang taong ito ang sarili nila, at sa halip, palagi nilang pinupuntirya at inilalantad ang iba? Maaari nga kayang hindi sila nagbubunyag ng katiwalian, o na wala silang mga tiwaling disposisyon? Tiyak na hindi. Kung gayon, bakit pinipilit nilang puntiryahin ang iba para sa paglalantad at paghihimay? Ano ba ang mismong sinusubukan nilang makamit? Ang tanong na ito ay nangangailangan ng malalim na pagninilay-nilay. Nararapat ang ginagawa ng isang tao kung inilalantad niya ang masasamang gawa ng masasamang tao na nanggugulo sa iglesia. Pero sa halip, inilalantad at pinapahirapan ng mga taong ito ang mabubuting tao, habang nagkukunwaring nakikipagbahaginan sila tungkol sa katotohanan. Ano ang intensiyon at layon nila? Galit ba sila dahil nakikita nilang inililigtas ng Diyos ang mabubuting tao? Iyon ang totoo. Hindi inililigtas ng Diyos ang masasamang tao, kaya namumuhi ang masasamang tao sa Diyos at sa mabubuting tao—labis na natural ang lahat ng ito. Hindi tinatanggap o hinahangad ng masasamang tao ang katotohanan; sila mismo ay hindi maliligtas, pero pinapahirapan nila ang mabubuting taong naghahangad sa katotohanan at maaaring maligtas. Ano ang problema rito? Kung ang mga tao na ito ay may kaalaman sa sarili nila at sa katotohanan, maaari silang magtapat at makipagbahaginan, pero palagi nilang pinupuntirya at ginagalit ang iba—palagi silang may tendensiyang batikusin ang iba—at lagi nilang itinuturing ang mga naghahangad sa katotohanan bilang mga kaaway nila sa kanilang imahinasyon. Ang mga ito ang mga tanda ng masasamang tao. Ang mga may kakayahang gumawa ng gayong kasamaan ang tunay na mga diyablo at Satanas, ang mga sukdulang anticristo, na dapat pigilan, at kung gumagawa sila ng napakaraming kasamaan, kailangan silang agarang pangasiwaan—patalsikin sila sa iglesia. Lahat ng umaatake at nagbubukod sa mabubuting tao ay mga bulok na mansanas. Bakit Ko sila tinatawag na mga bulok na mansanas? Dahil malamang na magdulot sila ng mga hindi kinakailangang alitan at sigalot sa iglesia, na nagiging dahilan para lumala nang lumala ang kalagayan ng mga bagay-bagay roon. Pinupuntirya nila ang isang tao ngayon at iba na naman ang pupuntiryahin nila bukas, at palagi nilang pinupuntirya ang iba, ang mga nagmamahal at naghahangad sa katotohanan. Malamang na makagambala ito sa buhay iglesia at makaapekto sa normal na pagkain at pag-inom ng mga salita ng Diyos ng hinirang na mga tao ng Diyos, gayundin sa normal na pakikipagbahaginan nila tungkol sa katotohanan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (15)). “Para maisabuhay ang normal na pagkatao, paano dapat magtapat at maglantad ng sarili ang isang tao? Sa pamamagitan ng pagtatapat tungkol sa mga pagbubunyag ng kanyang tiwaling disposisyon, pagpapahintulot sa iba na makita nang mabuti ang realidad ng kanyang puso, at pagkatapos nito, batay sa mga salita ng Diyos, paghihimay at pag-alam sa diwa ng problema, at pagkamuhi at pagkasuklam sa kanyang sarili mula sa kaibuturan ng kanyang puso. Kapag inilalantad niya ang kanyang sarili, hindi niya dapat tangkaing pangatwiranan ang kanyang sarili o subukang ipaliwanag ang kanyang sarili, kundi sa halip, dapat niyang isagawa na lamang ang katotohanan at maging isang matapat na tao” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Maayos na Pakikipagtulungan). Sa pagninilay sa mga salita ng Diyos, naunawaan ko na ang normal na pagbubukas at paglalatag ng sarili ay nangangahulugan na, sa paglalantad ng mga salita ng Diyos, nagkakaroon ng tunay na pagkaunawa ang isang tao sa sarili niyang katiwalian at sa diwa ng kanyang mga isyu, kaya niyang himayin ang kanyang tiwaling disposisyon, at nararamdaman ng iba ang pagkamuhi nila sa kanilang sarili sa pamamagitan ng kanilang mga salita. Ang ganitong pakikipagbahaginan ay nakatutulong sa mga tao upang maunawaan ang katotohanan at makinabang sila rito. Ngunit ginagamit ng ilang tao bilang dahilan ang pagbubukas ng sarili at pagbabahaginan sa mga pagtitipon, ngunit wala silang tunay na pang-unawa sa kanilang mga sarili, sa halip, inilalantad nila ang mga problema ng iba, binabaluktot ang mga katotohanan, at inaatake ang iba, nagiging sanhi ng hidwaan, nagdudulot ng komplikasyon at tensyon sa mga relasyon, nagiging sanhi ng hindi pagkakasundo ng mga tao, at nakagagambala sa buhay iglesia. Masasamang bunga ang mga ganitong tao. Naalala ko ang pag-uugali ni Xiao Li sa pagtitipon. Mukhang batid niya ang kahinaan ng pagkatao niya at ang pagkamainitin ng ulo niya, subalit hindi niya hinimay ang katiwalian niya, hindi man lang niya pinagnilayan ang mga isyung tinukoy ng mga kapatid, at wala siyang tunay na pang-unawa sa kanyang mayabang at malupit na disposisyon. Sa halip, sinabi niya na ang pagsiklab ng kanyang pagkamainitin ng ulo ay dulot ng pag-iwas at pagbukod sa kanya ng iba. Ang pagbabahagi niya ay maaaring mag-udyok sa iba, tinatangka niyang ipakita na hindi lamang siya ang may katiwalian kundi may mga problema rin ang mga kapatid, inililihis niya ang ibang tao upang isipin nila na nagsasabwatan sina Luo Lan at Li Mei upang iwasan at ibukod siya, pinapalabas niya na siya ang biktima. Sa katunayan, hindi talaga siya iniwasan nina Luo Lan at Li Mei, sa halip, nagmamalasakit sila sa kanya. Kahit ang pagpungos at pagtukoy nila ng kanyang mga isyu ay upang tulungan siyang kilalanin ang kanyang sarili. Subalit hindi talaga ito naunawaan ni Xiao Li, at upang protektahan ang kanyang reputasyon at katayuan, binaluktot niya ang mga katotohanan, inatake ang iba, at naghasik ng kaguluhan, na nakagulo sa mga kapatid at nakapagpawala ng atensyon nila sa kanilang mga tungkulin. Noon, hindi ko nakilatis ang mga paraan ni Xiao Li sa pag-atake sa iba o ang kanyang masamang disposisyon. Noong nakita ko siyang umiiyak, at kinikilala ang kanyang sarili at ipinapahayag ang kahandaan niyang magsisi, inakala kong matatanggap niya ang katotohanan at na dapat akong umasa sa pagmamahal upang makipagbahaginan sa kanya at matulungan siya. Noon ko lang napagtanto na ang aking pananaw ay hindi naaayon sa katotohanan.

Nagbasa ako ng isa pang sipi ng mga salita ng Diyos na nagsiwalat sa mga anticristo, na nagbigay sa akin ng kaunting pagkilatis sa huwad na pagkilala sa sarili. Sabi ng Diyos: “Kung gumagawa ng mali ang mga gayong indibidwal, pagkatapos ay lumuha matapos silang pungusan at punahin ng mga kapatid, sinasabi sa panlabas na may utang na loob sila sa Diyos, at nangangako silang magsisisi sa hinaharap, mangangahas ka bang maniwala sa kanila? (Hindi.) Bakit hindi? Ang pinakamatibay na ebidensiya ay ang palagian nilang pagsisinungaling! Kahit pa magmukha silang nagsisisi, humahagulhol, hinahampas ang dibdib nila, at sumusumpa, huwag silang paniwalaan, dahil luha ng buwaya ang iniluluha nila, mga luha para lansihin ang mga tao. Hindi taos-puso ang malulungkot at nagsisising mga salitang sinasambit nila; mga pansamantalang taktika ito para makuha ang tiwala ng mga tao sa pamamagitan ng pandaraya. Sa harap ng mga tao, humahagulhol, umaamin ng kasalanan, sumusumpa, at ipinapaalam nila ang kanilang posisyon. Gayumpaman, ang mga may magandang relasyon sa kanila sa pribado, ang mga medyo pinagkakatiwalaan nila, ay nag-uulat ng ibang kuwento. Habang parang mukhang totoo sa panlabas ang pampubliko nilang pag-amin ng kasalanan at pagsumpa na magbabago, ang sinasabi nila kapag walang ibang nakakarinig ay nagpapatunay na ang sinabi nila dati ay hindi totoo kundi huwad, na idinisenyo para linlangin ang mas maraming tao. Ano ang sinasabi nila kapag walang ibang nakakarinig? Aaminin ba nila na huwad ang sinabi nila dati? Hindi, hindi nila aaminin. Magpapakalat sila ng pagkanegatibo, maglalahad ng mga argumento, at pangangatwiranan ang sarili nila. Ang pangangatwiran at pakikipag-argumentong ito ay nagpapatunay na ang kanilang mga pag-amin, pagsisisi, at panunumpa ay pawang huwad, ginawa para lansihin ang mga tao. Mapagkakatiwalaan ba ang mga gayong tao? Hindi ba’t palagiang pagsisinungaling ito? Kaya pa nga nilang mag-imbento ng mga pag-amin, huwad na lumuha at mangakong babaguhin ang mga gawi nila, at maging ang panunumpa nila ay isang kasinungalingan. Hindi ba’t isa itong malademonyong kalikasan?” (Ang Salita, Vol. IV. Paglalantad sa mga Anticristo. Ikaapat na Ekskorsus). Mula sa mga salita ng Diyos, naunawaan ko na ang tunay na pagsisisi ay hindi lamang tungkol sa pagpapakita ng pagluha at pagkukwento ukol sa pagkilala sa sarili, kundi tungkol ito sa kakayahang himayin at unawain ang sariling tiwaling disposisyon, pagkakaroon ng tunay na pagkamuhi sa sarili at pagtanggi sa masasamang pamamaraan, at pagkatapos ay pagkakaroon ng patotoo ng pagsasagawa ng katotohanan. Bagamat umiyak si Xiao Li at sinabing pinapahalagahan niya ang reputasyon at katayuan, at na isa siyang masamang tao, kapag nahaharap sa mga isyu, patuloy pa ring sumasabog ang pagkamainitin ng ulo niya at masyado niyang pinagtutuunan ang mga tao at mga bagay, naghahanap ng iba’t ibang baluktot na argumento upang ipagtanggol ang kanyang sarili, at hindi nagpapakita ng tunay na pagsisisi. Huwad at sapilitan ang kanyang pang-unawa. Natatakot siya na matukoy ng mga kapatid na isa siyang masamang tao at paalisin siya sa iglesia, dahilan upang mawalan siya ng pagkakataong maligtas, at wala siyang magagawa kundi umiyak at kilalanin ang kanyang sarili sa harap ng mga kapatid upang kunin ang kanilang simpatiya. Mapagkunwari, mapanlihis, at mapanlinlang ang kanyang kaalaman.

Kalaunan, nagbasa pa ako ng mga salita ng Diyos: “Paano dapat tingnan ng isang taong naghahangad sa katotohanan ang mga tao? Ang kanyang pagtingin sa mga tao at bagay, at ang kanyang asal at mga kilos ay dapat ayon lahat sa mga salita ng Diyos, na ang kanyang pamantayan ay ang katotohanan. Paano mo titingnan ang bawat tao ayon sa mga salita ng Diyos? Tingnan kung nagtataglay siya ng konsensiya at katwiran, kung siya ay isang mabuti o masamang tao. Sa iyong pakikisalamuha sa kanya, maaaring makita mo na bagama’t mayroon siyang maliliit na depekto at kakulangan, mabuti naman ang kanyang pagkatao. Mapagtimpi at mapagpasensiya siya sa kanyang mga pakikipag-ugnayan sa mga tao, at kapag may isang taong negatibo at mahina, mapagmahal siya rito at kaya niya itong tustusan at tulungan. Iyan ang kanyang saloobin sa iba. Ano naman, kung gayon, ang kanyang saloobin sa Diyos? Sa kanyang saloobin sa Diyos, mas kayang sukatin kung mayroon siyang pagkatao. Maaaring sa lahat ng ginagawa ng Diyos, siya ay nagpapasakop, at naghahanap, at nag-aasam, at sa proseso ng pagganap sa kanyang tungkulin at pakikipag-ugnayan sa iba—kapag umaaksyon siya—mayroon siyang may-takot-sa-Diyos na puso. Hindi naman sa mapusok siya, na kumikilos siya nang mapangahas, at hindi nito ibig sabihin na ginagawa at sinasabi niya ang kahit na ano. Kapag may nangyayari na may kaugnayan sa Diyos o sa Kanyang gawain, lubos siyang maingat. Kapag natiyak mo nang mayroon siya ng mga pagpapakitang ito, paano mo susukatin kung ang taong iyon ay mabuti o masama batay sa mga bagay na lumalabas mula sa kanyang pagkatao? Sukatin iyon batay sa mga salita ng Diyos, at sukatin ito batay sa kung mayroon siyang konsensiya at katwiran, at sa kanyang saloobin sa katotohanan at sa Diyos” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (3)). Nalaman ko na ang paraan ng pagsukat ng Diyos kung ang isang tao ay mabuti o masama ay pangunahing nakabatay sa pagkatao niya at sa saloobin niya patungkol sa katotohanan, kung mabuti ang pagkatao niya, kung kaya niyang magparaya at magpasensya kapag ang mga salita o kilos ng iba ay nakaaapekto sa kanya, kung nagpapasakop ba siya at may takot sa Diyos, at kung kaya niyang hangarin ang mga layunin ng Diyos at ang mga katotohanang prinsipyo sa tuwing nahaharap siya sa mga isyu. Hindi ito tungkol sa kung gaano nila mukhang kilala ang mga sarili nila sa kanilang pananalita, kundi kung paano talaga nila isinasabuhay ang kanilang buhay. Ngunit hindi ko hinusgahan ang mga tao o mga sitwasyon base sa mga salita ng Diyos, at nagkamali ako sa paniniwalang kapag umiyak ang isang tao at nagpakitang kilala niya ang kanyang sarili, ay matatanggap na niya ang katotohanan at mayroon siyang tunay na pagsisisi. Itinuring ko bilang mga tunay na kapatid ang wala sa katwirang pasaway na masasamang tao, at ninais kong umasa sa pagmamahal upang tulungan at suportahan sila. Tunay na nabulagan ako at lubos na naguluhan! Inakala ko na ang kawalan ng maayos na pagtutulungan sa pagitan ng mga tao ay dulot ng hindi pagkilala ng parehong panig sa kanilang mga sarili at ng masyadong pagtuon nila sa mga tao at mga bagay, at inakala kong malulutas ito ng pagkakaroon lamang ng kaalaman at pagninilay-nilay sa sarili nilang mga prolema. Mga sariling kuru-kuro at imahinasyon ko lamang ang mga ito. Kung isang masamang tao o hindi mananampalataya ang kabilang panig, hindi talaga matatanggap ng gayong tao ang katotohanan at hindi niya makikilala ang kanyang sarili, kaya paano magkakaroon ng maayos na pagtutulungan ang mga ganitong tao? Ang pangninilay at pagkilala ng parehong panig sa kanilang mga sarili ay pagtatakip lamang sa isyu, at makapagpapalala lamang ito sa mga bagay, makagagambala sa buhay iglesia at makapagpapahamak sa buhay ng mga kapatid. Nang mapagtanto ko ito, agad kong iniulat sa mga lider ang palagiang pag-uugali ni Xiao Li, at kasunod niyon, sumang-ayon ang mga lider na batay sa mga prinsipyo, kailangan siyang malantad at matanggal. Pagkatapos matanggal si Xiao Li, bumalik sa normal ang buhay iglesia ng pangkat, at natutukan ng mga kapatid ang mga tungkulin nila, na nagdulot ng kaunting pag-unlad sa kahusayan at pagiging epektibo ng kanilang gawain. Pagkatapos ng karanasang ito, tunay kong napagtanto na ang paghusga sa mga tao at mga sitwasyon ayon sa mga salita ng Diyos ay ang tanging landas sa pagsasagawa!


84. Hindi Ko na Pinananatili ang Aking Mabuting Imahe

Ni Yao Yongxin, Tsina

Bago pa man ako isilang, pumanaw na ang aking ama dahil sa karamdaman, naiwan ang aking ina para itaguyod mag-isa ang limang magkakapatid, nagpupunyagi na may maipantawid-buhay. Walang sinuman sa nayon ang gumalang sa amin. Mula pa sa mga pinakauna kong alaala, palagi kaming tinuturuan ng aming ina, “Dapat may dignidad ang isang tao. Bagaman mahirap tayo, dapat hindi tayo mawalan ng loob.” “‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.’ Dapat kang mag-iwan ng mabuting pangalan sa iyong buong buhay. Kung wala kang mabuting reputasyon, ano pa ang silbi ng iyong pamumuhay? Saan ka man magpunta, dapat kang mag-iwan ng magandang impresyon sa mga tao. Anuman ang gawin mo, huwag mong hayaan na magsalita nang masama ang iba tungkol sa iyo. Sa halip, siguraduhin mong matatandaan ng mga tao ang iyong kabutihan.” Sa ilalim ng matagalan at taimtim na paggabay ng aking ina, ang kasabihang “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” ay malalim na nag-ugat sa aking puso. Ito ang naging direksiyon ng aking pag-uugali at asal, at lubos kong inalala ang imahe ko sa paningin ng iba sa lahat ng aking ginawa. Naalala ko noong teenager pa lang ako, narinig kong magreklamo ang aking hipag na hindi tumutulong ang aking ina at ate sa pag-aalaga ng mga anak niya. Naisip ko na hindi ko siya dapat hayaang magsalita nang masama tungkol sa akin sa aking likuran, kaya kusa kong inalagaan ang mga anak niya, nilalabhan ang mga damit ng mga ito, at pinapakain ang mga ito. Kalaunan, madalas akong purihin ng aking hipag sa harap ng iba, sinasabing ako ang pinakamabuti sa aming pamilya. Pinuri din ako ng mga taganayon. Lubos akong natuwa nang marinig ang lahat ng ito. Matapos kong mag-asawa, naratay sa kama ang aking biyenan, at matapos siyang alagaan sa loob ng ilang panahon, hindi na ito kinaya ng aking katawan. Nang bisitahin ko ang aking ina, nagreklamo ako sa kanya. Pinayuhan niya ako, “Kailangan mong maging mabuti sa iyong biyenan; hindi ka dapat mag-iwan ng masamang reputasyon.” Pinag-isipan ko ang sinabi ng aking ina at sinang-ayunan ko siya. Ang mabuhay ng isang habambuhay ay tunay na tungkol sa pag-iiwan ng mabuting pangalan, at pag-iwas sa isang masamang reputasyon. Dapat sana ay nagsalitan kami ng dalawa kong hipag sa pag-aalaga sa aking biyenan. Pero para bumuo ng isang mabuting reputasyon sa nayon, inako ko ang pag-aalaga sa kanya nang mag-isa sa loob ng sampung taon hanggang sa pumanaw siya. At nakatanggap ako ng papuri mula sa mga taganayon at nagkaroon ako ng mabuting reputasyon na ninanais ko.

Pagkatapos kong magsimulang manalig sa Diyos, ipinagpatuloy ko ang pag-alala sa mga turo ng aking ina. Lubos kong inalala ang pagsusuri ng mga kapatid sa iglesia sa akin, natatakot na ang anumang pagkakamaling magawa ko ay makapagbibigay sa kanila ng masamang impresyon sa akin. Noong panahong iyon, taimtim kong hinangad ang aking pananalig, masigasig na binabasa ang salita ng Diyos, at aktibong nakikilahok sa pagbabahaginan tuwing mga pagtitipon. Hindi nagtagal, nagsimula akong gampanan ang tungkulin ko bilang lider ng iglesia. Para mapanatili ang mabuting imahe sa puso ng mga kapatid, lalo kong pinagtuunan ang pagkain at pag-inom ng mga salita ng Diyos, para makita nila ako bilang isang taong nakapagbabahagi ng katotohanan at isang mahusay na lider. Sinikap ko ring panatilihin ang magagandang relasyon ko sa aking mga katrabaho. Sa tuwing humihingi sila ng tulong sa akin, ginagawa ko ang lahat para matulungan sila. Minsan, hindi sila dumadalo sa mga pagpupulong ng grupo dahil sa mga personal na usapin, o inilalapit nila sa akin ang mga hindi nalutas na suliranin at hinihingi sa akin na magbahagi para maharap ang mga problema sa halip na sila mismo ang lumutas. Inako ko rin ang mga gampaning ito. Dahil nadagdagan ang gawain, maaga akong umaalis ng bahay at gabi nang umuuwi araw-araw. Hindi ko naman talaga ginustong maging sobrang abala araw-araw. Bukod pa rito, madalas akong pigilan ng asawa ko sa pagtupad ng aking mga tungkulin at palagi akong kinagagalitan pagkauwi ko sa bahay. Kahit nakararamdam ako ng pait at pagod, palagi akong nangangako na tutulong sa aking mga katrabaho, gaano man ito kahirap, para mapanatili ang magandang opinyon nila sa akin. Sa tuwing may mga hinaing ang mga kapatid sa buhay nila o mga paghihirap sa mga tungkulin nila, pumupunta sila sa akin, at inaalo ko sila at naghahanap ako ng ilang salita ng Diyos para makipagbahaginan sa kanila. Sa iglesia, natanggap ko ang papuri ng lahat ng kapatid.

Minsan, nang makipag-usap ako kay Sister Zheng Lu tungkol sa aking kalagayan, nabanggit niya na sinabi ng ilang kapatid na mapagmataas ako at na nagsalita ako nang marahas ang tono. Nagulat ako, at sinubukan kong hulaan kung sino ang may gayong opinyon sa akin. Habang pinagninilayan ang bawat pakikisalamuha ko sa mga kapatid, naalala ko na noong pinangasiwaan ko ang isang ulat kamakailan, nang hindi bineberipika ang mga detalye, agad-agad akong bumuo ng isang partikular na paglalarawan batay sa sarili kong mga kuru-kuro at imahinasyon at pinilit ko ang iba na sumang-ayon dito. Talagang naging mapagmataas at palalo ako. Pero nang mapagtanto na may ganitong opinyon sa akin ang mga kapatid, medyo naging mahirap ito para sa akin na tanggapin, at labis akong nanlumo, iniisip, “Palagi kong inakala na napakaganda ng imahe ko sa puso ng mga kapatid. Pero lumalabas na napakaterible nito. Nakakahiya talaga ito! Paano ko sila haharapin sa hinaharap?” Sa isang iglap, parang gumuho ang mundo ko, at nakaramdam ako ng matinding kabiguan, napuno ang isipan ko ng tungkol sa mga negatibong opinyon nila sa akin. Noong gabing iyon, nagpaikot-ikot ako sa kama, hindi makatulog, at tahimik na lumuha. Pinag-isipan ko pang isuko ang aking tungkulin. Sobra akong pinanghinaan, na parang nawala ang sigla ko. Para mapagandang muli ang aking imahe sa puso ng mga kapatid, kapag dumadalong muli sa mga pagtitipon, pinagtutuunan ko ng partikular na pansin ang tono ng aking tinig at mga ekspresyon. Kapag kinakausap ko sila, sinusubukan kong gumamit ng banayad at malumanay na tono. Kapag napapansin ko ang mga isyu sa kanilang mga tungkulin, iniiwasan kong punahin o ilantad ang mga isyu nang deretsahan. Sa halip, sinusuyo ko silang tapusin ang mga bagay-bagay, umaasa na mararamdaman nilang madali akong lapitan sa halip na mapagmataas at palalo. Minsan, sa isang pagtitipon para isagawa ang gawain, sobrang huli na nang dumating ang isang lider ng grupo dahil sa mga usapin sa bahay, na inantala ang pagtitipon. Iniulat ng ilang kapatid na wala siyang pasanin sa kanyang tungkulin, at na palagi siyang huling dumating sa mga pagtitipon. Gusto kong punahin ito at pungusan siya, pero pagkatapos ay naisip ko, “Kung pupungusan ko siya, magsasalita ba siya nang masama sa mga kapatid tungkol sa akin, na sinasabi kung gaano ako karahas at kung paanong pinupungusan ko siya? Kung gayon, hindi ba’t mag-iiwan iyon ng masamang impresyon sa akin sa puso ng mas maraming kapatid?” Para mapanatili ang aking dangal at katayuan, pinigil ko ang sarili ko at magiliw na sinabi sa lider ng grupo, “Sa susunod, pakiusap, huwag kang magpahuli, kung hindi ay maaantala ang gawain.” Pagkasabi nito, napagtanto ko na kung ipagpapatuloy ko ang ganitong hindi pagpuna sa mga isyu niya, magkakaroon ito ng epekto sa buhay iglesia. Gayumpaman, natakot ako na magkakaroon siya ng masamang impresyon sa akin, kaya hindi ko pinuna ang mga ito. Pagkatapos ng pagtitipon, sobra akong napagod sa pagpapanggap nang ganito. Nanatiling hindi nagbabago ang lider na iyon ng grupo pagkatapos. Nagpatuloy siya sa pagpapabaya sa kanyang tungkulin, walang pagpapahalaga sa pasanin. Nakaramdam ako ng pagpipigil at pagdadalamhati, maging hanggang sa punto ng pag-iisip na hindi ko maipagpapatuloy ang tungkuling ito dahil masyado itong nakapapagod.

Isang araw, nabasa ko ang isang sipi ng mga salita ng Diyos: “Kinokondisyon ng pamilya ang mga tao gamit ang hindi lamang isa o dalawang kasabihan, kundi napakaraming sikat na kasabihan at talinghaga. Halimbawa, madalas bang binabanggit ng mga nakatatanda sa iyong pamilya at ng iyong mga magulang ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad’? (Oo.) Sinasabi nila sa iyo: ‘Dapat mamuhay ang mga tao para sa kapakanan ng kanilang reputasyon. Walang ibang hinahangad ang mga tao sa buhay nila, maliban sa gumawa ng magandang reputasyon sa iba at magbigay ng magandang impresyon. Saan ka man magpunta, magbigay ka ng mas maraming pagbati, magiliw na komento, at papuri, at magsabi ng mas maraming mabuting salita. Huwag pasamain ang loob ng mga tao, sa halip ay gumawa ng mas maraming mabuting bagay at kilos.’ Itong partikular na epekto ng pagkokondisyon ng pamilya ay may tiyak na epekto sa pag-uugali o mga prinsipyo ng pag-asal ng mga tao, na may hindi maiiwasang kahihinatnan kung saan binibigyang-halaga nila ang kasikatan at pakinabang. Ibig sabihin, binibigyang-halaga nila ang kanilang sariling reputasyon, katanyagan, ang impresyong nililikha nila sa isipan ng mga tao, at ang pagtingin ng iba sa lahat ng kanilang ginagawa at bawat opinyon na kanilang ipinapahayag. Sa lubos na pagpapahalaga sa kasikatan at pakinabang, hindi sinasadyang nabibigyan mo ng kaunting halaga kung naaayon ba sa katotohanan at mga prinsipyo ang tungkuling ginagampanan mo, kung napapalugod mo ba ang Diyos, at kung sapat mong natutupad ang iyong tungkulin. Itinuturing mo ang mga bagay na ito bilang hindi gaanong mahalaga at mas mababang priyoridad, samantalang ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ na ikinondisyon sa iyo ng iyong pamilya, ay nagiging napakahalaga sa iyo. Dahil dito, labis mong binibigyang-pansin kung paano pumapasok sa isipan ng mga tao ang bawat detalye ng iyong sarili. Sa partikular, binibigyan ng espesyal na atensiyon ng ilang tao kung ano talaga ang tingin ng ibang tao sa kanila kapag nakatalikod sila, hanggang sa puntong nakikinig sila nang palihim, nakikinig sa mga kalahating-bukas na pinto, at panakaw pa ngang sumusulyap sa kung ano ang isinusulat ng ibang tao tungkol sa kanila. Sa sandaling may bumanggit sa pangalan nila, iniisip nila na, ‘Kailangan kong magmadali at pakinggan kung ano ang sinasabi nila tungkol sa akin, at kung mayroon ba silang magandang opinyon tungkol sa akin. Naku, sinabi nilang tamad ako at na gusto kong kumain ng masasarap na pagkain. Kung gayon, dapat akong magbago, hindi ako pwedeng magpakatamad sa hinaharap, dapat akong maging masipag.’ Matapos magsipag nang ilang panahon, iniisip nila, ‘Pinakikinggan ko kung sinasabi ba ng lahat na tamad ako, at tila walang nagsabi nito kamakailan.’ Ngunit hindi pa rin sila mapalagay, kaya’t pasimple nila itong binabanggit sa kanilang mga pakikipag-usap sa mga nakapaligid sa kanila, sinasabing: ‘Medyo tamad ako.’ At tumutugon ang iba ng: ‘Hindi ka tamad, mas masipag ka na ngayon kaysa sa dati.’ Dahil dito, agad silang napapanatag, lubos na nagagalak, at gumiginhawa ang pakiramdam. ‘Tingnan mo nga naman, nagbago na ang opinyon ng lahat sa akin. Mukhang napansin ng lahat ang pagbuti ng ugali ko.’ Ang lahat ng ginagawa mo ay hindi para maisagawa ang katotohanan, ni hindi para mapalugod ang Diyos, sa halip, ito ay para sa sarili mong reputasyon. Sa ganitong paraan, ano ang nagiging matagumpay na resulta ng lahat ng iyong ginagawa? Ito ay matagumpay na nagiging isang relihiyosong gawain. Ano ang nangyari sa iyong diwa? Naging tipikal na modelo ka ng isang Pariseo. Ano ang nangyari sa landas mo? Ito ay naging landas ng mga anticristo. Ganyan ito binibigyang-kahulugan ng Diyos. Kaya, ang diwa ng lahat ng iyong ginagawa ay nabahiran, hindi na ito pareho; hindi mo isinasagawa ang katotohanan o hinahangad ito, sa halip ay hinahangad mo ang kasikatan at pakinabang. Sa huli, kung ang Diyos ang tatanungin, ang pagganap ng iyong tungkulin—sa isang salita—ay hindi sapat. Bakit ganoon? Dahil nakatuon ka lamang sa sarili mong reputasyon, sa halip na sa ipinagkatiwala sa iyo ng Diyos, o sa iyong tungkulin bilang isang nilikha. Ano ang nararamdaman mo sa puso mo kapag nagbibigay ang Diyos ng gayong kahulugan? Na ang iyong pananampalataya sa Diyos sa lahat ng taon na ito ay naging walang saysay? Ibig bang sabihin niyon hindi mo talaga hinahangad ang katotohanan?” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Mula sa mga salita ng Diyos, naunawaan ko na naimpluwensiyahan ang mga tao ng kasabihang, “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Partikular nilang inaalala kung ano ang tingin sa kanila ng iba. Nakatuon sila sa sarili nilang katayuan at imahe sa puso ng iba, palaging nagsisikap sa kanilang mga salita at pagkilos para makapag-iwan ng mabuting impresyon sa iba at magkaroon ng positibong reputasyon. Hindi ko maiwasang magnilay tungkol sa aking matinding hangarin na magkaroon ng mabuting imahe sa puso ng iba, napagtatanto na naimpluwensiyahan ito ng ganitong kaisipan at pananaw. Noong bata pa ako, narinig kong magsalita nang masama ang aking hipag tungkol sa aking ina at ate. Para maiwasan ang hipag ko na magsalita nang masama tungkol sa akin, kusang-loob kong nilabhan ang damit ng kanyang mga anak at pinakain ang mga ito. Pagkatapos kong mag-asawa, para bumuo ng mabuting reputasyon sa mga tao, kusang-loob kong inalagaan ang nakaratay kong biyenan sa loob ng sampung taon. Bagaman sobra akong pagod at nag-aatubili, tiniis ko ang mga paghihirap na iyon gaano man iyon kahirap. Nang magsimula akong manampalataya sa Diyos, para mag-iwan ng mabuting impresyon sa mga kapatid, masigasig kong hinangad ang aking pananalig at aktibong ginawa ang aking tungkulin. Nang maantala ng aking mga katrabaho ang tungkulin nila dahil sa mga personal na usapin, hindi ko ito pinuna kundi tinulungan ko pa silang matapos ito. Ang makarinig ng papuri mula sa iba ay lubos na nagpasaya at nagbigay-motibasyon sa akin na gumawa ng aking tungkulin, handang tiisin ang anumang paghihirap. Nang marinig ko ang mga negatibong puna mula sa mga kapatid, labis akong nalungkot na gusto ko pa ngang abandonahin ang aking tungkulin. Pinagtuunan ko ang pagpapanumbalik ng aking imahe sa kanilang mga puso. Kapag nakikipagkita ako sa mga kapatid, maingat akong nakikipag-usap sa kanila, sinisikap na gawing mas banayad pa ang aking tono at binabati sila nang may ngiti, para makita nilang madali akong lapitan. Nang makita ko na ang lider ng grupo ay madalas na nahuhuli sa mga pagtitipon at hindi responsable, dapat sana ay tinukoy at inilantad ko ang kanyang mga isyu. Pero natakot ako na ang pagpupungos sa kanya ay mag-iiwan ng masamang impresyon tungkol sa akin sa puso ng iba. Kaya nagbulag-bulagan ako, binawasan ang bigat ng isyu at sinabi ito sa isang mahinahon at marahang paraan, para magkaroon ng magandang impresyon sa akin ang lahat. Bilang isang lider ng iglesia, nang makita ko ang mga kapatid na pabasta-bastang ginagawa ang kanilang mga tungkulin at inaantala ang gawain, dapat sana ay nakipagbahaginan ako sa kanila, tinukoy ang mga isyu nila at pinungos sila, tinulungan silang malaman ang kanilang mga isyu at maitama ang mga ito agad-agad. Pero para magkaroon ang lahat ng magandang opinyon sa akin at mapanatili ko ang aking magandang reputasyon, hindi ako nag-atubiling labagin ang mga hinihingi ng Diyos para pagbigyan sila at kunsintihin sila. Hindi ko talaga isinaalang-alang ang gawain ng iglesia. Paano aayon sa mga layunin ng Diyos ang paggawa ko ng tungkulin ko nang ganito? Sa pagninilay ko sa aking mga kilos, napagtanto ko kung gaano talaga kasuklam-suklam ang mga ito!

Nagpatuloy akong magbasa ng mga salita ng Diyos at nagkaroon ako ng mas malalim na pagkaunawa sa aking pag-uugali. Sabi ng Makapangyarihang Diyos: “Hindi mo hinahangad ang katotohanan, sa halip ay binibigyan mo ng espesyal na atensiyon ang sarili mong reputasyon, at ang pinag-uugatan nito ay ang mga epekto ng pagkokondisyon na nagmumula sa iyong pamilya. Alin ang pinakanangingibabaw na kasabihang ikinondisyon sa iyo? Ang kasabihang, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ ay malalim nang nakaugat sa puso mo at naging salawikain mo na ito. Naimpluwensiyahan at nakondisyon ka ng kasabihang ito mula noong bata ka pa, at maging paglaki mo ay madalas mong inuulit ang kasabihang ito para maimpluwensiyahan ang susunod na henerasyon ng iyong pamilya at ang mga taong nakapaligid sa iyo. Siyempre, ang mas malala pa ay pinanghawakan mo ito bilang iyong pamamaraan at prinsipyo sa pag-asal at pagharap sa mga bagay-bagay, at bilang layon at direksiyon pa nga na hinahangad mo sa buhay. Ang layon at direksiyon mo ay mali, kaya naman tiyak na negatibo ang huling kalalabasan. Sapagkat ang diwa ng lahat ng ginagawa mo ay para lamang sa iyong reputasyon, at para lamang isagawa ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.’ Hindi mo hinahangad ang katotohanan, at ikaw mismo ay hindi alam iyon. Sa tingin mo ay walang mali sa kasabihang ito, dahil hindi ba’t dapat mamuhay ang mga tao para sa kapakanan ng kanilang reputasyon? Tulad ng karaniwang kasabihan na, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.’ Ang kasabihang ito ay tila napakapositibo at marapat, kaya hindi mo namamalayang tinatanggap mo ang epekto ng pagkokondisyon nito at itinuturing ito bilang isang positibong bagay. Sa sandaling ituring mo ang kasabihang ito bilang isang positibong bagay, hindi mo namamalayang hinahangad at isinasagawa mo ito. Kasabay nito, hindi mo namamalayan at nalilitong napagkakamalan mo ito bilang ang katotohanan at bilang isang pamantayan ng katotohanan. Kapag itinuring mo ito bilang isang pamantayan ng katotohanan, hindi ka na nakikinig sa sinasabi ng Diyos, at hindi mo na rin nauunawaan ito. Pikit-mata mong isinasagawa ang salawikaing ito, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ at kumikilos ka alinsunod dito, at sa huli, ang nakukuha mo roon ay isang magandang reputasyon. Nakamit mo ang nais mong makamit, ngunit sa paggawa nito ay nalabag at natalikuran mo ang katotohanan, at nawalan ka ng pagkakataong maligtas. Ipagpalagay na ito ang huling kalalabasan, dapat mong bitiwan at talikuran ang ideya na ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ na ikinondisyon sa iyo ng iyong pamilya. Hindi ito isang bagay na dapat mong panghawakan, ni hindi ito isang kasabihan o ideya na dapat mong pag-ukulan ng panghabambuhay na pagsisikap at lakas sa pagsasagawa. Ang ideya at pananaw na ito na ikinikintal at ikinokondisyon sa iyo ay mali, kaya dapat lang na bitiwan mo ito. Ang dahilan kung bakit dapat mo itong bitiwan ay hindi lamang sa hindi ito ang katotohanan, kundi dahil ililigaw ka nito at sa huli ay hahantong sa iyong pagkawasak, kaya’t napakaseryoso ng mga kahihinatnan. Para sa iyo, hindi ito isang simpleng kasabihan lamang, kundi isang kanser—isang pamamalakad at pamamaraan na nagtitiwali sa mga tao. Dahil sa mga salita ng Diyos, sa lahat ng hinihingi Niya sa mga tao, hindi kailanman hiniling ng Diyos sa mga tao na maghangad ng isang magandang reputasyon, o maghangad ng katanyagan, o gumawa ng magandang impresyon sa mga tao, o magtamo ng pagsang-ayon sa mga tao, o kumuha ng pahintulot mula sa mga tao, ni hindi Siya naghikayat na mamuhay ang mga tao para sa kasikatan o para mag-iwan ng magandang reputasyon. Nais lamang ng Diyos na gampanan nang maayos ng mga tao ang kanilang tungkulin, at magpasakop sila sa Kanya at sa katotohanan. Samakatuwid, patungkol sa iyo, ang kasabihang ito ay isang uri ng pagkokondisyong mula sa iyong pamilya na dapat mong bitiwan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Sa pagninilay sa mga salita ng Diyos, labis akong naantig. Ang kasabihang “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” ay nagdudulot talaga ng malaking pinsala sa mga tao. Pinagnilayan ko kung paanong tumatak sa akin ang mga turo ng aking ina mula pa noong pagkabata ko, na nagresulta sa paghahangad ko sa “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Para makabuo ng isang magandang reputasyon sa mga tao, kahit kapag nahaharap ako sa mga bagay na malinaw na ayaw o hindi ko dapat gawin, nagpakababa ako para makipagkompromiso at gawin ito. Matapos kong magsimulang manampalataya sa Diyos, itinuring ko pa ring karunungan ang kasabihang ito, palaging inuuna ang imahe ko sa puso ng iba kaysa sa aking mga tungkulin. Nang tinukoy ng kapatid ang aking mapagmataas na disposisyon at marahas na tono, nilayon niyang tulungan akong magnilay sa aking sarili at iwaksi ang aking tiwaling disposisyon sa pamamagitan ng pagsasagawa ng katotohanan. Pero sa halip na magnilay sa sarili, ikinubli ko ang aking sarili at nagpanggap ako, nililihis ang mga kapatid gamit ang aking huwad na panlabas na imahe. Nang mapansin kong may ilang kapatid na iresponsable sa paggawa ng kanilang tungkulin at inantala ang gawain ng iglesia, hindi ko ito tinukoy sa kanila at hindi ko sila tinulungan, kundi patuloy ko silang sinuyo, umaasta na para bang mapagmahal at pasensiyosa ako, para magkaroon sila ng mataas na pagpapahalaga sa akin. Sa totoo lang, ang lahat ng aking kilos ay pawang paimbabaw na pagpipigil at pagbabalatkayo, nagsasakatawan ng pagiging mapag-imbabaw. Inililihis ko ang mga kapatid at higit pa riyon ay nililinlang ang Diyos. Naipaalala nito sa akin ang mga Pariseo na sa panlabas ay tila banal, mapagpakumbaba, at mapagmahal. Sadya silang nanalangin sa mga kanto at nagturo ng mga kasulatan sa templo araw-araw para ipakita ang kanilang pagiging maka-Diyos at katapatan sa Diyos, para suportahan sila ng lahat. Gayumpaman, ang ginawa nila ay hindi pagsunod sa mga salita ng Diyos, kundi pagpapanggap para linlangin at ilihis ang iba gamit ang kanilang panlabas na mabuting pag-uugali. Napagtanto ko na ang ugali ko ay katulad ng sa mga Pariseo. Kung hindi ko hahangarin ang pagbabago sa aking disposisyon at mabibigo akong magsagawa ng katotohanan sa aking mga tungkulin, gaano pa man ako kagaling magbalatkayo o gaano kalaking paghanga man ang matanggap ko mula sa iba, ang kalalabasan ko ay magiging kagaya ng sa mga Pariseo—susumpain at parurusahan ng Diyos. Ipinakita sa akin ng Diyos ang Kanyang biyaya sa pagbibigay sa akin ng oportunidad na magsanay bilang isang lider, na may layong tulungan akong magawa nang maayos ang aking mga tungkulin at maipagpatuloy ang gawain ng iglesia. Kapag nakita ko ang mga isyu sa mga tungkulin ng mga kapatid, dapat kong tukuyin ang mga ito, at makipagbahaginan sa kanila para malutas ang mga isyung iyon. Ito ay aking responsabilidad at hinihingi ng Diyos sa akin. Gayumpaman, naghangad lang ako ng sariling kasikatan at pakinabang, namuhay nang walang integridad at dignidad. Ayaw ko nang magpalinlang kay Satanas. Dapat kong gawin ang tungkulin ko nang maayos.

Kalaunan, nabasa ko ang isa pang sipi ng mga salita ng Diyos na nagbigay sa akin ng landas ng pagsasagawa. Sabi ng Makapangyarihang Diyos: “Kahit papaano, ang hinirang na mga tao ng Diyos ay dapat magtaglay ng konsensiya at katwiran, at makisalamuha, makihalubilo, at makipagtulungan sa iba ayon sa mga prinsipyo at pamantayang hinihingi ng Diyos sa mga tao. Ito ang pinakamainam na pamamaraan. Nakapagpapalugod ito sa Diyos. Kaya, ano ang mga katotohanang prinsipyo na hinihingi ng Diyos? Na maging maunawain ang mga tao sa iba kapag ang iba ay mahina at negatibo, maging mapagsaalang-alang sa pasakit at mga paghihirap, at pagkatapos ay mag-usisa sa mga bagay na ito, mag-alok ng tulong at suporta, at basahan sila ng mga salita ng Diyos para tulungan silang malutas ang kanilang mga problema, binibigyang-daan silang makaunawa sa mga layunin ng Diyos at huminto sa pagiging mahina, at dinadala sila sa harap ng Diyos. Hindi ba’t naaayon sa mga prinsipyo ang ganitong paraan ng pagsasagawa? Ang pagsasagawa sa ganitong paraan ay naaayon sa mga katotohanang prinsipyo. Natural na ang mga ganitong uri ng ugnayan ay mas lalo pang naaayon sa mga katotohanang prinsipyo. Kapag ang mga tao ay sadyang nagsasanhi ng mga panggugulo at paggambala, o sadyang ginagawa nang pabasta-basta ang kanilang tungkulin, kung nakikita mo ito at nagagawa mong ipaalam ang mga bagay na ito sa kanila, sawayin sila, at tulungan sila ayon sa mga prinsipyo, naaayon ito sa mga katotohanang prinsipyo. Kung magbubulag-bulagan ka, o kukunsintihin mo ang pag-uugali nila at pagtatakpan sila, at kung aabot ka pa nga sa pagsasabi ng magagandang bagay para purihin at hangaan sila, ang ganitong mga paraan ng pakikisalamuha sa mga tao, pagharap sa mga isyu, at pangangasiwa sa mga problema ay malinaw na salungat sa mga katotohanang prinsipyo, at walang batayan sa mga salita ng Diyos. Kaya, ang mga paraang ito ng pakikisalamuha sa mga tao at pagharap sa mga isyu ay malinaw na di-wasto, at talagang hindi ito madaling matuklasan kung hindi hihimayin at kikilatisin ang mga ito ayon sa mga salita ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (14)). Mula sa mga salita ng Diyos, naunawaan ko na hinihingi ng Diyos sa mga tao na makitungo sa isa’t isa ayon sa mga katotohanang prinsipyo. Kapag nakikitang negatibo, mahina, o may mga pagkukulang ang mga kapatid, dapat tayong makipagbahaginan para tulungan sila nang may pagmamahal, para maunawaan nila ang mga layunin ng Diyos, pagnilayan at makilala ang mga isyu nila, at makausad sa kanilang buhay pagpasok. Kung may isang tao na may problematikong saloobin sa kanyang mga tungkulin, nagdudulot ng mga pagkagambala, panggugulo, at pagkaantala sa gawain, dapat natin siyang ilantad at pungusan ayon sa mga prinsipyo. Hindi tayo dapat magbulag-bulagan para mapanatili ang ating sariling dangal at katayuan. Halimbawa, noong madalas na nahuhuling dumating ang lider ng grupo sa mga pagtitipon at naaapektuhan nito ang buhay iglesia, dapat ay pinungusan, inilantad, at hinimay ko siya. Bukod pa rito, kapag tinutukoy ng mga kapatid ang aking mga problema, dapat kong tanggapin ang mga ito, taimtim na pagnilayan ang aking mapagmataas na disposisyon, at isagawa ang katotohanan para maiwaksi ang aking katiwalian, sa halip na magbalatkayo para mapanatili ang isang magandang imahe sa kanilang puso. Matapos maunawaan ang mga prinsipyong ito ng pagsasagawa, nakaramdam ako ng kagaanan at ginhawa.

Kalaunan, nang pumunta ako sa isa pang iglesia para subaybayan ang gawain ng ebanghelyo, nalaman ko na ang diyakono ng ebanghelyo ay iresponsable at walang pasanin sa kanyang tungkulin. Mapanlaban pa nga siya nang pangasiwaan at subaybayan ng mga lider ng iglesia ang kanyang gawain. Sa ganitong sitwasyon, dapat sana ay tinukoy ko ito para matulungan, mailantad at mapungusan siya. Gayumpaman, naisip ko na iyon ang unang pagkakataon na dadalo ako sa pagtitipon doon. Ano na lang ang iisipin ng iba sa akin kung ilalantad ko ang kanyang mga problema pagdating na pagdating ko? Paano ako makikipagtulungan sa kanila sa hinaharap kung hindi maganda ang naging unang impresyon nila sa akin? Nang magkaroon ako ng mga kaisipang ito, napagtanto kong nababahala akong muli sa aking reputasyon at katayuan. Naalala ko ang mga salita ng Diyos: “Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Nang pag-isipan ko ang mga salita ng Diyos, naunawaan ko na sa anumang sitwasyon, dapat kong unahin ang mga interes ng iglesia. Ang diyakono ng ebanghelyo ay iresponsable sa kanyang tungkulin at nagpabagal sa progreso ng gawain ng ebanghelyo. Bukod pa rito, tumanggi siyang tumanggap ng superbisyon. Kung hindi ko pinuna ang mga isyu niya, aantalain nito ang gawain ng ebanghelyo at walang magiging kapakinabangan sa kanyang buhay pagpasok. Hindi ko na puwedeng ipagpatuloy ang pagpapanatili ng aking imahe at katayuan sa puso ng iba. Anuman ang maging tingin sa akin ng kapatid, kailangan kong isagawa ang katotohanan at pangalagaan ang mga interes ng iglesia. Pagkatapos ay pinuna ko ang mga isyu sa tungkulin ng kapatid, at ibinahagi ang kahalagahan ng pangangasiwa at pagsubaybay ng mga lider at manggagawa sa gawain, ang mga responsabilidad ng diyakono ng ebanghelyo, at kung paano responsableng gampanan ang mga tungkulin. Pagkatapos ng aking pagbabahagi, napagtanto ng kapatid na naging pabasta-basta siya sa paggawa ng tungkulin niya. Inilahad niya ang tungkol sa kanyang kalagayan at ipinahayag ang kanyang kahandaang magbago. Kalaunan, naging mas maagap siya sa kanyang tungkulin, at nagsimulang umusad ang gawain ng ebanghelyo.

Sa pamamagitan ng mga karanasang ito, napagtanto ko na mahalagang magsagawa ng katotohanan at gawin ang tungkulin ng isang tao nang naaayon sa mga prinsipyo. Kung palagi kong pangangalagaan ang aking mga personal na interes at pananatilihin ang aking dangal at katayuan sa paggawa ng aking tungkulin, hindi lang ako nagdudulot ng pinsala sa gawain ng iglesia, nagdadala rin ako ng kapinsalaan sa mga kapatid at sa aking sarili. Ang mga salita ng Diyos ang tumulong sa akin na magkaroon ng ganitong kabatiran at pagbabago. Salamat sa Diyos!


85. Kaya Ko Nang Tratuhin Nang Wasto Ang Aking Mga Kapintasan

Ni Chen Gang, Tsina

Noong bata pa ako, madalas akong pagtawanan ng matatanda kapag nagsasalita ako. Sa walang kamuwang-muwang na edad na iyon, hindi ko maunawaan kung ano ang nangyayari at noong paglaki ko, saka ko lang napagtanto na may pagkautal ako. Sinubukan ko itong ayusin, pero hindi ko magawa, kaya labis talaga akong nabagabag. Dahil sa kapintasang ito, madalas akong pagtawanan at kutyain ng iba, at unti-unti akong naging tahimik at ayaw ko nang makisalamuha sa mga tao, gusto ko nalang mapag-isa. Noong nag-aaral ako, hindi ako pumupunta sa mga party ng mga kaklase ko at tuwing bakasyon sa taglamig at tag-init, ayaw kong lumabas o bumisita sa mga kamag-anak. Naging napakailap ko sa tao at nawalan ako ng kumpiyansa sa sarili. Minsan sa bahay, kapag naririnig ako ng nanay kong nauutal, pinagsasabihan niya ako, “Hindi mo ba kayang magsalita nang mas mabagal? Huwag kang magmadali! Kung patuloy kang magiging ganito, hindi ka makakahanap ng mapapangasawa paglaki mo!” Nang magsimula akong magtrabaho, narinig ng katrabaho ko na nautal ako isang beses at tinukso ako, sabi niya, “Bakit ka nauutal? Nakakatawa ka talaga!” Kahit biro lang iyon, namula ang pisngi ko sa kahihiyan, at namuhi ako sa sarili ko dahil hindi ko kayang ayusin ang aking pagkakautal.

Noong Setyembre 2008, tinanggap ko ang bagong gawain ng Diyos. Nang mapansin ng mga kapatid ang aking pagkakautal, sa halip na pagtawanan o laitin ako, pinalakas nila ako at tinulungan. Minsan kapag may nakakasalamuha akong mga kapatid na hindi ko kilala sa mga pagtitipon, kinakabahan ako. Kapag nauutal ako habang binabasa ang mga salita ng Diyos, sinasabayan ako sa pagbabasa ng mga kapatid, at hinihimok nila ako na huwag malilimitahan. Nakaramdam ako ng natatanging pagmamahal sa loob ng sambahayan ng Diyos. Tatlong taon ang nakalipas, inihalal ako ng mga kapatid bilang lider ng iglesia, at alam kong ito ang paraan ng Diyos para itaas ako. Pero kasama sa paggawa ng mga tungkulin ng isang lider ang pakikipagbahaginan sa katotohanan at paglutas ng mga problema, at madalas na pakikipagtipon sa mga kapatid, at sa malalaking pagtitipon sa partikular, pakiramdam ko ay nalilimitahan ako ng pagkautal ko at labis akong kinakabahan, natatakot na kung mauutal ako habang nakikipagbahaginan, mapapahiya ako at pagtatawanan ng mga kapatid. Naalala ko sa isang pagtitipon, nakita ko ang isang sister na hindi ko masyadong kilala, at nag-alala ako sa kung ano ang iisipin niya kung hindi maayos ang pakikipagbahaginan ko. Dahil dito, nautal ako nang husto habang binabasa ang mga salita ng Diyos. Hindi napigilan ng sister at bumulalas ito ng tawa. Sobra itong nakaapekto sa pagpapahalaga ko sa sarili.. Bagaman taos-pusong humingi ng paumanhin sa akin ang sister, labis pa rin akong nasaktan sa loob-loob ko at palagi akong nanliliit, kaya madalas akong magreklamo, “Bakit mayroon ako ng ganitong kapintasan? Bakit hindi ko ito kayang ayusin?” Kalaunan, kapag nakikisalamuha sa mga kapatid, naging sobrang sensitibo ako, at pagkatapos ng bawat pagbabasa ng mga salita ng Diyos o pakikipagbahaginan, pinagtutuunan ko ng pansin ang mga ekspresyon sa mukha ng mga kapatid, at kapag may nakikita akong hindi natural na kilos, iisipin ko na, “Pinagtatawanan ba nila ako?” Mas lalo akong kinakabahan dahil dito at minsan sa sobrang kaba ko ay pinagpapawisan ang mga kamay ko. Sa huli, nagkaroon ako ng takot sa mga pagtitipon, at sa malalaking pagtitipon sa partikular, ipinapasa ko ang aking mga responsabilidad sa katuwang ko na brother. Matagal akong namuhay sa masakit at napipigilang kalagayang ito, at sa huli, hindi ko na kinaya ang presyur, kaya nagbitiw ako. Pagkatapos magbitiw, kumuha ako ng tungkuling nakabatay sa teksto, ginugugol ang lahat ng araw ko sa pagpili ng mga artikulo nang hindi kailangang magsalita o makisalamuha sa iba, kaya hindi na ako nalilimitahan ng pagkakautal ko.

Noong Setyembre 2020, muli na naman akong inihalal bilang lider ng iglesia, pero dahil sa matinding presyur sa gawain at madalas na pakikisalamuha sa mga hindi kilalang kapatid, lalong lumala ang problema ko sa pagkautal. Kapag oras na para sa pagtitipon, labis akong nag-aalala tungkol sa kung ano ang tingin ng iba sa akin, at pakiramdam ko ay nalilimitahan ako na hindi ko mapigilang mangulila sa mga araw na ginagawa ko ang tungkulin kong nakabatay sa teksto, kung saan hindi ko kailangang makisalamuha sa napakaraming tao, at mas mababa ang presyur. Umaasa akong makababalik sa tungkuling nakabatay sa teksto. Nang hindi inaasahan, noong Hulyo 2021, ininomina ako ng mga kapatid na maging isang mangangaral. Naisip ko, “Paano ko ba ito gagawin? Sapat na ang presyur ng pagiging isang lider ng iglesia, hindi ako nangangahas na nanaisin pang muling iangat.” Pero batay sa katwiran, pumunta pa rin ako para makilahok sa eleksiyon. Sa panahon ng pagtitipon para sa eleksiyon, naisip ko kung paano nakikisalamuha ang isang mangangaral sa maraming tao at responsable para sa maraming iglesia, at kung paano nakadepende ang kanilang gawain sa pakikipagbahaginan sa katotohanan para malutas ang mga problema. Naisip ko: Sa tindi ng pagkautal ko, magagawa ko kayang makipagbahaginan nang malinaw? Kung pagtawanan na naman ako ng mga kapatid, hindi ba ako tuluyang mapapahiya? Sa huli, umatras ako. Pagkatapos nito, ilang eleksiyon pa ang dumating. Alam ko na pagkatapos manampalataya sa Diyos sa loob ng maraming taon, dapat kong isaalang-alang ang Kanyang mga layunin at umako ng higit pang responsabilidad. Pero sa sandaling maisip ko ang aking pagkautal, umaatras ako, umaatras sa bawat pagkakataon.

Noong Disyembre 2023, nakatanggap ako ng isang liham mula sa pamunuan, na nagsasabing inirekomenda ako ng mga kapatid bilang lider ng distrito at gusto nilang lumahok ako sa eleksiyon. Naisip ko, “Sa kapintasan ko, hindi ako nararapat na makilahok man lang, at kahit na ihalal ako, hindi ko mapapangasiwaan ang responsabilidad. Ano ang dapat kong gawin?” Kung umatras ako, natatakot ako na baka hindi ito pagtataguyod sa gawain ng iglesia, pero kung lumahok ako, pakiramdam ko ay hindi ako kalipikado. Labis akong nagdadalawang-isip. Sa panahon ng isa sa aking mga debosyonal, nabasa ko ang dalawang sipi ng mga salita ng Diyos: “Pagkabulol at pagkautal kapag nagsasalita—anong klaseng problema ito? (Isang likas na kondisyon.) Isa itong likas na kondisyon at isa rin itong uri ng pisikal na depekto. Siyempre, magkakaiba ang mga anyo ng pagkabulol. May ilang taong nabubulol na nag-uunat ng isang pantig, samantalang may iba naman na palaging paulit-ulit sa isang pantig, inaabot ng buong araw nang hindi nakakapagbigkas ng isang kompletong pangungusap. Sa madaling salita, isa itong likas na kondisyon at siyempre, isa rin itong uri ng pisikal na depekto. Kaugnay ba rito ang isang tiwaling disposisyon? (Hindi.) Wala itong kaugnay na tiwaling disposisyon. Kung may magsasabi na, ‘Nauutal ka kapag nagsasalita; siguradong tuso ka!’ o, ‘Nabubulol ka pa nga kapag nagsasalita; paanong napakayabang mo?’—tumpak ba ang mga gayong pahayag? (Hindi.) Ang pagkabulol, bilang isang depekto o kapintasan, ay walang kinalaman sa anumang aspekto ng mga tiwaling disposisyon ng isang tao. Kaya, ang pagkabulol ay isang likas na kondisyon at isang uri ng pisikal na depekto. Malinaw na wala itong kinalaman sa mga tiwaling disposisyon ng isang tao at walang anumang koneksiyon sa mga ito” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (9)). “May ilang problema na hindi kayang lutasin ng mga tao. Halimbawa, maaaring madali kang kabahan kapag nakikipag-usap sa iba; kapag nahaharap sa mga sitwasyon, maaaring may sarili kang mga ideya at pananaw pero hindi mo malinaw na maipahayag ang mga ito. Lalo kang kinakabahan kapag maraming tao sa paligid; hindi malinaw ang iyong pagsasalita at nanginginig ang iyong mga labi. Ang ilang tao ay nauutal pa nga; para sa iba naman, kung may mga miyembro ng kabilang kasarian sa paligid, lalong hindi sila naiintindihan, sadyang hindi alam kung ano ang sasabihin o gagawin. Madali ba itong malampasan? (Hindi.) Sa loob ng maikling panahon, kahit papaano, hindi madali para sa iyo na malampasan ang kapintasang ito dahil parte ito ng iyong likas na mga kondisyon. … Samakatwid, kung kaya mong lampasan ang depektong ito, ang kapintasang ito, sa loob ng maiksing panahon, gawin mo. Kung mahirap itong lampasan, huwag ka nang mag-abala pa, huwag makipaglaban dito, at huwag hamunin ang iyong sarili. Siyempre, kung hindi mo malampasan ito, hindi ka dapat makadama ng pagkanegatibo. Kahit hindi mo ito kailanman malampasan sa buong buhay mo, hindi ka kokondenahin ng Diyos, dahil hindi ito ang iyong tiwaling disposisyon. Ang iyong pagkatakot sa harap ng mga tao, ang iyong nerbiyos at takot—ang mga pagpapamalas na ito ay hindi sumasalamin sa iyong tiwaling disposisyon; ang mga ito man ay likas sa iyo o dulot ng kapaligiran sa buhay kalaunan, sa pinakamalala, ito ay isang depekto, isang kapintasan ng iyong pagkatao. Kung hindi mo ito mababago pagkalipas ng mahabang panahon, o maging sa buong buhay mo, huwag mo itong pakaisipin, huwag hayaang pigilan ka nito, at hindi ka rin dapat maging negatibo dahil dito, dahil hindi mo ito tiwaling disposisyon; walang silbi na subukang baguhin o labanan ito. Kung hindi mo ito kayang baguhin, tanggapin mo ito, hayaan itong umiral, at ituring ito nang tama, dahil maaari kang umiral kasama ng depektong ito, ng kapintasang ito—ang pagkakaroon mo nito ay hindi nakakaapekto sa iyong pagsunod sa Diyos at paggawa ng mga tungkulin mo. Hangga’t kaya mong tanggapin ang katotohanan at gawin ang mga tungkulin mo sa pinakaabot ng iyong mga abilidad, maaari ka pa ring maligtas, hindi ito nakakaapekto sa iyong pagtanggap sa katotohanan at hindi nakakaapekto sa pagtatamo mo ng kaligtasan. Samakatwid, hindi ka dapat madalas na mapigilan ng isang partikular na depekto o kapintasan sa iyong pagkatao, hindi ka rin dapat maging negatibo at panghinaan ng loob, o bumitiw pa nga sa iyong tungkulin at sa paghahangad sa katotohanan, at mawalan ng pagkakataong maligtas, dahil sa parehong dahilan. Ito ay lubos na hindi sulit; iyan ang gagawin ng isang hangal at mangmang na tao” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Mula sa mga salita ng Diyos, naunawaan ko, na ang pagkautal at pagkabulol ay likas na mga kondisyon, mga pisikal na depekto, at hindi isang tiwaling disposisyon o bagay na kinokondena ng Diyos. Hindi ito nakakaapekto sa paghangad ko sa katotohanan o sa paghahangad ko ng kaligtasan. Hindi ako dapat malimitahan ng mga diperensiya ko. Kung dahil sa isang pisikal na diperensiya, ay isusuko ko ang paghahangad sa katotohanan, at ang pagkakataong maiangat at malinang, na nagpaantala sa mahalagang bagay na may kinalaman sa kaligtasan, hindi ba’t isinasakripisyo ko ang mas malaking bagay para sa mas maliit na bagay? Hindi ba’t kahangalan iyon at hindi karapat-dapat? Noong nabasa ko ang mga salitang ito mula sa Diyos, nakaramdam talaga ako ng ginhawa. Sa pagbabalik-tanaw, palagi kong pinagtutuunan ng pansin ang diperensiya ko sa pagsasalita simula pagkabata, sa paniniwala na madalas itong magdulot ng abala at nakakaapekto sa akin, sa buhay ko, gawain, at mga tungkulin, dahilan para maging partikular na mailap ako sa tao, at nagpababa ng pagpapahalaga ko sa sarili, ibig sabihin ay wala akong tiwala sa sarili o motibasyon sa anumang bagay na ginagawa ko. Sa panahon ng mga pagtitipon, kapag bukas na nakikipagbahaginan sa isa’t isa ng kanilang pagkaunawang batay sa karanasan ang mga kapatid, dapat ay makapagpapalaya at makapagpapagaan ito ng loob, kasama nito ay mas madali ring matatanggap ang gawain ng Banal na Espiritu sa pamamagitan ng pagbabahaginan, pero dahil sa pagkautal ko, naramdaman kong naaapi ako at hindi makahanap ng kaganan ng loob sa mga pagtitipon, natatakot pa nga ako at iniiwasan ang mga ito hangga’t maaari, ibig sabihin, maraming pagkakataon ang napalampas ko para makamit ang katotohanan. Kapag may nangyayaring eleksiyon sa iglesia, palagi akong umiiwas sa pakikilahok, at kapag kailangan ng gawain ng iglesia ng mga taong makakatulungan, hindi ko magawang akuin ang responsabilidad at bigo akong isaalang-alang ang layunin ng Diyos. Nakita ko kung paanong madalas akong nagagapos at nalilimitahan ng pagkautal ko, nabubuhay sa pasakit at pagkapigil at lahat ng ito ay dulot ng hindi ko pagtrato nang wasto sa aking mga kapintasan. Hindi ko naunawaan ang katotohanan, at hindi ko alam kung paano tingnan ang mga tao at mga bagay ayon sa mga salita ng Diyos. Hindi lang ako iginapos at nilimitahan nito kundi naging sanhi din ng paulit-ulit kong pagtanggi sa mga tungkulin ko. Nililimitahan ko pa nga ang sarili ko, sa naniniwalang dahil sa aking pagkautal, ay hindi ako angkop na maging isang lider, na naging sanhi ng maling pagkaunawa at paglayo ko sa Diyos—napakahangal ko! Hindi ko na kayang ipagpatuloy ang pagiging negatibo, kailangan kong tratuhin nang wasto ang aking diperensiya at harapin ang eleksiyong ito nang mahinahon.

Ilang araw ang nakalipas, nalaman kong hindi makakalahok ang dalawang sister sa eleksiyon dahil sa partikular na dahilan. Naisip ko, “Ang dalawang kapatid na ito ang pinakaposibleng mahalal, kaya kung hindi sila makakalahok, hindi ba’t mas tataas pa ang tyansa kong mahalal?” Nang maisip ko ang aking pagkautal, nakaramdam agad ako ng matinding presyur. Isang bagay ang mapahiya sa loob ng iglesia, pero kung magiging lider ako ng distrito, mas matindi ang ganoong uri ng kahihiyan. Ibinahagi ko ang kalagayan ko sa isang sister, at sinabi niyang masyado akong nag-aalala tungkol sa kung ano ang magiging tingin sa akin ng iba, at labis kong pinahahalagahan ang sarili at banidad. Sa paalalang ito ng sister nagbasa pa ako ng mga salita ng Diyos: “Lahat ng tao ay may ilang maling kalagayan sa loob nila, gaya ng pagkanegatibo, kahinaan, pagkasira ng loob, at karupukan; o mayroon silang napakababang intensyon; o palagi silang nababagabag ng kanilang pride, mga makasariling pagnanais, at pansariling interes; o iniisip nila na may mahina silang kakayahan, at dumaranas sila ng ilang negatibong kalagayan. Magiging napakahirap para sa iyo na matamo ang gawain ng Banal na Espiritu kung palagi kang namumuhay sa ganitong mga kalagayan. Kung mahirap para sa iyo na matamo ang gawain ng Banal na Espiritu, magiging kaunti lang ang mga positibong elemento sa loob mo, at lilitaw ang mga negatibong elemento at guguluhin ka. Palaging umaasa ang mga tao sa kanilang sariling kalooban para supilin ang mga negatibong kalagayang iyon, ngunit gaano man nila ito supilin, hindi nila ito maiwawaksi. Ang pangunahing dahilan nito ay dahil hindi lubusang makilatis ng mga tao ang mga negatibong bagay na ito; hindi nila makita nang malinaw ang diwa ng mga iyon. Kaya nagiging napakahirap para sa kanila na maghimagsik laban sa laman at kay Satanas. Dagdag pa roon, palaging naiipit ang mga tao sa mga negatibo, nalulumo, at tiwaling kalagayang ito, at hindi sila nananalangin o tumitingala sa Diyos, sa halip ay iniraraos lang nila ang mga ito. Bilang resulta, hindi gumagawa sa kanila ang Banal na Espiritu, at dahil dito ay hindi nila nauunawaan ang katotohanan, wala silang landas sa lahat ng kanilang ginagawa, at hindi nila nakikita nang malinaw ang anumang bagay. Napakaraming negatibong bagay sa loob mo, at pinuno na nito ang puso mo, kaya madalas kang negatibo, malungkot ang espiritu, at palayo ka nang palayo sa Diyos, at nanghihina nang nanghihina. Kung hindi mo makakamit ang kaliwanagan at gawain ng Banal na Espiritu, hindi mo matatakasan ang mga kalagayang ito, at hindi magbabago ang negatibo mong kalagayan, dahil kung hindi gumagawa sa iyo ang Banal na Espiritu, hindi ka makakahanap ng landas. Dahil sa dalawang kadahilanang ito, napakahirap para sa iyo na iwaksi ang iyong negatibong kalagayan at pumasok sa isang normal na kalagayan. Bagama’t kapag ginagampanan ninyo ang inyong tungkulin ngayon, tinitiis ninyo ang hirap, nagtatrabaho kayo nang husto, nagsusumikap kayo, at nagagawa ninyong talikuran ang inyong pamilya at propesyon, at bitiwan ang lahat, hindi pa rin talagang nagbago ang mga negatibong kalagayan sa loob ninyo. Napakaraming pagkakagapos ang pumipigil sa inyo na hangarin at isagawa ang katotohanan, tulad ng inyong mga kuru-kuro, imahinasyon, kaalaman, pilosopiya para sa mga makamundong pakikitungo, makasariling pagnanais, at tiwaling disposisyon. Pinuno na ng mga masamang bagay na ito ang puso ninyo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, naunawaan ko na palagi akong nagiging pasibo pagdating sa mga eleksiyon, hindi lang dahil nalilimitahan ako ng aking pagkautal, kundi pati na rin sa mga gapos ng banidad at pagpapahalaga sa sarili. Naisip ko, “Kapag mas marami akong responsibilidad, mas maraming kapatid ang makakasalamuha ko, at bilang lider, kailangan kong makipagbahaginan sa katotohanan para malutas ang mga problema at kung mauutal ako sa panahon ng pakikipagbahaginan sa mga pagtitipon, mas maraming tao ang makakaalam tungkol sa pagkautal ko. Hindi ba’t hihilahin nito pababa ang aking pangalan?” Dahil sa mga kaisipang ito, natakot akong lumahok sa mga eleksiyon, at ayaw kong maiangat o malinang. Nabubuhay ako sa satanikong lason ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at palagi kong pinagsisikapang pagtakpan ang aking mga kapintasan para hindi makita ng iba ang mga kahinaan ko. Hindi ko isinaalang-alang ang mga pangangailangan ng gawain ng iglesia, at paulit-ulit kong tinatalikuran ang pagkakataon na tumakbo sa mga eleksiyon. Kahit na kailangang-kailangan ng gawain ng iglesia ang pakikipagtulungan ng mga tao, pinanood ko lang ito at umatras ako. Talagang makasarili at kasuklam-suklam ako! Diniligan at nilinang ako ng iglesia sa loob ng maraming taon, at dapat sana ay pinasan ko ang gawain ng iglesia. Isa rin ito sa responsabilidad ko bilang isang nilikha, at dapat ay tinanggap at nagpasakop ako rito nang walang kondisyon. Pero para hindi mapahiya, umiwas at tumanggi akong tumakbo sa mga eleksiyon, ayaw kong tanggapin ang pasanin para sa sambahayan ng Diyos, at hindi man lang kinikilala ang karangalang ito. Isa itong bagay na kinasusuklaman at kinamumuhian ng Diyos. Doon ko lang naunawaan na ang buhay kong puno ng pagkapigil at pagdurusa ay dulot ng sobrang pagtuon ko sa banidad at pagpapahalaga sa sarili, at ng labis kong pag-aalala sa mga opinyon ng iba. Kasabay nito, naramdaman ko ang masidhing layunin ng Diyos. Hindi ako hinamak ng Diyos dahil sa mga kapintasan ko, sa halip ay binigyan ako ng pagkakataong maitaas at malinang nang paulit-ulit. Noong ako ay nalilimitahan at nakagapos sa mga kapintasan at tiwaling disposisyon ko, nawalan ako ng pag-asa at umatras ako. Ginamit ng Diyos ang Kanyang mga salita para bigyang-liwanag at tanglawan ako, tinutulungan akong maunawaan ang katotohanan at makawala mula sa pagkakagapos sa mga negatibong emosyon. Nakita ko na tunay ang pag-ibig ng Diyos, at alam ko na hindi ako dapat magpatuloy sa pagiging pasibo at mawalan ng pag-asa, pero kailangan kong bitiwan ang maling layunin ko at maayos na makipagtulungan at makilahok sa eleksiyon.

Kalaunan, nagbasa ako ng mas marami pang mga salita ng Diyos: “Kung normal ang katwiran ng iyong pagkatao, dapat mong harapin ang iyong mga depekto at kapintasan sa tamang paraan; dapat mong aminin at tanggapin ang mga ito. Ito ay kapaki-pakinabang para sa iyo. Ang pagtanggap sa mga ito ay hindi nangangahulugang napipigilan ka ng mga ito, ni ibig sabihin na madalas kang negatibo dahil sa mga ito, bagkus, ibig sabihin nito ay hindi ka napipigilan ng mga ito, kinikilala mo na isa ka lang ordinaryong miyembro ng tiwaling sangkatauhan, na may sariling mga kapintasan at depekto, nang walang maipagmamalaki, na ang Diyos ang Siyang nagtataas sa mga tao para magawa nila ang kanilang tungkulin at na nilalayon ng Diyos na ikintal sa kanila ang Kanyang salita at buhay, binibigyang-kakayahan sila na magkamit ng kaligtasan at makatakas sa impluwensiya ni Satanas—na ito ay ganap na pagtataas ng Diyos sa mga tao. Lahat ay may mga kapintasan at depekto. Dapat mong hayaang umiral kasama mo ang iyong mga kapintasan at depekto; huwag iwasan ang mga ito o pagtakpan ang mga ito, at huwag madalas na makaramdam ng panunupil sa loob-loob mo, o palaging makaramdam pa nga ng pagiging mas mababa dahil sa mga ito. Hindi ka mas mababa; kung nagagawa mo ang iyong tungkulin nang buong puso, buong lakas, at buong isipan, sa abot ng iyong makakaya, at mayroon kang taos na puso, kung gayon, ikaw ay kasinghalaga ng ginto sa harap ng Diyos. Kung hindi mo kayang magbayad ng halaga at wala kang katapatan sa paggawa ng iyong tungkulin, kahit na ang iyong mga likas na kondisyon ay mas mabuti kaysa sa mga ordinaryong tao, hindi ka mahalaga sa harap ng Diyos, ni hindi ka kasinghalaga ng isang butil ng buhangin” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Mula sa mga salita ng Diyos, naunawaan ko na Hindi humihingi nang labis ang Diyos sa mga tao, kundi ipinapagawa Niya sa mga ito kung ano ang kanilang makakaya. Kapag kumikilos sila ayon sa kanilang kakayahan at abilidad sa gawain, lubos na ginagamit ang kanilang potensyal batay sa kanilang likas na kondisyon, at nakikipagtulungan sa Kanya ng buong puso at sa abot ng kanilang makakaya, matutuwa ang Diyos. Hindi gusto ng Diyos ang pagkukunwari ng mga tao, kundi nais Niya na gawin nila ang kanilang mga tungkulin nang may matapat na puso. Pinagnilayan ko kung paano ang pagkautal ko ay nagbigay sa akin ng mababang pagpapahalaga sa sarili at naging dahilan kung bakit nanlumo ako, naging sensitibo, at marupok, at kung bakit labis kong pinahahalagahan ang opinyon ng iba, at kung paanong dahil dito, patuloy kong tinatanggihan ang pakikilahok sa mga eleksiyon, at hindi ako handang umako ng mga mabibigat na responsabilidad. Ngayon ay nauunawaan ko na ang pagkautal ko ay isang diperensiya na mahirap pagtagumpayan, at na kailangan kong matutuhang tanggapin ito at tratuhin ito nang wasto. Kung kinakailangan, dapat kong ipagtapat sa mga kapatid ang diperensiya ko, nang hindi itinatago o pinagtatakpan ito. Ito ang dapat na saloobin ko sa aking kapintasan.

Pagkatapos ng ilang araw, inanunsyo na ang mga resulta ng eleksiyon, at ako ang nahalal bilang lider ng distrito. Lubos akong naantig, at tahimik akong nagdasal sa Diyos, “Diyos ko, ang mahalal bilang isang lider ay Iyong labis na kagalakan. Pahahalagahan ko ang pagkakataong ito upang gampanan ang aking tungkulin at handa akong gawin ang makakaya ko para gawin ito nang maayos para masuklian ang Iyong pag-ibig.” Pagkatapos, naisip ko, “Paano ko magagawa nang maayos ang tungkulin ko sa kabila ng diperensiya ko?” Isang araw, nabasa ko ang dalawang sipi ng mga salita ng Diyos na lubos na nakapagpaantig sa akin, at itinuro ang landas ng pagsasagawa para sa akin. Sabi ng Diyos: “Huwag mong subukang baguhin ang iyong personalidad dahil lang sa gumagawa ka ng ilang tungkulin o naglilingkod bilang isang superbisor ng isang partikular na aytem ng gawain—maling kaisipan ito. Ano ang dapat mong gawin kung gayon? Anuman ang iyong personalidad o likas na mga kalagayan, dapat mong sundin at isagawa ang mga katotohanang prinsipyo. Sa huli, hindi sinusukat ng Diyos kung sumusunod ka sa Kanyang daan o kung makakamit mo ang kaligtasan batay sa iyong personalidad, o sa kung ano ang taglay mong likas na kakayahan, mga kasanayan, mga abilidad, kaloob, o talento, at siyempre ay hindi rin Niya tinitingnan kung gaano mo napigilan ang iyong mga likas na gawi at pangangailangan ng katawan. Sa halip, tinitingnan ng Diyos kung, habang sinusundan mo ang Diyos at ginagawa ang iyong mga tungkulin, isinasagawa at dinaranas mo ba ang Kanyang mga salita, kung mayroon ka bang kahandaan at determinasyong hangarin ang katotohanan, at sa huli, kung nakamit mo ba ang pagsasagawa sa katotohanan at pagsunod sa daan ng Diyos. Ito ang tinitingnan ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). “Ang paghahangad sa katotohanan ang pinakamahalagang bagay, sa alinmang perspektiba mo ito tingnan. Maaari mong iwasan ang mga depekto at pagkukulang ng pagkatao, ngunit hinding-hindi mo maaaring iwasan ang landas ng paghahangad sa katotohanan. Kahit gaano pa kaperpekto o karangal ang iyong pagkatao, o maaari mang mas kaunti ang iyong mga kapintasan at depekto, at nagtataglay ka man ng mas maraming kalakasan kaysa sa ibang tao, hindi ito nangangahulugan na nauunawaan mo ang katotohanan, hindi rin nito mapapalitan ang iyong paghahangad sa katotohanan. Sa kabaligtaran, kung hahangarin mo ang katotohanan, kung marami kang nauunawaan sa katotohanan, at kung may sapat at praktikal kang pagkaunawa tungkol dito, mapupunan nito ang maraming depekto at problema sa iyong pagkatao. Halimbawa, sabihin nang ikaw ay kimi at introvert, nauutal ka, at hindi ka masyadong edukado—ibig sabihin, marami kang depekto at kakulangan—pero mayroon kang praktikal na karanasan, at bagama’t nauutal ka kapag nagsasalita, malinaw mong naibabahagi ang katotohanan, at ang pakikipagbahaginang ito ay nakakapagpatibay sa lahat kapag naririnig nila ito, naglulutas ng mga problema, nagbibigay-kakayahan sa mga tao na makaahon mula sa pagkanegatibo, at pumapawi sa kanilang mga reklamo at maling pagkaunawa tungkol sa Diyos. Kita mo, bagama’t nauutal ka sa iyong mga salita, nakakalutas ng mga problema ang mga ito—napakahalaga ng mga salitang ito! Kapag naririnig ng mga karaniwang tao ang mga ito, sinasabi nila na isa kang taong walang pinag-aralan, at hindi ka sumusunod sa mga tuntunin ng gramatika kapag nagsasalita ka, at kung minsan ay hindi rin talaga naaangkop ang mga salitang ginagamit mo. Maaaring gumagamit ka ng wika na pangrehiyon, o ng pang-araw-araw na wika, at na ang iyong mga salita ay walang sopistikasyon at estilo na kagaya sa mga taong may mataas na pinag-aralan na napakahusay magsalita. Gayumpaman, ang iyong pakikipagbahaginan ay naglalaman ng katotohanang realidad, kaya nitong malutas ang mga paghihirap ng mga tao, at pagkatapos itong marinig ng mga tao, naglalaho ang lahat ng madilim na ulap sa paligid nila, at nalulutas ang lahat ng problema nila. Kita mo, hindi ba’t mahalaga ang pagkaunawa sa katotohanan? (Oo.) Sabihin nang hindi mo nauunawaan ang katotohanan, at kahit na mayroon kang kaunting kaalamang pang-akademiko at mahusay kang magsalita, kapag naririnig ka ng lahat na magsalita, iniisip nila na, ‘Mga doktrina lang ang mga salita mo, wala ng kahit katiting na katotohanang realidad sa mga ito, at hindi nakakapaglutas ang mga ito ng mga tunay na problema kahit kaunti, kaya hindi ba’t hungkag lahat ang mga salita mong ito? Hindi mo nauunawaan ang katotohanan. Hindi ba’t isa ka lamang Pariseo?’ Bagama’t nagsasalita ka ng maraming doktrina, nananatiling hindi nalulutas ang mga problema, at iniisip mo na, ‘Nagsasalita ako nang napakasinsero at napakataimtim. Bakit hindi ninyo naunawaan ang sinabi ko?’ Puro doktrina ang sinabi mo, pero iyong mga negatibo ay nananatiling negatibo, at iyong mga mayroong mga maling pagkaunawa tungkol sa Diyos ay mayroon pa rin ng ganoong mga maling pagkaunawa, at wala sa mga paghihirap na umiiral sa kanilang paggampan ng kanilang mga tungkulin ang nalutas—nangangahulugan ito na ang mga salitang sinabi mo ay puro walang-saysay lang. Kahit gaano karaming depekto at kapintasan mayroon sa iyong pagkatao, kung ang mga salitang sinasabi mo ay naglalaman ng katotohanang realidad, ang iyong pakikipagbaginan ay kayang maglutas ng mga problema; kung ang mga salitang sinasabi mo ay mga doktrina, at ang mga ito ay wala ni kahit kaunting praktikal na kaalaman, kahit gaano ka magsalita, hindi mo magagawang lutasin ang mga tunay na problema ng mga tao. Paano ka man tinitingnan ng mga tao, hangga’t ang mga bagay na sinasabi mo ay hindi nakaaayon sa katotohanan, at hindi kayang matugunan ng mga ito ang mga kalagayan ng mga tao, o malutas ang mga paghihirap ng mga tao, kung gayon, hindi gugustuhin ng mga tao na makinig sa mga ito. Kaya, alin ang mas mahalaga: ang katotohanan o ang sariling mga kondisyon ng mga tao? (Ang katotohanan ang mas mahalaga.) Ang paghahangad sa katotohanan at ang pag-unawa sa katotohanan ang mga pinakamahalagang bagay. Kaya, anumang mga depekto ang mayroon ka sa usapin ng iyong pagkatao o ng iyong mga likas na kondisyon, hindi ka dapat magpapigil sa mga ito. Sa halip, dapat mong hangarin ang katotohanan, at bumawi ka sa iyong iba’t ibang depekto sa pamamagitan ng pag-unawa sa katotohanan, at kung makakatuklas ka ng ilang pagkukulang sa iyong sarili, dapat kang magmadali na itama ang mga ito. Ang ilang tao ay hindi tumutuon sa paghahangad sa katotohanan, at sa halip ay palagi silang tumutuon sa paglutas sa mga paghihirap, kapintasan, at depekto sa kanilang pagkatao, at sa pagtutuwid sa mga problema sa kanilang pagkatao, at lumalabas na gumugugol sila ng ilang taon ng pagsisikap nang hindi nakakakuha ng malilinaw na resulta, at dahil dito ay nadidismaya sila sa sarili nila, at iniisip nila na masyadong mababa ang kanilang pagkatao at na hindi na sila matutubos. Hindi ba’t labis na kahangalan ito?” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Lubos akong naantig sa mga salita ng Diyos, at nakita ko na talagang aktuwal na ipinapakita Niya sa atin ang daan. Sa paggawa ng ating tungkulin, hindi tayo dapat malimitahan ng personalidad, kakayahan, o edad. Ang sukatan ng Diyos kung nagagampanan ba ng isang tao ang kanyang tungkulin nang pasok sa pamantayan ay hindi nakabatay sa kung introvert o extrovert ang isang tao, sa kung ano ang kanyang katayuan, o sa kanyang kakayahan o edad, lalong hindi sa kung mayroon man siyang anumang kapintasan o diperensiya, kundi sa kung kaya niyang isagawa ang katotohanan at gampanan ang kanyang mga tungkulin ayon sa mga katotohanang prinsipyo, at kung siya ba ay taong sumusunod sa daan ng Diyos. Halimbawa, sa tungkulin ng pamumuno, mahalagang lutasin ang mga problema sa buhay pagpasok at mga tungkulin ng mga kapatid. Basta’t nakatuon ako sa pagsasangkap sa sarili ko sa katotohanan at pagsasagawa nito, magkaroon ng realidad, at ng kaliwanagan at pagtanglaw ng Banal na Espiritu sa pagbabahagi ko ng katotohanan, at kaya kong lutasin ang mga problema ng mga kapatid at ituro ang landas ng pagsasagawa, sa gayon, kahit nahihirapan akong sabihin ang gusto kong sabihin, makikinabang pa rin dito ang mga kapatid. Kung hindi ako magsusumikap sa paghahangad sa katotohanan, kahit na magsalita ako nang maayos at malinaw, kung hindi ko kayang makipagbahaginan ng katotohanan o lumutas ng tunay na mga problema, hindi ko magagampanan ang gawain ng pamumuno. Dati, palagi kong iniisip na para magampanan ang tungkulin ng isang lider, kailangan ay may mahusay kang kakayahan sa pagsasalita at malinaw magpahayag, at ang taong tulad ko, na nauutal at nahihirapang sabihin ang gustong sabihin, ay hindi naaangkop para sa mga tungkulin ng pamumuno, kaya patuloy kong tinatanggihan ang pagtakbo para sa pamumuno. Pero mali pala ang pamantayan ko sa paghalal ng mga lider. Ang paghalal ng mga lider sa sambahayan ng Diyos ay naaayon sa mga prinsipyo, hindi sa panlabas na anyo ng isang tao, o sa kung ano man ang diperensiya mula kapanganakan ng isang tao, kundi sa kung naghahangad ba ito sa katotohanan, at sa kanyang pagkatao at kakayahan. Habang mas iniisip ko ang tungkol dito, mas lalo kong nauunawaan na ang mga diperensiya ko mula kapanganakan at mga kapintasan ko ay hindi mga balakid o hadlang sa paggawa ng aking tungkulin, at na hindi ito dapat gamiting dahilan para tanggihan ang tungkulin ko. Ang pag-unawa sa katotohanan at pagsasagawa ayon sa mga hinihingi ng Diyos ay ang susi sa maayos na paggawa ng isang tao sa kanyang tungkulin! Nakita ko ang landas ng pagsasagawa upang magpatuloy, at kahit na nauutal ako at pahinto-hinto kung magsalita, handa akong gampanan ang tungkulin ko ayon sa mga hinihingi ng Diyos, sinasangkapanan ang sarili ko ng mga katotohanang prinsipyo, isantabi ang aking banidad at pagpapahalaga sa sarili, at maging praktikal at realistiko sa kung paano ako umasal at gumawa ng mga bagay-bagay. Ngayon, kapag nakikipagbahaginan ako sa mga pagtitipon o nagbabasa ng mga salita ng Diyos, nauutal pa rin ako, pero kaya ko na itong tratuhin nang tama, at naging mas kalmado na ang aking pag-iisip. Minsan, sadyang nagsusumikap ako na malampasan ito, at naaalala ko ang mga paalala sa akin ng mga kapatid na nagsasabing, “Mabilis kang magsalita, kaya parang mas nauutal ka; mas maganda kung mas babagalan mo ang pagsasalita,” at “Kapag nahihirapan ka, puwede mong pahabain ang huling pantig; sa ganitong paraan, hindi ka masyadong mauutal.” Kapag nakikipagbahaginan sa mga pagtitipon, sinusubukan kong bagalan ang pagsasalita ko at pahabain ang mga salita kung kinakailangan, sinasadyang magsikap na makipagtulungan. Hindi na ako gaanong kinakabahan gaya ng dati, kaya naging mas malaya na ako sa mga pagtitipon. Isang beses, nakipagkita ako sa superbisor ng gawaing nakabatay sa teksto para pag-usapan ang gawain, pero medyo nag-alala ako, iniisip na, “Mas nauunawaan niya ang mga prinsipyo kaysa sa akin. Paano kung kabahan ako at mautal nang sobra? Ano ang iisipin niya sa akin?” Ngunit naisip ko ang tungkol sa paghihirap na kinaharap ng gawain, at kung bakit hindi nagkaroon ng magandang resulta ang nakaraang liham, kaya kailangang makipagkita nang personal para talakayin at lutasin ang isyu. Hindi ko puwedeng hayaang hadlangan ng pagkautal ko ang paglutas ng problema dahil makakaantala iyon sa gawain. Nang maisip ko ito, hindi na ako nakaramdam ng pagkalimita, kaya nagsaayos ako ng isang pagtitipon kasama ng superbisor para pag-usapan ang gawain.

Sa pagbabalik-tanaw kung paano ko paulit-ulit na tinanggihan ang mga tungkulin ko dahil sa aking pagkautal, hanggang sa matutuhan kong matiwasay na tanggapin ang mga tungkulin ko nang hindi nalilimitahan ng pagkautal ko, nakita ko na pinaginhawa, hinikayat, at ginabayan ako ng mga salita ng Diyos sa buong paglalakbay na ito. Taos-puso akong nagpapasalamat sa Diyos mula sa kaibuturan ng aking puso!


86. Ang Pagharap sa Karamdaman Ay Biyaya ng Diyos

Ni Shiji, Tsina

Mahina ang kalusugan ko simula pa nang pagkabata ko. Noong tin-edyer ako, nagkaroon ako ng pananakit ng binti. Sinabi ng doktor na mayroon akong rheumatoid arthritis at kailangan ng paggagamot. Noong panahong iyon, mahirap lang ang pamilya ko at hindi kayang magbayad para sa paggagamot. Sa tuwing lumulubha ang pananakit, umiinom ako ng ilang painkiller. Nagsusuot din ako ng mga ekstrang damit o umuupo sa pinainit na ladrilyong kama para maibsan ang sakit. Sa edad na dalawampu, lumala ang kalagayan ko, at naparalisa ako. Pagkatapos ng ilang panahon ng paggagamot, bagaman nakakalakad ako, naiwan akong may isang pangmatagalang isyu; sumasakit ang mga binti ko kapag nasosobrahan ako sa paglalakad. Kinalaunan, natuto akong manampalataya sa Panginoong Jesus. Nagulat ako nang, pagkalipas ng mahigit isang buwan, milagrosong gumaling ang mga binti ko, at labis akong natuwa. Para magpasalamat sa Panginoon para sa biyaya Niya, naging aktibo ako sa pagbibigay ng mga patotoo at sa pangangaral ng ebanghelyo ayon sa pagsasaayos ng iglesia. Naramdaman ko na sa pamamagitan ng pagbibigay ng mga patotoo at ng pangangaral ng ebanghelyo para sa Panginoon, patuloy akong babantayan at poprotektahan ng Diyos, at baka pa nga makatanggap ako ng mas malaking biyaya. Simula noon, kumapit ako sa pananalig na para ba itong isang linya ng buhay, at ang sigasig ko sa pananampalataya sa Diyos ay nadagdagan pa nang husto.

Noong Oktubre 2006, tinanggap ko ang mga huling araw ng gawain ng Diyos. Sobrang nasabik akong salubungin ang pagbabalik ng Panginoong Jesus, iniisip na, “Ipinapahayag ng Diyos ang katotohanan sa mga huling araw para isagawa ang gawain ng pagliligtas. Dapat kong samantalahin ang pagkakataong ito para gumawa ng higit pang mga tungkulin at maghanda ng mabubuting gawa. Hangga’t taos-puso akong nananampalataya sa Diyos at tapat na ginagawa ang mga tungkulin ko, tiyak na pananatilihin akong ligtas at malusog ng Diyos sa buong buhay ko. Kapag natapos na ang gawain ng Diyos, papasok din ako sa kaharian at matatamasa ko ang maraming pagpapala. Isa itong napakalaking pagpapala!” Hindi nagtagal pagkatapos (matutong) manampalataya sa Diyos, nagsimula akong magsanay sa paggawa ng mga tungkulin ko. Hindi alintana kung anong mga tungkulin ang isinasaayos ng iglesia, sumunod ako. Noong 2012, Umalis ako sa bahay para magrenta ng lugar sa lungsod para magsagawa ng pag-ho-host. Kahit mahirap at nakakapagod, wala akong mga reklamo sa puso ko. Mabilis na lumipas ang mga taon, at isinaayos ng mga lider na ako ang mangasiwa sa ilang grupo ng pagtitipon. Hindi ko alam kung paano sumakay ng bisikleta, kaya naglakad ako kahit gaano pa kalayo ang distansya. Minsan, kung umuuwi ako para sa tanghalian at pagkatapos ay nagtutungo sa mga pagtitipon, nahuhuli ako ng dating, kaya nilalaktawan ko na lang ang pananghalian. Kahit pa sumasakit ang mga binti ko dahil sa sobrang paglalakad, hindi ko ito pinansin. Naramdaman ko na sa paggawa ko ng mga tungkulin ko sa kabila ng mga paghihirap ko, sa paglipas ng mga taon, mapapansin ng Diyos ang lahat ng ginawa ko at tiyak na poprotektahan at pagpapalain Niya ako sa katapatan ko sa mga tungkulin ko.

Noong 2019, bumalik ang pananakit ng binti ko. Minsan, kung nasosobrahan ako sa paglalakad, sumasakit ang tuhod ko nang sobra na hindi ko ito kayang ibaluktot. Sa gabi, hindi ko lubos na maiunat ang binti ko habang natutulog, at kung minsan nagigising ako sa sakit. Nagpunta ako sa ospital para sa pagsusuri, at sinabi ng doktor na ang kasukasuan ng kanang tuhod ko ay nangangailangan ng operasyon para mapalitan. Noong panahong iyon, walang pera ang pamilya ko para sa pagpapagamot, at ginagampanan ko rin ang mga tungkulin ko. Naisip ko, “Kung gagawin ko nang tama ang mga tungkulin ko, marahil isang araw ay aalisin ng Diyos ang karamdaman.” Kaya, hindi ako sumailalim sa operasyon at sa halip ay uminom ako ng mga painkiller at naglagay ng plaster para pamahalaan ang sakit. Sa panahong iyon, minsan hindi ako makatulog sa gabi dahil sa sakit. Sa araw, kapag napakatagal ko na nakaupo, hindi ako makalakad kapag tumatayo, at kinakailangan ko pang dahan-dahang masahihin ang binti ko bago ako makapaglakad nang kahit kaunti.

Noong Agosto 2023, nakikita kung gaano (na) kalubha ang sakit ng binti ko, dinala ako ng anak ko sa ospital para sa isang X-ray. Tiningnan ng doktor ang X-ray at sinabing, “Bakit mo hinintay na lumala ito bago ka magpagamot? Ngayon, ang kasukasuan ng kanang tuhod mo ay nasa masamang lagay na, at ang parehong kasukasuan ng bukong-bukong mo ay necrotic. Hindi na makakatulong ang gamot at acupuncture. Ang pinakamahusay na plano sa paggagamot ay para palitan ang mga kasukasuan ng parehong bukong-bukong at tuhod. Palitan ang isang kasukasuan kada tatlong buwan, at matatapos mo ito sa loob ng isang taon. Kung hindi, puwede kang maparalisa.” Halos mahimatay ako nang marinig ko ang diagnosis ng doktor. Kahit na ang sakit sa binti ko ay lumala sa paglipas ng mga taon, at medyo handa na ang isip ko, hindi ko inaasahang magiging ganito kalala ang sitwasyon. Kung mapaparalisa ako, paano ako mabubuhay? Nanlumo ang puso ko, at pinigilan ko ang pagluha. Pagkauwi ng bahay, sumalampak ako sa kama tulad ng isang umimpis na lobo, wala akong magawa, at tumulo ang mga luha ko nang hindi napipigilan. Ang mga reklamo ko at mga hindi pagkakaunawa sa Diyos ay lumabas lahat, “Dati, noong tinitiis ko ang sakit at umaakyat ako sa bundok para mamitas ng mga hazelnut para ibenta para sa pagho-host, hindi ako kailanman nagreklamo gaano man ito kahirap. Nang maglaon, noong ako ang namamahala sa mga pagtitipon ng grupo, hinarap ko ang hangin at ulan, hindi kailanman inaantala ang mga tungkulin ko, at hindi ako nagreklamo tungkol sa sakit ng binti ko. Bakit hindi ako pinangalagaan ng Diyos? Ngayon kailangan kong papalitan ang kasukasuan ng tuhod ko, at walang ganoong karaming pera ang pamilya ko! Pero kung hindi ako sasailalim sa operasyon, haharap ako sa pagkaparalisa.” Sa mga araw na iyon, sa tuwing iniisip ko ang tungkol sa sakit at paghihirap na tiniis ko noong naparalisa ako, nangangatal ang puso ko, at tumutulo ang mga luha ko nang hindi mapigilan. Habang nakikita ang mga kapatid na nakakapaglakad at nakakatakbo para gawin ang mga tungkulin nila, talagang nainggit ako sa kanila! Bakit hindi ako magkaroon ng dalawang malulusog na binti tulad ng sa iba? Naisip ko na sa pananampalataya ko sa Diyos, lagi Niya akong poprotektahan, pero hindi ko inasahang mangyayari ito. Pagkatapos malaman ng pinuno ang tungkol sa kalagayan ko, nakipagbahaginan siya sa akin, “Kapag nagkakasakit tayo, nagdadala ito ng mga layunin ng Diyos; huwag magkamali ng pag-unawa sa Diyos! Kapag nagkakasakit tayo, kailangan nating pagnilayan ang mga katiwalian at mga maling layunin at pananaw na ibinunyag natin, at kumuha ng mga aral mula rito.” Pinayuhan din ako ng lider na paulit-ulit basahin ang partikular na mga kabanata ng mga salita ng Diyos, na puwedeng tumugon sa kalagayan ko. Pagkatapos niyang umalis, agad kong nakita ang mga salita ng Diyos para basahin: “Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi para iparanas sa iyo ang lahat ng aspekto ng pagkakasakit, ang pinsalang idinudulot ng sakit sa iyo, ang mga abala at paghihirap na idinudulot ng sakit sa iyo, at ang samu’t saring damdaming ipinararamdam sa iyo ng sakit—hindi layunin ng Diyos na maunawaan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto kung paano maarok ang mga layunin ng Diyos, malaman ang mga tiwaling disposisyon na iyong nahahayag at ang mga maling saloobing mayroon ka tungkol sa Diyos kapag ikaw ay may sakit, at matutuhan mong magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagpapasakop sa Diyos at magawa mong manindigan sa iyong patotoo—ito ay lubhang mahalaga. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga pagnanais at hinihingi sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na pagnanais sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, na malaman mo ang iyong sariling saloobin sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Habang iniisip ko ang mga salita ng Diyos, nakaramdam ako ng kaliwanagan, “May mabuting layunin ang Diyos nang dumapo sa akin ang sakit na ito. Hindi sinusubukan ng Diyos na itiwalag ako o gawin akong mapagpahalaga sa sakit at sa lahat ng napakaraming damdaming dulot ng sakit, kundi para linisin ang mga karumihan sa pananalig ko sa paglipas ng mga taon.” Pagkatapos ay nagmuni-muni ako sa puso ko, “Anong gusto ng Diyos na dalisayin sa akin?” Napagtanto ko na sa tinagal-tagal pala ng panahon, ang pangunahing layon ko sa pananampalataya sa Diyos ay para maghangad ng biyaya at pag-asa para sa mabuting kalusugan at para magkaroon ng mapayapang buhay. Noong una, kapag ipinagkakaloob sa akin ng Diyos ang biyaya, napakasaya ko, at puno ako ng sigla na gugulin ang sarili ko sa pananampalataya sa Kanya. Subalit ngayon, nahaharap sa malubhang rheumatoid arthritis at sa posibilidad ng pagkaparalisa, nakikipagtalo ako sa Diyos at nagrereklamo ako kung bakit hindi Niya ako pinoprotektahan. Nakita ko na walang ipinagkaiba ang pananalig ko kumpara sa mga nasa relihiyon—humihingi lamang ng mga biyaya at pagpapala sa Diyos, nang hindi nananampalataya sa Kanya nang taos-puso at hinahangad ang katotohanan. Habang napagtatanto ko ito, naramdaman ko ang pagkakonsensiya at pagsisisi sa sarili. Nagdasal ako sa Diyos, “Diyos ko, sa paglipas ng mga taon ng pananampalataya sa Iyo, naghangad ako gamit ang mga maling pananaw at tumahak ako ng maling landas. Pinahintulutan Mo na dumapo ang sakit sa akin, at dala nito ang mabuting intensyon Mo. Handa akong hanapin ang katotohanan at lubos na pagnilayan ang sarili ko.”

Sa paghahanap ko, nakatagpo ako ng dalawang sipi ng salita ng Diyos at nakakuha ako ng ilang pag-unawa sa kalagayan ko. Sabi ng Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking kapangyarihan upang itaboy ang maruruming espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming nananampalataya sa Akin para maiwasan ang pagdurusa ng impiyerno at para matanggap ang mga pagpapala ng langit. Napakaraming nananampalataya sa Akin para lang sa pansamantalang kaginhawahan, ngunit hindi naghahangad magkamit ng anuman sa mundong darating. Kapag ibinuhos Ko ang Aking matinding galit sa mga tao at binabawi Ko ang lahat ng kaligayahan at kapayapaan na dati nilang taglay, napupuno sila ng pagdududa. Kapag ibinigay Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at namuhi Ako sa kanila; nililisan nila Ako upang sa halip ay hanapin ang paraan ng panggagaway at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). “Ang relasyon ng tao sa Diyos ay isa lamang hayagang pansariling interes. Isa itong relasyon sa pagitan ng isang tumatanggap at isang nagbibigay ng mga pagpapala. Sa madaling salita, ito ang relasyon sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal sa gayong relasyon na nakabatay lang sa interes, transaksiyon lamang. Walang nagmamahal o minamahal, kawanggawa at awa lamang. Walang pagkakaunawaan, tanging walang magawang pinipigilang indignasyon at panlilinlang. Walang pagiging matalik, isang pagitan lamang na hindi matatawid” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Matapos basahin ang mga salita ng Diyos, naramdaman kong tinutusok ng mga ito ang puso ko, at naramdaman ko ang sakit, na para bang hinahatulan ako ng Diyos nang harap-harapan, isinisiwalat ang kalagayan ko sa malinaw na detalye. Napagtanto ko na ang pananampalataya ko sa Diyos at ang paggawa ko ng mga tungkulin ko ay naglayon para panatilihin akong ligtas ng Diyos, pagkalooban ako ng mapayapang buhay, at bigyan ako ng mabuting kalusugan. Ito mismo ang isinwalat ng Diyos: “Napakaraming naniniwala sa Akin para lamang pagalingin Ko sila” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Sa pagbabalik-tanaw, nang gumaling ako sa sakit ko matapos matutong manampalataya sa Panginoong Jesus, Kumapit ako sa Kanya tulad ng isang linya ng buhay at matatag akong nanampalataya na ang Diyos ay ang Diyos na nagbibigay ng pagpapala sa mga tao. Inisip ko na hangga’t tunay akong nananampalataya sa Diyos, nagdurusa nang higit pa, at higit pang ginugugol ang sarili ko para sa Kanya, pananatilihin ako ng Diyos sa mabuting kalusugan at bibigyan Niya ako ng mapayapang buhay na malaya mula sa sakit at sakuna. Matapos tanggapin ang mga huling araw ng gawain ng Makapangyarihang Diyos, lalo akong naging masigasig sa paggugol ng sarili ko. Para gawin ang mga tungkulin ko, umupa ako ng isang lugar na malayo sa bahay para patirahin ang mga kapatid. Nang maglaon, noong ako ang responsable para sa mga pagtitipon ng grupo, hinarap ko ang lahat ng uri ng panahon at mahahabang distansya, naniniwalang makikita ng Diyos ang pagiging responsable ko at katapatan sa paggawa ng mga tungkulin ko at tiyak na pananatilihin Niya akong ligtas sa buong buhay ko. Subalit sa panahong ito, habang nahaharap sa malubhang sakit at sa posibilidad ng pagkaparalisa, tumalikod ako sa Diyos, pagalit na nagrereklamo laban sa Kanya, ginagamit ang mga sakripisyo ko at paggugol ng sarili ko para sa Kanya para makipagtalo at gumanti sa Kanya, gaya ng isiniwalat ng mga salita ng Diyos: “Yaong mga walang pagkatao ay walang kakayahang mahalin ang Diyos nang tunay. Kapag ang paligid ay tiwasay at ligtas, o may pakinabang na matatamo, sila ay lubusang masunurin sa Diyos, ngunit sa sandaling ang kanilang ninanais ay nalagay sa alanganin o hindi nila nakuha, agad silang naghihimagsik. Kahit na pagkatapos lamang ng isang gabi, maaari silang magbago mula sa isang nakangiti at ‘mabait’ na tao tungo sa isang pangit-tingnan at mabangis na mamamatay-tao” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Nang ipinagkaloob sa akin ng Diyos ang biyaya, ganap akong sumunod sa Kanya. Pero nang sandali akong hindi nasiyahan sa Kanya, nagreklamo ako tungkol sa Kanya. Hindi ba’t lubos na wala akong konsensiya? Nananampalatayang tulad ng ganito at umaasa pa rin na makatatanggap ako ng mga pagpapala mula sa Diyos at makakapasok sa kaharian ng langit, talagang walang-hiya ako! Ibinunyag ako nang lubusan ng karamdamang ito. Nakita ko na ang pananampalataya ko sa Diyos at ang pagganap ko ng tungkulin sa paglipas ng mga taon ay hindi kailanman naging taos-puso. Para mapagaling ako ng Diyos at makatanggap ako ng mga pagpapala kaya ginawa ko ang mga pagsisikap ko. Ginamit ko ang mga sakripisyo ko at paggugol ng saril ko para sa Diyos para subukang makipag-tawaran sa Kanya. Sa panlabas, tila ipinagpapatuloy ko ang bagong gawain ng Diyos, pero ang perspektiba ko sa kung ano ang dapat hangarin ay hindi nagbago. Hinahangad ko pa rin ang biyaya at mga pagpapala tulad ng mga nasa Kapanahunan ng Biyaya, nananampalataya para lamang makamit ang mga bagay na makasasaya sa akin. Dati, nakikipagbahaginan ako sa mga kapatid, sinasabing hindi na ginagawa ng Diyos ang gawain ng Kapanahunan ng Biyaya, na sa mga huling araw, ginagawa ng Diyos ang gawain ng paghahatol at pagdadalisay sa mga tao, at na sa pamamagitan lamang ng paghahangad sa katotohanan at pagkakaroon ng pagbabago sa disposisyon sa buhay ay maliligtas tayo at makakapasok sa kaharian. Pero hindi ako naghahangad ng katotohanan o ng isang pagbabago sa disposisyon ko; sa halip, nakatuon lamang ako sa paghahangad ng biyaya at mga pagpapala. Ano ang posibleng makukuha ko sa pananampalataya ko sa Diyos nang ganito? Sa huli, kung hindi ko mauunawaan ang katotohanan at kung ang tiwaling disposisyon ko ay hindi magbabago, hindi ba mapapahamak pa rin ako? Pagkatapos ay naisip ko si Pablo. Nanampalataya siya sa Diyos nang may mga personal na motibo at karumihan, ginagamit ang paggugol ng sarili niya para sa Diyos, pagsisikap, at sipag para subukang makipagtawaran sa Diyos, hayagang binabantaan ang Diyos at nanghihingi ng korona ng katuwiran mula sa Kanya, at sa gayon ay hinihimok ang disposisyon ng Diyos at tinatanggap ang matuwid na kaparusahan Niya. Hindi ba’t ang paghahangad ko ay kaparehas ng kalikasan ng kay Pablo? Pagkatapos ng pagiging abala at paggugol ng sarili ko para sa Diyos, hiningi ko na pagalingin ako ng Diyos at panatilihing akong malusog. Nang hindi kumilos ang Diyos ayon sa mga kagustuhan ko, nakipagtalo ako at nagprotesta laban sa Kanya. Ito ay panlalaban sa Diyos. Sa pag-iisip ko ng lahat ng ito, nakaramdam ako ng matinding kalungkutan at lumuha nang may pagsisisi. Naalala ko ang pagkaparalisa ko nang higit sa dalawang buwan noong dalawampung taong gulang ako; sinabi ng mga doktor na walang lunas ang kalagayan ko, pero nakaya kong tumayo at makalakad muli. Ang Diyos ang nagpoprotekta sa akin noon pa man. Kahit na naiwan akong may pangmatagalang sakit sa binti, dahil sa karamdaman kaya ako lumapit sa Diyos at nanampalataya ako sa Panginoong Jesus. Nang maglaon, ang Diyos ay gumawa sa pamamagitan ng mga kapatid para ipangaral ang ebanghelyo sa akin, at sinuwerte ako na tanggapin muli ang mga huling araw ng ebanghelyo ng Diyos, nasisiyahan sa pagdidilig at sa pagtutustos ng mga salita ng Diyos. Napakaraming pagmamahal ang ipinakita sa akin ng Diyos! Subalit ngayon, dahil (lamang) hindi ako pinagaling ng Diyos gaya ng gusto ko, nagrebelde ako laban sa Kanya at nagreklamo tungkol sa Kanya. Wala talaga akong konsensiya! Sa puso ko, tahimik akong nanalangin, “Diyos ko, ang mga salita Mo ang gumising sa puso kong manhid. Ngayon ko lamang napagtanto na sa pananampalataya ko, sinusubukan kong makipagtawaran sa Iyo. Natamasa ko nang labis ang pagdidilig at panunustos ng salita Mo, gayon man ay hindi ko inisip na suklian ang pagmamahal Mo; sa halip, hindi kita naunawaan at nagreklamo ako tungkol sa Iyo. Talagang wala akong pagkatao! Diyos ko, handa akong magsisi at magbago.”

Pagkatapos, binasa ko ang mga salitang ito ng Diyos: “Si Job ay hindi nakipagpalitan sa Diyos, at hindi humiling o humingi sa Diyos. Ang kanyang pagpupuri sa pangalan ng Diyos ay dahil sa dakilang kapangyarihan at awtoridad ng Diyos sa pamumuno sa lahat ng bagay, at hindi nakasalalay sa kung siya ay nagkamit ng pagpapala o hinagupit ng kapahamakan. Naniwala siya na kung magbibigay man ng pagpapala ang Diyos sa mga tao o kaya ay magdudulot ng kapahamakan sa kanila, ang kapangyarihan at awtoridad ng Diyos ay hindi magbabago, at dahil dito, anuman ang kalagayan ng isang tao, ang pangalan ng Diyos ay dapat na purihin. Dahil sa kataas-taasang kapangyarihan ng Diyos, pinagpala ang tao, at kapag dumating ang sakuna sa tao, ito ay dahil din sa kataas-taasang kapangyarihan ng Diyos. Ang kapangyarihan at awtoridad ng Diyos ay namamahala at nagsasaayos ng lahat tungkol sa tao; ang pabago-bagong kapalaran ng tao ay pagpapamalas ng kapangyarihan at awtoridad ng Diyos, at sa ano mang perspektiba mo ito tinitingnan, ang pangalan ng Diyos ay dapat na papurihan. Ito ang naranasan at nalaman ni Job sa mga taon ng kanyang buhay. Ang lahat ng mga inisip at ikinilos ni Job ay umabot sa mga tainga ng Diyos, at dumating sa harap ng Diyos, at itinuring na mahalaga ng Diyos. Itinangi ng Diyos ang kaalamang ito ni Job, at pinahalagahan Niya si Job sa pagkakaroon ng ganitong puso. Ang pusong ito ay palaging naghihintay sa utos ng Diyos, at sa lahat ng lugar, at kahit ano pa ang oras o lugar, tinanggap nito ang anumang dumating sa kanya. Walang hiningi si Job sa Diyos. Ang hiningi niya sa sarili niya ay ang maghintay, tumanggap, humarap at magpasakop sa lahat ng pagsasaayos na nanggaling sa Diyos; naniwala si Job na ito ang kanyang tungkulin, at ito mismo ang nais ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Matapos basahin ang mga salita ng Diyos, nakaramdam ako ng matinding kahihiyan; Nais kong mawala na lamang ako. Nanampalataya si Job sa Diyos nang walang anumang personal na motibo o karumihan, hindi isinasaalang-alang kung makakakuha ba siya ng mga pagpapala o haharap ba siya sa kamalasan. Hindi alintana kung ang Diyos ay magbibigay o mag-aalis, wala siyang mga reklamo. Si Job ay tumindig sa posisyon ng isang nilikha, nagpapasakop at sumasamba sa Diyos. Sa panahon ng mga pagsubok niya, nawala kay Job ang lahat ng kayamanan niya, mga anak niya, at nagdusa pa nga sa masasakit na pigsa sa buong katawan. Ang paghihirap niya ay napakatindi! Kahit na kapag nauupo sa mga abo, kinakaskas ang mga sugat niya ng isang piraso ng palayok, si Job ay hindi nagreklamo tungkol sa Diyos, ni hindi niya hiniling sa Diyos na bawasan ang pagdurusa niya. Nagagawa pa rin niyang purihin ang pangalan ng Diyos at naninindigan pa rin siya sa patotoo niya para sa Diyos. Sa pag-iisip ng pagkatao at katwiran ni Job, nakaramdam ako ng matinding kahihiyan. Sa paglipas ng mga taon ng pananampalataya sa Diyos, nang matanggap ko ang mga pagpapala ng Diyos, masaya akong nagpasalamat sa Diyos sa puso ko. Pero nang lumala ang kalagayan ng binti ko, nagreklamo ako tungkol sa Diyos, nagnanais na makipagtalo at makipagkuwentahan sa Kanya. Sa pag-iisip tungkol sa pag-uugali ko, kinamuhian ko ang sarili ko at nakaramdam ako ng matinding pagkakautang sa Diyos! Bagaman napakalaki ng pakakaiba ko kay Job, wala ng pagkatao niya at ng dakilang pananalig niya, handa akong sundin ang halimbawa ni Job. Kahit na anong mangyari sa katawan ko, kahit pa nga maparalisa o mamatay ako, hindi ako magrereklamo tungkol sa Diyos; tutuparin ko ang tungkulin kong suklian ang pagmamahal ng Diyos.

Kinalaunan, ninais ng anak kong lalaki na dalhin ako sa Beijing para sa isang checkup. Bago umalis, gumawa ako ng isang panalangin na pagpapasakop sa Diyos, “Makapangyarihang Diyos, nagpapasalamat ako sa Iyo! Ang awa Mo ang nagpapanatiling buhay sa akin hanggang ngayon. Kung hindi dahil sa proteksyon Mo, matagal na sana akong namatay. Pero wala akong konsensiya; hindi ko alam kung paano magpasalamat o suklian ang pagmamahal Mo. Sa mga taong ito, patuloy kong sinusubukang makipagtawaran sa Iyo, magrebelde laban sa Iyo, at manlaban sa Iyo. Diyos ko, hindi Mo ako itinrato ayon sa mga pagsasalangsang ko, kundi ay binigyan mo ako ng pagkakataong magsisi. Handa akong magsisi nang tunay. Ano man ang diagnosis na makukuha ko sa Beijing, magpapasakop ako sa mga pamamatnugot at pagsasaayos Mo. Kahit na maparalisa o mamatay man ako, iyon ay katuwiran Mo; kahit pa anong pagsasaayos ang gawin Mo, ito ay mabuti.” Pagkatapos ng pagdadasal, naramdaman ko ang labis na kaluwagan at paggaan ng pakiramdam ko. Pagdating ko sa Beijing, sinabi ng doktor na napakalala ng kalagayan ko, isang bahagi ng buto sa loob na bahagi ng kanang tuhod ko ang naging itim na at necrotic, at kung lalala ito, puwede itong maging kanser sa buto, at kung hindi ako sasailalim sa operasyon sa lalong madaling panahon, wala nang mga pagkakataon. Nang marinig ko ito, hindi na ako natakot tulad ng dati. Naisip ko na lamang na magpasakop sa mga pamamatnugot at pagsasaayos ng Diyos. Dahil napakalubha ng masasamang epekto ng operasyon, at magiging masyadong masakit ito, hindi ako tumuloy sa operasyon at uminom na lamang ako ng gamot bago umuwi. Nang gabing bumalik ako mula sa Beijing, umupo ako sa kama nang minamasahe ang binti ko, iniisip sa sarili ko, “Tingnan ko nga kung maitutuwid ko ang binti ko.” Sinubukan kong dahan-dahang iunat ito, at nagulat ako, talagang tumuwid ito! Dahan-dahan kong ibinaluktot ito pabalik at sinubukang iunat muli, at tumuwid ito muli! Labis akong natuwa!

Sa mga sumunod na araw, unti-unting tumigil ang pananakit ng binti ko, at nakapaglakad ako nang mas madali kaysa dati. Sinabi ng mga kapatid na naging mas tuwid ang tindig ko at mukhang mas malusog ako. Kahit pa ang binti ko ay hindi pa rin kasing ayos ng sa karamihan ng mga tao, sobrang kontento ako, at labis akong nagpapasalamat sa Diyos. Nakita ko na ginamit ng Diyos ang karamdamang ito para linisin ang mga karumihan sa pananampalataya ko. Masyadong naging matigas ang kalooban ko. Sa lahat ng mga taong ito, nanampalataya ako sa Diyos habang pinanghahawakan ang mga relihiyosong pananaw, naghahangad ng mga pagpapala at biyaya sa halip na tumutuon sa paghahangad ng katotohanan. Ang tiwaling disposisyon ko ay hindi masyadong nagbago sa paglipas ng mga taon ng pananampalataya ko sa Diyos, at nagsayang ako ng higit sa isang dekada ng panahon. Simula ngayon, dapat kong taimtim na hangarin ang katotohanan at huwag subukang makipagtawaran sa Diyos. Ngayon inatasan ako ng iglesia na mangasiwa muli sa isang maliit na grupo ng pagtitipon, at lubos na nagpapasalamat ako sa Diyos para dito. Iniisip ko kung paano ko tapat na tutuparin ang tungkulin ko, ibinibigay ang lahat ng makakaya ko, nang hindi nagbubunga ng anumang pakiramdam ng pagkakautang o anumang mga pagsisisi.

Matapos ang karanasang ito, napagtanto ko na ang karamdamang ito ay biyaya at pagpapala ng Diyos sa akin. Sa pamamagitan ng karamdamang ito, naharap ako sa Diyos, at ibinunyag nito ang mga maling pananaw ko sa paghahangad ng mga pagpapala sa pamamagitan ng pananampalataya. Ang pagkakalantad ng mga salita ng Diyos ay nakatulong sa akin na makita na sa pananampalataya ko, hinangad ko lamang na makamit ang mga bagay na makasasaya sa akin, at ang pagsisikap ko at paggugol ng sarili ko para sa Diyos ay isang pagtatangkang makipagtawaran sa Diyos, na hindi tunay na pananampalataya. Sa pamamagitan ng mga salita ng Diyos, ang mga maling pananaw ko sa pananampalataya sa Kanya ay sumailalim sa ilang pagbabago. Salamat sa Diyos!


87. Ang Pagtupad sa Aking Tungkulin Ang Aking Misyon

Ni Su Ran, Tsina

Noong nag-aaral pa ako, madalas itinuturo sa amin ng aming mga guro na ang pagpapakita ng paggalang at pagmamahal sa ating mga magulang at paggalang sa mga nakatatanda ay isang tradisyunal na kaugaliang Tsino. Madalas din itong ituro sa akin ng mga magulang ko, at maging sila ay isinagawa rin nila ito. Kapag mayroong kailangang gawin sa bahay ng lola ko, isinasaisantabi ng tatay ko ang sarili niyang gawain para tulungan siya. Tuwing Sabado’t Linggo, isinasama niya kami sa lola ko para tumulong sa mga gawaing bukid. Noong panahong iyon, madalas na nagtatrabaho sa bukid ang mga magulang ko, at mga bata pa kami ng mga kapatid ko, walang nagbabantay sa amin, at hindi kami inaalagaan ng lola ko. Pero hindi iyon ikinasama ng loob ng nanay ko. Sa halip, inalagaan niya ang lola ko. Ipinagluluto niya ang lola ko ng mga paborito nitong pagkain, at dinadala niya sa doktor sa tuwing ito ay may sakit. Pinuri ng aming mga kamag-anak, kaibigan at kapitbahay ang mga magulang ko sa pagmamahal at paggalang nila sa kanilang magulang at sa pagkakaroon nila ng mabuting pagkatao. Nang makita ko ito, naisip ko sa sarili ko, “Gusto kong maging katulad ng mga magulang ko balang araw, irerespeto ko ang mga magulang ko at magiging magalang ako sa aking mga biyenan. Ito ang dapat gawin ng isang taong mabuti ang pagkatao.”

Noong 2013, tinanggap ko ang gawain ng Makapangyarihang Diyos. Ang asawa ko, na naimpluwensyahan ng mga walang basehang sabi-sabi mula sa CCP, ay tumutol sa pananalig ko at hiniwalayan ako noong 2014. Pagkatapos naming maghiwalay, bumalik ako sa mga magulang ko, ginagampanan ko ang mga tungkulin ko habang nag-aalaga ako ng aking mga magulang at tumutulong sa mga gawaing bahay. Noong 2017, pumunta ako sa ibang lugar upang gampanan ang aking mga tungkulin. Hindi nagtagal, nakatanggap ako ng sulat galing sa amin, na ang sabi ay may pumuntang mga pulis sa bahay namin at pinagbantaan at binalaan ang mga magulang ko na huwag nang manampalataya sa Diyos. Humingi rin sila ng larawan ko at masusi nilang tinanong ang mga magulang ko kung nasaan ako. Pagkatapos noon, hindi ako naglakas-loob na umuwi. Kapag naiisip ko ang mga magulang ko, na halos nasa animnapung taong gulang na at hindi maganda ang kalusugan, lalo na ang nanay ko, na hindi na lubusang gumaling matapos magkaroon ng matinding bali sa binti ilang taon na ang nakakaraan, at na hirap nang magtrabaho kapag sumasakit ang kanyang binti, palagi kong naiisip kung kailan ako makakauwi para makita sila.

Noong Agosto 2019, naglakas-loob akong umuwi. Nang makita ko ang mga magulang ko, napansin ko na mas marami na silang kulubot sa mukha, at marami na silang mga puting buhok sa gilid ng noo nila. Labis ding namayat ang nanay ko, at nakaramdam ako ng pait at bigat sa aking puso. Hindi naging madali para sa mga magulang ko ang pagpapalaki sa amin, at ngayon, sa kanilang edad, at sa kanilang mahinang kalusugan, kailangan pa rin nilang magtrabaho nang todo sa bukid. Bilang anak, hindi ko sila magawang alagaan at tulungan sa kanilang trabaho, kaya pakiramdam ko ay hindi ako isang mabuting anak at medyo nakonsensiya ako. Maging ang tiyahin ko ay pinagsabihan ako, “Ilang taon kang nawala, nang hindi ka man lang bumabalik. Tumatanda na ang mga magulang mo, at kapag nagkasakit sila o naaksidente, wala silang kasamang mag-aalaga sa kanila. Ilang araw lang ang nakakaraan, nagbobomba ng pamatay-insekto ang tatay mo sa bukid, at nasobrahan siya sa init. Mabuti na lamang at nakaabot siya sa ospital, kung hindi maaaring ikinamatay niya iyon.” Labis akong nabahala nang marinig ko iyon, at naalala ko ang kasabihang: “Huwag maglakbay nang malayo habang nabubuhay pa ang iyong mga magulang.” Pero hindi ko sila makasama upang alagaan sila o makagawa ng kahit ano para sa kanila. Pakiramdam ko ay sayang ang pagpapalaki sa akin ng mga magulang ko. Dati, ang tingin sa akin ng aming mga kamag-anak ay isang mabait at masunuring anak, ngunit ngayon, ay naging isa na akong anak na walang galang at walang utang na loob. Noong gabi bago ako umalis, sinabi ng tatay ko na ako ang pinakamabigat niyang alalahanin. Sinabi niyang dahil wala na akong bahay at trabaho ngayon, nagtatrabaho siyang mabuti para makapag-ipon ng kaunting pera para sa akin. Sinabi niya ring palagi siyang nag-aalala na baka maaresto ako, na madalas siyang hindi makatulog sa gabi, at sa araw ay laging hindi siya mapakali. Sa tuwing nakakatanggap siya ng tawag mula sa komite ng nayon, nag-aalala siyang baka tungkol ito sa pag-aresto sa akin ng mga pulis. Sinabi ng tatay ko ang lahat ng ito nang may mga luha sa kanyang mga mata. Pakiramdam ng puso ko ay tila ba pinukpok ito ng martilyo, at hindi ko napigilan ang lumuha. Pakiramdam ko, sa edad nilang iyon, bukod sa hindi ko na nga sila maalagaan, pinag-aalala ko pa sila para sa akin, talagang hindi ako mabuting anak! Pagbalik ko sa pamilyang tinutuluyan ko, palagi kong iniisip ang mga sinabi ng tatay ko at ang kanyang hapis na mukha, at nakaramdam ako ng matinding sakit sa puso ko. Kung hindi ako malayo at ginagampanan ang aking tungkulin, hindi ba’t maipapakita ko ang paggalang at pagmamahal sa aking mga magulang? Nang maisip ko ito, ayaw ko nang gumawa pa ng aking tungkulin nang malayo sa bahay. Ginusto ko talagang umuwi at alagaan ang mga magulang ko, para hindi na nila kinakailangan pang mag-alala o magdusa para sa akin. Pero pinaghahanap pa rin ako ng mga pulis, at ang pag-uwi ko ay maaaring mangahulugan ng aking pagkaaresto. Bukod doon, abala talaga ako sa aking mga tungkulin, at kung tatalikuran ko ang mga ito, hindi ba’t ipagkakanulo ko ang Diyos? Noong mga araw na iyon, lubos akong naguguluhan at nakakaramdam ng matinding sakit at pighati. Sa pamumuhay sa ganoong kalagayan, hindi ko mapagtuunan ng pansin ang aking mga tungkulin, na naging dahilan kaya naantala ang mga ito. Alam kong hindi tama ang aking kalagayan, kaya’t nagdasal ako sa Diyos, hiniling ko sa Kanya na gabayan ako paalis sa maling kalagayan na ito.

Sa aking mga debosyonal, nabasa ko ang isang sipi ng mga salita ng Diyos: “Ang pagpapakita ba ng pagiging mabuting anak sa mga magulang ang katotohanan? (Hindi.) Ang pagiging mabuting anak sa mga magulang ay isang tama at positibong bagay, ngunit bakit natin sinasabing hindi ito ang katotohanan? (Dahil ang mga tao ay hindi nagpapakita ng pagiging mabuting anak sa mga magulang nang may mga prinsipyo at hindi nila nakikilatis kung anong uri talaga ng tao ang kanilang mga magulang.) Ang paraan kung paano dapat tratuhin ng isang tao ang kanyang mga magulang ay nauugnay sa katotohanan. Kung naniniwala ang iyong mga magulang sa Diyos at tinatrato ka nang mabuti, dapat ka bang maging mabuting anak sa kanila? (Oo.) Paano ka naging mabuting anak? Iba ang pakikitungo mo sa kanila sa pakikitungo mo sa mga kapatid. Ginagawa mo ang lahat ng sinasabi nila, at kung matatanda na sila, dapat kang manatili sa kanilang tabi upang alagaan sila, na pumipigil sa iyo na lumabas upang tuparin ang iyong tungkulin. Tama bang gawin ito? (Hindi.) Ano ang dapat mong gawin sa gayong mga pagkakataon? Depende ito sa mga pangyayari. Kung kaya mo pa rin silang alagaan habang tinutupad mo ang iyong tungkulin nang malapit sa iyong tahanan, at hindi tinututulan ng iyong mga magulang ang pananalig mo sa Diyos, dapat mong tuparin ang iyong responsabilidad bilang isang anak na lalaki o babae at tulungan ang iyong mga magulang sa ilang gawain. Kung mayroon silang karamdaman, alagaan mo sila; kung may bumabagabag sa kanila, aliwin mo sila; kung ipahihintulot ng iyong kalagayang pinansiyal, ibili mo sila ng mga bitamina na pasok sa budget mo. Subalit, ano ang dapat mong piliing gawin kung ikaw ay abala sa iyong tungkulin, walang magbabantay sa iyong mga magulang, at sila rin naman, ay nananampalatya sa Diyos? Anong katotohanan ang dapat mong isagawa? Yamang ang pagiging mabuting anak sa mga magulang ay hindi ang katotohanan, kundi isa lamang responsabilidad at obligasyon ng tao, ano, kung gayon, ang dapat mong gawin kung ang iyong obligasyon ay sumasalungat sa iyong tungkulin? (Gawing prayoridad ang aking tungkulin; unahin ang tungkulin.) Ang isang obligasyon ay hindi naman tungkulin ng isang tao. Ang pagpili na gampanan ang tungkulin ng isang tao ay pagsasagawa ng katotohanan, samantalang ang pagtupad sa isang obligasyon ay hindi. Kung ganito ang kondisyon mo, maaari mong tuparin ang responsabilidad o obligasyong ito, pero kung hindi ito pinahihintulutan ng kasalukuyang kapaligiran, ano ang dapat mong gawin? Dapat mong sabihin na, ‘Kailangan kong gawin ang aking tungkulin—iyon ang pagsasagawa ng katotohanan. Ang pagiging mabuting anak sa aking mga magulang ay pamumuhay ayon sa aking konsensiya at hindi ito pagsasagawa sa katotohanan.’ Kaya, dapat mong unahin ang iyong tungkulin at itaguyod ito. Kung wala kang tungkulin ngayon, at hindi malayo sa bahay mo ang pinagtatrabahuhan mo, at malapit ang tirahan mo sa iyong mga magulang, maghanap ka ng mga paraan para alagaan sila. Gawin mo ang makakaya mo para tulungan silang mabuhay nang mas maayos at mabawasan ang paghihirap nila. Pero depende rin ito sa kung anong klase ng tao ang mga magulang mo. Ano ang dapat mong gawin kung ang mga magulang mo ay may masamang pagkatao, kung palagi ka nilang hinahadlangan na sumampalataya sa Diyos, at kung lagi ka nilang inilalayo sa pananampalataya sa Diyos at pagganap sa iyong tungkulin? Anong katotohanan ang dapat mong isagawa? (Pagtanggi.) Sa pagkakataong ito, kailangan mo silang tanggihan. Natupad mo na ang iyong obligasyon. Ang iyong mga magulang ay hindi sumasampalataya sa Diyos, kaya wala kang obligasyong magpakita ng pagiging mabuting anak sa kanila. Kung sumasampalataya sila sa Diyos, sa gayon ay pamilya sila, mga magulang mo. Kung hindi sila sumasampalataya, magkaibang mga landas ang tinatahak ninyo: Sumasampalataya sila kay Satanas at sumasamba sa haring diyablo, at tinatahak nila ang landas ni Satanas; sila ay mga taong tumatahak ng mga landas na kaiba sa mga sumasampalataya sa Diyos. Hindi na kayo isang pamilya. Itinuturing nilang mga kalaban at kaaway ang mga mananampalataya ng Diyos, kaya wala ka nang obligasyong alagaan sila at kailangan nang ganap na putulin ang ugnayan sa kanila. Alin ang katotohanan: ang pagiging mabuting anak sa mga magulang o ang pagganap sa tungkulin? Siyempre, ang pagganap sa tungkulin ang katotohanan. Ang pagganap sa tungkulin sa sambahayan ng Diyos ay hindi lamang tungkol sa pagtupad sa obligasyon at paggawa ng kung ano ang dapat gawin. Ito ay tungkol sa pagganap sa tungkulin ng isang nilikha. Ito ang atas ng Diyos; ito ay obligasyon mo, responsabilidad mo. Isa itong tunay na responsabilidad, na tuparin ang iyong responsabilidad at obligasyon sa harap ng Lumikha. Ito ang hinihingi ng Lumikha sa mga tao, at ito ang dakilang usapin ng buhay. Samantalang ang pagpapakita ng pagiging mabuting anak sa mga magulang ay responsabilidad at obligasyon lamang ng isang anak. Talagang hindi ito iniatas ng Diyos, at lalong hindi ito naaayon sa hinihingi ng Diyos. Samakatwid, sa pagitan ng pagpapakita ng pagiging mabuting anak sa mga magulang at pagganap sa tungkulin, walang duda na ang pagganap sa tungkulin ng isang tao, at iyon lang, ang pagsasagawa ng katotohanan. Ang pagganap sa tungkulin bilang isang nilikha ay ang katotohanan, at isa itong obligasyon. Ang pagpapakita ng pagiging mabuting anak sa mga magulang ay tungkol sa pagiging mabuting anak sa mga tao. Hindi ito nangangahulugang ginagampanan ng isang tao ang kanyang tungkulin, ni nangangahulugang isinasagawa niya ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Matapos kong mabasa ang mga salita ng Diyos, naginhawahan ako nang kaunti, at naunawaan ko na ang pagiging magalang at mapagmahal sa mga magulang ay isang mabuting bagay at bahagi ng normal na pagkatao, pero hindi ito pagsasagawa ng katotohanan. Ang pagtupad ng tungkulin ng isang nilikha ang pagsasagawa ng katotohanan. Palagi akong sinusuportahan noon ng mga magulang ko sa aking pananalig at mga tungkulin, at ang pagpapakita ng pagmamahal at paggalang sa kanila ay responsabilidad ko bilang kanilang anak. Sa mga tamang kalagayan at kondisyon, magagawa ko ang aking makakaya upang alagaan sila, upang bawasan ang kanilang mga alalahanin at paghihirap, at upang tuparin ang aking mga responsabilidad bilang anak nila. Pero dahil pinaghahanap ako ng mga pulis at hindi ko sila kayang alagaan sa bahay, at dahil sa abala ako sa mga tungkulin ko, sa panahong ito, kinailangan kong unahin ang mga tungkulin ko. Sa pamamagitan ng mga salita ng Diyos, naunawaan ko rin na bilang isang nilikha, ang pagtupad sa tungkulin ng isang nilikha ang aking misyon, ang pinakamahalagang bagay sa buhay, at isang nakatalagang tungkulin na dapat gampanan. Ang pagmamahal at paggalang sa mga magulang ay pagtupad lamang sa responsabilidad ng isang anak, at hindi ito nangangahulugan na ang isang tao ay nagsasagawa ng katotohanan, hindi rin ito nangangahulugan na ang isang tao ay nagpapasakop sa Diyos. Kung ang pagmamahal at paggalang sa magulang ay nagiging hadlang sa pagganap sa mga tungkulin, kailangan kong piliin ang pagganap sa tungkulin ng isang nilikha. Noong mapagtanto ko ito, hindi na ako naguluhan o nasaktan. Handa na akong magpasakop sa kataas-taasang kapangyarihan at mga pagsasaayos ng Diyos at maging panatag na gawin ang mga tungkulin ko.

Kinalaunan, may nabasa akong isa pang sipi ng mga salita ng Diyos at nagkaroon ako ng kaunting pang-unawa sa kalagayan ko. Sabi ng Makapangyarihang Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang. Ang sinumang hindi nagiging mabuting anak sa kanyang magulang ay isang suwail na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang pagiging isang mabuting anak kaysa sa anupaman. Kung hindi ko ito susundin, hindi ako magiging mabuting tao—magiging isa akong suwail na anak at itatakwil ako ng lipunan. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga sumasampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik laban sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Ginagamit ni Satanas ang ganitong uri ng tradisyonal na kultura at mga kuru-kuro ng moralidad upang igapos ang mga kaisipan mo, ang isip mo, at ang puso mo, na ginagawa kang hindi matanggap ang mga salita ng Diyos; ikaw ay inari na ng mga bagay na ito ni Satanas, at ginawa kang walang kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at ginagawa kang walang lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na kuru-kuro ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga taong ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, isinasailalim ang sarili mo sa mga tradisyonal na kuru-kuro ng moralidad at sa impluwensiya ni Satanas, pinipiling salungatin ang Diyos at hindi isagawa ang katotohanan. Sabihin mo sa Akin, hindi ba’t ang tao ay kahabag-habag? Hindi ba nila kailangan ang pagliligtas ng Diyos? May mga taong maraming taon nang nananampalataya sa Diyos, ngunit wala pa ring kabatiran sa usapin ng pagiging mabuting anak sa magulang. Talagang hindi nila nauunawaan ang katotohanan. Hindi nila kailanman malalagpasan ang balakid na ito ng mga makamundong relasyon; wala silang tapang, ni tiwala sa sarili, lalo nang wala silang determinasyon, kaya hindi nila kayang mahalin at sundin ang Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Nang pagnilayan ko ang mga salita ng Diyos, napagtanto ko na ang paghihirap ko ay nag-uugat sa tradisyonal na kultura. Mula pagkabata, itinuro na sa amin ng aming mga guro na maging masunurin sa aming mga magulang, at na ito ay isang tradisyonal na katangian ng mga Tsino, at itinanim din ng mga magulang ko sa aking isip ang ideyang ito—na habang lumalaki ako, dapat akong magpakita ng pagmamahal at paggalang sa mga nakatatanda at sa mga magulang ko, at nagpakita sila ng halimbawa nang sila mismo ay nagsasagawa nito, na naging dahilan kung bakit ang ideyang ito ay naitanim nang mabuti sa mura kong puso. Naniwala ako na maituturing na mabuting tao at mabuting anak ang isang tao sa pamamagitan lamang ng pagiging magalang at mapagmahal sa magulang, at kung hindi ito magagawa ng isang tao, hindi siya mabuting anak at wala siyang utang na loob, at siya ay kamumuhian, isusumpa, at hindi magiging karapat-dapat na tawaging tao. Noong umalis ako ng bahay para gampanan ang mga tungkulin ko at hindi ko maalagaan ang mga magulang ko, pakiramdam ko ay hindi ako mabuting anak, at sa partikular, noong marinig ko na nag-aalala ang mga magulang ko na baka mahuli ako, mas lalo kong naramdamang hindi ako mabuting anak. Hindi ko na nga sila maalagaan, pinag-aalala ko pa sila para sa akin, na nagparamdam sa akin na may pagkakautang ako sa kanila. Ang mga tradisyonal na ideya gaya ng “Ang paggalang sa magulang ay isang katangiang dapat taglayin nang higit sa lahat,” “Palakihin mo ang iyong mga anak upang matiyak na ikaw ay maaalagaan sa iyong pagtanda,” at “Huwag maglakbay nang malayo habang nabubuhay pa ang iyong mga magulang” ay gumapos at pumigil sa akin. Palagi akong nakokonsensiya dahil wala ako sa tabi ng mga magulang ko upang alagaan sila, at pinagsisihan ko pa nga ang pag-alis ng bahay para gampanan ang aking mga tungkulin. Kahit na hindi naman ako bumalik sa bahay, nalihis na sa Diyos ang puso ko. Pabasta-basta ako sa mga tungkulin ko at wala akong katapatan. Sa puntong ito, nakita ko sa wakas na ang mga tradisyonal na ideyang itinanim ni Satanas ang naging dahilan upang lumayo ako sa Diyos at ipagkanulo ko Siya, na naging dahilan upang sumalungat ako sa Diyos nang hindi ko namamalayan. Naisip ko si Pedro noong Kapanahunan ng Biyaya, na iniwan ang kanyang pamilya at mga magulang para sumunod sa Panginoong Jesus, mangaral ng ebanghelyo sa lahat ng dako, at gabayan ang iglesia. Naisip ko rin ang mga misyonerong mula sa Kanluran na isinaalang-alang ang mga layunin ng Panginoon, at iniwan ang kanilang mga pamilya, magulang, at anak para mas maraming tao ang madala na tanggapin ang pagliligtas ng Panginoon. Naglakbay sila ng libo-libong milya papuntang Tsina para ipalaganap ang ebanghelyo ng Panginoon at kumpletuhin ang kanilang misyon. Sila ay mga indibidwal na may pagkatao at konsensiya. Ngayon, habang lumalala ang mga sakuna, ito na ang panahon para lumaganap nang husto ang ebanghelyo ng kaharian, at kailangan ng mas maraming tao para tumindig at ipangaral ang ebanghelyo at magpatotoo sa Diyos. Napakarami nang salita ng Diyos ang aking kinain at ininom, at naunawaan ko ang ilang katotohanan, at bilang isang nilikha, dapat kong isaalang-alang ang mga layunin ng Diyos at ipangaral ang ebanghelyo upang mas maraming tao ang madala sa Kanya para tanggapin ang Kanyang pagliligtas. Ito ang ibig sabihin ng pagiging isang taong may pagkatao. Nang mapagtanto ko ang mga bagay na ito, nagawa kong maipanatag ang aking puso sa aking mga tungkulin.

Pagkatapos, nakatanggap ako ng isa pang sulat galing sa bahay, na ang sabi ay noong Agosto 2022, nagpunta sa bahay ang mga pulis para arestuhin ako. Sinabi sa kanila ng tatay ko na wala ako sa bahay, pero hindi sila naniwala sa kanya, kaya palihim silang naglagay ng “bug” sa bodega ng aming pamilya. Isang hapon, may apat na taong dumating mula sa istasyon ng pulis. Pumunta sila sa bahay na may dalang mga baril para arestuhin ako at itinaboy nila palabas ng bahay ang mga magulang ko, at naghalungkat sila sa loob nang mahigit sampung minuto. Pagkatapos ay tinawagan ng mga pulis ang mga kamag-anak ko para itanong kung nasaan ako. Talagang nabahala ako sa sulat na ito, at hindi ko napigilang umiyak. Naisip ko kung paanong nag-alala ang mga magulang ko na maaresto ako habang ginagampanan ko ang aking mga tungkulin nang malayo ako sa aming bahay sa lahat ng mga taong iyon, at kung paanong ang mga pulis ay naglagay pa nga ng “bug” sa bahay ko para mahuli ako, at na ang mga nalalabing taon ng mga magulang ko ay kanilang gugugulin sa ilalim ng pagmamatyag ng mga pulis. Ang lahat ng paghihirap na ito ng mga magulang ko ay dahil sa akin. Talagang balisa ako at hindi matahimik ang puso ko, kahit na habang ginagawa ko ang aking mga tungkulin. Kalaunan, napagtanto ko na hindi tama ang kalagayan ko, kaya sadya akong nagdasal at naghanap. Naalala ko ang ilan sa mga salita ng Diyos na nabasa ko noon at hinanap ko agad ang mga ito upang basahin. Sabi ng Makapangyarihang Diyos: “Tinatalikuran ng ilang tao ang kanilang mga pamilya dahil sumasampalataya sila sa Diyos at gumaganap ng kanilang mga tungkulin. Nagiging tanyag sila dahil dito at madalas na hinahalughog ng pamahalaan ang mga bahay nila, nililigalig ang kanilang mga magulang, at pinagbabantaan pa nga ang mga ito upang isuko sila. Pinag-uusapan sila ng lahat ng kapitbahay nila, sinasabing, ‘Walang konsensiya ang taong ito. Wala siyang pakialam sa kanyang matatandang magulang. Bukod sa hindi siya mabuting anak sa kanyang mga magulang, nagdudulot pa siya ng napakaraming problema sa mga ito. Isa siyang hindi mabuting anak!’ Naaayon ba sa katotohanan ang alinman sa mga salitang ito? (Hindi.) Ngunit hindi ba’t itinuturing na tama ang mga salitang ito sa mga mata ng mga walang pananampalataya? Sa mga walang pananampalataya, iniisip nilang ito ang pinakalehitimo at pinakamakatwirang paraan ng pagtingin dito, at na naaayon ito sa etika ng tao, at alinsunod sa mga pamantayan ng pag-asal ng tao. Gaano man karaming paksa ang kalakip ng mga pamantayang ito, katulad ng kung paano magpakita ng pagkamabuting anak sa mga magulang, kung paano sila aalagaan sa kanilang pagtanda at isasaayos ang kanilang mga libing, o kung gaano kalaki ang isusukli sa kanila, at naaayon man ang mga pamantayang ito sa katotohanan o hindi, sa mga mata ng mga walang pananampalataya, mga positibong bagay ang mga ito, positibong enerhiya ang mga ito, tama ang mga ito, at itinuturing ang mga ito na hindi mapipintasan sa lahat ng grupo ng mga tao. Sa mga walang pananampalataya, ang mga ito ang mga pamantayang dapat ipamuhay ng mga tao, at kailangan mong gawin ang mga bagay na ito upang maging isang sapat na mabuting tao sa kanilang mga puso. Bago mo sampalatayanan ang Diyos at maunawaan ang katotohanan, hindi ba’t matibay mo ring pinaniwalaan na ang gayong asal ay pagiging isang mabuting tao? (Oo.) Dagdag pa, ginamit mo rin ang mga bagay na ito upang suriin at pigilan ang sarili mo, at hiningi mo sa sarili mong maging ganitong uri ng tao. Kung ninais mong maging isang mabuting tao, tiyak na isinama mo ang mga bagay na ito sa mga pamantayan mo ng pag-asal: kung paano maging mabuting anak sa iyong mga magulang, kung paano mabawasan ang pag-aalala nila, kung paano sila bibigyan ng karangalan at papuri, at kung paano bibigyan ng kaluwalhatian ang iyong mga ninuno. Ang mga ito ang mga pamantayan ng pag-asal sa iyong puso at ang direksyon ng iyong pag-asal. Gayunpaman, pagkatapos mong pakinggan ang mga salita ng Diyos at ang Kanyang mga sermon, nagsimulang magbago ang iyong pananaw, at naunawaan mong kailangang mong talikdan ang lahat ng bagay upang gampanan ang iyong tungkulin bilang isang nilikha, at na hinihingi ng Diyos sa mga taong umasal sa ganitong paraan. Bago ka nakatiyak na ang pagganap sa iyong tungkulin bilang isang nilikha ang katotohanan, inakala mong dapat kang maging mabuting anak sa iyong mga magulang, ngunit pakiramdam mo rin ay dapat mong gampanan ang iyong tungkulin bilang isang nilikha, at nagtalo ang kalooban mo. Sa pamamagitan ng patuloy na pagdidilig at pagpapastol ng mga salita ng Diyos, unti-unti mong naunawaan ang katotohanan, at saka mo napagtantong ang pagganap sa iyong tungkulin bilang isang nilikha ay ganap na likas at may katwiran. Magpahanggang sa araw na ito, nagawa nang tanggapin ng maraming tao ang katotohanan at lubos na talikuran ang mga pamantayan ng pag-asal mula sa mga tradisyonal na kuru-kuro at imahinasyon ng tao. Kapag lubos mo nang nabitiwan ang mga bagay na ito, hindi ka na mapipigilan ng mga salita ng panghuhusga at pagkokondena mula sa mga walang pananampalataya kapag sinusunod mo ang Diyos at ginagampanan ang iyong tungkulin bilang isang nilikha, at madali mong maiwawaksi ang mga iyon” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Dahil sa kaliwanagan at paggabay ng mga salita ng Diyos, napagtanto kong muli na naman akong namumuhay ayon sa itinanim ni Satanas na mga pinahahalagahan ng tradisyonal na kultura. Naisip ko kung paanong hindi ko naalagaan ang aking mga magulang sa lahat ng mga taong iyon, at kung paanong dahil sa akin, nagpunta ang mga pulis sa bahay ko para arestuhin ako, at na hindi lamang kinakailangan ng mga magulang ko na tiisin ang pangungutya ng mga kapitbahay namin, kundi kinakailangan din nilang tiisin ang matagal na panggugulo ng mga pulis, kasabay ng pag-aalala sa kaligtasan ko. Kaya ang pakiramdam ko ay ang lahat ng pagdurusa na kinakailangang danasin ng mga magulang ko ay dahil sa akin, at kung hindi dahil sa akin, hindi sana nila daranasin ang mga ganitong paghihirap. Dahil dito, pakiramdam ko ay hindi ako isang mabuting anak. Ang perspektiba ko ay katulad ng sa mga walang pananampalataya at hindi umaayon sa katotohanan. Ang pananampalataya ko sa Diyos ay binubuo lamang ng pagkain at pag-inom ng Kanyang mga salita at ng paghahanap sa katotohanan, at hindi ako nakagawa ng krimen, pero lumusob sa bahay ko nang may dalang mga baril ang maraming pulis ng CCP para arestuhin ako, pinagbantaan nila ang mga magulang ko at pinilit nilang alamin kung nasaan ako. Malinaw na ang tunay na nagdudulot ng lahat ng paghihirap na ito sa aking mga magulang ay ang malaking pulang dragon, pero sa halip na kamuhian ang malaking pulang dragon, inakala ko na ang pananalig ko ang nagdawit sa mga magulang ko. Hindi ba’t hindi ko nakikita kung ano ang tama at mali? Hindi ko puwedeng sisihin ang aking sarili sa lahat ng pagdurusa na dinaranas ng mga magulang ko, at hindi rin dapat ako nabubuhay na palaging may nararamdamang pagkakautang sa kanila. Sa panahong ito, kailangan kong magtuon ng pansin sa aking mga tungkulin, manindigan sa aking pagpapatotoo, at hiyain si Satanas.

Kalaunan, nagbasa pa ako ng mga salita ng Diyos: “Kung tunay kang nananalig na ang lahat ng bagay ay nasa mga kamay ng Diyos, dapat kang manalig na nasa mga kamay rin ng Diyos ang isyu ng kung gaano katinding hirap ang kanilang dinaranas at kung gaano sila kasaya sa buong buhay nila. Mabuting anak ka man o hindi, hindi nito mababago ang anumang bagay—hindi mababawasan ang pagdurusa ng iyong mga magulang dahil ikaw ay mabuting anak, at hindi sila higit na magdurusa dahil hindi ka mabuting anak. Matagal nang inorden ng Diyos ang kanilang kapalaran, at wala rito ang magbabago dahil sa iyong saloobin sa kanila o sa lalim ng damdamin sa pagitan ninyo. Mayroon silang sarili nilang kapalaran. Sila man ay mahirap o mayaman sa kanilang buong buhay, nagiging maayos man ang takbo ng mga bagay-bagay para sa kanila, o anumang uri ng kalidad ng buhay, mga materyal na benepisyo, katayuan sa lipunan, at kalagayan sa pamumuhay ang tinatamasa nila, wala rito ang may gaanong kinalaman sa iyo. Kung nakokonsensiya ka sa kanila, kung pakiramdam mo ay may utang ka sa kanila, at na dapat kang nasa tabi nila, ano ang magbabago kahit na nasa tabi ka pa nila? (Wala namang magbabago.) … pinipili ng karamihan sa mga tao na umalis ng bahay para gampanan ang kanilang mga tungkulin dahil parte ito ng pangkalahatang mga obhetibong sitwasyon, kung saan kakailanganin nilang iwan ang kanilang mga magulang; hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iiwan ang kanilang mga magulang; ito ang obhetibong dahilan. Sa isa pang banda, ayon sa pansariling pananaw, lumalabas ka para gampanan ang iyong mga tungkulin hindi dahil sa gusto mong iwan ang iyong mga magulang at takasan ang iyong mga responsabilidad, kundi dahil sa misyon ng Diyos. Upang makipagtulungan sa gawain ng Diyos, tanggapin mo ang Kanyang misyon, at gampanan ang mga tungkulin ng isang nilikha, wala kang magagawa kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tugunan ang misyon ng Diyos at gampanan ang iyong mga tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon ka ngang emosyonal na koneksiyon at mga saloobin para sa iyong mga magulang; hindi walang kabuluhan ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong mga tungkulin, kung gayon, kusang-loob kang mananatili sa kanilang tabi, palagi silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan; hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo lang ito magawa. Hindi ba’t iba ang kalikasan nito? (Oo.) Kung iniwan mo ang tahanan para iwasan ang pagiging mabuting anak at pagtupad sa iyong mga responsabilidad, iyon ay pagiging masamang anak at kawalan ng pagkatao. Pinalaki ka ng iyong mga magulang, pero hindi ka makapaghintay na ibuka ang iyong mga pakpak at agad na umalis nang mag-isa. Ayaw mong makita ang iyong mga magulang, at wala kang pakialam kapag nabalitaan mo ang pagdanas nila ng kaunting hirap. Kahit na may kakayahan kang tumulong, hindi mo ginagawa; nagpapanggap ka lang na walang narinig at hinahayaan ang iba na sabihin ang kung ano-anong gusto nila tungkol sa iyo—sadyang ayaw mo lang tuparin ang iyong mga responsabilidad. Ito ay pagiging hindi mabuting anak. Ngunit ganito pa ba ang nangyayari ngayon? (Hindi.) Maraming tao ang umalis na sa kanilang bayan, lungsod, probinsiya, o maging sa kanilang bansa para magampanan ang kanilang mga tungkulin; malayo na sila sa kanilang lugar na kinalakhan. Dagdag pa rito, hindi madali para sa kanila na makipag-ugnayan sa kanilang pamilya sa iba’t ibang kadahilanan. Paminsan-minsan, tinatanong nila ang tungkol sa kasalukuyang sitwasyon ng kanilang mga magulang mula sa mga taong galing sa parehong lugar na kinalakhan nila at nakakahinga sila nang maluwag kapag nababalitaan nilang malusog pa rin ang kanilang mga magulang at maayos pa rin na nakakaraos. Sa katunayan, hindi ka masamang anak; hindi ka pa umabot sa punto ng kawalan ng pagkatao, kung saan ni ayaw mo nang alalahanin ang iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya mo kinakailangang gawin ang ganitong pasya, kaya hindi ka masamang anak. Ito ang dalawang dahilan. At may isa pa: Kung ang iyong mga magulang ay hindi ang uri ng mga taong partikular na umuusig sa iyo o humahadlang sa iyong pananampalataya sa Diyos, kung sinusuportahan nila ang iyong pananampalataya sa Diyos, o kung sila ay mga kapatid na nananampalataya sa Diyos tulad mo, mga miyembro mismo ng sambahayan ng Diyos, kung gayon, sino sa inyo ang hindi tahimik na nagdarasal sa Diyos kapag iniisip ang iyong mga magulang sa kaloob-looban? Sino sa inyo ang hindi ipinagkakatiwala ang inyong mga magulang—kasama na ang kanilang kalusugan, kaligtasan, at lahat ng kanilang pangangailangan sa buhay—sa mga kamay ng Diyos? Ang ipagkatiwala ang iyong mga magulang sa mga kamay ng Diyos ang pinakamainam na paraan para magpakita ng pagiging mabuting anak sa kanila. Hindi mo gusto na maharap sila sa iba’t ibang klase ng suliranin sa kanilang buhay, at ayaw mo rin na mamuhay sila nang hindi komportable, hindi kumakain nang maayos, o nagdurusa sa masamang kalusugan. Sa kaibuturan ng iyong puso, talagang umaasa ka na poprotektahan sila ng Diyos at pananatilihing ligtas. Kung sila ay mga mananampalataya sa Diyos, umaasa ka na magagampanan nila ang kanilang sariling mga tungkulin at umaasa ka rin na makakapanindigan sila sa kanilang patotoo. Ito ay pagtupad sa mga responsabilidad ng tao; makakamit lamang ng mga tao ang ganito karami sa pamamagitan ng kanilang sariling pagkatao. Dagdag pa rito, ang pinakamahalaga ay na pagkatapos ng mga taon ng pananampalataya sa Diyos at pakikinig sa napakaraming katotohanan, kahit papaano, ang mga tao ay may ganitong kaunting pagkaunawa at pagkaintindi: Ang kapalaran ng tao ay itinatakda ng Langit, ang tao ay namumuhay sa mga kamay ng Diyos, at ang pagkakaroon ng pangangalaga at proteksiyon ng Diyos ay mas mahalaga kaysa sa mga alalahanin, pagiging mabuting anak, o ang samahan ka ng iyong mga anak. Hindi ba’t magaan sa pakiramdam na nasa pangangalaga at proteksiyon ng Diyos ang iyong mga magulang? Hindi mo na kailangang mag-alala para sa kanila. Kung mag-aalala ka, ibig sabihin ay wala kang tiwala sa Diyos; masyadong maliit ang iyong pananalig sa Kanya. Kung tunay kang nag-aalala at nagmamalasakit para sa iyong mga magulang, dapat kang madalas na magdasal sa Diyos, ipagkatiwala sila sa mga kamay ng Diyos, at hayaang patnugutan at isaayos ng Diyos ang lahat ng bagay. Pinamumunuan ng Diyos ang kapalaran ng sangkatauhan at Siya ang namumuno sa kanilang bawat araw at sa lahat ng pinagdaraanan nila, kaya ano pa ba ang ipinag-aalala mo? Ni hindi mo kayang kontrolin ang sarili mong buhay, ikaw mismo ay may napakaraming suliranin; ano ang magagawa mo para makapamuhay nang masaya ang iyong mga magulang araw-araw? Ang tanging magagawa mo ay ipagkatiwala ang lahat ng bagay sa mga kamay ng Diyos. Kung sila ay mga mananampalataya, hilingin mo sa Diyos na gabayan sila sa tamang landas upang maligtas sila sa huli. Kung sila ay hindi mananampalataya, hayaan mo silang tumahak sa anumang landas na gusto nila. Para sa mga magulang na mas mabait at may kaunting pagkatao, maaari kang manalangin sa Diyos na pagpalain sila para makapamuhay sila nang masaya sa kanilang mga nalalabing taon. Tungkol sa kung paano gumagawa ang Diyos, mayroon Siyang Kanyang mga pagsasaayos, at dapat magpasakop ang mga tao sa mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 16). Matapos kong basahin ang mga salita ng Diyos, nakaramdam ako ng lubos na kaliwanagan. Palagi kong nararamdaman noon na dahil hindi ako makasama ng mga magulang ko para alagaan sila, nangangahulugan ito na wala akong konsensiya at pagkatao, pero hindi ko pala naunawaan ang tunay na kahulugan ng pagiging hindi mabuting anak. Halimbawa, may mga taong namumuhay kasama ang kanilang mga magulang o nakatira malapit lang sa mga ito, at may pagkakataon silang alagaan ang kanilang mga magulang, pero dahil sa pansariling pakinabang o pagpapakasasa ng laman, pinababayaan nila ang kanilang mga responsabilidad bilang anak, at hindi nila pinapansin ang kanilang mga magulang kapag tumatanda na o nagkakasakit ang mga ito. Ang mga ganoong tao ay talagang hindi mabuting anak at walang pagkatao. Noong nasa bahay pa ako, nagawa kong alagaan ang mga magulang ko habang ginagampanan ko ang mga tungkulin ko, tinulungan ko ang mga magulang ko sa mga gawaing bahay sa abot ng aking makakaya. Ang dahilan kung bakit hindi ko naaalagaan ang aking mga magulang sa ngayon ay hindi dahil sa nawalan ako ng konsensiya o wala akong pagkatao, hindi rin dahil iniiwasan ko ang mga responsabilidad ko bilang anak, kundi dahil sa isang banda ay hindi ako nagtangkang umuwi dahil pinaghahanap ako ng malaking pulang dragon, at dahil na rin bilang isang nilikha, dapat kong gawin ang aking mga tungkulin; ito ang aking misyon. Hindi ko maaaring talikuran ang mga tungkulin ko para alagaan ang mga magulang ko. Hindi naman sa para bang may oras ako sa bahay pero mas pinipili ko lang na huwag gawin ang mga responsabilidad ko sa aking mga magulang. Kailangan kong tingnan ang bagay na ito ayon sa mga salita ng Diyos at sa katotohanan. Kasabay nito, naunawaan ko rin na ang laki ng pagdurusa at ang mga klase ng paghihirap na pagdadaanan ng mga magulang ko, at kung magiging masaya ba sila sa mga huling taon nila sa mundo ay naitakda nang lahat ng Diyos, at walang kinalaman ang mga ito sa kung aalagaan ko ba sila o kung ako ba ay nasa tabi nila. Wala akong anumang mababago. Naalala ko noong nagkaroon ng “synovitis” ang nanay ko sa binti niya, noong nasa bahay ako. Kahit na nagagawa kong makatulong sa ilang gawaing bahay at alagaan siya, hindi nabawasan kahit kaunti ang sakit na nararamdaman niya dahil sa pag-aalaga ko sa kanya. Sa mga taon na wala na ako sa bahay, unti-unting gumaling ang binti ng nanay ko, at ngayon ay kaya na niya ang kahit anong gawain. Ito ang nagpapatunay na kung gaano kaayos ang buhay ng mga magulang ko at kung paano ang kanilang mga huling taon sa mundo ay naitakda na ng Diyos. Kailangan kong ipagkatiwala sa kamay ng Diyos ang aking mga magulang at magpasakop sa Kanyang kataas-taasang kapangyarihan at mga pagsasaayos.

Kalaunan, nagbasa pa ako ng mga salita ng Diyos: “Ano ang ibig sabihin ng Diyos nang sabihin Niyang ‘Diyos ang pinagmulan ng buhay ng tao’? Ito ay para mapagtanto ng lahat na: Ang buhay natin at kaluluwa ay nagmula lahat sa Diyos at nilikha Niya—hindi mula sa mga magulang natin, at lalong hindi mula sa kalikasan, kundi ipinagkaloob sa atin ng Diyos. Tanging ang laman natin ang isinilang ng mga magulang natin, kung paanong ang mga anak natin ay isinilang natin, ngunit ang tadhana nila ay ganap na nasa kamay ng Diyos. Na tayo ay nakakapanalig sa Diyos ay isang oportunidad na ipinagkaloob Niya; ito ay itinakda Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin mo sa Diyos bilang isang nilikha. Ito ang dapat gawin ng mga tao higit sa ano pa man, ang pangunahing bagay na dapat gawin bilang ang pinakamahalagang bagay sa buhay ng isang tao. Kung hindi mo ginagampanan nang maayos ang tungkulin mo, hindi ka isang karapat-dapat na nilikha. Sa mata ng ibang tao, maaaring isa kang mabuting asawa at mapagmahal na ina, isang napakahusay na maybahay, isang anak na may paggalang sa magulang, at isang kagalang-galang na miyembro ng lipunan, ngunit sa harap ng Diyos, ikaw ay isang naghihimagsik laban sa Kanya, isang hindi ginampanan ang mga obligasyon o tungkulin niya kahit kailan, isang tinanggap ngunit hindi kinumpleto ang atas ng Diyos, isang sumuko sa kalagitnaan. Maaari bang makamit ng isang gaya nito ang pagsang-ayon ng Diyos? Ang mga taong tulad nito ay walang halaga” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Pagkatapos kong basahin ang mga salita ng Diyos, naunawaan ko na nabubuhay ako ngayon nang dahil sa proteksiyon ng Diyos. Binigyan ako ng Diyos ng buhay at palagi Niya akong inaalagaan, hanggang sa araw na ito. Ang pinagmulan ng aking buhay ay ang Diyos, hindi ang aking mga magulang. Ang totoo, ang lahat ng ginawa ng mga magulang ko para sa akin ay bilang pagtupad nila sa kanilang mga responsabilidad at obligasyon bilang mga magulang. Anuman ang nagawa ng aking mga magulang, dapat ko itong tanggapin mula sa Diyos. Ang pinakanararapat kong pasalamatan ay ang Diyos, hindi ang aking mga magulang. Sa pagbabalik-tanaw sa mga taong ito, nakita ko na namumuhay ako na sumusunod sa mga ideya at mga pinahahalagahan ng tradisyonal na kultura, itinuturing ko ang pagmamahal at paggalang sa magulang at ang pagtupad ng isang anak sa kanyang mga responsabilidad bilang ang mga prinsipyong gabay ko sa pag-asal, tinatanaw kong mas mahalaga ang mga ito kaysa sa kahit anong bagay. Inisip ko pa ngang talikuran ang aking mga tungkulin para umuwi at alagaan ang aking mga magulang. Hindi ba’t naghihimagsik ako laban sa Diyos sa ganitong paraan? Kahit na gaano pa kahusay ang pag-aalaga ko sa aking mga magulang, hindi pa rin ito pagsasagawa ng katotohanan, hindi rin ito mangangahulugan na mayroon akong konsensiya at pagkatao. Tanging sa pamamagitan ng paggawa sa mga tungkulin ng isang nilikha na tunay na nagkakaroon ng pagkatao ang isang tao. Kahit na iniisip ko pa rin ang aking mga magulang at inaalala ko pa rin sila paminsan-minsan, mula sa mga salita ng Diyos, naunawaan ko na ang laki ng pagdurusa at ang mga uri ng karanasan na pinagdaraanan ng isang tao sa kanyang buhay ay nasa kamay lahat ng Diyos. Nakahanda ako na ipagkatiwala sa Diyos ang lahat ng bagay tungkol sa aking mga magulang, magpasakop sa Kanyang kataas-taasang kapangyarihan at mga pagsasaayos, at gampanan nang mahusay ang aking mga tungkulin.


88. Mapapait na Aral na Natutuhan mula sa Pagiging Mapagpalugod ng Mga Tao

Ni Fanyi, Tsina

Noong Pebrero 2021, pareho kaming nahalal ni Wang Hua bilang mga lider sa iglesia. Dahil may dating karanasan si Wang Hua bilang lider at bihasa rin siya sa pangangaral ng ebanghelyo, siya ang pangunahing responsable sa gawain ng ebanghelyo, habang pinangangasiwaan ko naman ang ibang mga gampanin. Kapag nahaharap ako sa mga problema o paghihirap sa gawain ko, maghahanap ako mula sa kanya, at palagi siyang handang makipagbahaginan at tumulong sa akin. Talagang nagkakasundo kami. Pagkalipas ng ilang panahon, napansin kong may masyadong mapagsariling-kalooban si Wang Hua, lalo na sa mga usapin ng pagpili at paggamit ng mga tao. Palagi siyang umaasa sa sarili niyang pananaw nang hindi hinahanap ang mga katotohanang prinsipyo, at hindi siya nagpapakita ng kagustuhang isaalang-alang ang mga mungkahi ng iba. Isang araw, iniulat ng diyakono ng ebanghelyo na ang lider ng pangkat na si Li Zhi ay palaging pabasta-basta sa mga tungkulin niya, hindi nagpapakita ng pagpapahalaga sa pasanin, at sa kabila ng maraming beses ng pakikipagbahaginan, hindi niya itinama ang ugali niya. Isang linggo pa nga niyang iniwanan nang hindi naaasikaso ang mga tungkulin niya, ganap na binabalewala ang mga iyon dahil sa mga personal na bagay. Pagkatapos itong mabalitaan, medyo nagalit ako at naramdaman kong hindi angkop si Li Zhi na magpatuloy bilang lider ng pangkat, at ayon sa mga prinsipyo, dapat siyang matanggal at maitalaga sa ibang tungkulin. Ibinahagi ko ang pananaw ko kay Wang Hua, pero nagulat ako na bukod sa ayaw niyang makinig, mahigpit din niya akong pinuna, sinabing bubot ang pag-iisip ko at masyado akong maraming hinihingi sa iba. Sinabi pa nga niyang kapag nasa magandang kalagayan si Li Zhi, kaya nitong magkamit ng mga tao sa pamamagitan ng pangangaral ng ebanghelyo at na kailangan nito ng mas maraming pakikipagbahaginan at tulong. Sabi ko, “Para maging isang lider ng pangkat, dapat na may pagpapahalaga sa responsabilidad ang isang tao. Batay sa palagiang pag-uugali ni Li Zhi sa mga tungkulin niya, talagang hindi siya angkop para sa posisyon ng lider ng pangkat. Pero ipinagpipilitan mo pa ring panatilihin siya sa posisyon. Paglabag ito sa mga prinsipyo!” Pero ayaw pa ring makinig ni Wang Hua at sinabi niya, “Kung tatanggalin natin si Li Zhi at hindi tayo makakahanap agad ng angkop na kapalit, maaaring magdusa ang mga resulta ng gawain, at wala tayong maibibigay na katanggap-tanggap na paliwanag kung magtatanong ang mga lider tungkol dito. Mas mabuti pang may tao sa posisyon kaysa sa wala talaga.” Nang marinig kong sinabi niya ito, nakita kong nakatuon lang siya sa sarili niyang reputasyon at katayuan, at na hindi talaga niya isinasaalang-alang ang gawain ng iglesia. Kaya gusto kong ilantad ang kalikasan at mga kahihinatnan ng pagkilos niya sa ganitong paraan. Pero nang makita ko ang galit niyang ekspresyon, nag-alala ako, naisip ko, “Kadalasan, nawawalan siya ng pasensiya kapag sandali kong binabanggit ang mga isyu sa gawain niya. Kung magsasalita ako nang masyadong simple at direkta, malamang na magagalit ko siya, at hindi niya ako kikibuin. Kung magdudulot ito ng tensyon sa relasyon namin, paano na kami magtutulungan sa hinaharap? Paano kung maharap ako sa mga paghihirap sa gawain at hindi na niya ako tulungan? Mas mabuti pa sigurong huwag na itong banggitin. Napakaraming taon na niyang ginagawa ang mga tungkulin niya at mas nauunawaan niya ang mga prinsipyo sa pagtatalaga ng mga tao sa ibang tungkulin kaysa sa akin. Malamang na may sarili siyang mga plano. Pinakamainam nang huwag ko ito masyadong alalahanin.” Kaya, pinaalalahanan ko na lang siyang isaalang-alang ang mga pakinabang at kawalan pagdating sa paggamit ng mga tao at hindi ko na ulit binanggit ang usaping ito.

Hindi nagtagal, sinabi sa akin ni Wang Hua na matalas ang isip ni Sister Shuxin at magaling itong makipag-usap sa mga tao, at na plano niya itong linangin para mangaral ng ebanghelyo. Nang marinig ko ito, naisip ko, “Pamilyar ako kay Shuxin. Noon pa man ay iresponsable na ito sa mga tungkulin nito, makasarili, at mapanlinlang. Noong nililinang ito para magdilig ng mga baguhan dati, nayayamot ito, at takot itong umako ng pananagutan kung aalis ang mga baguhan. Pagkalipas lang ng dalawampung araw ng pagdidilig, tumigil na ito sa pagpunta at nagsinungaling pa nga na pinipigilan daw ito ng asawa na gawin ang mga tungkulin nito.” Kaya sinabi ko ang nalalaman ko kay Wang Hua at pinaalalahanan siya na hindi angkop sa paglilinang ang isang taong tulad ni Shuxin. Hindi talaga pinakinggan ni Wang Hua ang payo ko. Sinabi niyang imposibleng ganap na mahusgahan ang tunay na kalikasan ng isang tao mula lang sa isang interaksyon, at na sa halip ay kailangan namin itong tingnan mula sa isang pananaw ng pag-unlad. Pakiramdam ko ay hindi ito angkop at gusto ko siyang pigilan. Pero pagkatapos ay naisip ko, “Nasabi na niya sa lahat ang tungkol sa paglilinang kay Shuxin, kaya kung hindi ako sasang-ayon, tiyak na mapapahiya siya. Iisipin ba niyang nagiging mapagmataas at pakialamero ako? Paano kung magdulot ito ng tensyon sa relasyon namin? Dahil doon ay magiging mahirap na magkasundo kami sa hinaharap.” Iniisip ito, nawalan ako ng lakas ng loob na mas magpumilit at pinanatag ko na lang ang loob ko sa pag-iisip na, “Kahit papaano, naibigay ko naman ang lahat ng paalalang dapat kong ibigay. Kung may anumang isyung lilitaw sa hinaharap, hindi ko iyon pananagutan.”

Kalaunan, nalaman kong nanatiling walang interes si Li Zhi sa mga tungkulin niya, at na naapektuhan nito ang kalagayan ng mga kapatid, na humantong sa malubhang pagbaba ng pagiging epektibo ng gawain. Dagdag pa rito, hindi nagpakita si Shuxin ng pagpapahalaga sa pasanin para sa pangangaral ng ebanghelyo, at tinatalikuran niya ang mga tungkulin niya sa tuwing nagiging abala siya sa bahay, at kakaunti ang naging resulta ng mga tungkulin niya. Nagpadala ang mga lider ng isang liham na tumutugon sa mga paglihis at isyu sa aming gawain ng ebanghelyo, at nakipagbahaginan sa amin at pinungusan kami. Pero hindi talaga nagpakita si Wang Hua ng anumang paninisi sa sarili. Sa halip, nakipagtalo siya at sinubukang pangatwiranan ang sarili niya, sinasabing ang mga kapatid ay walang pagpapahalaga sa pasanin para sa mga tungkulin nila. Gusto ko na talagang ilantad at himayin ang mga isyu niya, pero natakot din ako na sabihin niyang hindi ko kilala ang sarili ko at pinupungusan ko lang siya, kaya sandali ko siyang pinaalalahanan na pagnilayan ang sarili niya at magsisi sa Diyos. Kalaunan, nakita kong walang pagkakilala si Wang Hua sa sarili niya. Iniulat ng mga kapatid na nakatuon lang siya sa pamumuna sa gawain nila at paninita sa kanila sa panahon ng mga pagtitipon, na hindi niya nilulutas ang mga aktuwal na isyu, at na napipigilan niya ang lahat. Napagtanto kong malamang ay isang huwad na lider si Wang Hua, kaya gusto ko itong iulat sa mga nakatataas na lider. Pero pagkatapos ay naisip ko, “Kung matutuklasan niyang iniulat ko ang mga problema niya, hindi ba’t magtatanim siya ng sama ng loob sa akin? Tutal, natulungan naman niya ako sa mga tungkulin ko….” Paulit-ulit ko itong pinag-isipan, pero sa huli, wala pa rin akong lakas ng loob na sumulat ng kahit na ano tungkol sa kanya. Kalaunan, pumunta ang mga nakatataas na lider para siyasatin ang gawain. Natuklasan nilang si Wang Hua ay mapagmataas at mapagmagaling, kumikilos nang walang anumang prinsipyo, na hindi niya tinatanggap ang mga mungkahi ng iba, at na nagtatalakay lang siya ng mga salita at doktrina nang hindi gumagawa ng anumang aktuwal na gawain, kaya kinilala siya bilang isang huwad na lider at tinanggal. Isa pa, dahil kumikilos ako bilang mapagpalugod ng mga tao at nabigo akong itaguyod ang gawain ng iglesia, tinanggal din ako. Hindi nagtagal, tinanggal din sina Li Zhi at Shuxin. Pagkatapos mapakitunguhan nang ganito, natakot ako at nalaman kong nakagawa ako ng masama. Partikular na noong alalahanin ko ang pagtatanong sa akin ng mga lider, “Nang makita mong kumilos si Wang Hua nang labag sa mga prinsipyo at hindi mo siya mapigilan, bakit hindi mo siya iniulat? Bakit patuloy mong sinusubukang protektahan ang ugnayan mo sa kanya? Napakairesponsable mo sa mga tungkulin mo!” Nakaramdam ako ng matinding kirot sa puso ko. Para mapanatili ang ugnayan ko kay Wang Hua, hindi ko isinaalang-alang ang gawain ng iglesia. Nakita kong nagambala at nagulo niya ang gawain ng iglesia, pero hindi ko siya pinigilan. Kinukunsinti ko ang masasamang kilos ng huwad na lider na ito at umaakto ako bilang kasabwat niya! Sa mga sumunod na buwan pagkatapos kong matanggal, masyado akong nasiraan ng loob, at nabuhay ako sa isang kalagayan ng lubos na kalungkutan at nagkaroon ako ng negatibong hatol sa sarili ko.

Dahil nakikitang nasa masamang kalagayan ako, nagbahagi sa akin ang mga kapatid ng mga salita ng Diyos para tulungan ako. May isang sipi na malalim na tumatak sa akin. Sabi ng Diyos: “Sa panahon ng proseso ng paglago sa buhay at sa panahon ng pagliligtas sa tao, maaaring tumatahak minsan ang mga tao sa maling landas, lumilihis, o nagkakaroon ng mga pagkakataon kung saan nagpapakita sila ng mga kalagayan at pag-uugali ng kakulangan sa gulang ng kaisipan sa buhay. Maaaring mayroon silang mga oras ng kahinaan at pagkanegatibo, mga oras na nagsasabi sila ng mga maling bagay, nadadapa, o nakararanas ng kabiguan. Ang lahat ng ito ay normal sa mga mata ng Diyos. Hindi Niya sila pinag-iisipan ng masama dahil dito. Iniisip ng ilang tao na masyadong malalim ang kanilang katiwalian, at na hindi nila kailanman mapapalugod ang Diyos, kaya’t nalulungkot sila at kinamumuhian nila ang kanilang sarili. Ang mga may pusong nagsisisi na tulad nito ay ang mismong mga taong inililigtas ng Diyos. Sa kabilang banda, ang mga naniniwalang hindi nila kailangan ang pagliligtas ng Diyos, na nag-iisip na sila ay mabubuting tao at walang mali sa kanila, ay kadalasang hindi ang mga inililigtas ng Diyos. Ano ang ipinaparating Ko sa inyo rito? Magsalita ang sinumang nakauunawa. (Kailangan naming maayos na pangasiwaan ang mga pagbubunyag namin ng katiwalian at tumuon sa pagsasagawa sa katotohanan, at matatanggap namin ang pagliligtas ng Diyos. Kung palagi kaming magkakamali ng pagkaunawa sa Diyos, madali kaming masasadlak sa kawalan ng pag-asa.) Dapat kang magkaroon ng pananalig at sabihing, ‘Kahit na mahina ako ngayon, at nadapa at nabigo ako, lalago ako, at balang-araw ay mauunawaan ko ang katotohanan, mabibigyang-kasiyahan ang Diyos, at makakamit ang kaligtasan.’ Dapat kang magkaroon ng ganitong kapasyahan. Anuman ang mga balakid, paghihirap, pagkabigo, o pagkadapa na iyong nararanasan, hindi ka dapat maging negatibo. Dapat mong malaman kung anong uri ng mga tao ang inililigtas ng Diyos. Higit pa rito, kung sa tingin mo ay hindi ka pa kuwalipikadong iligtas ng Diyos, o kung may mga pagkakataon kung saan nasa mga kalagayan ka na kinasusuklaman o hindi kinalulugdan ng Diyos, o may mga pagkakataong hindi maganda ang iyong pag-uugali, at hindi ka tinatanggap ng Diyos, o itinataboy ka ng Diyos, hindi na ito mahalaga. Ngayon ay alam mo na, at hindi pa huli ang lahat. Hangga’t nagsisisi ka, bibigyan ka ng pagkakataon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pananalig sa Diyos, ang Pinakamahalaga ay Isagawa at Danasin ang Kanyang mga Salita). Habang pinagninilayan ang mga salita ng Diyos, nadama ko ang pagmamahal Niya, at nakita kong kailanman ay hindi nagbago ang puso ng Diyos sa pagliligtas ng mga tao. Hindi tumigil ang Diyos sa pagliligtas sa akin dahil lang naging mapagpalugod ako ng mga tao at nagdulot ako ng pinsala sa gawain ng iglesia. Sa halip, umasa Siyang sa pamamagitan ng kabiguang ito, mapagninilayan at malalaman ko ang sarili kong mga isyu, matututo ako ng mga aral, magsisisi, at magbabago. Kailangan kong bumangon, pagnilayan ang mga dahilan ng pagkabigo ko, at taimtim na magsisi. Kaya, nagdasal ako sa Diyos, “O Diyos! Alam kong naging pabaya ako sa mga tungkulin ko, at nahihiya akong humarap sa Iyo. Pero ayaw kong manatili sa kalagayang ito na nasisiraan ng loob. Nawa ay bigyang-liwanag at patnubayan Mo akong malaman ang sarili kong mga isyu.”

Isang araw, nabasa ko ang mga salitang ito ng Diyos: “Kapag kailangan ninyong isagawa ang katotohanan at protektahan ang mga kapakanan ng sambahayan ng Diyos, napagtatagumpayan ba ninyo ang pagpigil ng inyong mga tiwaling disposisyon at manindigan sa panig ng katotohanan? Halimbawa, ipinares ka sa isang tao para gawin ang paglilinis sa iglesia, pero lagi nilang ibinabahagi sa mga kapatid na inililigtas ng Diyos ang mga tao sa pinakadakilang posibleng paraan, at dapat nating pakitunguhan ang mga tao nang may pagmamahal at bigyan sila ng mga pagkakataong makapagsisi. Nabatid mo na may mali sa kanilang pagbabahagi, at bagaman medyo tama naman ang mga salitang sinasabi nila, natuklasan mo dahil sa detalyadong pagsusuri na may tinatago silang mga layunin at mithiin, ayaw nilang masaktan ang sinuman, at ayaw nilang tuparin ang mga pagsasaayos ng gawain. Kapag nagbahaginan sila gaya nito, ang mga taong may mababang tayog at hindi makakilatis ay magugulo nila, walang ingat silang nagpapakita ng pagmamahal sa isang walang prinsipyong pamamaraan, hindi nila pinapansin ang pagiging makilatis sa iba, at hindi nilalantad o inuulat ang mga anticristo, ang masasamang tao at ang mga hindi mananampalataya. Hadlang ito sa gawaing paglilinis ng iglesia. Kung hindi maaalis sa tamang oras ang mga anticristo, masasamang tao, at hindi mananampalataya, maaapektuhan nito ang mga taong hinirang ng Diyos sa kanilang normal na pagkain at pag-inom ng Kanyang mga salita at sa kanilang normal na paggampan sa kanilang mga tungkulin, at lalung-lalo pang gagambalain at guguluhin ang gawain ng iglesia habang pinipinsala ang mga kapakanan ng sambahayan ng Diyos. Sa panahong gaya nito, paano ka dapat magsagawa? Kapag napansin mo na ang problema, dapat ay manindigan ka at ibunyag ang taong ito; dapat mo silang pigilan at protektahan ang gawain ng iglesia. Maaaring isipin mo: ‘Magkakasama kami sa gawain. Kung direkta ko silang ilalantad at hindi nila ito tanggapin, hindi ba’t mag-aaway kami? Hindi, hindi ako puwedeng basta magsalita, kailangang maging maingat ako.’ Kaya, binigyan mo sila ng simpleng paalala at ilang salita ng payo. Pagkatapos nilang marinig ang sinabi mo, hindi nila ito tinanggap, at mabilis na nagsabi ng mga dahilan para pabulaanan ka. Kung hindi nila ito tatanggapin, daranas ang gawain ng sambahayan ng Diyos ng kawalan. Ano ang dapat mong gawin? Manalangin ka sa Diyos, sabihin na: ‘O Diyos, pakiusap, isaayos at pamatnugutan Mo ito. Disiplinahin Mo sila—wala akong magagawa.’ Iniisip mong hindi mo sila mapipigilan kaya hinayaan mo na lang silang hindi masuri. Responsableng pag-uugali ba ito? Naisasagawa mo ba ang katotohanan? Kung hindi mo sila mapigil, bakit hindi mo ito iulat sa mga lider at manggagawa? Bakit hindi mo dalhin ang bagay na ito sa isang pagtitipon at hayaan ang lahat na magbahaginan tungkol dito at talakayin ito? Kung hindi mo ito gagawin, hindi mo ba talaga sisisihin ang sarili mo kalaunan? Kung sasabihin mo, ‘Hindi ko ito kayang pangasiwaan, kaya hindi ko na lang papansinin. Malinis ang konsensiya ko,’ kung gayon anong klaseng puso ang mayroon ka? Isang puso ba ito na tunay na nagmamahal o isa na nakakapinsala sa iba? Ang puso mo ay masama, dahil kapag may nangyari sa iyo, natatakot kang makasakit ng mga tao at hindi ka naninindigan sa mga prinsipyo. Sa totoo lang, alam na alam mo na ang ganitong tao ay may pansariling layon sa pagkilos sa ganitong paraan at hindi ka dapat makinig sa kanila tungkol sa bagay na ito. Subalit, hindi mo magawang sumunod sa mga prinsipyo at pigilan silang ilihis ang iba, at sa huli ay napipinsala nito ang mga kapakanan ng sambahayan ng Diyos. Sisisihin mo ba ang sarili mo pagkatapos nito? (Ako, oo.) Mababawi ba ng paninisi mo sa sarili mo ang mga naging pinsala? Hindi na ito mababawi. Kalaunan, nag-isip-isip kang muli: ‘Ginawa ko naman ang mga responsabilidad ko, at alam ng Diyos. Sinisiyasat ng Diyos ang kaibuturan ng puso ng mga tao.’ Anong klaseng mga salita ito? Mapanlinlang ang mga ito, mga makadiyablong salita na parehong dinaraya ang tao at ang Diyos. Hindi mo tinupad ang mga responsabilidad mo, at naghahanap ka pa rin ng mga pagdadahilan at palusot para iwasan ang mga ito. Mapanlinlang ito at pagmamatigas. Ang ganito bang tao ay may anumang katapatan sa Diyos? May diwa ba sila ng katuwiran? (Wala.) Ito ang taong hindi tumatanggap ni katiting man na katotohanan, isang taong kauri ni Satanas. Kapag may nangyayari sa iyo, namumuhay ka ayon sa mga pilosopiya para sa mga makamundong pakikitungo, at hindi mo isinasagawa ang katotohanan. Palagi kang natatakot na masaktan ang kalooban ng iba, pero hindi ka natatakot na magkasala sa Diyos, at isasakripisyo mo pa ang mga interes ng sambahayan ng Diyos upang protektahan ang iyong mga ugnayan sa mga tao. Ano ang mga kahihinatnan ng pagkilos sa ganitong paraan? Mapoprotektahan mo nga nang mabuti ang iyong mga ugnayan sa mga tao, ngunit magkakasala ka naman sa Diyos, at itataboy ka Niya, at magagalit Siya sa iyo. Alin ang mas mabuti sa panimbang? Kung hindi mo masabi kung alin, naguguluhan ka nang husto; pinatutunayan nito na wala ka ni katiting na pagkaunawa sa katotohanan. Kung magpapatuloy ka nang ganyan nang hindi kailanman natatauhan, at kung hindi mo talaga makakamit ang katotohanan sa huli, ikaw ang siyang dadanas ng kawalan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilantad ng mga salita ng Diyos ang mismong kalagayan ko. Nakita kong isa lang akong makasarili at mapanlinlang na mapagpalugod ng mga tao, na walang pagpapahalaga sa responsabilidad sa gawain ng iglesia. Malinaw kong nakitang gumagawa si Wang Hua ayon sa sarili niyang kalooban at hindi niya hinahanap ang mga prinsipyo, at nalaman ko ring dapat ay itinaguyod ko ang mga prinsipyo at inilantad at pinigilan ko siya para protektahan ang gawain ng iglesia. Pero nang ipaalam ko ang mga isyu niya at hindi niya tinanggap ang mga iyon, natakot akong mapasama ang loob niya at masira ang pagtutulungan namin sa mga tungkulin namin. Para mapanatili ang ugnayan ko sa kanya, palagi kong pinaliliit ang mga isyu niya at kailanman ay hindi ko inilantad ang diwa ng mga problema niya. Hindi ko rin iniulat ang mga isyu niya sa mga lider namin. Sa huli ay napinsala nito ang gawain ng ebanghelyo. Pero kahit nang mangyari ito, hindi ko pinagnilayan ang sarili ko at sa halip ay nagdahilan ako para mapagbigyan ang sarili ko. Naisip kong dahil pinaalalahanan ko na siya at hindi niya ito tinanggap, wala na akong ibang magagawa. Pero sa kaibuturan, alam na alam kong hindi ko talaga natupad ang mga responsabilidad ko. Mababaw ko lang na binanggit ang mga bagay-bagay, nang hindi nagkakaroon ng anumang tunay na epekto. Nililinlang ko lang ang sarili ko at ang iba! Kahit nang makilatis ko siya bilang isang huwad na lider, hindi ko pa rin siya inilantad o iniulat, at kinunsinti ko pa nga siya habang ginagambala at hinahadlangan niya ang gawain ng iglesia. Isinakripisyo ko ang mga interes ng iglesia para bigyang-daan ang mga personal na ugnayan, pinoprotektahan at kinukunsinti ang huwad na lider habang gumagawa siya ng masama at ginugulo niya ang gawain ng iglesia. Talagang makasarili at kasuklam-suklam ako!

Pagkatapos ay nabasa ko ang mga salitang ito ng Diyos: “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Kaya, ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Nang pagnilayan ko ang mga salita ng Diyos, napagtanto ko na ang ugat ng tendensiya kong maging mapagpalugod ng mga tao ay dahil tinanggap ko ang mga lason ni Satanas, tulad ng “Ang pagkakasundo-sundo ay yaman; ang pagtitiis ay karunungan,” “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Ang isa pang kaibigan ay nangangahulugan ng isa pang landas,” bilang mga batas sa pamumuhay. Naniwala akong habang namumuhay sa mundong ito at nakikisalamuha sa iba, kailangang bumuo ang isang tao ng malalawak na koneksyon sa lipunan at magagandang ugnayan; kung hindi, hindi siya makapaninindigan sa lipunan, at ang pagpapasama sa loob ng isa pang tao ay mangangahulugan ng pagkakaroon ng isa pang kaaway. Kahit noong gumagawa ng mga tungkulin sa iglesia, patuloy akong namumuhay ayon sa mga satanikong pilosopiyang ito, naglalagay ng malaking pagpapahalaga sa mga relasyon sa iba at walang anumang prinsipyo o paninindigan sa mga tungkulin ko. Pinakitaan ako ng Diyos ng biyaya sa pamamagitan ng pagbibigay sa akin ng pagkakataong magsanay bilang isang lider. Dapat ay inuna ko ang gawain ng iglesia sa lahat ng bagay. Nang makita kong kumikilos laban sa mga prinsipyo ang kapareha kong sister, dapat ay agad ko itong ipinaalam sa kanya at tinulungan siya, at kung ipagpipilitan niya ang mga gawi niya, dapat ay inilantad at pinigilan ko siya, o iniulat ko rin sana ang isyu sa mga lider namin sa oras para maiwasang makapagdulot ng anumang kawalan sa gawain ng iglesia. Pero sa halip, para protektahan ang pride at katayuan ko, kumilos ako bilang isang mapagpalugod ng mga tao at hindi ko isinagawa ang katotohanan. Nabigo akong pangasiwaan ang gawain niya, at kinunsinti ko siya sa paggawa ng masama. Hindi ko binigyan ng pagsasaalang-alang ang gawain ng iglesia at wala akong pagpapahalaga sa katarungan. Walang ingat na gumawa ng maling mga bagay si Wang Hua at kasuklam-suklam siya, at alam na alam kong gumagawa siya ng masama at nagdudulot ng mga panggugulo, pero hindi ko siya inilantad o pinigilan sa tamang oras, hinahayaan siyang pinsalain ang gawin ng iglesia. Lalo pang kapansin-pansing masama at kahiya-hiya ang kalikasan ng pag-uugali ko! Kung iniulat ko nang mas maaga ang mga isyu ni Wang Hua, mas maaga sanang napangasiwaan at nalutas ng mga lider ang mga iyon, at hindi sana lumala nang ganito ang mga bagay-bagay. Sa pamumuhay ayon sa mga pilosopiya ni Satanas, naging tunay na makasarili at mapanlinlang ako. Hindi ako naglakas-loob na ipaalam ang mga isyung napansin ko sa iba, at wala akong sinseridad at tunay na pagmamahal sa iba. Wala rin akong pagpapahalaga sa responsabilidad sa mga tungkulin ko. Ang lahat ng ginawa ko ay nagdulot ng pinsala sa gawain ng iglesia. Kinain at ininom at tinamasa ko ang lahat ng ibinigay sa akin ng Diyos pero hindi ko talaga isinaalang-alang ang mga layunin Niya. Paulit-ulit akong pumanig sa huwad na lider, pinipinsala ang gawain ng iglesia. Isa lang akong walang utang na loob na taksil, na walang anumang pagpapahalaga sa pagkatao o katwiran! Ang isang taong tulad ko ay lubos na hindi karapat-dapat sa pagiging isang lider, lalong hindi sa pamumuhay sa harapan ng Diyos. Ang pagtatanggal sa akin ng iglesia sa posisyon ko ay isang pagpapamalas ng katwiran ng Diyos at ng kahihinatnan ng sarili kong mga kilos. Natutukoy ito, napuno ako ng pagsisisi at paninisi sa sarili.

Pagkatapos niyon, nagdasal ako sa Diyos, naghahanap ng landas para lutasin ang tiwaling disposisyon ko. Isang araw, nabasa ko ang mga salitang ito ng Diyos: “Kung nais mong tuparin nang maayos ang iyong mga tungkulin at palugurin ang mga layunin ng Diyos, kailangan mo munang matutong matiwasay na gumawa kasama ang iba. Kapag nakikipagtulungan ka sa iyong mga kapatid, dapat mong isipin ang mga sumusunod: ‘Ano ba ang pagkakasundo? May pagkakasundo ba sa kanila ang pananalita ko? May pagkakasundo ba sa kanila ang mga iniisip ko? May pagkakasundo ba sa kanila ang paraan ko ng paggawa ng mga bagay-bagay?’ Isaalang-alang kung paano makipagtulungan nang may pagkakasundo. Paminsan-minsan, nangangahulugan ang pagkakasundo ng pagtitimpi at pagpaparaya, ngunit nangangahulugan din ito ng paninindigan at pagtataguyod ng mga prinsipyo. Hindi nangangahulugan ang pagkakasundo na ilagay sa kompromiso ang mga prinsipyo upang maging maayos ang mga bagay-bagay, o sikaping maging ‘mapagpalugod ng mga tao,’ o manatiling mahinahon—at lalo nang hindi ito nangangahulugang manuyo ka sa isang tao. Ang mga ito ay mga prinsipyo. Kapag naunawaan mo na ang mga prinsipyong ito, kikilos at magsasalita ka alinsunod sa mga layunin ng Diyos, at maisasabuhay mo rin ang realidad ng katotohanan, nang hindi mo namamalayan, at sa ganitong paraan ay madaling makamit ang pagkakaisa” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Maayos na Pakikipagtulungan). “Ano ang pakikipagtulungan? Kailangang magawa ninyong makipagtalakayan ng mga bagay-bagay sa isa’t isa, at maipahayag ang inyong mga pananaw at opinyon; dapat punan at isuperbisa ninyo ang isa’t isa, at maghanap sa isa’t isa, magtanong sa isa’t isa, at udyukan ang isa’t isa. Iyon ang pakikipagtulungan nang maayos. Sabihin, halimbawa, na inasikaso mo ang isang bagay ayon sa sarili mong kalooban, at may nagsabi, ‘Mali ang ginawa mo, ganap na labag sa mga prinsipyo. Bakit mo ito inasikaso kung paano mo gusto, nang hindi hinahanap ang katotohanan?’ Dito, sasabihin mo, ‘Tama iyan—natutuwa akong inalerto mo ako! Kung hindi, puwedeng magdulot ito ng kapahamakan!’ Iyan ang pag-uudyok sa isa’t isa. Ano, kung gayon, ang pagsusuperbisa sa isa’t isa? Ang bawat isa ay may tiwaling disposisyon, at puwedeng maging pabasta-basta sa paggawa ng kanyang tungkulin, pinangangalagaan lamang ang sarili niyang katayuan at karangalan, hindi ang mga kapakanan ng sambahayan ng Diyos. Ang gayong mga kalagayan ay naroroon sa bawat tao. Kung nalaman mong may problema ang isang tao, dapat magkaroon ka ng pagkukusang makipagbahaginan sa kanya, paalalahanan siya na gawin ang kanyang tungkulin ayon sa mga prinsipyo, habang hinahayaan itong tumayo bilang isang babala sa iyong sarili. Iyon ay pagsusuperbisa sa isa’t isa. Ano ang tungkulin ng pagsusuperbisa sa isa’t isa? Nilalayon nitong pangalagaan ang mga interes ng sambahayan ng Diyos, at iiwas din ang mga tao sa maling landas” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Mula sa mga salita ng Diyos, naunawaan ko na lahat ng tao ay may mga tiwaling disposisyon, pati na ng mga kahinaan at kakulangan. Makahulugan para sa iglesia na magsaayos ng mga lider at manggagawa para magtulungan sa mga tungkulin ng mga ito. Layon nitong pangasiwaan, paalalahanan, at punan nila ang isa’t isa, nagbibigay ng pagpipigil sa isa’t isa, nakaiiwas sa mga paggambala at panggugulo sa gawain ng iglesia na dulot ng mga kilos na batay sa mga tiwaling disposisyon nila. Sa tulong-tulong na paggawa ng mga tungkulin, dapat ding magkaroon ng mga prinsipyo. Sa mga usaping walang kinalaman sa mga katotohang prinsipyo, puwede tayong magparaya at magtiis. Pero pagdating sa mga usaping may kinalaman sa mga katotohanang prinsipyo at sa mga interes ng iglesia, hindi tayo dapat magkompromiso o magpaubaya. Kailangan nating itaguyod ang mga prinsipyo at manindigan. Pag-iingat ito sa mga interes ng iglesia at pagiging responsable sa gawain. Kapag nahaharap sa mga payo at tulong ng iba, ang mga taong tunay na kayang tumanggap ng katotohanan ay nagagawang tanggapin ang mga ito mula sa Diyos, nakapagninilay at nakikilala ang sarili nila, at agad na naitatama ang mga problema at paglihis. Bukod sa hindi sila maghihinanakit sa iba, magiging mapagpasalamat din ang mga puso nila. Pero katawa-tawang pinaniwalaan ko na sa pagtukoy ng mga problema ng isang tao ay masisira ang ugnayan namin at sasama ang loob nito. Kaya pinagbigyan at kinunsinti ko na lang siya, nang hindi inilalantad o inuulat ang mga isyu niya. Ang resulta, naantala ang gawain ng iglesia, at naiwan akong may mga pagsalangsang. Napagtanto kong ang pagiging mapagpalugod ng mga tao ay talagang nakapipinsala kapwa sa iba at sa sarili ko!

Kalaunan, nagbasa ako ng mas maraming salita ng Diyos: “Kung taglay mo ang mga motibasyon at pananaw ng isang mapagpalugod ng tao, kung gayon, sa lahat ng bagay, hindi mo makakayang isagawa ang katotohanan at sumunod sa prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag naharap ka sa ganitong mga bagay, dapat kang manalangin sa Diyos at tumawag sa Kanya, magmakaawa para sa kaligtasan, at hilingin na bigyan ka Niya ng higit pang pananalig at lakas, na bigyan ka ng kakayahang sumunod sa mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, matatag na manindigan sa posisyong kinatatayuan mo, protektahan ang mga interes ng sambahayan ng Diyos, at pigilan ang anumang pinsala na dumating sa gawain ng sambahayan ng Diyos. Kung kaya mong maghimagsik laban sa sarili mong mga interes, pride, at pananaw ng isang mapagpalugod ng tao, at kung ginagawa mo ang dapat mong gawin nang tapat at buong puso, kung gayon, matatalo mo na si Satanas at matatamo ang aspektong ito ng katotohanan. Kung lagi kang nagpupumilit na mamuhay ayon sa pilosopiya ni Satanas, na pinoprotektahan ang mga relasyon mo sa iba, hindi kailanman isinasagawa ang katotohanan, at hindi naglalakas-loob na sumunod sa mga prinsipyo, magagawa mo bang isagawa ang katotohanan sa iba pang mga bagay? Wala ka pa ring pananalig o lakas. Kung hindi mo nagagawa kahit kailan na hanapin o tanggapin ang katotohanan, tutulutan ka ba ng gayong pananalig sa Diyos na matamo ang katotohanan? (Hindi.) At kung hindi mo matamo ang katotohanan, maaari ka bang maligtas? Hindi maaari. Kung lagi kang namumuhay ayon sa pilosopiya ni Satanas, lubos na walang katotohanang realidad, hindi ka maliligtas kailanman” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Binigyan ako ng mga salita ng Diyos ng isang landas ng pagsasagawa. Kapag nahaharap sa isang sitwasyon kung saan gusto ko na namang maging mapagpalugod ng mga tao, kailangan ko agad magdasal sa Diyos, at humingi sa Kanya ng lakas para maisantabi ko ang sarili kong mga interes at makakilos ako ayon sa mga prinsipyo, sinisigurong hindi magdurusa ang gawain ng iglesia. Ito ang responsabilidad na dapat tuparin ng isang tao bilang isang nilikha. Kung palagi kong panghahawakan ang mentalidad ng pagiging mapagpalugod ng mga tao at palagi kong susubukang protektahan ang mga relasyon ko sa iba, kailanman ay hindi magbabago ang satanikong disposisyon ko na pagiging mapagpalugod ng mga tao, at sa huli, hindi ko kailanman makakamit ang katotohanan, lalong hindi matatanggap ang pagliligtas ng Diyos. Kaya, nagpasya ako sa puso ko, “Anumang uri ng tao, pangyayari, o bagay ang makasagupa ko sa hinaharap, dapat ay hindi na ako mapigilan ng tiwaling disposisyon ko. Dapat kong itaguyod ang mga prinsipyo para protektahan ang gawain ng iglesia at maging isang responsableng tao.”

Makalipas ang ilang buwan, nahalal ulit ako bilang isang lider ng iglesia. Napansin kong medyo mapagmataas ang disposisyon ni Zang Jie, ang diyakono ng pangkalahatang gawain. Hindi siya makatwiran at diktador siya sa mga tungkulin niya, at palagi niyang sinusubukang akuin ang lahat ng bagay nang mag-isa at hindi siya nakikipagtulungan sa iba. Kaya gusto kong makipagbahaginan sa kanya para ilantad ang kalikasan at mga kahihinatnan ng pamamaraang ito. Pero nang maisip ko kung paanong kararating ko lang sa iglesiang ito at kailangan ko ang alalay at pakikipagtulungan niya sa maraming gampanin, inalala ko kung ano ang gagawin ko kung magsasalita ako nang masyadong malupit at hindi niya ito matanggap. Naisip kong mas makabubuti sa akin na huwag pasamain ang loob niya at magsabi lang ng ilang maikling salita. Sa sandaling iyon, naalala ko kung paano ako nabigo dati dahil sa pagkilos ko bilang mapagpalugod ng mga tao, at nakaramdam ako ng matinding pagkakonsensiya, at naisip ko, “Dahil natukoy ko na ang mga isyu ni Zhang Jie, dapat ko siyang itama at tulungan. Isa siyang manggagawa, at kung hindi niya kayang makipagtulungan nang matiwasay sa iba, tiyak na makaaapekto ito sa gawain.” Kaya nagdasal ako sa Diyos, humihingi sa Kanya ng patnubay na isagawa ang katotohanan at protekatahan ang gawain ng iglesia. Pagkatapos magdasal, lumakas ang pakiramdam ko. Humugot ako sa mga salita ng Diyos para makipagbahaginan kay Zhang Jie at himayin ang mga isyu niya, at humugot din ako sa sarili kong mga karanasan para tulungan siya. Tinanggap ni Zhang Jie ang gabay at tulong ko, at pinagnilayan at nakilala niya ang sarili niya, at kalaunan, nagawa niyang makipagtulungan nang normal sa iba. Napakasaya ko nang makita ang resultang ito. Nang isagawa ko ang katotohanan at hindi ako kumilos bilang mapagpalugod ng mga tao, hindi ko napasama ang loob ng iba gaya ng inakala ko. Bukod sa nagdulot ng pakinabang sa buhay ng mga kapatid ang pagsasagawa sa ganitong paraan, naingatan din ang gawain ng iglesia. Nakita kong magagawa lang nang maayos ng isang tao ang mga tungkulin niya sa pamamagitan ng pagsasagawa sa mga salita ng Diyos at pangangasiwa sa mga bagay ayon sa mga prinsipyo. Salamat sa Diyos!


89. Pagkatapos Akong Arestuhin

Ni Wang Le, Tsina

Isang araw noong katanghalian ng Nobyembre 2002, nasa bahay ako at naghahanda ng pagkain, nang bigla akong nakarinig ng sunod-sunod na mabilis na katok sa pinto. Binuksan ko ang pintuan at nakita ang apat na lalaki at isang babae na nakatayo sa labas. Lumapit sa akin ang isa sa kanila at nagtanong, “Ikaw ba si Wang Le? Nananampalataya ka ba sa Makapangyarihang Diyos?” Bago ako makasagot, ipinakita niya kaagad sa akin ang kanyang ID, at nagsabing, “Taga-Public Security Bureau kami. May nag-ulat na nananampalataya ka sa Makapangyarihang Diyos at isa kang lider ng iglesia. Narito kami para mag-imbestiga.” Bago pa ako makasagot, pinasok nilang lima ang bahay ko at nagsimulang halughugin ang bakuran at mga kuwarto. Nakakita sila ng isang resibo ng handog na halagang 50 yuan, ng isang kopya ng Ang Salita ay Nagpapakita sa Katawang-tao, dalawang tape, at isang maliit na recorder, at marahas na sinabi sa akin, “Ebidensiya ito!” Pagkasabi nito, isiniksik nila ako sa sasakyan ng pulisya at dinala na nila ako.

Sa estasyon, dinala ako ng mga pulis sa isang interrogation room sa ikalawang palapag at pinosasan ako, isinabit ang aking mga kamay sa tubo ng radiator at nakatingkayad lang ako. Dahil ang lahat ng bigat ko ay nasa mga pulso ko, nagsimulang sumakit ang mga ito nang sobra. Narinig kong sinasabi ng isang pulis, “Sa pagkakataong ito ay nakahuli tayo ng isang lider,” at napakalakas ng kabog ng dibdib ko, at naisip ko, “Alam nilang lider ako, kaya siguradong pahihirapan nila ako para makakuha ng impormasyon tungkol sa aking mga kapatid. Paano kung hindi ko matiis ang pagpapahirap?” Hindi ako nangahas na mag-isip pa at nanalangin ako kaagad sa Diyos, hinihingi sa Kanyang bigyan ako ng pananalig at karunungan, at panatilihin akong naninindigan sa aking patotoo. Mahigit apat na oras akong ibinitin nang ganito, hindi ko maitapak ang mga paa ko sa sahig, at pahigpit nang pahigpit ang mga posas. Naipit ang mga kamay ko hanggang sa mangitim na, at hindi na makayanan ang sakit, at namaga at namanhid din ang mga binti ko. Nadama kong halos hindi ko na kaya at nagsimula akong makadama ng panghihina ng loob, hindi ko alam kung gaano pa ako katagal ibibitin doon. Hindi ko hinayaang lumayo sa Diyos ang puso ko kahit isang saglit. Naisip ko ang mga salitang ito ng Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan. Dapat Ko itong sabihin sa inyo: Sinumang babasag sa puso Ko ay hindi makatatanggap ng habag mula sa Akin sa ikalawang pagkakataon, at ang sinumang naging matapat sa Akin ay magpakailanmang mananatili sa puso Ko” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Ipinatanto sa akin ng mga salita ng Diyos na hindi nalalabag ang disposisyon ng Diyos, at na kung pagtataksilan ko ang aking mga kapatid at ipagkakanulo ang Diyos, hindi ko kailanman matatanggap ang kapatawaran ng Diyos at siguradong kasusuklaman at ititiwalag Niya ako. Nagpasya ako na gaano man ako pahirapan ng mga pulis, hindi ako kailanman magiging Hudas!

Bandang alas-7 ng gabi, nahihilo na ako, napakatindi ng sakit ng katawan ko, at nahihirapan akong huminga. Nakita ng pulis na hihimatayin na ako at sa wakas ay kinalagan ang isa sa mga braso ko, at sa wakas ay naitapak ko na ang mga paa ko. Sa puntong ito, sinigawan ako ng isang pulis, “Sabihin mo na, kanino napupunta ang pera ng handog ng iglesia? Saan nakatira ang tao na nasa resibo?” Dahil nakita niyang wala akong sinasabi, nagpatuloy siya, “Kahit na hindi ka magsalita, nasiyasat ka na naming mabuti. Matagal-tagal ka na naming minamanmanan at iniimbestigahan!” Pagkatapos ay kinuha niya ang isang pirasong papel sa mesa, at binasa ang mga detalye kung gaano na ako katagal nananampalataya sa Diyos, kung saan ako nakatira, kung anong mga tungkulin ang ginagawa ko, at iba pang impormasyon. Naisip ko, “Paano nangyaring ang dami nilang nalalaman? May nag-Hudas kaya sa akin?” Masyado akong nabalisa sa kaisipang ito, at tumungo ako kaagad, pinagninilayan kung paano ako sasagot. Tiningnan akong mabuti ng opisyal, at naglabas siya ng litrato, tinatanong niya kung nakikilala ko ang tao rito. Tiningnan ko ito at sinabing, “Hindi ko siya kilala.” Sinabi niya nang may pekeng ngiti, “Sigurado ka bang hindi mo siya nakikilala? Alam mo ba kung sino ang nag-ulat sa iyo ngayon? Ang taong iyan na nasa litrato.” Nakita ko na ang taong nasa litrato ay isang masamang tao na pinatalsik sa iglesia. Pagkatapos ay binanggit ng opisyal ang isa pang pangalan ng sister, tinatanong kung nakikilala ko siya, at sinabi kong hindi ko rin siya kilala. Napikon ang opisyal at sinabing, “May sasabihin ako sa iyo. Kahit na wala kang sabihin, ang mga pangrelihiyong materyales na natagpuan namin sa bahay mo at ang mga saksi namin ay sapat na para sentensiyahan ka ng tatlong taong reedukasyon sa pamamagitan ng pagtatrabaho. Binibigyan ka namin ng pagkakataong umamin, at kung mas maaga kang aamin, mas maaga kang makakauwi!” Sa puntong ito, isang babaeng pulis ang nagsenyas sa kanya na kalagan ang isa ko pang braso na nakabitin pa rin, at taglay ang isang huwad na ekspresyon ng pagmamalasakit, binigyan niya ako ng isang basong tubig, kinuha ang kamay ko at sinabing, “Darling, maupo tayo sa sofa at magkwentuhan. Nakita ko na talagang cute ang mga anak mo, at nasa edad pa sila na papalaki pa lang sila. Bilang isang ina, kailangan mong tuparin ang mga responsabilidad mo at tiyaking may masusustansiya silang pagkain, dahil kung hindi sila kakain nang mabuti, maaapektuhan niyon ang pag-aaral nila. Tayong mga ina ay maraming responsabilidad. Mabuting tao ang asawa mo, nagpapakahirap magtrabaho para kumita, hinahayaan kang manatili sa bahay para alagaan ang mga bata. Paano mo natitiis na pabayaan ang gayon kabubuting anak? Hindi mo ba nadaramang may pagkakautang ka sa kanila?” Bahagya akong nanghina dahil sa mga salita ng babaeng pulis, at nadama kong hindi ko naalagaang mabuti ang mga anak ko at na talagang may pagkakautang ako sa kanila. Dahil nakikita niyang wala akong sinasabi, lumapit sa akin ang babaeng pulis, tinapik ako sa balikat, at nagsabing, “Darling, pinakamabuti kung aamin ka na lang. Sabihin mo sa amin ang alam mo, at pauuwiin ka na namin kaagad, at makakauwi ka na para alagaan ang mga anak mo.” Sinabi rin niya, “Hindi mo nauunawaan ang batas, kaya maaaring isipin mo na ang pag-amin ay mas lalong magpapahamak sa iyo, pero hindi naman talaga ganoon. Basta’t sasabihin mo lang sa amin ang alam mo, irerekord lang namin ang pahayag mo at puwede ka nang umuwi.” Naisip ko, “Pawang mga kasinungalingan at panlilinlang lang ang mga ito. Sinasabi mo lang ito para ipagkanulo ko ang Diyos, at hindi ako pauuto! Pero kung talagang hatulan ako ng tatlong taon ng reedukasyon na pagtatrabaho, ano ang mangyayari sa mga anak ko? Napakabata pa nila, paano sila mabubuhay kung wala ako na nag-aalaga para sa kanila?” Lubos akong nabagabag ng mga pag-iisip na ito, kaya tahimik akong nanalangin sa Diyos. Naalala ko ang mga salitang ito ng Diyos: “Sino ang tunay at ganap na makagugugol ng kanilang sarili para sa Akin at makapaghahandog ng lahat-lahat nila para sa Akin? Lahat kayo ay walang gana; nagpapaikot-ikot ang inyong mga kaisipan, iniisip ang tahanan, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak, at mga magulang na nasa bahay. Lahat ba ng ito ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga di-karapat-dapat na mga pagsasaayos para sa iyo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Oo, ang Diyos ang namumuno sa lahat ng bagay. Pawang pauna nang itinakda na ng Diyos ang tadhana at pagdurusa ng mga anak ko, at walang taong makapagbabago niyon. Kailangan kong ipagkatiwala ang mga anak ko sa mga kamay ng Diyos. Tunay na kasuklam-suklam para sa mga pulis na gamitin ang pagmamahal para tuksuhin akong ipagkanulo ang Diyos! Isang pagsubok mula sa Diyos ang kapaligirang ito, at pinagmamasdan Niya ang mga pagpipiling ginagawa ko. Isa rin itong pagkakataon para patotohanan ko ang Diyos, at kailangan kong manindigan sa patotoo ko upang bigyang-kasiyahan ang Diyos. Nang mapagtanto ko ito, tahimik akong nanalangin sa Diyos, “O Diyos! Handa akong ganap na ipagkatiwala ang mga anak ko sa Iyong mga kamay. Pakiusap tulungan Mo akong mapagtagumpayan ang kahinaan ng laman at makapanindigan sa aking patotoo upang ipahiya si Satanas.” Pagkatapos manalangin, nagkamit ako ng pananalig, at gaano man ako subukang tuksuhin ng mga pulis, nanatili akong tahimik. Dahil nakikita nilang wala akong sinasabi, nagbago kaagad ang ekspresyon ng babaeng pulis. Hinila niya ako mula sa sofa, tiningnan niya ako nang mabagsik, at sinabi niya, “Sinubukan kong maging mabait, pero ayaw mong makinig. Lalo mo lang pinasama ang mga bagay para sa iyo! Ipakikita ko sa iyo kung paano kita aayusin!” Sa pagsasabi nito, sinimulan niya akong kaladkarin nang hawak ang buhok ko, hinihila niya ako at nagmumura siya, “Mukhang gusto mong magulpi!” Sa puntong ito, isang lalakeng pulis ang kumuha ng aklat ng mga salita ng Diyos at hinampas ito sa mukha ko, minumura niya ako habang hinahampas ako, “Magsalita ka na! Ilan taon ka nang lider? Kanino napupunta ang mga handog ng iglesia? Sabihin mo sa amin ang nalalaman mo. Kung hindi ka aamin, sisiguruhin kong mabubulok ka sa bilangguan, at hindi mo na makikitang muli ang asawa at mga anak mo!” Kalmado kong sinabi, “HIndi ko alam ang sinasabi mo.” Nagdilim ang ekspresyon ng pulis, at sinuntok niya ako sa pisngi, at pagkatapos ay nagsimula siyang paulanan ako ng suntok sa mukha na para bang nabaliw na siya. Hindi ko na mabilang kung ilang beses niya akong sinampal. Natanggal ang isang ngipin ko, tumulo ang dugo mula sa ilong at gilid ng bibig ko, at kumirot at namaga ang ulo ko. Nahilo at natuliro ako, nagpasuray-suray ako, at halos hindi ko makagawang isandal ang sarili ko sa pader. Nadama kong parang hindi ko na kayang tiisin pa ito, iniisip ko, “Kung magpapatuloy ito, papatayin ba nila ako sa gulpi? Kahit na hindi ako mamatay, kapag naparalisa ako, paano ko ipamumuhay ang nalalabing buhay ko? Siguro ay sabihin ko na lang sa kanila ang isang bagay na hindi mahalaga?” Pero nang magsasalita pa lang ako, bigla kong naisip ang kapalaran ni Hudas dahil sa pagkakanulo niya sa Panginoong Jesus. Natakot ako, at nanalangin kaagad sa Diyos, “Diyos ko, napakahina ng laman ko, pakibantayan Mo ang puso ko, bigyan Mo ako ng pananalig at lakas, at gabayan akong makapanindigan sa patotoo ko.” Pagkatapos manalangin, naisip ko ang isang himno na pinamagatang “Nais Kong Makita ang Araw ng Kaluwalhatian ng Diyos”: “Taglay ang ipinagkatiwala ng Diyos sa puso ko, hinding-hindi ako luluhod kay Satanas. Bagamat maaari kaming mapugutan ng ulo at dumanak ang aming dugo, hindi matitiklop ang gulugod ng mga tao ng Diyos. Magbibigay ako ng matunog na patotoo para sa Diyos, at ipapahiya ko ang mga diyablo at si Satanas. Pauna nang itinakda ng Diyos ang mga pasakit at paghihirap, at magiging tapat at magpapasakop ako sa Kanya hanggang kamatayan. Hinding-hindi ko na muling paiiyakin o bibigyan ng alalahanin ang Diyos. Iaalay ko ang pagmamahal at katapatan ko sa Diyos at tatapusin ko ang aking misyon para Siya ay luwalhatiin” (Sundan ang Kordero at Kumanta ng mga Bagong Awitin). Ang himnong ito ay nagbigay ng pananalig at lakas sa akin. Hindi ako puwedeng maging mahinang nilalang. Ang pagdurusang ito ay isang pagpapala mula sa Diyos, at gaano man ako pahirapan ng mga pulis, maninindigan ako sa aking patotoo at hindi kailanman susuko kay Satanas! Nadama kong katabi ko ang Diyos, na tinutulungan at ginagabayan ako sa lahat ng oras, bilang aking sandigan, at lubos na naantig ang puso ko. Nakita ng pulis na wala talaga akong sasabihin, kaya tinadyakan niya ako nang malakas sa balakang, kaya napahiyaw ako sa sakit. Para bang nabali ang balakang ko. Namaluktot ako sa sahig, hindi makagalaw. Sa kabila ng sakit, galit kong tiningnan ang pulis at sinabi ko, “Nananampalataya ako sa Diyos para hangarin lamang ang katotohanan at maging isang mabuting tao, at wala akong ginagawang ilegal, kaya bakit mo ako ginugulpi nang ganito?” Sinabi ng pulis na nagtiim-bagang, “Ginugulpi kita dahil nananampalataya ka sa Makapangyarihang Diyos. Tinitingnan pa lang kita ay namumuhi na ako. Ikaw at ang mga kauri mo ay pawang mga kriminal sa politika!” Sinabi ko, “Ang pananalig namin ay binubuo lamang ng aming pagtitipon at pagbabasa ng mga salita ng Diyos. Hindi talaga kami nakikisangkot sa politika. Binabalewala ninyo ang mga nagdodroga at ang mga nandadaya at nanloloko ng iba, pero tinutugis ninyo kami na mga nananampalataya sa Diyos. Mayroon ba talagang batas?” Sumagot ang pulis, “Ang mga adik at manloloko ay nariyan lang para sa sarili nilang mga interes, pero iba kayo. Kung hindi namin kayo aarestuhin, wala nang makikinig pa sa Partido Komunista kung susunod sila sa inyo sa pananampalataya sa Diyos!” Sa puntong ito, dinuro ako ng kapitan ng National Security Brigade at sinabi sa ibang pulis, “Kung hindi siya aamin, hindi matatapos ang misyon natin, at hindi natin makukuha ang mga bonus natin. Hindi natin siya puwedeng pakawalan nang ganito lang; tuloy-tuloy ninyo siyang gulpihin hanggang magsalita!” Pagkatapos ay dalawang pulis ang nagsimulang paulanan ako ng suntok sa mukha, na nagdulot ng sugat sa labi ko na sobrang nagdugo. Tuloy-tuloy nila akong pinagsusuntok at pinag-aalipusta, “Kung hindi ka aamin, bubugbugin kita hanggang maging bulag ka, bingi, pipi, at mapaparalisa ka buong buhay mo! Gugustuhin mo na lang mamatay!” Pagkatapos ng mahigit sampung minuto, napagod, hiningal at naupo nang naninigarilyo sa sofa ang dalawang pulis na bumubugbog sa akin. Pagkatapos ay sinubukan nilang kumbinsihin ako sa pamamagitan ng pagbanggit sa asawa at mga anak ko, binabantaan ako na kung hindi ako aamin, hahatulan ako ng panghabambuhay sa kulungan. Naisip ko, “Hindi nakadepende sa inyo ang haba ng sentensiya ko, nasa mga kamay ito ng Diyos. Kahit na mahatulan akong mabilanggo nang habambuhay, dapat akong manindigan sa aking patotoo!” Kinagabihan, wala pa ring nakukuhang impormasyon sa akin ang mga pulis tungkol sa iglesia, at malungkot silang umalis ng interrogation room. Pinahirapan ako nang mahigit sa sampung oras noong araw na iyon, nang wala kahit isang patak ng tubig o kapirasong pagkain. Mahina at masakit ang buong katawan ko at walang lakas na makatayo ang mga binti ko. Kinagabihan, kinaladkad ako sa kotse ng dalawang pulis at inilipat ako sa isang detention center.

Nang makarating kami, alas-2 na ng madaling araw, at sinabi ng mga pulis sa mga babaeng pulis na naka-duty na miyembro ako ng Kidlat ng Silanganan, binibilinan ang mga ito na hayaan ang punong-bilanggo na “alagaan akong mabuti.” Nang dumating ako sa selda, ang isa sa mga babaeng pulis ay may ibinulong sa punong-bilanggo na hindi ko narinig. Sumigaw ang punong-bilanggo para gisingin ang ibang natutulog na bilanggo at itinulak ako sa sahig. Sumigaw siya sa kanila, “Bugbugin siya! Miyembro siya ng Kidlat ng Silanganan.” Sumugod ang anim na bilanggo. Tinadyakan ako ng ilan, ang ilan ay hinila ako sa buhok, at ang nagawa ko lang ay takpan ng mga kamay ko ang aking ulo, mamaluktot, at hayaan silang saktan ako. Tumayo sa tabi ang punong-bilanggo at inalipusta ako, “Sinong nagpasali sa iyo sa Kidlat ng Silanganan? Bakit hindi dumarating ang Diyos mo para iligtas ka? Kung titigil ka sa pananampalataya sa Diyos, titigil kami sa pambubugbog sa iyo.” Bugbog at namimilipit sa sahig, napagtanto ko na nang sabihin ng pulis sa punong-bilanggo na “alagaan akong mabuti,” ang ibig sabihin niya ay pahirapan nila ako. Sa kaibuturan ng puso ko ay kinamumuhian ko ang mga diyablong ito! Pinagbubugbog nila ako nang mahigit kalahating oras, at pagkatapos, pinaupo ako ng punong-bilanggo sa banyo sa panggabing duty. Matindi ang pagpapahirap sa akin na ni wala na akong lakas na tumingala. Kaya ko lang gumalaw nang mabagal at sumandal sa pader ng banyo. Kapag makakatulog na ako, paulit-ulit kong naririnig ang mga tao na bumabangon para magbanyo, at ang ilan ay tatadyakan ako pagkatapos nilang umihi. Gusto kong sumuka dahil sa mabahong amoy ng banyo. Mula pagkabata, palaging napakabuti sa akin ng mga magulang ko, at nang makapag-asawa na, naging mabuti sa akin ang asawa ko. Walang sinumang nagtrato sa akin nang ganito. Dahil lamang sa nanampalataya ako sa Diyos, isinailalim ako sa matinding pagpapahirap at panghihiya. Pakiramdam ko ay lubos akong inaagrabyado. Hindi ko alam kung ipagpapatuloy nilang gulpihin ako, kung gaano ako katagal mananatili sa lugar na ito, o kung makakaya kong tiisin ito. Habang mas iniisip ko ito, mas sumasama ang pakiramdam ko, at hindi ko maiwasang umiyak. Nang sandaling iyon, naisip ko ang himnong “Hangaring Mahalin ang Diyos Kahit Gaano Kalaki ang Iyong Pagdurusa”: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasailalim sa pamamatnugot ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Sa pagninilay-nilay sa mga salita ng Diyos, napagtanto ko na noong hindi ako isinailalim sa mga pang-aaresto at pang-uusig, palagi kong nadaramang napakalakas ng pananalig ko sa Diyos, at palagi akong nangunguna sa lahat ng bagay sa iglesia. Sa paggawa ng mga tungkulin ay kaya kong tiisin ang pagdurusa na hindi kaya ng iba, at ang tingin ko palagi sa sarili ko ay isang taong pinakanagmamahal sa Diyos. Pero ngayon, dahil naaresto at pinahirapan ako, nakita ko kung gaano lang kaliit ang tayog ko. Sa kaunting pagdurusa at kahihiyan lang, gusto ko nang takasan ang kapaligirang ito, nagpapakita na wala akong pagsunod at may napakaliit na pananalig sa Diyos. Naalala ko rin na tuwing mahina ako, ginagamit ng Diyos ang Kanyang mga salita para gabayan at akayin ako, tinutulungan akong paulit-ulit na makilatis ang mga pakana ni Satanas. Tunay na dakila ang pagmamahal ng Diyos. Pinagpasyahan ko sa sarili ko, “Hangga’t humihinga ako, hindi ako kailanman susuko kay Satanas!”

Kinaumagahan, pagsikat ng araw, gumising ang punong-bilanggo, nagbanyo, at tinadyakan ako, sinabihan akong bumangon at linisin ang banyo. Pagkatapos pahirapan ng mga pulis nang mahigit sa sampung oras, sobrang nananakit ang buong katawan ko, ni wala akong lakas na magsalita, lalo pa ang maglinis ng banyo. Dahil nakita niyang hindi ako kumilos, tinawag ng punong-bilanggo ang iba pang bilanggo para bugbugin na naman ako. Pinagbubugbog ako hanggang bumagsak sa lupa, na halos walang malay. Malupit na sinabi ng isang nahatulang mamamatay-tao na, “Huwag mo siyang basta palusutin. Pabangunin mo siya at paglinisin ng banyo!” Pagkatapos itong sabihin, ilang bilanggo ang kumaladkad sa akin sa banyo, at pilit na ipinasok ang mga kamay ko sa inidoro. Pagtingin ko, nakita kong puno ng tae ang inidoro, at nahilo at nasusuka ako dahil sa mabahong amoy. Nakatayo sa gilid ang mga bilanggo, tinatakpan ang ilong nila at humahalakhak nang malakas. Nakakikilabot at nakakatakot ang tawa nila at parang galing sa impiyerno. Hindi sila tumigil doon sa pamamahiya sa akin. Hinawakan ng mamamatay-tao ang braso ko, pinipilit akong linisin ang inidoro gamit ang kamay ko, at binalaan ako na, “Kapag hindi mo nalinis nang husto ang inidoro, papatayin kita! Wala namang may pakialam kung ang mga mananampalatayang gaya mo ay mamatay sa gulpi rito!” Pagkatapos linisin ang inidoro, pinaluhod nila ako sa sahig at pinaglampaso ng sahig, at pagkatapos na pagkatapos ko sa paglalampaso sa harap, sinadya ng punong-bilanggo na dumihan na naman ang bagong linis na bahagi, at pagkatapos ay inutusan niya ako, “Bumalik ka at lampasuhin mo ulit ito. Kung hindi iyan malinis, huwag mo nang isiping kakain ka pa!” Wala akong magawa kundi bumalik at lampasuhin ito ulit. Noong oras na ng kainan, nang kukunin ko pa lang ang siopao, inagaw ito ng punong-bilanggo, pinagpira-piraso ito, hinagis ito sa sahig, at pinagsisipa ang mga ito, sinasabi niya, “Kung hindi ka aamin nang tama, sa tingin mo ba ay dapat kang kumain ng siopao? Nararapat ka lang mamatay sa gutom!” Ganito nagpatuloy ang mga bagay-bagay, araw-araw akong pinaglilinis ng banyo at pinaglalampaso ng sahig ng mga bilanggo, at sa gabi, hindi nila ako pinatutulog.

Kinaumagahan ng ikaapat na araw, dumating ang mga pulis para interogahin na naman ako. Nasa kalagitnaan na ng taglamig, at pagkapasok na pagkapasok ko sa interrogation room, pinunit at hinubad ng mga pulis ang aking makapal na jacket at marahas na sinabi, “Kung hindi ka aamin, mamamatay ka sa lamig ngayon!” Nakasuot lang ako ng manipis na panlamig at nanginginig ang buong katawan ko. Kinaladkad ako ng pulis sa may pader at ibinitin ako sa radiator, halos hindi makatapak ang mga daliri ng mga paa ko sa lupa. Pagkatapos ng halos isang oras o higit pa, pumasok ang kapitan ng National Security Brigade, ibinaba ako mula sa radiator, nginitian ako, at nagsabi, “Hindi ako kailanman nanakit ng mga tao, gusto kong umamin ka at sabihin sa akin ang katotohanan. Gusto mo bang sumulat ng sarili mong pag-amin, o gusto mong idikta ito sa akin? Inimbestigahan muli namin sa mga nagdaang ilang araw ang sitwasyon mo. Isa kang lider, at may mga saksi kami ngayon at ebidensiya para patunayan iyon, pero gusto naming aminin mo ito mismo. Kung aamin ka, pauuwiin ka namin kaagad sa pamilya mo.” Naupo rin sa harap ko ang isang babaeng puils, inuulit ang mga sinabi ng kapitan, at nagsabing, “Pumunta kami sa bahay mo, mukhang miserable ang asawa mo, at naghahanap ng nanay ang mga anak mo. Bilang isa ina, paano mo natitiis na talikuran sila? Nararapat ka bang maging isang ina? Basta’t bilisan mo at sabihin mo sa amin kung ano ang nangyayari sa iglesia, at pauuwiin ka namin kaagad para makasama muli ang pamilya mo.” Sobra akong nalito sa mga bagay na sinabi sa akin ng mga pulis, “Aamin na lang ba ako, para makauwi at maalagaan ang mga anak ko?” Pagkatapos ay naisip ko ang naging wakas ni Hudas at napagtantong pakana ito ni Satanas. Sinusubukan ng mga pulis na gamitin ang pagmamahal para ipagkanulo ko ang Diyos. Tunay na kasuklam-suklam ang mga pamamaraan nila! Kasalanan nilang lahat na hindi ko nagagawang alagaan ang mga anak ko at tuparin ang mga responsabilidad ko bilang isang ina. Ganap na natural at may katwiran na gawin ang aking tungkulin at manampalataya sa Diyos, at wala akong ginagawang ilegal, pero inaresto at pinahirapan nila ako nang wala man lang magandang kadahilanan, at ngayon ay nagkukunwari silang mabubuting tao, sinasabing hindi ako isang mabuting ina dahil hindi ko inaalagaan ang mga anak ko. Binabaluktot nila ang mga katunayan at sinasabing itim ang puti, at puti ang itim! Ang mga anak ko ang aking kahinaan, kaya kailangan akong lalong manalangin at magtiwala sa Diyos. Hindi ko puwedeng ipagkanulo ang Diyos dahil sa aking pagmamahal at maging isang Hudas na walang konsensiya. Dahil nakikita nilang walang akong sinasabing kahit ano, kinausap ako ng kapitan ng National Security Brigade sa talagang mahinahong tono, “Sulit bang magdusa para sa pananalig mo sa Makapangyarihang Diyos? Pinaalam na sa amin ng iba ang pananampalataya mo sa Diyos; hindi ba’t kahangalan na hindi umamin at pagtakpan pa rin ang iba?” Sinabi ko nang may diin, “Ang sinabi nila o hindi nila sinabi ay walang kinalaman sa akin. Wala akong alam, at wala akong kilala!” Nang sabihin ko ito, sa galit ay inihampas ng kapitan ang kanyang kamao sa mesa, “Kung hindi ka aamin, talagang hahatulan ka ng tatlong taon ng reedukasyon sa pamamagitan ng pagtatrabaho. Inaresto ka namin para baguhin ka, kaya tumigil ka sa pagmamatigas na gawin ang maling bagay. Bilisan mo at aminin mo ang nalalaman mo! Lahat ng kinain at ininom mo ngayon ay ibinigay ng Partido Komunista, hindi ba?” Nang marinig ito, mariin ko siyang sinagot, “Ang Diyos na pinananampalatayanan namin ay ang natatanging tunay na Diyos na lumikha ng langit at lupa at lahat ng bagay. Ang apat na panahon ng tagsibol, tag-init, taglagas, at taglamig ay pawang pinamamahalaan ng Diyos; ang lahat ng kinakain at iniinom mo ay ibinigay ng Diyos, hindi ba? Kung wala ang panustos at pagpapakain ng nilikha ng Diyos para sa sangkatauhan, mabubuhay ka ba hanggang ngayon?” Pagkatapos na pagkatapos kong magsalita, nagdilim ang mukha niya sa galit. Dinuro niya ako at nanggigigil na nagsabi, “Napakarami ko nang sinabi sa iyo ngayon, ni isang salita ay wala kang pinakinggan. Talagang hindi ka maliligtas!” Sa huli, galit na galit siyang umalis. Hindi nagtagal, dalawa pang pulis ang dumating at pagkapasok na pagkapasok nila, ibinitin nila ako muli sa radiator. Ang isang pulis ay hinampas ako sa likod gamit ang isang pangkoryenteng baton, at nagkusa ang katawan kong makaiwas, pero ang bawat galaw ay nagdulot na bumaon sa laman ko ang talim ng posas at nagdudulot ng matinding sakit. Inaalipusta ako ng pulis habang pinapalo niya ako, “Gusto mo pa rin bang maging martir? Kahit na hindi ka namin patayin sa gulpi ngayon, hahatulan ka namin ng habambuhay na pagkakakulong!” Pagkatapos ay hinawakan niya ang buhok ko at iniuntog ako sa pader. Nahilo at natuliro ako sa lakas, at nagkabukol kaagad ang noo ko, at sobrang namaga ang mga mata ko. Pagkatapos ay hinawakan na naman niya ako sa buhok at nagsimulang suntukin ako na parang sumusuntok sa punching bag. Sumigaw ako sa sakit, pakiramdam ko ay nababali ang mga buto ko at parang nanikip ang dibdib ko, kaya nahirapan akong huminga. Ginulpi niya ako habang minumura, sinasabi niya, “Sinapian ka ng diyos. Tingnan natin kung mas matibay ang bibig mo kaysa sa mga kamao ko. Sa ayaw mo at sa gusto, pipilitin ka naming magsalita ngayon!” Pagkasabi nito, sinuntok niya ako nang malakas sa ulo, nagdilim ang lahat, at nawalan ako kaagad ng malay. Hindi ko alam kung gaano katagal bago ako nagising. Sinigawan ako ng pulis, “Nagpapatay-patayan ka pa rin ba? Kung hindi ka aamin, dadalhin kita sa labas at ipakakain sa mga aso!” Alam ko na mabuhay o mamatay man ako ay nasa mga kamay ng Diyos. Kung walang pahintulot ng Diyos, walang magagawa ang mga pulis sa akin. Kahit na pahirapan nila ang katawan ko at kunin ang buhay ko, nasa mga kamay ng Diyos ang kaluluwa ko. Hindi na ako masyadong natakot dahil sa kaisipang ito. Nagpasya ako, “Kahit na mamatay ako sa bugbog, maninindigan ako sa aking patotoo. Hindi ako kailanman magiging isang Hudas!”

Ibinitin ako sa radiator sa loob ng tatlong araw at gabi. Dahil ibinitin ako roon nang napakatagal, parehong namaga ang mga binti at paa ko. Naging napakasakit ng katawan ko mula sa baywang hanggang sa mga binti ko, kaya nanalangin ako sa Diyos, “Diyos ko, hindi ko alam kung gaano katagal akong makapagtitiis. Nag-aalala ako na baka hindi ko kayanin ang pagpapahirap na ito. Diyos ko! Pakiusap kunin Mo ang buhay ko. Gugustuhin kong mamatay kaysa maging isang Hudas.” Pagkatapos manalangin, nakaramdam ako ng lamig sa buong katawan ko. Nawalan ng pakiramdam ang mga binti at paa ko at wala na akong naramdamang sakit. Nasaksihan ko ang mga mahimalang gawa ng Diyos, dahil tinanggal Niya ang pasakit ko, at sa puso ko ay patuloy kong pinasasalamatan ang Diyos. Nang sumunod na umaga, nang makita ng mga pulis na wala pa rin akong sinasabi, sinigawan nila ako, “Sa tingin mo ay gaano katagal ka pa makakatiis? Tingnan mo ang mukha mo—magang-maga na, at ni hindi ka na mukhang tao! Para iwasang ipagkanulo ang iglesia, pinagdadaanan mo ang lahat ng ito, tinatalikuran ang asawa at mga anak mo. Tingin mo ba talaga ay sulit ito?” Dinagdag pa niya, “Kung wala kang pakialam sa sarili mong buhay, isang bagay iyon. Pero isipin mo ang mga anak at ang asawa mo; naghihintay silang umuwi ka. Umamin ka lang nang tapat, at hindi mo kailangang pagdusahan pa ang pasakit na ito.” Nang marinig ko ang mga salitang ito, labis akong nagalit, at naisip ko, “Malinaw na ikaw ang humahadlang sa akin sa pananampalataya sa Diyos, inaresto mo ako, sinisira ang pamilya ko, at ginagawang imposibleng makauwi ako. Ginagamit mo pa nga ang pagpapahirap para pagdusahin ako, at pagkatapos ay inaakusahan mo ako na tinatalikuran ko ang mga anak at asawa ko alang-alang sa pananalig ko. Ito ay ganap na kabaligtaran ng katotohanan! Gaya ng isang magnanakaw na sumisigaw ng ‘Tumigil ka magnanakaw!’” Naalala ko ang sinabi ng Diyos: “Sa loob ng libo-libong taon, ito ang naging lupain ng karumihan. Hindi matitiis ang karumihan nito, napakalungkot dito, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awa at malupit, niyuyurakan ang bayang ito ng mga multo at iniiwan itong nagkalat ang mga patay na katawan; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? … Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang panrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok (8)). Sinasabi ng Partido Komunista na itinataguyod nito ang kalayaan sa pananampalataya, pero sa loob, walang-awa nitong sinusupil, inaaresto, at inuusig ang mga Kristiyano, na may layong wasakin ang gawain ng Diyos, hindi pinasasampalataya o pinasasamba ang mga tao sa Diyos, at kinokontrol ang lahat na sumunod sa Partido Komunista, at para kalaunan ay mamatay kasama nito. Pagkatapos maranasan ang kalupitan at pagpapahirap ng Partido Komunista, nakita ko ang tunay na buktot na diwa nito. Isa itong demonyo na sumasalungat sa Diyos at pumipinsala sa mga tao, at nagkaroon ako ng isang malalim na pagkamuhi para dito. Nagpasya akong ganap na maghimagsik laban dito at tanggihan ang malaking pulang dragon. Sa kaisipang ito, nakalimutan ko ang sakit sa mga pulso ko, at desperadong gustong lumuhod at ibuhos sa Diyos ang puso ko. Noong sandaling iyon, biglang bumagsak ang katawan ko, at nang tulad ng isang himala, nakalag ang mga posas. Lumuhod ako sa sahig, umiiyak at tahimik na nananalangin, “Diyos ko! Nakita ko ang kamangha-mangha Mong mga gawa. Bagama’t mahina ang laman ko, palagi Kang nasa tabi ko, na binabantayan at pinoprotektahan ako. Napakatunay ng pagmamahal Mo!” Nagulat ang kapitan ng National Security Brigade nang makita ito. Pagkatapos kong manalangin, nang papalapit na ang dalawang pulis para iposas ulit ako, kinakabahang sumigaw ang kapitan, “Huwag kayong kikilos, umatras kayo!” Takot na takot ang dalawang pulis na hindi sila nangahas na gumalaw. Pagkatapos ay iniutos ng kapitan, “Nananalangin siya at sinusumpa tayo; umatras kayo kaagad!” Umatras nang kaunti ang dalawang pulis, nakatayo sila roon, hindi nangangahas na gumalaw, at napatulala sila sa akin. Halos kalahating oras na nanatiling tahimik ang silid. Kalaunan, kinuha ng isa sa mga pulis ang posas at nagtanong, “Paano nakalag ang mga ito? Talaga kayang umiiral ang Diyos na sinasampalatayanan niya? Hindi sira ang mga posas na ito! Hindi ako naniniwala rito. Lagyan natin siya ng ibang pares ng posas at ibitin siya!” Pagkasabi nito, ipinosas na naman nila ako at ibinitin ako. Pagkatapos ay inugoy ng dalawang pulis ang katawan ko gaya ng isang duyang nakatali, at sa bawat pag-ugoy, bumabaon ang mga posas sa laman ko. Parang pinaghihiwalay ang mga kamay ko dahil sa napakatinding sakit, at hindi ko maiwasang umiyak nang malakas. Nakatayo lang ang dalawang pulis, nakangisi at nagsabing, “Umiiyak ka pa rin? Hindi ba’t dapat ay gumawa ng mga himala ang Diyos mo? Nakakaramdam ka pa rin ng sakit? Babaliin namin ang mga braso mo ngayon!” Dahil nakikita kong natutuwa ang mga diyablong ito sa pagpapahirap sa mga tao, tumigil ako sa pag-iyak, at nagpasya na, “Kahit patayin nila ako sa pagpapahirap, dapat akong manindigan sa patotoo ko!” Sa huli, nakita ng mga pulis na wala silang nakukuhang anumang ebidensiya sa akin, at malungkot na sinabing, “Tatlong araw at gabi na natin siyang iniinteroga pero wala tayong nakukuha. Kaya dahil halos patay naman na siya, bigyan natin siya ng tatlong taon na reedukasyon sa pamamagitan ng pagtatrabaho!” Pagkatapos ay binalik ako ng mga pulis sa detention center.

Sa selda, nagulat ang mga bilanggo nang makitang ginulpi ako nang ganito, at nag-usap-usap sila nang hindi makapaniwala, “Bakit nabubugbog nila nang ganito ang isang tao? Tayong mamamatay-tao at adik ay nararapat sa ganitong mga pambubugbog, pero isa lamang siyang mananampalataya, wala siyang ginawang ilegal para mabugbog nang ganito. Labis na kakila-kilabot ang mundong ito!” Isang bilanggo ang nagsabi sa akin, “Ang tibay ng loob mo para manampalataya sa Diyos. Mula sa mga salita at kilos mo, malinaw na isa kang mabuting tao. Pumatay na ako ng mga tao, kaya hindi ako kailanman magkakaroon ng pagkakataong manampalataya sa Diyos sa buhay na ito, pero sa susunod na buhay, mananamplataya rin ako sa Diyos at magiging isang mabuting tao.” Nang marinig kong sinasabi ito ng mga bilanggo, alam kong hindi ang sarili kong kabutihan kundi ang epekto ng mga salita ng Diyos ang gumagabay sa akin.

Walang makuhang kahit ano ang mga pulis sa pag-iinteroga sa akin at sa huli ay hinatulan ako ng tatlong taon ng reedukasyon sa pamamagitan ng pagtatrabaho. Nang malaman kong kailangan kong magsilbi ng tatlong taon pa, sobra akong nanghina, hindi ko alam kung kailan matatapos ang lahat ng ito, kaya nanalangin ako sa Diyos, hinihingi sa Kanyang gabayan akong manindigan sa aking patotoo. Naisip ko ang isang himno ng mga salita ng Diyos “Yaon Lamang May Tunay na Pananampalataya ang Sinasang-ayunan ng Diyos”: “Nang hinampas ni Moises ang bato, at ang tubig na ibinigay ni Jehova ay bumukal, ito ay dahil sa kanyang pananampalataya. Nang tinugtog ni David ang lira sa pagpupuri sa Akin, si Jehova—na ang kanyang puso ay puno ng kagalakan—ito ay dahil sa kanyang pananampalataya. Nang nawala kay Job ang kanyang mga hayop na pumupuno sa mga bundok at ang di-masukat na kayamanan, at ang kanyang katawan ay napuno ng masasakit na pigsa, ito ay dahil sa kanyang pananampalataya. Kapag naririnig niya ang tinig Ko, si Jehova, at nakikita ang Aking kaluwalhatian, si Jehova, ito ay dahil sa kanyang pananampalataya” (Ang Salita, Vol. I. Ang Pagpapakita at Gawain ng Diyos. Ang Katotohanang Nakapaloob sa Gawain ng Paglupig (1)). Naisip ko sina Job, David, at Moises, dahil sa kanilang pananalig, nakita nila ang mga kahanga-hangang gawa ng Diyos. Ngayon, pinagdurusahan ko ang mga paghihirap na ito dahil sa pananalig ko sa Diyos. Pinahintulutan ito ng Diyos at gusto kong magpasakop at maranasan ito.

Noong Hunyo 2003, inilipat ako ng mga pulis sa labor camp. Habang nasa labor camp ako, gumigising ako tuwing alas-5 ng umaga, nagtatrabaho ng labimpito hanggang labing-walong oras kada araw, at madalas ay kailangang magtrabaho nang overtime hanggang alas dos o alas tres ng umaga. Kung hindi ko ginawa nang maayos ang trabaho, pinatatayo ako bilang kaparusahan, hinahabaan ang sentensiya ko, at hindi ako nakakapagpahinga hanggang matapos ang trabaho. Tuwing gabi bago matulog, kailangan kong sauluhin ang mga panuntunan ng kampo, at kung hindi ko masaulo ang mga iyon, hindi ako pinapayagang matulog. Dahil sa mahabang nakakapagod na pisikal na trabaho na sinamahan pa ng stress sa pag-iisip, nahihilo ako araw-araw, at dahil sa aking altapresyon, madalas na pananakit ng puso, pagkataranta kapag nagugulat, at herniated disc, labis ang pananakit ko pero binibigyan lang ako ng mga pulis ng kaunting gamot, bago ako utusang ituloy ang trabaho. Sa labor camp, para kaming mga alipin, ganap na nasa ilalim ng kanilang kapangyarihan, na walang mga karapatang pantao o kalayaan. Ang tanging nagpagaan ng loob ko ay may mahigit sa sampung sister na nanampalataya sa Diyos ang nasa labor camp, at madalas kaming lihim na nagpapasahan ng mga tala upang ibahagi ang mga salita ng Diyos at mga awit, pinapalakas ang loob ng isa’t isa. Isang sister ang pinasahan ako ng isang liham, at nang makita ko ang liham mula sa mga kapatid at ang isinulat na mga salita ng Diyos, talagang nakadama ako ng init at pagkaantig. Binasa ko ang siping ito ng mga salita ng Diyos: “Nakasunod si Pedro kay Jesucristo dahil sa kanyang pananampalataya. Naipako siya sa krus alang-alang sa Akin at nakapagbigay ng maluwalhating patotoo dahil din sa kanyang pananampalataya. Nang makita ni Juan ang maluwalhating larawan ng Anak ng tao, ito ay dahil sa kanyang pananampalataya. Nang makita niya ang pangitain ng mga huling araw, lalo nang lahat ito ay dahil sa kanyang pananampalataya” (Ang Salita, Vol. I. Ang Pagpapakita at Gawain ng Diyos. Ang Katotohanang Nakapaloob sa Gawain ng Paglupig (1)). Sobra akong naantig na hindi ko maiwasang umiyak. Alam ng Diyos ang kahinaan ko, at bukod doon, ang mga pangangailangan ng kaluluwa ko. Isinaayos Niya na padalhan ako ng sister ng liham ng pampalakas-loob at pagtulong, at ginagabayan at pinapatnubayan Niya ako gamit ang Kanyang mga salita, binibigyan ako ng pananalig at lakas. Nadama ko kung gaano tunay na kalaki ang pagmamahal ng Diyos, at ang pagdurusa ay medyo hindi na kasingsama ng dati.

Noong Setyembre 2005, pinalaya ako at nakauwi na ako. Dahil sa pagpapahirap, nagkaroon ako ng matinding karamdaman sa puso at altapresyon, at tuwing tag-ulan, talagang nananakit ang mga braso, baywang, at binti ko, at dahil sa matagalang pagkakaposas, hindi pa rin makabuhat ng mabibigat na bagay ang pulso ko. Bagama’t nakalaya ako sa kulungan pagkatapos ng sentensiya ko, ang mga pulis ay patuloy na nagpadala ng mga tao para manmanan at matyagan ako, at pinabantayan nila sa aking mga kamag-anak at kapitbahay ang mga kilos ko sa lahat ng oras. Paminsan-minsan, nagpapadala sila ng mga tao sa bahay ko para tanungin kung nananampalataya pa rin ako sa Diyos, at kung wala ako sa bahay, uusisain nila kung saan ako pumunta. Hindi ko magawa nang normal ang mga tungkulin ko o hindi ako makadalo sa mga pagtitipon, na nagdulot sa akin ng sobrang stress. Dahil personal akong naaresto at inusig ng Partido Komunista, nakita ko ang pagiging kasuklam-suklam at kalupitan ng Partido Komunista, at malinaw na nakilala ang maladiyablong diwa ng paglaban at pagkamuhi nito sa Diyos. Kinamumuhian at tinatanggihan ko ito mula sa kaibuturan ng puso ko, at kasabay nito, pinasasalamatan ko ang Diyos sa paggabay sa akin sa bawat hakbang upang makilatis ang mga pakana ni Satanas, na nagpalakas sa pananalig ko, at binigyan ako ng kakayahang mapagtagumpayan ang pamiminsala ng mga demonyo at makalabas nang buhay mula sa yungib ng mga diyablo. Tunay na naranasan ko ang pagmamahal at pagliligtas ng Diyos, at determinado akong gawin ang pinakamakakaya ko para gawin nang maayos ang mga tungkulin ko at suklian ang pagmamahal ng Diyos.


90. Naranasan Ko ang Kagalakan ng Pagiging Matapat

Ni Cheng Xiao, Tsina

Noong Marso 2023, ako ang responsable sa gawain ng ebanghelyo ng isang iglesia. Medyo mahina ang mga resulta ng gawain sa iglesiang ito. Matagal-tagal akong nagsikap, pero wala pa ring mga pagsulong, at talagang nabalisa ako. Isang araw, narinig kong pupunta ang mga lider sa isang pagtitipon upang siyasatin ang gawain at masyado akong nabagabag, iniisip na, “Noong dumating dati ang mga lider, ibinahagi nila sa amin ang isyu ng paglilinang sa mga tao, pero wala pa rin akong nakikitang angkop na tao. Kapag nakita ng mga lider na napakatagal ko nang nagsasagawa pero hindi ko pa rin magawa nang maayos ang gawain, iisipin kaya nilang wala akong mga kakayahan sa gawain? Kung mangyayari iyon, ganap na mawawala ang magandang impresyon nila sa akin!” Habang sinusubukan kong makatulog nang gabing iyon, tuwing naiisip ko ang pagdating ng mga lider para siyasatin ang gawain, hindi ko mapakalma ang puso ko at talagang nag-aalala ako.

Kinabukasan, nang dumating ang mga lider para siyasatin ang gawain, natatakot akong makikita nila ang mahihinang resulta at iisiping hindi ko kayang gumawa ng tunay na gawain, kaya bago pa sila makapagtanong, ipinaliwanag ko na kaagad kung paano ko itinalaga sa ibang tungkulin ang mga manggagawa ng ebangheyo, at kung paano ko sinubaybayan ang gawain ng ebanghelyo. Nagtanong sila ng ilang katanungan sa kapareha kong sister na si Xiao Lin, at tuwing naririnig kong nakaliligtaan ni Xiao Lin ang ilang punto, sumasabad ako kaagad para punan ang anumang nakaligtaan niya, dahil gusto kong ipakita sa mga lider na mayroon akong kaunting mga kakayahan sa gawain at nakagagawa ako ng kaunting tunay na gawain. Pagkatapos ng pag-uusap na ito, walang anumang sinabi ang mga lider, at nakahinga na ako nang maluwag. Makalipas ang ilang sandali, tinanong kami ng mga lider kung kamakailan ay anu-anong paglihis at paghihirap ang mayroon kami sa pangangaral ng ebanghelyo. Naisip ko, “Kamakailan ay hindi naging mabunga ang gawaing pinangangasiwaan ko, kaya marahil ay magiging mabuting ipaalam sa kanila ang sitwasyon para makatulong silang malaman kung bakit ganito?” Pero naisip ko naman, “Kung babanggitin ko ang mga isyung ito, at makatutuklas sila ng iba pang problema sa aking mga tungkulin, hindi ba’t magiging mas malinaw pa na wala akong mga kakayahan sa gawain? Hindi ba’t ipapahiya ko lang ang sarili ko kung sasabihin ko iyon?” Taglay ang kaisipang ito, nilunok ko ang mga salitang nasa dulo ng dila ko. Nang kinahapunan, itinama at pinungusan ako ng mga lider, sinabing, “Sinasabi mong ginawa mo ang ganito at ganoong gampanin, na para bang walang anumang problema o pagkukulang, pero hindi pa rin nagbunga ng kahit ano ang gawain. Dapat mong pagnilayan ang mga dahilan kung bakit ganito.” Pagkaalis ng mga lider, medyo nabagabag ako, at labis akong nakonsensiya dahil hindi ko ibinunyag kung ano talaga ang nangyayari sa gawain. Naisip ko ang mga salitang ito ng Diyos: “Maraming tao ang mas nanaisin pang maparusahan sa impiyerno kaysa magsalita at kumilos nang matapat. Hindi kataka-takang iba ang magiging pagtrato Ko sa mga hindi matapat” (Ang Salita, Vol. I. Ang Pagpapakita at Gawain ng Diyos. Tatlong Paalaala). Malinaw na may mga problema ako sa aking tungkulin, pero noong dumating ang mga lider sa pagtitipon, natakot akong ilantad ang kawalan ko ng kakayahan sa gawain at na mapahiya ako, kaya hindi ako nagsalita. Nagdulot ito na hindi malutas ang mga problema at maapektuhan ang gawain. Nadama kong medyo seryoso ang kalikasang ito. Nililinlang ko kapwa ang ibang tao at ang Diyos. Balisang-balisa ang puso ko.

Kalaunan, nabasa ko ang mga salitang ito ng Diyos: “Likas na buktot ang mga anticristo; wala silang isang puso ng pagkamatapat, ng pagmamahal sa katotohanan, o ng pagmamahal sa mga positibong bagay. Madalas silang namumuhay sa madidilim na sulok—hindi sila kumikilos nang may saloobin ng pagkamatapat, hindi sila nagsasalita nang tapat, at nagkikimkim sila ng buktot at mapanlinlang na puso kapwa sa ibang tao at sa Diyos. Gusto nilang linlangin ang iba, at linlangin pati ang Diyos. Hindi nila tatanggapin ang pangangasiwa ng iba, lalo na ang pagsisiyasat ng Diyos. Kapag kasama sila ng ibang tao, hindi nila kailanman gustong malaman ng sinuman kung ano ang kanilang iniisip at pinaplano, sa kaibuturan, kung anong uri sila ng tao, at kung anong saloobin ang kinikimkim nila sa katotohanan, at iba pa; ayaw nilang malaman ng iba ang alinman sa mga ito, at gusto rin nilang himukin ang Diyos, para maglihim sa Kanya. Kaya, kapag walang katayuan ang isang anticristo, kapag wala siyang mga oportunidad para manipulahin ang sitwasyon sa isang grupo ng mga tao, wala talagang sinuman ang makakaalam kung ano ang ibig sabihin ng kanyang mga salita at kilos. Mag-iisip ang mga tao: ‘Ano ba ang iniisip niya bawat araw? May anumang layunin ba sa likod ng kanyang pagganap sa kanyang tungkulin? Nagpapakita ba siya ng katiwalian? Nakakaramdam ba siya ng anumang inggit o pagkamuhi sa iba? May anumang pagkiling ba siya laban sa ibang tao? Ano ang kanyang mga pananaw sa mga sinasabi ng iba? Ano ang iniisip niya kapag nahaharap siya sa mga partikular na bagay?’ Kailanman ay hindi ipinapaalam ng mga anticristo sa iba kung ano ang talagang nangyayari sa kanila. Kahit na nagpapahayag sila ng kaunting salita tungkol sa kanilang opinyon sa isang bagay, magiging malabo at alanganin sila, magpapaligoy-ligoy sila para hindi maintindihan ng iba kung ano ang ipinaparating nila, at hindi alam ng iba kung ano ang gusto nilang sabihin, o kung ano ang ipinapahayag nila, kaya napapakamot na lang ng ulo ang lahat. Pagkatapos makakuha ng katayuan ang isang taong tulad niyon, mas lalo siyang nagiging malihim sa kanyang pag-uugali kapag kasama ng ibang tao. Gusto niyang protektahan ang kanyang mga ambisyon, reputasyon, imahe at pangalan, ang kanyang katayuan at dignidad, at iba pa. Iyon ang dahilan kung bakit ayaw niyang maging tapat tungkol sa kung paano niya ginagawa ang mga bagay-bagay o sa kanyang mga motibo sa paggawa ng mga bagay-bagay. Kahit kapag siya ay nagkakamali, nagpapakita ng tiwaling disposisyon, o kapag mali ang mga motibo at intensiyon sa likod ng kanyang mga kilos, ayaw niyang magtapat at hayaang malaman ng iba ang tungkol dito, at kadalasan siyang nagpapanggap na inosente at perpekto para linlangin ang mga kapatid. At sa Itaas at sa Diyos, magagandang pakinggang bagay lang ang kanyang sinasabi, at madalas siyang gumagamit ng mga mapanlinlang na taktika at kasinungalingan para mapanatili ang kanyang relasyon sa Itaas. Kapag nag-uulat siya ng kanyang gawain sa Itaas, at nakikipag-usap sa Itaas, hindi siya kailanman nagsasalita ng anumang hindi maganda, para walang makatuklas ng anuman sa kanyang mga kahinaan. Hindi niya kailanman babanggitin kung ano ang ginawa niya sa ibaba, ang anuman sa mga isyu na lumitaw sa iglesia, ang mga problema o kapintasan sa kanyang gawain, o ang mga bagay na hindi niya maunawaan o makilatis. Hindi siya kailanman nagtatanong o naghahanap sa Itaas tungkol sa mga bagay na ito, at sa halip ay nagpapakita lang siya ng imahe at anyo ng kahusayan sa gawain, ng kakayahan na lubos na pasanin ang kanyang gawain. Hindi niya iniuulat sa Itaas ang anuman sa mga problema na umiiral sa iglesia, at kahit gaano pa kagulo ang mga bagay-bagay sa iglesia, ang laki ng mga depektong lumabas sa kanyang gawain, o kung ano ang eksaktong ginagawa niya sa ibaba, paulit-ulit niyang pinagtatakpan ang lahat ng iyon, sinisikap na hindi kailanman malaman ng Itaas o marinig ang anumang balita tungkol sa mga bagay na ito, umaabot pa nga hanggang sa paglilipat ng mga tao na konektado sa mga usaping ito o sa nakakaalam ng katotohanan tungkol sa kanya sa malalayong lugar sa pagsisikap na maitago kung ano ang talagang nangyayari. Anong uri ng pagsasagawa ang mga ito? Anong klaseng pag-uugali ito? Ito ba ang uri ng pagpapamalas na dapat mayroon ang isang tao na naghahangad sa katotohanan? Napakalinaw na hindi ito. Ito ay pag-uugali ng isang demonyo. Gagawin ng mga anticristo ang lahat ng kanilang makakaya para itago, para pagtakpan ang anumang bagay na maaaring magkaroon ng epekto sa kanilang katayuan o reputasyon, itinatago ang mga bagay na ito mula sa ibang tao at mula sa Diyos. Ito ay panlilinlang sa mga nasa itaas at ibaba nila” (Ang Salita, Vol. IV. Paglalantad sa mga Anticristo. Ikalabing-isang Aytem). Mula sa mga salita ng Diyos, nakita kong likas na buktot at mapanlinlang ang mga anticristo. Para maprotektahan ang kanilang dangal at katayuan, tuwing may mga problema o paghihirap sila sa kanilang mga tungkulin, o gaano mang kawalan ang idulot nila sa kanilang mga tungkulin, nililinlang nila ang iba para itago ang mga bagay na ito at nagkukunwari silang mahusay sa kanilang gawain. Ang pag-uugaling ito ay isang malademonyong pagkilos na sinusubukang linlangin kapwa ang kanilang mga nakatataas at mga tauhan. Sa pagninilay ko sa aking sarili, alam na alam ko ang katunayan na hindi gaanong epektibo ang gawaing pinangangasiwaan ko, at na nahihirapan ako sa paglinang ng mga tao, at nang dumating ang mga lider sa pagtitipon, dapat ay binanggit ko ito at hinayaan silang tumulong na lutasin ito. Pero natakot ako na iisipin nila na wala akong mga kakayahan sa gawain at na mawawala ko ang magandang imahe ko sa mga mata nila. Hindi na ako naghintay na siyasatin nila ang gawain, binanggit ko na kaagad kung paano ako nagsisikap sa pagsubaybay sa gawain, dahil gusto kong makita nila na mayroon akong mga kakayahan sa gawain at na kaya kong lutasin ang aktuwal na mga problema, at sa gayon ay pinagmumukhang hindi ko responsabilidad ang mahihinang resulta. Nang dumating ang mga lider para siyasatin kung kumusta na ang gawain ng ebanghelyo, alam na alam ko na dapat ay binanggit ko ang mga problema at naghanap ako ng mga solusyon sa lalong madaling panahon, pero natakot akong ilantad ang mga paglihis at butas sa aking mga tungkulin at mapahiya at mawalan ng katayuan, kaya hindi ako nagsalita. Mahihina ang kakayahan ko sa gawain, at maraming problema sa aking mga tungkulin, at nagdusa na ng mga kawalan ang gawain ng iglesia, pero para maingatan ang dangal at katayuan ko, sinubukan kong bigyan ng impresyon ang iba na mahusay ako sa aking gawain. Ang mga anticristo, anumang mga kamalian o kasamaan ang gawin nila, ay gagawin ang lahat para magtago at manlinlang upang protektahan ang kanilang reputasyon at katayuan, nang walang pagsasaalang-alang sa mga interes ng sambahayan ng Diyos. Nagsisinungaling at nanlilinlang ako para itago ang katotohanan na hindi ko kayang gumampan ng tunay na gawain, kaya anong pagkakaiba sa pagitan ko at ng isang anticristo? Ang pag-iisip ko rito ay nagdulot sa akin na sobrang magsisi, kaya sumulat ako kaagad sa mga lider tungkol sa kalagayan ko kamakailan at sa kawalan ng mga resulta sa aking mga tungkulin. Pagkatapos itong maunawaan ng mga lider, bagama’t pinungusan nila ako dahil sa panlilinlang ko, ginabayan din nila ako na pagnilayan ang sarili ko at tinulungan nila akong hanapin ang mga dahilan sa kawalan na ito ng pagkaepektibo sa aking gawain. Nalaman nilang naglilintaya lamang ako ng mga islogan sa aking gawain, na hindi pa ako nagbahagi ng mga solusyon na tinutugunan ang mga aktuwal na problema ng aking mga kapatid, at na nabigo akong magbigay ng isang praktikal na landas pasulong. Nang matukoy ko ang aking mga isyu, mas sumigla ang puso ko.

Pagkatapos nito, sadya kong isinagawa ang pagiging isang matapat na tao, pero minsan nagagapos pa rin ako ng tiwaling disposisyon ko. Isang beses, nang dumating ang mga lider sa isang pagtitipon, naalala ko na mayroong isang manggagawa ng ebanghelyo na talagang mahusay ang kakayahan, pero gumawa siya ayon sa sarili niyang mga ideya at hindi nagbigay-pansin sa pagpasok sa mga prinsipyo. Ilang beses na akong nakipagbahaginan sa kanya pero wala akong nakitang pagsulong, kaya naisip ko na dapat kong banggitin ang usaping ito sa mga lider at hanapin kung paano ito lutasin. Pero naisip ko naman, “Kung matuklasan ng mga lider ang aking mga pagkukulang, sasabihin kaya nilang wala akong mga kakayahan sa gawain? Nakakahiya iyon! Siguro, dapat ay manahimik na lang ako.” Pero naalala ko ang aral na natutuhan ko mula sa nakaraan kong kabiguan, at naisip ko ang isang sipi ng mga salita ng Diyos: “Kung kayo ay isang lider o manggagawa, natatakot ba kayong tanungin at pangasiwaan ng sambahayan ng Diyos ang inyong gawain? Natatakot ba kayong matuklasan ng sambahayan ng Diyos ang mga kapabayaan at kamalian sa inyong gawain at pungusan kayo? Natatakot ba kayo na kapag nalaman na ng Itaas ang inyong tunay na kakayahan at tayog, maiiba ang tingin nila sa inyo at hindi kayo isasaalang-alang na taasan ng ranggo? Kung may ganito kang mga kinatatakutan, pinatutunayan nito na hindi para sa kapakanan ng gawain ng iglesia ang mga motibasyon mo, gumagawa ka alang-alang sa reputasyon at katayuan, na nagpapatunay na may disposisyon ka ng isang anticristo. Kung may disposisyon ka ng isang anticristo, malamang na tahakin mo ang landas ng mga anticristo, at gawin ang lahat ng kasamaang inihasik ng mga anticristo” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Sa pagninilay-nilay ko sa mga salita ng Diyos, natanto ko na masyado kong pinahalagahan ang dangal at katayuan ko, at na nagtulak ito sa akin na kumilos nang mapanlinlang at gawin ang mga bagay na nakapinsala sa mga interes ng sambahayan ng Diyos. Sa ganito ay tinatahak ko ang landas ng isang anticristo. Kaya sinabi ko ang mga isyung gusto kong hingian ng tulong. Natuklasan ng mga lider na hindi ko ibinabahagi ang katotohanan para lutasin ang mga isyu, at sa halip, sinasamantala ko ang posisyon ko para pangaralan ang iba. Pinipigilan nito ang mga tao, kaya wala silang landas sa kanilang mga tungkulin. Nang tukuyin ng mga lider ang mga isyung ito, nadama kong namula ang mukha ko, at naisip ko sa aking sarili, “Ano kaya ang iisipin nila sa akin ngayon? Iisipin kaya nilang wala akong pagkatao? Sobrang nakakahiya ito!” Nagsimula kong pagsisihan ang pagsasabi ng katotohanan. Pero naisip ko naman, “Hindi ba’t ang pagtatapat ay para matukoy ang mga dahilang ito at malutas ang mga isyu? Kung napipigilan ako ng kahihiyan ko at ayaw kong tanggapin ang mga ito, paano malulutas ang mga problema?” Kaya nanalangin ako sa Diyos para tulungan akong maghimagsik laban sa aking sarili, tumanggap at magpasakop. Naalala ko rin na nagpakita ako ng gayong pag-uugali hindi lamang sa iisang manggagawang ito ng ebanghelyo, kundi pati na rin sa iba. Nang makita ko na mahina ang pagkaepektibo nila sa kanilang tungkulin, hindi ko pinagnilayan kung alin sa mga gampanin ko mismo ang hindi nagawa nang maayos at hindi ko siniyasat ang mga problema nila, sa halip, pakiramdam ko ay nasira ang dangal at katayuan ko at pinagsabihan ko sila. Hindi lamang nito nabigong tulungan sila kundi napigilan din sila. Kalaunan, humingi ako kaagad ng tawad sa aking mga kapatid, at nagtapat ako para ibahagi ang kalagayan ko. Bumuti nang kaunti ang kalagayan ng mga manggagawa ng ebanghelyo, at natukoy nila ang kanilang mga pagkukulang, at naging handa silang magpunyagi para humusay. Kalaunan, kapag sinusubaybayan ko ang gawain, mas nagbibigay ako ng pansin sa pagbabahagi sa mga prinsipyo, at sa pagbibigay ng higit pang mabubuting landas ng pagsasagawa. Nang panahong iyon, bagama’t medyo nakakahiyang isagawa ang pagiging isang matapat na tao at magtapat sa mga lider, binigyang-daan ako nito na matukoy ang mga isyu ko at gumawa ng mga pagbabago nang napapanahon, at kapaki-pakinabang ito sa aking buhay pagpasok at sa aking mga tungkulin.

Kalaunan, naisip ko rin, “Malinaw sa akin na ang pagsasagawa na maging isang matapat na tao ay ang hinihingi ng Diyos, pero bakit palagi akong natatakot na hamakin at ayaw kong isagawa ang pagiging isang matapat na tao?” Nanalangin ako sa Diyos para sa gabay, at naalala ko ang pagbabahagi ng Diyos na hinihimay ang isang kasabihang itinanim sa atin ng ating pamilya, “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.” Kaya hinanap ko ito para basahin. Sabi ng Makapangyarihang Diyos: “Kapag madalas sabihin sa iyo ng mga nakatatanda sa pamilya na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,’ ito ay para bigyan mo ng halaga ang pagkakaroon ng magandang reputasyon, pagkakaroon ng maipagmamalaking buhay, at hindi paggawa ng mga bagay na magdudulot sa iyo ng kahihiyan. Kung gayon, ginagabayan ba ng kasabihang ito ang mga tao sa positibo o negatibong paraan? Maaakay ka ba nito tungo sa katotohanan? Maaakay ka ba nito na maunawaan ang katotohanan? (Hindi.) May buong katiyakan mong masasabi na, ‘Hindi, hindi nito magagawa!’ Isipin mo, sinasabi ng Diyos na dapat umasal ang mga tao bilang matatapat na tao. Kapag sumalangsang ka, o may nagawa kang mali, o may nagawa kang isang bagay na naghihimagsik laban sa Diyos at sumusuway sa katotohanan, kailangan mong aminin ang iyong pagkakamali, maunawaan ang iyong sarili, at patuloy na suriin ang iyong sarili para tunay na makapagsisi, at pagkatapos ay kumilos nang naaayon sa mga salita ng Diyos. Kaya, kung aasal ang mga tao bilang matatapat na tao, sumasalungat ba iyon sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’? (Oo.) Paanong sumasalungat ito? Ang layon ng kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ ay para bigyang-halaga ng mga tao ang pagsasabuhay ng kanilang maliwanag at makulay na parte ng pagkatao at ang paggawa ng maraming bagay na magpapamukha sa kanilang kanais-nais sila—sa halip na gumawa ng mga bagay na masama o kahiya-hiya, o magpakita ng kanilang pangit na pagkatao—at upang maiwasan na mamuhay sila nang walang pagpapahalaga sa sarili o dignidad. Para sa kapakanan ng reputasyon ng isang tao, para sa pagpapahalaga sa sarili at karangalan, hindi puwedeng siraan ng isang tao ang lahat ng tungkol sa kanya, lalo na ang sabihin sa iba ang tungkol sa madilim na parte at mga kahiya-hiyang aspekto ng isang tao, dahil ang isang tao ay dapat mamuhay nang may pagpapahalaga sa sarili at dignidad. Upang magkaroon ng dignidad, kailangan ng isang tao ng magandang reputasyon, at para magkaroon ng magandang reputasyon, kailangang magkunwari ng isang tao at pagmukhaing kanais-nais ang sarili. Hindi ba’t sumasalungat ito sa pag-asal bilang isang matapat na tao? (Oo.) Kapag umasal ka bilang isang matapat na tao, ang mga ginagawa mo ay ganap na salungat sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Kung nais mong umasal bilang isang matapat na tao, huwag mong bigyang-importansiya ang pagpapahalaga sa sarili; ang pagpapahalaga sa sarili ng isang tao ay walang kabuluhan. Sa harap ng katotohanan, dapat ilantad ng isang tao ang sarili, hindi magkunwari o gumawa ng huwad na imahe. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa mga kapatid. Hindi ito isang usapin ng pamumuhay para sa sariling reputasyon, sa halip, ito ay isang usapin ng pamumuhay para umasal bilang isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para palugurin ang Diyos, at para maligtas. Ngunit kapag hindi mo nauunawaan ang katotohanang ito, at hindi mo nauunawaan ang layunin ng Diyos, ang mga bagay na ikinokondisyon sa iyo ng iyong pamilya ay may tendensiyang mangibabaw. Kaya, kapag may nagagawa kang mali, pinagtatakpan mo ito at nagpapanggap ka, iniisip na, ‘Hindi ako puwedeng magsalita ng anumang tungkol dito, at hindi ko rin papayagan na may sabihing kahit ano ang sinumang nakakaalam ng tungkol dito. Kung magsasalita ang sinuman sa inyo, hindi ko kayo basta-bastang palalampasin. Ang reputasyon ko ang pangunahing priyoridad. Walang kabuluhan ang mabuhay kung hindi ito para sa sariling reputasyon, dahil mas mahalaga ito kaysa anupaman. Kung mawawalan ng reputasyon ang isang tao, mawawala ang lahat ng kanyang dignidad. Kaya’t hindi ka maaaring maging prangka, kailangan mong magpanggap, kailangan mong pagtakpan ang mga bagay-bagay, kung hindi, mawawalan ka ng reputasyon at dignidad, at mawawalan ng saysay ang buhay mo. Kung walang rumerespeto sa iyo, wala kang kuwenta at walang silbi kung gayon.’ Posible bang umasal bilang isang matapat na tao sa pamamagitan ng pagsasagawa sa ganitong paraan? Posible bang maging ganap na bukas at suriin ang iyong sarili? (Hindi.) Malinaw na sa paggawa nito, sumusunod ka sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ na ikinondisyon ng iyong pamilya sa iyo. Gayumpaman, kung bibitiwan mo ang kasabihang ito para mahangad ang katotohanan at maisagawa ang katotohanan, hindi ka na maaapektuhan nito, at hindi mo na ito magiging salawikain o prinsipyo sa paggawa ng mga bagay-bagay, at sa halip, ang gagawin mo ay ang mismong kabaligtaran ng kasabihang ito na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Hindi ka na mamumuhay para sa iyong reputasyon, o para sa iyong dignidad, kundi sa halip, mamumuhay ka para sa paghahangad sa katotohanan, at pag-asal bilang isang matapat na tao, at paghahangad na mapalugod ang Diyos at mamuhay bilang isang tunay na nilikha. Kung susundin mo ang prinsipyong ito, kakailanganin mong bitiwan ang mga epekto ng pagkokondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Mula sa mga salita ng Diyos, nalaman ko ang dahilan kung bakit palagi akong napipigilan ng mga pag-aalala tungkol sa kahihiyan ko at hindi ko magawang maging isang matapat na tao. Ito ay pawang resulta ng pagiging naimpluwensiyahan ng satanikong lason mula pagkabata na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.” Inuna ko ang aking kahihiyan at katayuan nang higit sa lahat, naniniwalang ang pagkakaroon ng dangal at katayuan sa harap ng iba ang nagdadala ng isang maluwalhating buhay na may dignidad at integridad. Kung ilalantad ko ang aking mga pagkukulang, hindi ako pahahalagahan at hahamakin ako ng iba, na magpapadama sa akin na para bang mawawala na ang aking buhay, at napakasakit nito. Pero ang totoo, ang pagsasabi ng aking mga isyu sa aking mga tungkulin para humanap ng gabay ay maaaring magbigay-daan sa akin na malaman ang aking mga pagkukulang at makahanap ng mga paraan para lutasin ang mga iyon, binibigyang-daan ako na gawin nang maayos ang mga tungkulin ko. Pero noong lumitaw ang mga isyu sa aking mga tungkulin, hindi ko hinanap na lutasin ang mga ito, sa halip, kumilos ako nang mapanlinlang para protektahan ang aking dangal at katayuan. Kahit noong napinsala ng mga kilos ko ang gawain, pinagtakpan ko ang mga problemang ito sa aking mga tungkulin, at sa buong panahong ito, palagi kong tinatalakay ang gawaing naisakatuparan ko, na nagdulot sa mga lider na maniwalang wala akong mga problema sa aking mga tungkulin, na humadlang naman sa agad na pagkalutas ng mga problema. Nagsinungaling ako para hindi mapahiya, at sinubukan kong linlangin kapwa ang mga lider at ang Diyos, kahit ang kapalit pa ay ang pagpinsala sa mga interes ng iglesia. Nasaan ang dignidad at integridad ko roon? Isinasabuhay ko ang wangis ng isang demonyo. Hindi napananatili ang dignidad at integridad sa pamamagitan ng pagbabalatkayo ng isang tao o ng pagpoprotekta sa kanyang dangal. Kapag lamang ang isang tao ay kayang isagawa ang pagiging isang matapat na tao, may lakas ng loob na aminin ang anumang pagkukulang o pagkakamali, at tinatanggap at isinasagawa ang katotohanan nang inuuna ang mga interes ng sambahayan ng Diyos, ay saka siya maaaring ituring na isang taong may integridad at dignidad. Ang pamumuhay ayon sa mga satanikong lason ay ginagawa lamang ang mga tao na mas buktot at mapanlinlang, at na gumawa ng mas maraming masasamang gawa, at kalaunan ay kasuklaman at itiwalag ng Diyos.

Pagkatapos ay naisip ko ang siping ito ng mga salita ng Diyos: “At ano ang pinakaugat ng paghahangad sa mga pansariling interes? Ito ay dahil nakikita ng mga tao ang mga pansarili nilang interes bilang mas mahalaga kaysa sa lahat ng iba pa. Nanlilinlang sila upang makinabang sila, at sa gayon ay nabubunyag ang kanilang mapanlinlang na disposisyon. Paano dapat lutasin ang problemang ito? Kailangan mo munang tukuyin at alamin kung ano ba ang mga interes, kung ano ba mismo ang idinudulot ng mga ito sa mga tao, at kung ano ba ang mga kahihinatnan ng paghahangad sa mga ito. Kung hindi mo ito malaman, madaling sabihin na tatalikuran mo ang mga ito pero mahirap itong gawin. Kung hindi nauunawaan ng mga tao ang katotohanan, wala nang iba pang mas mahirap talikuran para sa kanila kaysa sa sarili nilang mga interes. Iyon ay dahil ang mga pilosopiya nila sa buhay ay ‘Ang bawat tao para sa kanyang sarili at bahala na ang iba’ at ‘Ang tao ay namamatay para sa kayamanan, gaya ng mga ibon para sa pagkain.’ Malinaw na nabubuhay sila para sa sarili nilang mga interes. Iniisip ng mga tao na kung wala ang sarili nilang mga interes—na kung mawawala ang kanilang mga interes—hindi sila mabubuhay. Ito ay na para bang hindi maihihiwalay ang buhay nila sa sarili nilang mga interes, kaya nga karamihan sa mga tao ay bulag sa lahat maliban sa sarili nilang mga interes. Mas mataas ang tingin nila sa sarili nilang mga interes kaysa sa anumang ibang bagay, nabubuhay lang sila para sa sarili nilang mga interes, at kapag hinikayat mo silang isuko ang sarili nilang mga interes ay para mo na ring hiniling sa kanila na isuko nila ang buhay nila. Kaya, ano ang dapat gawin sa gayong mga sitwasyon? Dapat tanggapin ng mga tao ang katotohanan. Makikita lamang ng mga tao ang diwa ng sarili nilang mga interes kapag naunawaan nila ang katotohanan; saka lamang sila makapagsisimulang bitiwan at maghimagsik laban sa mga ito, at magawang tiisin ang sakit na pakawalan ang mga bagay na labis nilang mahal. At kapag kaya mo nang gawin ito at talikuran ang mga sarili mong interes, mas mapapanatag ka at mas magiging payapa ang iyong puso, at kapag nagawa mo iyon ay nadaig mo na ang laman. Kung kumakapit ka sa iyong mga interes at tumatanggi kang isuko ang mga iyon, at kung hindi mo tinatanggap ang katotohanan kahit kaunti, sa iyong puso ay maaari mong sabihin na, ‘Ano bang masama kung magsikap akong makinabang at umayaw akong mawalan? Hindi naman ako pinarusahan ng Diyos, at ano ba ang magagawa ng mga tao sa akin?’ Walang sinumang makagagawa ng anumang bagay sa iyo, pero sa ganitong pananampalataya sa Diyos, mabibigo ka sa huli na matamo ang katotohanan at ang buhay. Magiging isang napakalaking kawalan ito para sa iyo—hindi ka makapagtatamo ng kaligtasan. May mas matindi pa bang panghihinayang? Ito ang kasasapitan sa huli ng pagsisikap mo para sa sarili mong mga interes. Kung katanyagan, pakinabang at katayuan lamang ang hahangarin ng mga tao—kung sariling mga interes lamang ang hahangarin nila—hindi nila kailanman matatamo ang katotohanan at ang buhay, at sila ang mawawalan sa huli” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). Pinaalala sa akin ng mga salita ng Diyos na sa pagbitaw lamang sa aking mga interes at pagsasagawa na maging isang matapat na tao, ko makakamit ang katotohanan at matatanggap ang pagliligtas ng Diyos. Maaaring matugunan ng pagkakamit ng dangal at katayuan ang pansamantalang banidad, pero hindi ito makapagdadala ng kaligtasan. Naalala ko kung paano ko sinabi ang katotohanan sa dalawang pangyayaring iyon. Bagama’t medyo nakakahiya nang panahong iyon, sa pamamagitan ng gabay at tulong ng mga lider, nalaman kong tinahak ko ang maling landas sa pamamagitan ng paggawa alang-alang sa aking dangal at katayuan, at nakita ko ang mga paglihis sa aking mga tungkulin at nakita ko ang mga prinsipyo at landas kung paano lutasin ang mga isyung ito. Kung ikukumpara, ano ba naman ang kaunting kahihiyan? Alam ng mga lider ang mahihinang kakayahan ko sa gawain, at dapat kong harapin ito nang may tapang at tratuhin ito nang tama, tapat na ipahayag ang anumang isyu o paghihirap at hanapin ang katotohanan para maghatid ng mga kalutasan. Sa paggawa ko lamang nang ganito sa aking tungkulin na magagawa kong sumulong. Sa kabaligtaran, kung susubukan kong protektahan ang sarili ko sa pamamagitan ng pagiging mapanlinlang, hindi lamang ako mabibigong maunawaan ang sarili kong mga problema, kundi maaapektuhan din nito ang pagkaepektibo ng aking mga tungkulin at mag-iiwan ako ng mga pagsalangsang. Hindi ba’t kahangalan kung gagawin ko ito? Nang mapagtanto ko ito, nagpasya akong isagawa ang pagiging isang matapat na tao at tahakin ang landas ng kaligtasan.

Pagkatapos noon, nagpatuloy akong maghanap, at natanto ko na palagi akong natakot na pangangasiwaan at sisiyasatin ng mga lider ang gawain ko, pangunahing dahil sa hindi ko naunawaan ang kabuluhan ng pangangasiwa ng mga lider sa gawain. Labis akong nagawang tiwali ni Satanas, at anumang oras ay kaya kong kumilos sa aking mga tungkulin nang batay sa aking tiwaling disposisyon. Samakatwid, kinailangan akong madalas na pangasiwaan at tanungin ng mga lider at manggagawa tungkol sa gawain, para kapag may nakitang mga problema, maaari silang magbahagi kaagad at tumulong na itama ang mga ito. Matutulungan din ako nitong maiwasan ang paggawa ng mga kasamaan na gagambala at gugulo sa gawain ng iglesia. Proteksiyon ito para sa akin! Bukod dito, masyado kong pinahalagahan ang aking dangal at katayuan, madalas na naghahanap ng mga agarang resulta at nilalabag ang mga prinsipyo sa aking mga tungkulin, habang nag-aakalang may matibay akong pagpapahalaga sa pasanin para sa aking mga tungkulin. Kahit noong mahihina ang resulta ng gawain, nabigo akong pagnilayan at kilalanin ang sarili ko at tukuyin ang mga kadahilanan kung bakit ito nangyari. Pagkatapos itong siyasatin ng mga lider, bagama’t nilantad at pinungusan nila ako, sa pamamagitan ng kanilang gabay at pagbabahagi, nagawa kong matukoy ang mga problema ko, at natanto ko na kinakailangang tanggapin ang pangangasiwa ng mga lider. Pagkatapos noon, sadya ko nang isinagawa ang pagiging isang matapat na tao, at nakikipag-ugnayan man ako sa mga lider o sa aking mga kapatid, isinagawa ko ang pagsasalita nang matapat. Minsan, kapag may mga isyu ako sa aking mga tungkulin at hindi ko alam kung paano lutasin ang mga iyon, kahit na gusto kong magtapat, natatakot pa rin akong mahamak, kaya naghihimagsik ako kaagad laban sa aking sarili, at sa pagtatapat at paghahanap ng pagbabahaginan, hindi ko namamalayang nakakakita ako ng paraan para lutasin ang kasalukuyang mga isyu. Natanto ko na ang pagiging isang matapat na tao ay sobrang nakatutulong sa aking mga tungkulin at sa aking buhay pagpasok. Sa pamamagitan ng karanasang ito, naunawaan ko ang kabuluhan ng pagiging isang matapat na tao, at nagkamit ako ng kaunting kaalaman tungkol sa aking mapanlinlang na disposisyon. Ang mga nakamit kong ito ay dahil sa gabay ng mga salita ng Diyos. Salamat sa Diyos!


91. Pagpapaalam sa Imperyoridad

Ni Keke, Tsina

Mula noong bata ako, medyo mahiyain na ako. Hindi ako mahilig magsalita at bumati sa mga tao. Kapag gusto kong lumabas at nakikita kong nagkukuwentuhan sa labas ang mga kapitbahay ko, talagang kinakabahan ako, kaya iniiwasan kong lumabas maliban kung talagang kinakailangan. Kapag nasa paaralan ako at kailangan kong tawagin ang mga guro para magtanong tungkol sa isang bagay, hindi ko alam kung paano magsisimula, kaya ang tatay ko ang pinagsasalita ko para sa akin. Talagang nagagalit ang tatay ko, at nagrereklamo na hindi ako kasinglakas ng loob ng ibang mga bata. Madalas sabihin sa akin ng tiyahin ko, “Parang naka-tape ang bibig ko. Kung magpapatuloy ka nang ganito, wala kang mararating …” Madalas umaalingawngaw ang mga komento nila sa isip ko, at minsan ay umiiyak ako dahil sa pagiging miserable ko, namumuhi sa sarili ko dahil hindi ako makapagsalita o makapagpasaya ng mga nakatatanda. Madalas akong mainggit sa mga taong mahusay magsalita at kayang magbigay-buhay sa silid. Noong nasa kolehiyo, tinanggap ko ang gawain ng Makapangyarihang Diyos ng mga huling araw at dumalo ako sa mga pagtitipon kasama ang mga kapatid para magbasa ng mga salita ng Diyos. Nakita kong nagtatapat ang lahat at nagbabahaginan ng pagkaunawa nilang batay sa karanasan, nang walang sinumang pinagtatawanan, at malaya rin akong magtapat at makipagbahaginan nang hindi napipigilan. Talagang nakagiginhawa at nakapagpapalayang makasama ang mga kapatid.

Noong Enero 2024, nagdidilig ako ng mga baguhan sa iglesia at nakikipagtulungan kay Sister Wang Lu. Sa mga interaksyon namin, nakita kong ang sister na ito ay may mahusay na kakayahan, mahusay na mga abilidad sa pagpapahayag, at nakakaunawa nang mabuti sa katotohanan. Sa mga pagtitipon, kaya niyang humugot sa mga kalagayan ng mga baguhan sa pakikipagbahaginan niya, at madalas na tumatango-tango ang mga baguhan habang nakikinig sila. Kapag nakikita ko ito, likas akong napapatungo at naiisip ko, “Talagang isa itong taong maraming taon nang sumasampalataya sa Diyos, talagang ibang klase ang paraan ng pagsasalita niya! Pero ako naman, kailangan kong mag-isip nang matagal bago makatugon sa pakikipagbahaginan sa mga tanong ng mga baguhan, at ang sinasabi ko ay hindi kasingtatas o kasingdetalyado ng sinasabi ni Wang Lu. Bakit ba kulang na kulang ako? Kung makikipagbahaginan ako pagkatapos niya, talagang mapapansin ng mga baguhan na hindi ako kasinggaling niya. Huwag na nga, mabuti pang huwag na akong magsalita; sa ganoong paraan ay hindi ako magmumukhang walang kwenta kung ikukumpara sa kanya.” Pagkatapos niyon, natakot na akong magsalita sa mga pagtitipon kasama si Wang Lu, nag-aalalang kung hindi maayos ang magagawa ko, hahamakin niya ako. Minsan, isang baguhan ang naharap sa mga suliranin sa pangangaral ng ebanghelyo, at nagkuwento lang si Wang Lu tungkol sa isang paraan para lutasin ang problema. May gusto akong idagdag dahil may karanasan ako sa aspektong iyon, pero pagkatapos ay naisip ko, “Dahil nandito si Wang Lu, kung hindi ko maipapahayag nang maayos ang sarili ko, iisipin ba niyang masyadong mataas ang tingin ko sa sarili ko sa pagnanais na makipagbahaginan?” Kaya kahit na nasa dulo na ng dila ko ang mga salita, wala akong lakas ng loob na magsalita, at hinintay kong makaalis si Wang Lu bago ako nakipagbahaginan. Sa isa pang pagkakataon, kasama ko sina Wang Lu at Sister Li Hua sa isang pagtitipon kasama ang mga baguhan. Sandali akong nagtanong tungkol sa mga kalagayan ng mga baguhan, at ibinahagi ng isa sa mga baguhan ang mga suliranin niya. Makikipagbahaginan na dapat ako at gagabayan ko ang baguhan kung paano matututo ng aral sa sitwasyong ito, pero dahil naisip kong nandoon ang dalawang sister, na may mahusay na kakayahan sila at mga abilidad sa pagpapahayag, inalala kong, “Hindi ako magaling magsalita, ano ang iisipin nila sa akin kung magiging magulo ang pagsasalita ko?” Dahil nakita nilang matagal akong hindi nagsalita, agad na pinangasiwaan ni Li Hua ang pagbabahaginan, at kahit na unang beses niyang nakilala ang mga baguhan, nagawa niyang natural na makipagkuwentuhan sa kanila. Habang pinapanood sina Wang Lu at Li Hua na nagpapalitan ng pagbabahaginan, talagang nainggit ako, naiisip na, “Ang mga tagadilig ay dapat na mga taong may kakayahan, husay sa pagsasalita, at palakaibigang personalidad tulad ng mga sister na ito.” Naisip ko na naman ang sarili ko: Halos hindi ako nagsalita sa buong pagtitipon at pakiramdam ko ay tagalabas ako. Nainis ako, napapaisip kung bakit hindi ko kayang makipagbahaginan nang kasingbukas-loob ng iba. Maaari kayang hindi lang talaga ako angkop sa isang tungkuling humihingi sa aking magsalita nang madalas? Sa tuwing dadalo ako sa mga pagtitipon kasama ang mga kapatid na may mahusay na kakayahan at mahusay na kasanayan sa pakikipag-usap, labis akong kinakabahan, nangangambang kung hindi maganda ang magiging pagbabahaginan ko, hahamakin ako ng mga tao, at kahit kapag may liwanag nga ako, hindi ako naglalakas-loob na ibahagi ito. Hindi ko magawa ang tungkulin ko gaya ng nararapat, kaya nagdasal ako sa Diyos, naghahanap ng paraan para lutasin ang kalagayang ito at gawin nang normal ang tungkulin ko.

Isang araw, naalala ko ang dalawang sipi ng mga salita ng Diyos na nauugnay sa kalagayan ko, at hinanap ko ang mga iyon at binasa. Sabi ng Makapangyarihang Diyos: “May ilang tao na noong bata pa, ordinaryo ang kanilang hitsura, hindi mahusay magsalita, at hindi masyadong mabilis mag-isip, kaya hindi naging kanais-nais ang mga komento sa kanila ng ilang miyembro ng kanilang pamilya at ng ibang tao sa lipunan, sinasabi ng mga ito na: ‘Mahina ang utak ng batang ito, matagal makaintindi, at hindi maayos magsalita. Tingnan ninyo ang mga anak ng iba, sa husay nilang magsalita ay madali nilang nakukumbinsi ang mga tao. Samantalang ang batang ito ay nakasimangot lang buong araw. Hindi niya alam ang sasabihin kapag nakakasalamuha ng mga tao, hindi alam kung paano ipapaliwanag o pangangatwiranan ang sarili niya kapag may nagawa siyang mali, at hindi natutuwa sa kanya ang mga tao. Mahina ang utak ng batang ito.’ Ganito ang sinasabi ng mga magulang, kamag-anak at kaibigan at ng mga guro niya. Ang ganitong kapaligiran ay nagdudulot ng partikular at hindi nakikitang panggigipit sa gayong mga indibidwal. Sa pagdanas sa ganitong mga kapaligiran, hindi namamalayang nagkakaroon siya ng partikular na uri ng mentalidad. Anong uri ng mentalidad? Iniisip niya na hindi kaaya-aya ang kanyang hitsura, hindi gaanong kanais-nais, at na kahit kailan ay hindi natutuwa ang mga tao na makita siya. Naniniwala siya na hindi siya mahusay sa pag-aaral, na mahina ang utak niya, at palagi siyang nahihiya na buksan ang kanyang bibig at magsalita sa harap ng ibang tao. Sa sobrang hiya niya ay hindi siya nakapagpapasalamat kapag may ibinibigay sa kanya ang mga tao, iniisip niya, ‘Bakit ba laging umuurong ang dila ko? Bakit ang galing magsalita ng ibang tao? Hangal lang talaga ako!’ Hindi namamalayan, iniisip niya na wala siyang halaga pero hindi pa rin niya matanggap na ganoon siya ka-walang kuwenta, na ganoon siya kahangal. Sa puso niya, palagi niyang tinatanong ang kanyang sarili, ‘Ganoon ba talaga ako kahangal? Ganoon ba talaga ako ka-hindi kanais-nais?’ Hindi siya gusto ng kanyang mga magulang, pati na rin ng kanyang mga kapatid, kanyang mga guro o mga kaklase. At paminsan-minsan, sinasabi ng kanyang mga kapamilya, kamag-anak, at kaibigan na ‘Pandak siya, maliit ang mga mata at ilong niya, at kung ganyan ang hitsura niya, hindi siya magtatagumpay paglaki niya.’ Kaya kapag tumitingin siya sa salamin, nakikita niyang maliit nga ang mga mata niya. Sa ganitong sitwasyon, ang paglaban, at kawalan ng kasiyahan at kagustuhan, at ang di-pagtanggap sa kaibuturan ng kanyang puso ay unti-unting nagiging pagtanggap at pagkilala sa kanyang sariling mga kapintasan, pagkukulang, at isyu. Bagama’t natatanggap niya ang realidad na ito, isang palagiang emosyon ang lumilitaw sa kaibuturan ng kanyang puso. Ano ang tawag sa emosyong ito? Ang tawag dito ay pagiging mas mababa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). “Sa panlabas, ang pagiging mas mababa ay isang emosyon na naipapamalas sa mga tao; pero sa katunayan, ang ugat nito ay itong lipunan, sangkatauhan at ang kapaligirang ginagalawan ng mga tao. Idinulot din ito ng sariling mga obhetibong dahilan ng mga tao. Hindi na kailangang ipaliwanag pa na ang lipunan at sangkatauhan ay nagmumula kay Satanas, dahil ang buong sangkatauhan ay nasa ilalim ng kapangyarihan ng masama, lubos na ginawang tiwali ni Satanas at walang posibleng makapagtuturo sa susunod na henerasyon nang alinsunod sa katotohanan o gamit ang mga turo ng Diyos, sa halip ang maituturo sa kanila ay alinsunod sa mga bagay na nagmumula kay Satanas. Kaya naman, maliban sa ginagawa nitong tiwali ang mga disposisyon at diwa ng mga tao, ang kahihinatnan ng pagtuturo sa susunod na henerasyon at sangkatauhan ng mga bagay na kay Satanas ay ang pag-usbong ng mga negatibong emosyon sa mga tao. Kung pansamantala lamang ang mga umuusbong na negatibong emosyon, hindi ito magkakaroon ng malaking epekto sa buhay ng isang tao. Gayunpaman, kung malalim nang nakaugat ang isang negatibong emosyon sa kaibuturan ng puso at kaluluwa ng isang tao at hindi ito maalis-alis sa pagkabaon doon, kung ganap na hindi niya ito makalimutan o maiwaksi, kung gayon ay tiyak na makakaapekto ito sa bawat desisyon ng taong iyon, sa paraan ng pagharap niya sa iba’t ibang uri ng tao, pangyayari, at bagay, sa kung ano ang pinipili niya kapag nahaharap sa malalaking usapin ng prinsipyo, at sa landas na kanyang tatahakin sa buhay niya—ito ang epekto ng tunay na lipunan ng tao sa bawat indibiduwal. Ang isa pang aspekto ay ang sariling mga obhetibong dahilan ng mga tao. Iyon ang edukasyon at mga turo na natatanggap ng mga tao habang lumalaki sila, lahat ng kaisipan at ideya kasama ang mga paraan ng pag-asal na tinatanggap nila, gayundin ang iba’t ibang kasabihan ng tao, ay lahat nagmumula kay Satanas, hanggang sa puntong wala nang kakayahan ang mga tao na pangasiwaan at iwaksi mula sa tamang perspektiba at pananaw ang mga isyung ito na nakahaharap nila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Pagkatapos basahin ang mga salita ng Diyos, sa wakas ay naunawaan ko na. Napagtanto kong napipigilan ako sa mga pagtitipon kasama ang mga kapatid dahil may matitindi akong pakiramdam ng imperyoridad. Mula noong bata ako, palagi nang sinasabi ng pamilya ko na hindi ako makapagsalita o hindi ko mapasaya ang mga nakatatanda, na mahiyain at nag-aalangan ako kapag nakikipag-usap sa iba, at na hindi ako katulad ng mga anak ng ibang tao na malinaw at malakas ang loob magsalita. Sa ilalim ng impluwensiya ng mga salitang ito, napansin kong walang may gusto sa mga batang katulad ko na hindi makapagsalita nang maayos, at ang mga tao lang na matatas magsalita at palakaibigan ang nagugustuhan ng iba. Ang resulta, madalas na mababa ang tingin ko sa sarili ko at mas gusto kong magtago sa mga sulok nang malayo sa ibang tao. Ngayong nasa iglesia ako na ginagawa ang tungkulin ko, naiimpluwensiyahan pa rin ako ng mga pakiramdam ng imperyoridad. Kapag dumadalo ako sa mga pagtitipon kasama ng mga taong may mahusay na kakayahan at mahusay na mga kasanayan sa pakikipag-usap, bumababa ang tingin ko sa sarili ko at madalas kong hinahamak ang sarili ko. Kahit kapag nauunawaan ko ang mga partikular na isyu, hindi ako naglalakas-loob na makipagbahaginan, at nahihirapan akong makipagtulungan nang matiwasay sa mga sister. Ang pamumuhay nang taglay ang mga pakiramdam ng imperyoridad ay talagang nakaapekto sa kakayahan kong gawin ang tungkulin ko!

Kalaunan, nakabasa ako ng dalawang sipi ng mga salita ng Diyos, at nagkamit ako ng kaunting pagkaunawa sa mga kahihinatnan ng hindi paglutas sa mga pakiramdam na ito ng imperyoridad. Sabi ng Makapangyarihang Diyos: “Kapag lumitaw ang emosyong ito sa iyo, pakiramdam mo ay wala kang matatakbuhan. Kapag naharap ka sa isang isyu kung saan nangangailangan na magpahayag ka ng pananaw, ilang beses mong pag-iisipan ang gusto mong sabihin at ang pananaw na nais mong ipahayag sa kaibuturan ng iyong puso, pero hindi mo pa rin magawang sabihin ito. Kapag may isang tao na nagpapahayag ng pananaw na pareho ng sa iyo, tinutulutan mo ang iyong sarili na makaramdam sa puso mo na tama ka, isang kumpirmasyon na hindi ka mas mababa kaysa sa ibang tao. Pero kapag nangyayaring muli ang ganoong sitwasyon, sinasabi mo pa rin sa iyong sarili, ‘Hindi ako pwedeng magsalita nang basta-basta lang, gumawa ng anuman nang pabigla-bigla, o maging katatawanan. Wala akong kwenta, ako ay estupido, hangal, at mangmang. Kailangan kong matuto kung paano magtago at makinig lang, hindi magsalita.’ Mula rito ay makikita natin na simula sa punto ng pag-usbong ng pakiramdam ng pagiging mas mababa hanggang sa kapag malalim na itong nakabaon sa kaibuturan ng puso ng isang tao, hindi ba’t napagkakaitan siya ng sarili niyang kalooban at ng mga lehitimong karapatan na ipinagkaloob sa kanya ng Diyos? (Oo.) Napagkaitan siya ng mga bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). “Dahil pakiramdam nila ay mas mababa sila, hindi sila naglalakas-loob na humarap sa mga tao, ni hindi nila maako ang mga obligasyon at responsabilidad na dapat nilang akuin, hindi rin nila maako ang mga bagay na kaya naman talaga nilang maisakatuparan sa saklaw ng sarili nilang abilidad at kakayahan, at sa saklaw ng karanasan ng sarili nilang pagkatao. Ang pakiramdam na ito ng pagiging mas mababa ay nakakaapekto sa bawat aspekto ng kanilang pagkatao, naaapektuhan nito ang kanilang personalidad, at siyempre, naaapektuhan din nito ang kanilang katangian. Kapag may ibang tao sa paligid, madalang nilang ipinapahayag ang sarili nilang mga pananaw, at halos hindi maririnig na nililinaw nila ang sarili nilang pananaw o opinyon. Kapag nahaharap sila sa isang isyu, hindi sila naglalakas-loob na magsalita, sa halip, palagi silang umiiwas at umaatras. Kapag kaunti ang tao roon, nagkakaroon sila ng sapat na lakas ng loob na umupo kasama ang mga ito, pero kapag marami ang tao roon, naghahanap sila ng isang sulok at doon pumupunta kung saan malamlam ang ilaw, hindi naglalakas-loob na lumapit sa ibang tao. Sa tuwing nararamdaman nila na nais nilang positibo at aktibong magsabi ng isang bagay at magpahayag ng sarili nilang mga pananaw at opinyon para ipakita na tama ang kanilang iniisip, ni wala man lang silang lakas ng loob na gawin iyon. Sa tuwing sila ay may gayong mga ideya, sabay-sabay na lumalabas ang kanilang pakiramdam ng pagiging mas mababa, at kinokontrol, sinasakal sila nito, sinasabi sa kanila na, ‘Huwag kang magsabi ng kahit na ano, wala kang silbi. Huwag mong ipahayag ang mga pananaw mo, sarilinin mo na lang ang mga ideya mo. Kung may anumang bagay sa puso mo na nais mo talagang sabihin, itala mo na lang ito sa kompyuter at pag-isipan mo ito nang mag-isa. Hindi mo dapat hayaang malaman ito ng sinuman. Paano kung may masabi kang mali? Sobrang nakakahiya iyon!’ Sinasabi palagi ng tinig na ito sa iyo na huwag mong gawin ito, huwag mong gawin iyon, huwag mong sabihin ito, huwag mong sabihin iyon, kaya’t nilulunok mo na lang ang bawat salitang nais mong sabihin. Kapag may bagay na nais mong sabihin na matagal mo nang pinagmuni-munihan sa iyong puso, umuurong ka at hindi naglalakas-loob na sabihin ito, o kaya ay nahihiya kang sabihin ito, naniniwala na hindi mo ito dapat sabihin, at na kapag ginawa mo ito, pakiramdam mo ay parang may nilabag kang tuntunin o batas. At kapag isang araw ay tahasan mong ipinahayag ang iyong pananaw, sa kaibuturan mo ay mararamdaman mo na hindi mapapantayan ang iyong pagkabagabag at pagkabahala. Bagama’t unti-unting naglalaho ang pakiramdam na ito ng sobrang pagkabahala, unti-unting sinusugpo ng pakiramdam mo ng pagiging mas mababa ang mga ideya, intensyon, at planong mayroon ka sa kagustuhan mong magsalita, magpahayag ng sarili mong mga pananaw, maging normal na tao, at maging katulad lang ng lahat. Iyong mga hindi nakakaintindi sa iyo ay naniniwala na hindi ka palasalita, na tahimik ka, mahiyain, at isang taong ayaw mamukod-tangi. Kapag nagsasalita ka sa harap ng maraming tao, nahihiya ka at namumula ang mukha mo; medyo hindi ka palakibo, at ikaw lang talaga ang nakakaalam na pakiramdam mo ay mas mababa ka. Puno ang puso mo ng ganitong pakiramdam ng pagiging mas mababa at matagal mo nang nararamdaman ito, hindi ito isang pansamantalang pakiramdam. Sa halip, mahigpit nitong kinokontrol ang iyong mga kaisipan mula sa kaibuturan ng iyong kaluluwa, mahigpit nitong tinatakpan ang bibig mo, kaya gaano man katama ang pagkaunawa mo sa mga bagay-bagay, o anuman ang mga pananaw at opinyon mo sa mga tao, pangyayari at bagay, naglalakas-loob ka lang na pag-isipan ang iba’t ibang anggulo nito sa puso mo, hindi ka kailanman naglalakas-loob na magsalita nang malakas para marinig ng iba. Sang-ayunan man ng iba ang sinasabi mo, o itatama, o pupunahin ka, hindi ka maglalakas-loob na harapin o makita ang gayong kalalabasan. Bakit ganito? Ito ay dahil ang pakiramdam mo ng pagiging mas mababa ay nasa loob mo, nagsasabi sa iyo na, ‘Huwag mong gawin iyan, hindi mo iyan kaya. Wala kang ganyang kakayahan, wala kang ganyang realidad, hindi mo dapat gawin iyan, sadyang hindi ka ganyan. Huwag kang gumawa o mag-isip ng kahit ano ngayon. Magiging totoo ka lang sa sarili mo kung mamumuhay ka sa pagiging mas mababa. Hindi ka kwalipikadong hangarin ang katotohanan o buksan ang puso mo at sabihin ang nais mo at makipag-ugnayan sa iba gaya ng ginagawa ng ibang tao. At iyon ay dahil hindi ka mahusay, hindi ka kasinghusay nila.’ Ang ganitong pakiramdam ng pagiging mas mababa ang umaakay sa pag-iisip ng mga tao; pinipigilan sila nitong isakatuparan ang mga obligasyon na dapat gampanan ng isang normal na tao at ipamuhay ang buhay ng normal na pagkatao na dapat nilang ipinamumuhay, samantalang itinuturo rin nito ang mga pamamaraan, direksiyon at mga layon ng kung paano nila itinuturing ang mga tao at bagay-bagay, paano sila umaasal at kumikilos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Sa pagbabalik-tanaw sa panahon mula nang pumasok ako sa sambahayan ng Diyos, napansin kong nang makita kong bukas-loob na nagtitipon at nagbabahaginan ang mga kapatid, nakaramdam ako ng paglaya. Kapag nagdidilig ng mga baguhan, kaya kong pagbahaginan ang pagkaunawa ko, at nakapagbigay ito ng pakinabang sa mga baguhan. Pero kapag nakakaharap ko ang mga taong palakaibigan, at may mahusay na kakayahan at mahusay na mga kasanayan sa pakikipag-usap, lumilitaw ang mga pakiramdam ko ng imperyoridad. Halimbawa, kapag dumadalo ako ng mga pagtitipon kasama si Wang Lu, kapag nakikita kong may mahusay siyang mga abilidad sa pagpapahayag at mas malinaw niyang napagbabahaginan ang katotohanan kaysa sa akin, pakiramdam ko ay mas mababa ako sa kanya. Kahit nang makita kong may mga pagkukulang ang pakikipagbahaginan niya at may gusto akong idagdag, hindi ako nakahanap ng lakas ng loob para magsalita, natatakot na kung hindi ako maayos na magsasalita, pagtatawanan ako ng mga tao, kaya umaatras na lang ako. Ganoon din iyon noong dumalo ako ng isang pagtitipon kasama sina Li Hua at Wang Lu. Pakiramdam ko ay pipi at tagalabas ako sa buong pagtitipon, at hindi ako naglakas-loob na magsalita kung kailan dapat ay nakipagbahaginan ako. Kahit na bahagi ng katawan ko ang bibig ko, hindi talaga ako nito sinusunod sa mga kritikal na sandali. Ibinigay sa akin ng iglesia ang pagkakataong magsagawa ng pagdidilig sa mga baguhan para idulot sa aking makipagtulungan sa mga kapatid para pagbahaginan ang mga salita ng Diyos at tugunan ang mga kalagayan at suliranin ng mga baguhan. Pero iginapos ako ng mga pakiramdam ko ng imperyoridad, at hindi ko mapagbahaginan ang gusto ko. Ni hindi ko magawa ang sarili kong tungkulin. Hindi ba’t ganap na wala akong pakinabang? Nang mapagtanto ko ito, naunawaan ko na kung patuloy akong mamumuhay na taglay ang mga negatibong damdaming ito, maaapektuhan nito ang tungkulin ko at magiging malaking kawalan ito para sa buhay pagpasok ko. Kaya nagdasal ako sa Diyos, “O Diyos, masyado akong napipigilan sa pamumuhay na taglay ang mga damdaming ito ng imperyoridad. Pakiusap, patnubayan Mo akong iwaksi ang mga negatibong damdaming ito at tuparin ang papel ko.”

Kalaunan, tinanong ko sa sarili ko, “Bakit ba wala akong lakas ng loob na makipagbahaginan sa tuwing kasama ko ang mga sister na may mahusay na kakayahan?” Isang araw, nagtapat ako sa isang sister tungkol sa kalagayan ko, at pinadalhan niya ako ng isang sipi ng mga salita ng Diyos. Sabi ng Makapangyarihang Diyos: “Kapag madalas sabihin sa iyo ng mga nakatatanda sa pamilya na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,’ ito ay para bigyan mo ng halaga ang pagkakaroon ng magandang reputasyon, pagkakaroon ng maipagmamalaking buhay, at hindi paggawa ng mga bagay na magdudulot sa iyo ng kahihiyan. Kung gayon, ginagabayan ba ng kasabihang ito ang mga tao sa positibo o negatibong paraan? Maaakay ka ba nito tungo sa katotohanan? Maaakay ka ba nito na maunawaan ang katotohanan? (Hindi.) May buong katiyakan mong masasabi na, ‘Hindi, hindi nito magagawa!’ Isipin mo, sinasabi ng Diyos na dapat umasal ang mga tao bilang matatapat na tao. Kapag sumalangsang ka, o may nagawa kang mali, o may nagawa kang isang bagay na naghihimagsik laban sa Diyos at sumusuway sa katotohanan, kailangan mong aminin ang iyong pagkakamali, maunawaan ang iyong sarili, at patuloy na suriin ang iyong sarili para tunay na makapagsisi, at pagkatapos ay kumilos nang naaayon sa mga salita ng Diyos. Kaya, kung aasal ang mga tao bilang matatapat na tao, sumasalungat ba iyon sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’? (Oo.) Paanong sumasalungat ito? Ang layon ng kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ ay para bigyang-halaga ng mga tao ang pagsasabuhay ng kanilang maliwanag at makulay na parte ng pagkatao at ang paggawa ng maraming bagay na magpapamukha sa kanilang kanais-nais sila—sa halip na gumawa ng mga bagay na masama o kahiya-hiya, o magpakita ng kanilang pangit na pagkatao—at upang maiwasan na mamuhay sila nang walang pagpapahalaga sa sarili o dignidad. Para sa kapakanan ng reputasyon ng isang tao, para sa pagpapahalaga sa sarili at karangalan, hindi puwedeng siraan ng isang tao ang lahat ng tungkol sa kanya, lalo na ang sabihin sa iba ang tungkol sa madilim na parte at mga kahiya-hiyang aspekto ng isang tao, dahil ang isang tao ay dapat mamuhay nang may pagpapahalaga sa sarili at dignidad. Upang magkaroon ng dignidad, kailangan ng isang tao ng magandang reputasyon, at para magkaroon ng magandang reputasyon, kailangang magkunwari ng isang tao at pagmukhaing kanais-nais ang sarili. Hindi ba’t sumasalungat ito sa pag-asal bilang isang matapat na tao? (Oo.) Kapag umasal ka bilang isang matapat na tao, ang mga ginagawa mo ay ganap na salungat sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Kung nais mong umasal bilang isang matapat na tao, huwag mong bigyang-importansiya ang pagpapahalaga sa sarili; ang pagpapahalaga sa sarili ng isang tao ay walang kabuluhan. Sa harap ng katotohanan, dapat ilantad ng isang tao ang sarili, hindi magkunwari o gumawa ng huwad na imahe. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa mga kapatid. Hindi ito isang usapin ng pamumuhay para sa sariling reputasyon, sa halip, ito ay isang usapin ng pamumuhay para umasal bilang isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para palugurin ang Diyos, at para maligtas. Ngunit kapag hindi mo nauunawaan ang katotohanang ito, at hindi mo nauunawaan ang layunin ng Diyos, ang mga bagay na ikinokondisyon sa iyo ng iyong pamilya ay may tendensiyang mangibabaw. Kaya, kapag may nagagawa kang mali, pinagtatakpan mo ito at nagpapanggap ka, iniisip na, ‘Hindi ako puwedeng magsalita ng anumang tungkol dito, at hindi ko rin papayagan na may sabihing kahit ano ang sinumang nakakaalam ng tungkol dito. Kung magsasalita ang sinuman sa inyo, hindi ko kayo basta-bastang palalampasin. Ang reputasyon ko ang pangunahing priyoridad. Walang kabuluhan ang mabuhay kung hindi ito para sa sariling reputasyon, dahil mas mahalaga ito kaysa anupaman. Kung mawawalan ng reputasyon ang isang tao, mawawala ang lahat ng kanyang dignidad. Kaya’t hindi ka maaaring maging prangka, kailangan mong magpanggap, kailangan mong pagtakpan ang mga bagay-bagay, kung hindi, mawawalan ka ng reputasyon at dignidad, at mawawalan ng saysay ang buhay mo. Kung walang rumerespeto sa iyo, wala kang kuwenta at walang silbi kung gayon.’ Posible bang umasal bilang isang matapat na tao sa pamamagitan ng pagsasagawa sa ganitong paraan? Posible bang maging ganap na bukas at suriin ang iyong sarili? (Hindi.) Malinaw na sa paggawa nito, sumusunod ka sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ na ikinondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Mula sa mga salita ng Diyos, napagtanto kong naimpluwensiyahan ako ng mga satanikong lason na tulad ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” mula pa noong bata ako. Dahil sa mga kasabihang ito ay masyado kong pinahalagahan ang banidad at pride ko, at mula pagkabata, iniwasan ko na ang anumang puwedeng makasira sa pride ko. Kapag naiisip ko ang mahiyaing personalidad at kawalan ko ng husay sa pagsasalita, tumatakbo at nagtatago ako sa tuwing may mga bisitang pumupunta sa bahay namin dahil natatakot akong ipakita na nakakaasiwa ako. Ngayon, kapag dumadalo ako sa mga pagtitipon kasama si Wang Lu, kapag nakikita ko kung gaano niya kahusay naipapahayag ang sarili niya habang nauutal-utal akong magsalita, natatakot akong kung makikipagbahaginan ako, iisipin ng mga sister na hindi ako magaling magpahayag ng sarili ko at mapapahiya ko ang sarili ko, kaya hindi ako naglalakas-loob na magsalita. Hinihingi sa atin ng Diyos na maging mga matapat na tao at tapat sa mga tungkulin natin, pero wala akong lakas ng loob na makipagbahaginan kapag nakakakita ako ng mga problema dahil gusto kong protektahan ang pride ko. Ni hindi ko magawa ang mga tungkuling kaya kong gawin, at nakita kong masyado kong pinahahalagahan ang pride ko. Idinulot sa akin ng mga pagpapahirap ni Satanas na mawalan ng lahat ng integridad at dignidad. Palihim akong nagpasya na sa tuwing mahaharap ulit ako sa ganoong mga sitwasyon, magkakaroon ako ng tamang mga layunin at hindi ako magpapanggap o magtatago, at na hahangarin kong maging isang matapat na tao at tutuparin ko ang mga tungkulin ko!

Kalaunan, patuloy akong naghanap ng paraan para lutasin ang mga damdamin ko ng imperyoridad. Nakabasa pa ako ng mga salita ng Diyos: “May ilang tao na labis na introvert mula pa noong bata sila; hindi sila mahilig magsalita at nahihirapan silang makipag-ugnayan sa iba. Kahit nasa hustong gulang na sila sa edad na trenta o kuwarenta, hindi pa rin nila mapangibabawan ang personalidad na ito: Hindi sila sanay magsalita o mahusay sa mga salita, hindi rin sila magaling sa pakikipag-ugnayan sa iba. Pagkatapos nilang maging lider, dahil medyo nagiging limitasyon at hadlang sa kanilang gawain ang personalidad nilang ito, dahil dito ay madalas silang nababagabag at nadidismaya, kaya't nararamdaman nilang napipigilan sila. Ang pagiging introvert at hindi pagkahilig na magsalita ay mga pagpapamalas ng normal na pagkatao. Dahil ang mga ito ay mga pagpapamalas ng normal na pagkatao, maituturing ba na mga pagsalangsang sa Diyos ang mga ito? Hindi, hindi mga pagsalangsang ang mga ito, at tatratuhin ng Diyos nang tama ang mga ito. Anuman ang iyong mga problema, depekto, o mga kapintasan, hindi isyu ang mga ito sa mga mata ng Diyos. Tinitingnan ng Diyos kung paano mo hinahanap ang katotohanan, isinasagawa ang katotohanan, kumikilos ayon sa mga katotohanang prinsipyo, at sumusunod sa daan ng Diyos sa ilalim ng mga likas na kalagayan ng pagkatao—ang mga ito ang tinitingnan ng Diyos. Kaya, sa mga usaping nauugnay sa mga katotohanang prinsipyo, huwag hayaan na paghigpitan ka ng mga pangunahing kondisyon tulad ng kakayahan, mga likas na gawi, personalidad, mga kagawian, at mga istilo ng pamumuhay ng tao ng normal na pagkatao. Siyempre, huwag mo ring igugol ang iyong enerhiya at panahon sa pagsubok na lampasan ang mga pangunahing kondisyong ito, o sa pagsubok na baguhin ang mga ito. Halimbawa, kung mayroon kang introvert na personalidad, at hindi ka mahilig magsalita, at hindi ka mahusay sa mga salita, at hindi ka sanay makipag-ugnayan at makisalamuha sa mga tao, wala sa mga bagay na ito ang mga problema. Bagama’t mahilig magsalita ang mga extrovert, hindi lahat ng sinasabi nila ay kapaki-pakinabang o naaayon sa katotohanan, kaya ang pagiging introvert ay hindi isang problema at hindi mo kailangang subukang baguhin ito. … Anuman ang orihinal mong personalidad, iyon pa rin ang iyong personalidad. Huwag subukang baguhin ang iyong personalidad alang-alang sa pagkakamit ng kaligtasan; ito ay isang nakalilinlang na ideya—anumang personalidad ang mayroon ka, isa iyong obhektibong katunayan na hindi mo mababago. Sa usapin ng mga obhektibong dahilan para dito, ang resultang nais na makamit ng Diyos sa Kanyang gawain ay walang kinalaman sa iyong personalidad. Kung makakamit mo man ang kaligtasan ay wala ring kaugnayan sa iyong personalidad. Dagdag pa rito, kung ikaw man ay isang taong nagsasagawa sa katotohanan at nagtataglay ng katotohanang realidad ay walang kinalaman sa iyong personalidad. Kaya, huwag mong subukang baguhin ang iyong personalidad dahil lang sa gumagawa ka ng ilang tungkulin o naglilingkod bilang isang superbisor ng isang partikular na aytem ng gawain—maling kaisipan ito. Ano ang dapat mong gawin kung gayon? Anuman ang iyong personalidad o likas na mga kalagayan, dapat mong sundin at isagawa ang mga katotohanang prinsipyo. Sa huli, hindi sinusukat ng Diyos kung sumusunod ka sa Kanyang daan o kung makakamit mo ang kaligtasan batay sa iyong personalidad kung ano ang taglay mong likas na kakayahan, mga kasanayan, mga abilidad, kaloob, o talento, at siyempre ay hindi rin Niya tinitingnan kung gaano mo napigilan ang iyong mga likas na gawi at pangangailangan ng katawan. Sa halip, tinitingnan ng Diyos kung, habang sinusundan mo ang Diyos at ginagawa ang iyong mga tungkulin, isinasagawa at dinaranas mo ba ang Kanyang mga salita, kung mayroon ka bang kahandaan at kapasyahang hangarin ang katotohanan, at sa huli, kung nakamit mo ba ang pagsasagawa sa katotohanan at pagsunod sa daan ng Diyos. Ito ang tinitingnan ng Diyos. Naiintindihan mo ba ito? (Oo, naiintindihan ko.)” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Mula sa mga salita ng Diyos, naunawaan ko na ang pagiging mahiyain ay isang likas na kondisyon ng mga tao at hindi ito isang probema sa paningin ng Diyos. Ang gawain ng Diyos ay ang baguhin ang mga tiwaling disposisyon ng mga tao, hindi ang baguhin ang kakayahan o mga personalidad nila. Dapat na isagawa ng mga tao ang katotohanan at gawin ang mga tungkulin nila sa abot ng makakaya nila batay sa mga likas na kondisyon nila, at kapag nahaharap sa mga hindi wastong layunin, dapat silang maghimagsik laban sa mga layuning iyon at magsagawa ayon sa mga salita ng Diyos. Ito ang uri ng taong minamahal ng Diyos. Naunawaan ko rin na ang mga tungkulin ko ay dapat na magampanan sa harapan ng Diyos, at na habang ginagawa ko ang mga tungkulin ko, hindi ko dapat palaging inaalala ang iniisip ng iba. Ang pagkakamit sa pagsang-ayon ng Diyos ang pinakamahalagang bagay. Kahit na mahiyain ako at hindi magaling magsalita, kaya ko pa ring tumulong na lutasin ang ilan sa mga kalagayan at problema ng mga baguhan, at kapag nakikipagbahaginan ako sa mga salita ng Diyos, nauunawaan ito ng mga baguhan at nagkakamit sila ng kaunting pakinabang. Hindi ako hinahadlangan ng mga depekto sa personalidad ko na magawa nang maayos ang mga tungkulin ko. Dagdag pa rito, sandaling panahon pa lang akong sumasampalataya sa Diyos, kaya normal lang na magkaroon ng mga pagkukulang sa mga tungkulin ko. Kailangan ko itong harapin nang tama, makipagbahaginan sa abot ng nauunawaan ko, hindi magpanggap o magtago, at matuto mula sa mga kapareha kong sister para punan ang mga pagkukulang ko. Sa ganitong paraan, hindi ko lang magagawa ang mga tungkulin ko, mapupunan ko pa ang mga kakulangan ko. Nang matukoy ko ito, nabawasan ang presyur na nararamdaman ko, at naging handa akong baguhin ang maling kalagayan ko, at makipagtulungan nang matiwasay sa mga kapareha kong sister para tuparin ang mga tungkulin namin nang may iisang puso at isip.

Hindi nagtagal, napili ako bilang isang lider ng iglesia at nakikipagtulungan ako kay Sister Li Hui. Naging mangangaral si Li Hui dati, at may mahusay siyang kakayahan at kakanyahan sa gawain. Noong unang beses akong nakipagtipon kasama siya, may isang sister na nasa hindi magandang kalagayan, at nakipagbahaginan dito si Li Hui tungkol sa mga salita ng Diyos, pero wala masyadong pang-unawa ang sister. Naisip ko kung paanong katatapos ko lang pagdaanan ang katulad ng kalagayan niya, kaya may gusto akong idagdag. Pero sa sandaling buksan ko ang bibig ko para magsalita, bumilis ang tibok ng puso ko, at isip ako nang isip kung paano ipapahayag ang gusto kong sabihin. Nag-alala ako kung ano ang iisipin sa akin ni Li Hui kung hindi ako makikipagbahaginan nang maayos, at naisip ko, “Huwag na nga lang, makikinig na lang ako sa pakikipagbahaginan niya. Kung hindi kayang lutasin ng pagbabahaginan niya ang mga problema ng sister, paanong magiging mas mahusay ang sa akin?” Sa mga kaisipang ito, wala akong naramdamang anumang pagpapahalaga sa pasanin, at nagsimula pa nga akong antukin nang kaunti. Napagtanto kong mali ang kalagayan ko, na tungkulin ko ring tumulong na lutasin ang kalagayan ng sister, at na dapat kong gawin ang makakaya ko para pagbahaginan ang nauunawaan ko. Kaya agad akong nagdasal sa Diyos, “O Diyos, natatakot ako na kung hindi ako makikipagbahaginan nang maayos, hahamakin ako ng sister, at humantong na naman ako sa pagiging isang tagasunod lang. O Diyos, ayaw kong magpatuloy nang ganito. Pakiusap, ibigay Mo sa akin ang pananalig at lakas ng loob na kailangan ko para maghimagsik laban sa laman ko at isagawa ang katotohanan.” Pagkatapos magdasal, naging mas kalmado ako, at naisip ko, “Baguhan lang ako, kaya tiyak na magkakaroon ng mga pagkukulang sa pagbabahaginan ko, pero kahit na pagtawanan ako ng sister, pagbabahaginan ko pa rin ang nauunawaan ko sa harapan ng Diyos.” Sa wakas ay nakakuha na ako ng lakas ng loob na magsalita sa pakikipagbahaginan. Sa gulat ko, sa pamamagitan ng pagbabahaginan ko, natukoy ng sister ang mga isyu niya, at para akong nabunutan ng napakalaking tinik, at hind mailarawan sa mga salita ang kapanatagan at kasiyahang nadama ko. Taimtim kong pinasalamatan ang Diyos sa pagpapatnubay sa aking magawa ang hakbang na ito. Kalaunan, kapag dumadalo ako sa mga pagtitipon kasama ang mga sister na magaling magsalita, hindi na ako napipigilan ng mga alalahanin tungkol sa pride ko kagaya ng dati, at nakikipagbahaginan ako sa abot ng nauunawaan ko. Napakasarap sa pakiramdam na magsagawa sa ganitong paraan! Salamat sa Diyos!


92. Ang mga Alalahaning Nasa Likod ng Kawalan ko ng Pagnanais na Ma-Promote

Ni Wang Lei, Tsina

Nakikipagtulungan ako sa gawain ng pag-aalis sa iglesia, at sa loob ng ilang taon ng pagsasagawa, naarok ko ang ilang prinsipyong kaugnay ng mga tungkulin ko, at nagkamit ako ng ilang resulta sa mga tungkulin ko. Kapag nagtatalakay sa mga isyu, karaniwang sumasang-ayon sa mga pananaw ko ang mga lider, diyakono, at mga kapatid na nakatrabaho ko. Kapag nahihirapan silang makakilatis nang malinaw sa mga usapin, nilalapitan nila ako para makipagbahaginan at tinatanggap nila ang mga opinyon ko. Nagsimula akong makaramdam na nakatataas ako sa iba, iniisip na mas magaling ako kaysa sa kanila. Noong Disyembre 2020, na-promote ako para gawin ang mga tungkulin ko sa ibang rehiyon. Mas matagal nang gumagawa ng tungkuling ito kaysa sa akin ang dalawang sister na nakakatrabaho ko, at mas naaarok nila ang mga prinsipyo. May ilang beses na magkakasama naming sinuri ang mga materyal para sa pagpapaalis ng tao, at masusing sinuri ng dalawang sister ang mga ito sa pamamagitan ng pag-uugnay sa mga prinsipyo. Gusto ko sanang magsalita sa pagbabahaginan, pero pakiramdam ko ay napagbahaginan na nila ang naunawaan ko, at na hindi ko man lang napansin ang ilan sa mga problemang tinukoy nila, kaya naisip ko na mas mabuting huwag na lang magsalita ng kahit ano, at wala namang magiging silbi ang pagsaasalita, at pagmumukhain lang ako nitong walang sapat na kakayahan. Kaya naman, nanatili akong tahimik. Sa ibang pagkakataon, sinuri namin ang isang dokumento para sa pagpapatalsik sa isang masamang tao. Sa tingin ko ay hindi naman talaga masamang tao ang taong iyon, kaya ibinahagi ko ang perspektiba ko. Pagkatapos, sinabi ng isa sa mga sister na naniniwala siya na may diwa ng isang masamang tao ang taong ito, at ibinigay niya ang kanyang pagsusuri tungkol dito sa pamamagitan ng paggamit bilang batayan sa masasamang gawa at diwa ng mga kilos ng taong ito. Sumang-ayon din sa kanya ang isa pang sister. Pagkatapos makinig sa sinabi nila, naisip ko na tama ang pagbabahaginan ng mga sister at nakabatay ito sa mga prinsipyo, bigla akong nakaramdam ng matinding hiya. Naisip ko, “Pinahiya ko ang sarili ko. Ano na ang iisipin ng mga sister tungkol sa akin ngayon? Iisipin kaya nilang wala akong pagkilatis at mahina ang kakayahan ko?” Kalaunan, nang muli naming sinuri ang mga materyal, hindi ako nangahas na basta na lang magtapat at ipahayag ang mga pananaw ko, dahil natakot ako kung ano ang magiging tingin sa akin ng iba kung mali ang pagbabahagi ko. Noon, ang mga kapatid na nakatrabaho ko ay hindi gaanong mahusay na nakagawa sa kanilang mga tungkulin nang gaya ko, pero ngayon, ang mga sister na nakakatrabaho ko ay mas mahusay kaysa sa akin sa lahat ng paraan, kaya pakiramdam ko ako ang pinaka-walang kakayahan doon, at parang wala akong presensiya at madalas akong nasasadlak sa pakiramdam na parang may pumipigil sa akin. Noong panahong iyon, masama ang kalagayan ko, at minsan, gusto ko pa ngang tumakas sa sitwasyong ito at hindi na gawin ang mga tungkulin ko roon. Hindi nagtagal, dahil sa pagbabawas ng bigat ng trabaho, kinailangang bawasan din ang mga tauhan, at katamtaman lang ang kakayahan ko nang sinuri ito ng mga lider, at itinalaga nila ako sa ibang tungkulin.

Makalipas ang ilang panahon, dahil sa pagdami ng trabaho, sumulat ang mga lider para hilingin sa akin na magpatuloy sa paggawa ng gawain ng pag-aalis sa iba pang rehiyon. Nang makita ko ang sulat nila, medyo nakaramdam ako ng pagtutol, iniisip ko, “Mas mahusay kaysa sa akin ang kakayahan ng mga kapatid na makakatrabaho ko roon, at mas mahusay rin sila kaysa sa akin sa pagbabahagi ng katotohanan at pagtingin sa mga bagay-bagay. Hindi ako magiging kapansin-pansin sa tungkulin ko roon at baka maipapahiya ko lang ang sarili ko. Ayaw kong pumunta roon.” Kaya tumanggi ako, nagdadahilan, sinasabing wala akong kakayahan at hindi ko kaya ang tungkuling ito. Habang dumarami ang trabaho, sumusulat sa akin ang mga lider at manggagawa nang ilang beses sa pagbabahaginan, pero kapag naiisip ko na may mahusay na kakayahan at mga kakayahan sa gawain ang mga kapatid sa kabilang rehiyon, pakiramdam ko ay hindi ako magkakaroon ng anumang presensiya roon, kaya patuloy kong tinatanggihan ang kanilang mga kahilingan. Ang totoo, hindi ako kumportable sa pag-iwas sa mga tungkulin ko, at nakonsensiya ako, pero inisip ko na, “Pareho lang naman kahit saan ko gawin ang mga tungkulin ko, at nangangailangan din ng pakikipagtulungan ng mga tao ang gawain dito, kaya mas magsisikap na lang ako at gagawin nang maayos ang tungkulin ko rito.”

Makalipas ang ilang panahon, sumulat sa akin ang isang sister, kung saan ginawa niyang batayan ang sarili niyang mga karanasan sa pagkakatalaga sa kanyang mga tungkulin para makapagbahaginan sa akin, at ipinakita niya na ang pag-aatubili ko na gawin ang mga tungkulin ko sa kabilang rehiyon ay baka dahil napipigilan ako ng reputasyon at katayuan. Pinaalalahanan din niya ako na harapin ang mga problema ko at hanapin ang katotohanan para lutasin ang mga ito. Nang makita ko na ibinuhos ng sister ang puso niya sa pakikipagbahaginan sa akin, talagang labis akong naantig. Napagtanto ko na paulit-ulit kong tinatanggihan ang mga tungkulin ko, at sa paggawa nito, tunay akong naghihimagsik laban sa Diyos! Alam kong isa itong panibagong pagkakataon mula sa Diyos para magsisi ako, at kailangan kong sunggaban ito. Nakita ko sa sulat na may nahanap ang sister na isang sipi ng mga salita ng Diyos para basahin ko: “Anong uri ng kalagayan ang nasa loob ng mga tao kapag mayroon silang mapagmatigas na disposisyon? Pangunahin na matigas ang kanilang ulo at inaakala nilang mas matuwid sila kaysa sa iba. Palagi silang kumakapit sa sarili nilang mga ideya, palagi nilang iniisip na tama ang kanilang sinasabi, ganap silang nagmamatigas, at hindi nagbabago ang kanilang pananaw. Ito ang saloobin ng pagiging mapagmatigas. Para silang sirang plaka, hindi nakikinig kaninuman, nananatiling hindi nagbabago ang landas ng pagkilos, ipinipilit na magpatuloy rito, tama man ito o mali; may kaunting kawalan ng pagsisisi rito. Gaya nga ng kasabihan, ‘Hindi takot sa kumukulong tubig ang mga patay na baboy.’ Alam na alam ng mga tao kung ano ang tamang gawin, pero hindi nila ito ginagawa, matatag nilang tinatanggihang tanggapin ang katotohanan. Isa itong uri ng disposisyon: ang pagiging mapagmatigas. Sa anu-anong uri ng sitwasyon ka naghahayag ng mapagmatigas na disposisyon? Madalas ka bang mapagmatigas? (Oo.) Napakadalas! At dahil disposisyon mo ang pagiging mapagmatigas, kasama mo ito sa bawat segundo ng bawat araw ng iyong pag-iral. Pinipigilan ng pagiging mapagmatigas ang mga tao na makaharap sa Diyos, pinipigilan sila nito na magawang tanggapin ang katotohanan, at pinipigilan sila nito na makapasok sa katotohanang realidad. At kung hindi ka makapapasok sa katotohanang realidad, magkakaroon ba ng pagbabago sa aspektong ito ng iyong disposisyon? Kapag may matinding paghihirap lang. Mayroon na ba ngayong anumang pagbabago sa aspektong ito ng inyong mapagmatigas na disposisyon? At gaano kalaking pagbabago na ang nangyari? Sabihin, halimbawa, na dati ay napakatigas ng iyong ulo, pero may kaunti nang pagbabago sa iyo ngayon: Kapag nahaharap ka sa isang isyu, may kaunti kang pagkakonsensiya sa iyong puso, at sinasabi mo sa iyong sarili, ‘Kailangan kong magsagawa ng kaunting katotohanan sa bagay na ito. Dahil inilantad na ng Diyos ang mapagmatigas na disposisyong ito—dahil narinig ko na ito, at alam ko na ito ngayon—kailangan ko nang magbago, kung gayon. Nang ilang beses akong maharap sa ganitong mga uri ng mga bagay noon, pinagbigyan ko ang aking laman at nabigo ako, at hindi ako masaya rito. Sa pagkakataong ito, kailangan kong isagawa ang katotohanan.’ Kapag may ganitong pagnanais, posibleng maisagawa ang katotohanan, at ito ay pagbabago. Kapag matagal-tagal ka nang may karanasan sa ganitong paraan, at kaya mong isagawa ang mas marami pang katotohanan, at nagdudulot ito ng mas malalaking pagbabago, at nababawasan nang nababawasan ang pagbubunyag ng iyong mapagrebelde at mapagmatigas na mga disposisyon, nagkaroon na ba ng pagbabago sa iyong disposisyon sa buhay? Kung nakikitang mas nababawasan ang iyong mapagrebeldeng disposisyon, at nagiging mas mapagpasakop ka na sa Diyos, nagkaroon na ng totoong pagbabago. Kaya, hanggang sa anong antas mo kailangang magbago para matamo mo ang tunay na pagpapasakop? Nagtagumpay ka na kapag wala ni katiting na pagmamatigas, kundi pagpapasakop lamang. Isa itong mabagal na proseso. Hindi nangyayari sa isang magdamag lang ang mga pagbabago sa disposisyon, inaabot ito ng mahahabang panahon ng karanasan, maging ng habambuhay. Kung minsan, kinakailangang magdusa ng maraming matinding paghihirap, mga paghihirap na kagaya ng pagkamatay at pagkabuhay na mag-uli, mga paghihirap na mas masakit at mas mahirap pa kaysa sa pagtatanggal ng lason mula sa iyong mga buto” (Ang Salita, Vol. III. Ang mga Diskurso ni Cristo ng mga Huling Araw. Ang Kaalaman Lamang Tungkol sa Anim na Uri ng Tiwaling Disposisyon ang Tunay na Pagkakilala sa Sarili). Inilantad ng Diyos ang mismong kalagayan ko. Namumuhay ako sa isang mapagmatigas na disposisyon. Ito ang pumigil sa akin na lumapit sa Diyos para hanapin ang katotohanan, at ang dahilan kung bakit hindi ako makapagpasakop sa mga pamamatnugot at pagsasaayos ng Diyos. Ginunita ko ang pagsasaayos ng mga lider na gawin ko ang mga tungkulin ko sa ibang rehiyon. Alam ko na kailangan kong unahin ang gawain ng iglesia, pero inalala ko na mas mahusay kaysa sa akin ang kakayahan at pagkilatis ng mga sister na makakatrabaho ko, at kinatakutan ko na ang pakikipagtulungan sa kanila sa aking mga tungkulin ay bukod sa hindi magbibigay sa akin ng anumang karangalan, kundi pagmumukhain din nito na wala akong sapat na kakayahan, at parang wala ako roon. Para maprotektahan ang reputasyon at katayuan ko, matigas kong tinanggihan ang mga tungkulin ko nang paulit-ulit, at gaano man makipagbahaginan sa akin ang iba, hindi ako nakikinig. Ganap na sarado ang puso ko sa Diyos. Talagang mapagmatigas ako at hindi nagpapatalo! Alam kong mabigat ang trabaho sa rehiyong iyon at na kailangan nila ng mas maraming tao na makakatulong, pero sa kritikal na sandaling ito, dangal at katayuan ko lang ang inalala ko, at hindi ko man lang isinaalang-alang ang gawain ng iglesia. Napakamakasarili ko, kasuklam-suklam, at walang anumang pagkatao! Talagang nagsisi ako, kaya nagdasal ako sa Diyos, “Diyos ko, napakasutil at mapagmatigas ng disposisyon ko. Alam ko ang katotohanan pero hindi ito isinasagawa. Handa akong baguhin itong mapaghimagsik kong kalagayan at hanapin ang katotohanan para lutasin ang mga problema ko Pakiusap, gabayan at akayin Mo po ako.” Pagkatapos nito, sumulat ako sa mga lider, nagpapahayag ng aking kahandaang gawin ang mga tungkulin ko sa ibang rehiyon.

Kalaunan, pinagnilayan ko kung bakit ayaw kong gawin noon ang mga tungkulin ko sa ibang rehiyon, at napagtanto ko na ito ay dahil nakasagabal ito sa reputasyon at katayuan ko. Kaya sadya kong hinanap ang katotohanan sa aspektong ito. Nabasa ko ang isang sipi ng mga salita ng Diyos: “Mabigat sa kalooban na ginagawa ng mga anticristo ang kanilang tungkulin para makakuha ng mga pagpapala. Itinatanong din nila kung magagawa ba nilang magpakitang-gilas at kung titingalain ba sila kapag ginawa nila ang tungkuling ito, at kung malalaman ba ng Itaas o ng Diyos kung gagawin nila ang tungkuling ito. Ito ang lahat ng bagay na isinasaalang-alang nila kapag ginagawa nila ang isang tungkulin. Ang unang gusto nilang matiyak ay kung anong mga pakinabang ang maaari nilang makuha sa paggawa ng isang tungkulin at kung maaari ba silang pagpalain. Ito ang pinakamahalagang bagay sa kanila. Hindi nila kailanman iniisip kung paano isaalang-alang ang mga layunin ng Diyos at suklian ang pagmamahal ng Diyos, kung paano ipangaral ang ebanghelyo at magpatotoo sa Diyos nang sa gayon makamit ng mga tao ang pagliligtas ng Diyos at matamo ang kaligayahan, lalong hindi nila kailanman hinahangad na maunawaan ang katotohanan, o hinahanap kung paano lutasin ang kanilang mga tiwaling disposisyon at isabuhay ang isang wangis ng tao. Hindi nila kailanman isinasaalang-alang ang mga bagay na ito. Ang iniisip lang nila ay kung maaari ba silang pagpalain at magkamit ng mga pakinabang, kung paano magkaposisyon, kung paano magkaroon ng katayuan, kung paano nila makukuha ang pagrespeto ng mga tao, at kung paano mamukod-tangi at maging pinakamahusay sa iglesia at sa karamihan ng tao. Tiyak na ayaw nilang maging mga ordinaryong tagasunod. Gusto nilang laging maging una sa iglesia, ang may huling salita, maging mga lider, at mapakinggan sila ng lahat. Saka lamang sila makokontento. Nakikita naman ninyo na ang puso ng mga anticristo ay nag-uumapaw sa mga bagay na ito. Tunay nga ba silang gumugugol para sa Diyos? Taos-puso ba nilang ginagawa ang kanilang tungkulin bilang mga nilikha? (Hindi.) Kung gayon, ano ang gusto nilang gawin? (Ang humawak ng kapangyarihan.) Tama iyon. Sinasabi nila, ‘Para sa akin, gusto kong mahigitan ang lahat ng tao sa sekular na mundo. Kailangan na ako ang maging una sa anumang grupo. Ayaw kong pumangalawa lang, at hindi ako kailanman magiging isang sidekick. Gusto kong maging isang lider at ang may huling salita sa anumang grupo ng mga tao na kinabibilangan ko. Kung hindi ako ang may huling salita, susubukan ko ang lahat ng posibleng paraan para kumbinsihin kayong lahat, para respetuhin ninyo akong lahat, at para piliin ninyo ako bilang lider. Sa sandaling may katayuan na ako, ako na ang may huling salita, kailangan nang makinig sa akin ang lahat. Kailangan na ninyong gawin ang mga bagay-bagay ayon sa paraang gusto ko, at kailangang mapasailalim kayo sa kontrol ko.’ Anumang tungkulin ang ginagawa ng mga anticristo, sisikapin nilang ilagay ang sarili nila sa mataas na posisyon, sa isang nakalalamang na posisyon. Hindi sila kailanman makokontento sa kanilang posisyon bilang isang ordinaryong tagasunod. At ano ang pinakakinahuhumalingan nila? Iyon ay ang tumayo sa harap ng mga tao na inuutusan at pinagagalitan ang mga tao, ipinagagawa sa mga tao ang kanilang sinasabi. Hindi nila iniisip kailanman kung paano gawin nang maayos ang kanilang tungkulin—lalo nang hindi nila hinahanap ang mga katotohanang prinsipyo habang ginagawa ang kanilang tungkulin, upang isagawa ang katotohanan at bigyang-kasiyahan ang Diyos. Sa halip, nag-iisip sila nang husto ng mga paraan para mapatanyag ang sarili, para tumaas ang tingin sa kanila ng mga lider at itaas sila ng ranggo, upang sila mismo ay maging lider o manggagawa, at mamuno sa ibang mga tao. Ito ang pinag-iisipan at inaasam nila buong araw. Hindi pumapayag ang mga anticristo na pamunuan ng iba, ni hindi sila pumapayag na maging ordinaryong tagasunod, lalo na ang manahimik na lamang habang ginagawa nila ang kanilang tungkulin nang walang nakukuhang atensyon. Anuman ang kanilang tungkulin, kung hindi sila maaaring maging bida, kung hindi sila maaaring maging mataas sa iba at maging lider ng ibang tao, nagiging nakababagot para sa kanila ang paggawa ng kanilang tungkulin, at nagiging negatibo sila at nagsisimulang tamarin. Kung walang papuri o pagsamba ng iba, lalong hindi ito interesante sa kanila, at lalong wala silang pagnanais na gawin ang kanilang tungkulin. Ngunit kung maaari silang maging bida habang ginagawa nila ang kanilang tungkulin at sila ang may huling salita, lumalakas sila, at handang danasin ang anumang paghihirap. Palagi silang may personal na mga layunin sa pagganap sa kanilang tungkulin, at gusto nila na palagi mamukod-tangi bilang isang pamamaraan para matugunan ang kanilang pangangailangan na talunin ang iba, at matugunan ang kanilang mga pagnanais at ambisyon. Habang ginagawa ang kanilang tungkulin, dagdag pa sa pagiging masyadong mapagkompetensiya—nakikipagkompetensiya, sa lahat ng bagay, para mamukod-tangi, manguna, mangibabaw sa iba—iniisip din nila kung paano mapanatili ang kanilang kasalukuyang katayuan, reputasyon at katanyagan” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Inilalantad ng Diyos na kahit saan man ginagawa ng mga anticristo ang kanilang mga tungkulin, ginagawa nila ito para matugunan ang pagnanais nila para sa katayuan. Kung sila ay mga prominenteng tao o mga lider ng mga tao, at nagagawa nilang mamukod-tangi at makakuha ng paghanga, kung gayon, masyado silang ganado sa lahat ng ginagawa nila. Pero kung hindi nila kayang mamukod-tangi at palagi silang nabibigong mapatanyag ang kanilang sarili, ni ayaw na nilang gawin ang kanilang mga tungkulin. Nang paghambingin ko ang mga pananaw ko sa paghahangad batay sa pagkaunawang ito, napagtanto ko na kapareho ito ng pananaw ng isang anticristo. Nang itinalaga ako para gawin ang tungkulin ko sa ibang rehiyon at nakita kong mas mahusay kaysa sa akin ang kakayahan at mga kakayahan sa gawain ng mga sister na katrabaho ko, pakiramdam ko ay wala akong sapat na kakayahan at wala akong silbi sa kanila, at na parang wala ako roon. Dahil dito, madalas akong namumuhay sa lungkot at pagpipigil, at hindi ko inisip kung paano magagawa nang maayos ang tungkulin ko, at madalas kong hinihiling na matakasan ang sitwasyong ito. Matapos akong italaga sa ibang tungkulin, hindi ko pinagnilayan ang maling landas na tinahak ko, at nang isinaayos ng mga lider na muli kong gawin ang mga tungkulin ko sa ibang rehiyon, nakahanap ako ng mga dahilan para tumanggi dahil pakiramdam ko ay hindi ko magagawang mamukod-tangi. Kahit maraming beses nakipagbahaginan sa akin ang mga kapatid, at alam kong mabigat ang trabaho sa rehiyong iyon at agarang nangangailangan ng mas maraming tao na makakatulong, binalewala ko pa rin ang gawain ng iglesia. Masyadong nangingibabaw ang pag-aalala ko para sa reputasyon at katayuan. Palagi kong sinasabi na ginagawa ko ang mga tungkulin ko para mapalugod ang Diyos at masuklian ang pagmamahal Niya, pero ngayon, nakita ko na ang aking mga sakripisyo, paggugol, at pagdurusa ay lahat para lamang sa reputasyon at katayuan. Hindi ko talaga ginagawa ang mga tungkulin ko, bagkus ay sinusubukan kong gamitin at linlangin ang Diyos. Kalaunan, tinanong ko ang sarili ko, “Bakit ba masyado kong pinahahalagahan ang reputasyon at katayuan?” Ito ay dahil ang mga satanikong lason tulad ng, “Mas mabuting maging isang malaking isda sa isang maliit na lawa,” at “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito” ay nag-ugat sa puso ko at naging mga layon na hahangarin ko at mga panuntunan para mabuhay. Naniniwala ako na ang kahulugan ng pamumuhay ay mamukod-tangi at makamit ang paghanga ng mga tao, at na ang gayong pamumuhay ay makabuluhan at may halaga. Kung hindi ako kailanman mamumukod-tangi o palagi na lang akong mamaliitin saan man ako magpunta, pakiramdam ko ay namumuhay ako ng isang kalunos-lunos na buhay. Bagama’t tila ginagawa ko ang mga tungkulin ko, sa loob-loob ko ay nakatuon lang ako sa kung paano itatag ang aking sarili at makamit ang reputasyon at katayuan, at kapag kailangan ng gawain ng iglesia ang pakikipagtulungan ko, naghahanap ako ng mga dahilan para tumanggi dahil hindi natutugunan ang mga pagnanais ko para sa reputasyon at katayuan. Sa pamumuhay na ayon sa mga satanikong lason na ito, talagang naging mayabang at makasarili ako, nang walang anumang wangis ng tao, at di-sinasadyang naghimagsik at lumaban ako sa Diyos. Noong panahong iyon, paulit-ulit kong tinanggihan ang mga tungkulin ko at madalas akong natatakot at hindi mapalagay, na para bang nasa bingit ako ng panganib. Ang saloobin kong ito sa mga tungkulin ko ay malamang na sumasalungat sa disposisyon ng Diyos, at kung hindi ako magsisisi sa Diyos, tiyak na isasantabi at ititiwalag ako ng Diyos. Nang mapagtanto ito, talagang natakot ako, at napagtanto ko rin na ang pagtanggi sa mga tungkulin ko ay isang malubhang isyu. Napuno ako ng pagsisisi at pagkakonsensiya, at kinamuhian ko ang sarili ko na nagawa kong maghimagsik laban sa Diyos sa ganitong paraan, nag-iiwan ng mga bakas ng pagsalangsang at mantsa. Talagang napakalaki ng utang ko sa Diyos! Ang paghahangad ng reputasyon at katayuan ay isang landas na walang balikan na humahantong sa pagkawasak, kaya, ninais kong baguhin ang mga pananaw ko sa paghahangad.

Kalaunan, nakahanap ako ng landas ng pagsasagawa at pagpasok sa mga salita ng Diyos. Sabi ng Makapangyarihang Diyos: “Sapagkat nais mong manatili nang mapayapa sa sambahayan ng Diyos bilang isang miyembro, dapat matutunan mo muna kung paano maging isang mabuting nilikha at tuparin ang iyong mga tungkulin ayon sa iyong lugar. Sa sambahayan ng Diyos, tunay ka nang matatawag na isang nilikha. Ang pagiging nilikha ang iyong panlabas na pagkakakilanlan at titulo, at dapat may kasama itong mga partikular na pagpapamalas at diwa. Hindi lang ito tungkol sa pagkakaroon ng titulo; ngunit dahil isa kang nilikha, dapat mong tuparin ang mga tungkulin ng isang nilikha. Sapagkat isa kang nilikha, dapat mong gampanan ang mga responsabilidad ng pagiging isang nilikha. Kaya, ano ang mga tungkulin at responsabilidad ng isang nilikha? Malinaw na inilalatag ng salita ng Diyos ang mga tungkulin, obligasyon, at responsabilidad ng mga nilikha, hindi ba? Mula sa araw na ito, isa ka nang tunay na miyembro ng sambahayan ng Diyos, ibig sabihin, kinikilala mo ang iyong sarili bilang isa sa mga nilikha ng Diyos. Dahil dito, mula sa araw na ito, dapat mong muling pag-isipan ang mga plano mo sa buhay. Hindi mo na dapat hangarin at sa halip ay bitiwan mo na dapat ang mga mithiin, pagnanais, at layon na dati mong itinakda sa buhay mo. Sa halip, dapat mong baguhin ang iyong pagkakakilanlan at perspektiba para makapagplano sa mga layon at direksiyon sa buhay na dapat mayroon ang isang nilikha. Una sa lahat, hindi ang pagiging isang lider ang dapat mong layon at direksiyon, o ang mamuno o mangibabaw sa anumang industriya, o ang maging isang kilalang taong gumagawa ng partikular na gampanin o isang taong bihasa sa partikular na kasanayan. Ang layon mo dapat ay ang tumanggap ng iyong tungkulin mula sa Diyos, ibig sabihin, ang alamin kung ano dapat ang gawain mo ngayon, sa sandaling ito, at unawain kung anong tungkulin ang kailangan mong gampanan. Kailangan mong itanong kung ano ang hinihingi sa iyo ng Diyos at kung anong tungkulin ang isinaayos para sa iyo sa Kanyang sambahayan. Dapat kang makaunawa at malinawan sa mga prinsipyong dapat maintindihan, mapanghawakan, at masunod tungkol sa tungkuling iyon. Kung hindi mo maalala ang mga ito, maaari mong isulat ang mga ito sa papel o i-rekord ang mga ito sa iyong computer. Maglaan ka ng oras para suriin at pag-isipan ang mga ito. Bilang miyembro ng mga nilikha, ang dapat na pangunahin mong layon sa buhay ay ang tuparin ang iyong tungkulin bilang isang nilikha at maging isang kalipikadong nilikha. Ito dapat ang pinakapangunahing layon mo sa buhay. Ang pangalawa at mas partikular ay kung paano gawin ang iyong tungkulin bilang isang nilikha at maging isang kalipikadong nilikha. Siyempre, dapat lang na talikuran ang anumang layon o direksyon na nauugnay sa iyong reputasyon, katayuan, banidad, kinabukasan, at iba pa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 7). Mula sa mga salita ng Diyos, naunawaan ko na isa akong nilikha, at dapat akong magsikap na tuparin ang mga tungkulin ko bilang nilikha. Responsabilidad ko ito. Hindi ako dapat palaging nakatuon sa kung ano ang tingin sa akin ng iba o sa pakikipagkompetensiya sa iba tungkol sa kung sino ang may mas mahuhusay na kasanayan. Ang dapat kong gawin ay magpasakop, gawin ang mga tungkulin ko ayon sa mga hinihingi at prinsipyo ng sambahayan ng Diyos sa praktikal na paraan, higit na magdasal sa Diyos tungkol sa mga bagay-bagay na hindi ko nauunawaan, maghanap ng pakikipagbahaginan sa iba, at pagsumikapan ang mga katotohanang prinsipyo. Ito ang tamang paraan ng pagsasagawa.

Ngayong ginagawa ko ang tungkulin ko sa ibang rehiyon, minsan, nagkakamali pa rin ako sa paghuhusga o pagkakalkula ng mga usapin kapag sinusuri ko ang mga materyal sa pagpapaalis ng mga tao. Nang magkaroon ng mga isyu sa mga desisyong isinulat ko tungkol sa pagpapaalis, at nag-alok ang lahat ng mga suhestiyon at pagwawasto, medyo hindi pa rin ako komportable at nag-alala ako kung ano ang tingin sa akin ng iba. Nang lumitaw ang mga damdaming ito, napagtanto ko na nagagapos at napipigilan na naman ako ng aking pagnanais para sa reputasyon at katayuan, kaya’t nagdasal ako sa Diyos, handang harapin nang tama ang mga pagkukulang, ko, tanggapin ang mga tamang suhestiyon, at gawin ang mga tungkulin ko ayon sa mga prinsipyo. Matapos ang kaunting karanasan, nakita ko na bagaman marami pa akong pagkukulang sa mga tungkulin ko, nakausad naman ako sa pagkilatis sa mga tao at sa pagtingin sa mga tao at bagay-bagay sa pamamagitan ng patnubay, pagbabahaginan, at tulong ng mga nakatuwang kong kapatid. Naging mas tumpak din ang pagpili ko ng mga salita kaysa dati. Talagang nakatulong sa akin ang mga bagay na ito na mapunan ang marami kong pagkukulang. Bagaman nag-aalala pa rin ako minsan tungkol sa reputasyon at katayuan ko, nagagawa kong magdasal sa Diyos para maghimagsik laban sa aking sarili at hindi magpapigil sa pagnanais ko para sa reputasyon at katayuan. Salamat sa Diyos sa pagliligtas sa akin!


93. Ang Paggising ng isang Alipin ng Pera

Ni Mei Hua, Tsina

Noong bata ako, nakatira ang pamilya ko sa isang liblib na mabundok na lugar. Pagsasaka ang ikinabubuhay ng mga magulang ko, at napakahirap ng buhay. Narinig ko sa mga taong bumalik mula sa pagtatrabaho sa ibang lugar na maraming oportunidad sa siyudad para kumita ng pera, at na talagang mas maganda ang buhay roon. Kaya inasam ko ang buhay sa malaking siyudad, at umasa akong isang araw ay makakaalis ako sa kabundukan at makakalipat sa malaking siyudad para puwede akong kumita ng pera at mapaganda ko ang pamumuhay ng pamilya ko, at mainggit sa akin ang mga tao sa baryo namin. Nag-aral ako nang mabuti, at palaging maganda ang mga grado ko, pero pagdating ko sa unang taon ng middle school, hindi na ako kayang paaralin ng pamilya ko, kaya kinailangan kong huminto. Pero hindi nagbago ang pagnanais kong makaalis sa kabundukan, at umasa pa rin akong kikita ako nang malaki sa siyudad para magkaroon ng mas magandang buhay at mainggit ang lahat sa akin.

Noong 2007, may nagpakilala sa akin sa isang potensyal na mapapangasawa na tagasiyudad. Akala ko ay hahantong sa mas magandang buhay ang pagpapakasal sa kanya, pero pagkatapos magpakasal sa kanya, natuklasan kong ang pamilya niya ang pinakamahirap sa lugar na iyon. Hindi nakapag-aral ang asawa ko at mga kapamilya niya at umaasa lang sa mabigat na trabaho para makapaghanapbuhay. Ni walang maayos na bubong ang bahay nila na sila lang din ang gumawa. Gawa sa semento ang mga pader at sahig, at sa tuwing umuulan nang malakas, tumutulo ang tubig sa loob ng bahay. Ang pinaka-ikinalungkot ko ay na hindi kami pinapansin ng ilan sa mga kapitbahay namin dahil sa mahirap na pamumuhay namin, na nagdulot sa aking pagsisihan ang kahangalan ko sa pagdedesisyon. Pero nang maisip ko ang katunayang nakapag-asawa ako ng lalaking nakatira sa malaking siyudad, kung saan mas maraming oportunidad para kumita ng pera kaysa sa probinsya, naniwala akong basta’t magtatrabaho kami nang husto ng asawa ko, siguradong patuloy na aasenso ang buhay namin, at sa sandaling kumita kami ng pera, kaiinggitan kami ng mga kapitbahay namin.

Makalipas ang isang taon, nakahanap ang asawa ko ng mabigat na trabaho sa isang pabrika ng hardware, at hindi nagtagal pagkatapos kong manganak sa anak naming lalaki, nakahanap ako ng trabaho na gumagawa ng mga gawang-kamay na paghahabi. Para kumita nang mas malaki, madalas akong magtrabaho hanggang alas dos o alas tres ng madaling araw, at sa paglipas ng panahon, napagod ako nang husto. Minsan sa sobrang sakit ng mga braso ko ay ni hindi ko na maitaas ang mga iyon, at namamaga ang parehong pulso ko. Pero kapag naiisip ko kung paanong kikita ako ng kaunti pang sentimo kapag nakatapos ako ng isa pang gampanin, pakiramdam ko ay sulit ang mga paghihirap na ito. Lalo na kapag ginagamit ko ang perang pinaghirapan kong kitain para bumili ng pagkain at mga pangangailangan para mapabuti ang buhay namin, pakiramdam ko ay sulit ang mga paghihirap na ito. Kaya lalo pa akong nakumbinsi na basta’t magtitiis lang kami ng asawa ko ng mga paghihrap, siguradong hindi magiging mas masahol ang buhay namin kaysa sa buhay ng sinuman.

Isang araw, dumating ang tiyahin ng asawa ko para ipangaral sa akin ang ebanghelyo, sinasabi na, “Naparito na ang Tagapagligtas, at Siya ang Makapangyarihang Diyos, na gumagawa ng gawain ng pagliligtas sa mga tao sa mga huling araw. Mapoprotektahan lang ang mga tao ng Diyos at makakaligtas sa malaking kalamidad sa pamamagitan ng pagtanggap sa pagliligtas ng Diyos at pagkawala sa kasalanan. …” Sumampalataya ako sa Diyos sa puso ko, pero pagkatapos ay naisip ko, “Nakatira pa rin ako sa isang bahay na may tulo, napakabata pa ng anak ko, at kailangan namin ng pera para sa lahat ng uri ng bagay. Kung sasampalataya ako sa Diyos, maaantala nito ang pagkita ko ng pera. Hindi ko mahahayaang mangyari iyon. Ang kumita ng pera ang pinakamahalagang bagay para sa akin ngayon, at tungkol naman sa pananampalataya sa Diyos, kakailanganin ko lang iyong ipagpaliban hanggang sa gumanda na ang pamumuhay ko.” Kaya, tumanggi ako.

Noong panahong iyon, nagsisimula pa lang maglakad ang anak ko, at naririnig kong sinasabi ng mga tao na mabigat ang trabaho sa pabrika ng pagkain, pero tatlo hanggang apat na beses na mas mataas ang suweldo kaysa sa kinikita ko sa puntong iyon. Medyo natukso ako, naisip ko, “Basta’t hindi ako natatakot sa hirap o pagod, kikita ako ng mas malaking pera sa pabrika ng pagkain. Hindi ba’t hahantong iyon sa mas magandang buhay?” Kaya ipinagkatiwala ko ang anak ko sa biyenan kong babae at nagtrabaho ako sa pabrika ng pagkain. Noong panahong iyon, paminsan-minsan ay sinasabi ng asawa ko na sumasakit nang sobra ang likod niya, pero hindi ko talaga iyon sineryoso, iniisip ko, “Paano ka kikita ng pera nang hindi nagtatrabaho nang husto? Hindi ba’t madalas akong nag-o-overtime hanggang alas dos o alas tres ng madaling araw? Sa pagpupursige lang tayo kikita nang mas malaki.” Kaya nagtiis at nagpursige kami ng asawa ko para magkasamang kumita nang mas malaki. Hindi nagtagal, nakahanap ako ng isa pang trabaho sa pabrika ng hardware na nagpapatakbo ng mga gilingan. Habang pinapakinis ko ang mga kagamitan araw-araw, kailangan kong ilagay ang mga kamay ko sa tubig na may nakalagay na iba’t ibang kemikal para maiwasang mangalawang ang bakal. Dahil hindi ako puwedeng magsuot ng mga guwantes para sa marami sa mga kagamitan, ginugugol ko ang isang buong araw nang nakababad ang mga kamay ko sa tubig na ito. Nagkasakit sa bato ang isa sa mga kasamahan ko dahil sa trabahong ito, pero nagtrabaho pa rin ako rito nang walo o siyam na taon. Nagtrabaho kami nang husto ng asawa ko at kumita ng kaunting pera, at malaki ang inasenso ng pagkain at damit na nabibili namin kumpara sa dati, at nakaipon pa nga kami para sa paunang bayad sa isang bahay. Ang mga kapitbahay namin, na dating hindi namamansin sa amin dahil mahirap kami, ay nagsimulang makipaglapit sa amin, bumabati sa amin nang nakangiti sa pagdating at pag-alis nila, at nagsasalita pa nga sila tungkol sa amin nang naiinggit, sinasabing kami, bilang mag-asawa, ay masipag at mas gumanda ang pamumuhay dahil sa mga pagsisikap namin. Medyo nakaramdam ako ng pagmamalaki nang marinig ko iyon, at pakiramdam ko, sa wakas ay nabubunga na ang mga taon ng pagtatrabaho ko nang husto, at wala na akong isasaya pa. Pero isang umaga, habang naggagayak kami ng asawa ko para pumasok, bigla siyang napasigaw sa sakit mula sa kama, at natatarantang nagpadala sa akin sa ospital. Sinuri siya ng doktor at sinabing marami siyang nakausling segmental disc sa ibabang gulugod niya. Inirekomenda ng doktor ang operasyon, kung hindi ay manganganib siyang maparalisa. Sabi nito ay magkakahalaga ng mahigit isandaang libong yuan ang operasyon. Natigilan ako, “Mahigit isandaang libong yuan? Iyon na ang lahat ng pinaghirapan naming pagtrabahuhan ng asawa ko sa lumipas na mga taon, pero mawawala ang lahat ng iyon dahil lang sa isang karamdaman. Hindi ba’t mapupunta sa wala ang lahat ng taon na ito ng pagdurusa? Pero kung hindi siya magagamot at hahantong sa pagkaparalisa, sino na ang makakasama kong lumaban para sa pamilyang ito? Hindi ba’t lalo lang hihirap ang buhay namin?” Mukhang ganoon din ang pagkabagabag ng asawa ko, at hindi niya kayang haraping makita na basta na lang mawala ang perang pinaghirapan niyang kitain, kaya nagpasya siyang umuwi at magpahinga. Noong panahong iyon, ako lang ang nag-uuwi ng pera sa bahay, kaya lalo pa akong nagtrabaho nang husto, at kahit na masama ang pakiramdam ko, nagtitiis at nagpupursige ako.

Isang araw, makalipas ang mga tatlong buwan, habang naghahanda akong umalis papasok sa trabaho, biglang sumakit nang matindi ang leeg ko, sa sobrang sakit ay hindi ko maiangat ang ulo ko, lahat ng tinitingnan ko ay malabo at madilim, at pakiramdam ko ay lalabas ang mga kinain ko. Hinimok ako ng asawa kong pumunta agad sa ospital. Sinabi ng doktor na mayroon akong tatlong malubhang pag-usli sa itaas at ibabang gulugod ko, at na naiipit na ng nakausling disc sa ibabang gulugod ang mga ugat sa kaliwang binti ko. Magkakahalaga ng mahigit 200,000 yuan ang operasyon, at maaari pa rin ngang hindi magamot ang karamdaman ko. Pero kung pababayaang hindi nagagamot, puwede akong humantong sa pagkaparalisa. Nang marinig ko ito, pakiramdam ko ay mahihimatay ako, habang iniisip na, “May sakit pa ang asawa ko, at ngayon ay puwede rin akong maparalisa. Ni hindi sapat ang perang pinaghirapan naming pagtrabahuhan ng asawa ko para makapagpadoktor kaming dalawa! Sa lahat ng taon na ito, nagtrabaho kami nang napakatindi para kumita ng pera, pero sa huli, wala kaming natamasa, at pareho kaming humantong sa pagkakaroon ng maraming karamdaman. Talaga bang pinagtrabahuhan namin ang lahat ng perang iyon para lang sa wala? At dagdag pa rito, kahit na gastusin namin ang pera, walang katiyakang gagaling ako, at pagdating ng panahon, mawawala na ang pera, pati na ang buhay ko. Para saan ba ako nabubuhay sa buong buhay na ito?” Gulong-gulo ako, at ginugol ko ang mga araw ko nang mapanglaw. Kalaunan, sa pamamagitan ng pagpapakilala ng isang kamag-anak, nakahanap kami ng asawa ko ng mas magagaan na trabaho. Nakatanggap din kami ng kaunting pera mula sa demolisyon ng bahay namin, at parang nagsisimula nang bumuti ang buhay namin. Gayumpaman, dahil sa pananakit ng katawan ko ay madalas kong maramdamang may mangyayaring masama, at naiisip ko, “Bigla na lang kaya akong mapaparalisa? Paano kung bigla akong malagutan ng hininga?” Habang mas iniisip ko ito, lalo akong natatakot, at madalas kong pinagsisisihan kung gaano ako naging kahangal sa lahat ng taon na ito, hindi talaga pinahahalagahan ang katawan ko para lang kumita ng pera, at ngayon kahit na nagkaroon ako ng kaunting pera, walang halaga ng pera ang makagagamot sa karamdaman ko. Nag-alala ko, “Paano ako magpapatuloy nang ganito?”

Sa paghihirap at kalituhan ko, ipinangaral ulit sa akin ng tiyahin ko ang ebanghelyo. Nagpatugtog siya ng himno para sa akin na pinamagatang “Ang Kapalaran ng Tao ay Kontrolado ng Mga Kamay ng Diyos.” Narinig kong ipinahayag ng liriko ng himno: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling kinabukasan, kung makokontrol mo ang iyong sariling kapalaran, isa ka pa rin bang nilikha?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Agad na naantig ang puso ko sa kantang ito. Sa lahat ng taon na ito, nagtrabaho ako nang walang kapaguran para kumita ng pera at nagtiis ng maraming paghihirap, para lang magkaroon ng buhay na kaiinggitan ng iba, pero sa huli, pareho kaming nagkasakit ng asawa ko at nahaharap sa pagkaparalisa. Kung mamamatay kami, ano ang magiging pakinabang ng lahat ng perang kinita namin? Nang maisip ko ito, napagtanto kong ang kapalaran ng isang tao ay talagang wala sa sarili niyang mga kamay. Sa sumunod na ilang araw, pumupunta ang tiyahin ko para kumain at uminom ng mga salita ng Diyos kasama ko, at nakikipagbahaginan siya sa akin tungkol sa pinagmulan ng sangkatauhan, sa mga misteryo ng tatlong yugto ng gawain ng Diyos, at sa layunin ng Diyos sa pagliligtas sa sangkatauhan. Nakita kong napakaraming ipinahayag na katotohanan ang Diyos, na may awtoridad at kapangyarihan ang mga salita ng Diyos, at nakatiyak ako na ang Makapangyarihang Diyos ang tunay na Diyos at kaya Niyang iligtas ang sangkatauhan. Ipinangaral ko rin ang ebanghelyo sa asawa ko, at magkasama naming tinanggap ang gawain ng Makapangyarihang Diyos sa mga huling araw.

Pagkatapos tanggapin ang gawain ng Diyos sa mga huling araw, marami akong nabasang sipi ng mga salita ng Diyos. Isang araw, nakabasa ako ng ilan sa mga salita ng Diyos: “Kapag hindi alam ng mga tao kung tungkol saan ang kapalaran o kapag hindi nila nauunawaan ang kataas-taasang kapangyarihan ng Diyos, nangangapa at nag-aapuhap lang sila sa hamog batay sa sarili nilang kalooban, at na masyadong mahirap ang paglalakbay na iyon, masyadong nakakadurog ng puso. Kaya kapag napagtanto ng mga tao na ang Diyos ay may kataas-taasang kapangyarihan sa kapalaran ng tao, pinipili ng matatalino na alamin at tanggapin ang kataas-taasang kapangyarihan ng Diyos, at magpaalam sa masasakit na araw ng ‘pagsubok na bumuo ng isang mabuting buhay gamit ang sarili nilang mga kamay’ sa halip na patuloy na makipagbuno laban sa kapalaran at hangarin ang mga diumano’y mga layon sa buhay sa sarili nilang paraan. Kapag walang Diyos ang isang tao, kapag hindi niya makita ang Diyos, kapag hindi niya malinaw na malaman ang kataas-taasang kapangyarihan ng Diyos, ang bawat araw ay walang kabuluhan, walang halaga, at hindi masukat ang sakit. Nasaan man ang isang tao, at anuman ang kanyang trabaho, ang diskarte niya para manatiling buhay at ang mga layong hinahangad niya ay walang ibang idinudulot sa kanya kundi walang-katapusang pagkadurog ng puso at pasakit na hindi malimutan, hanggang sa hindi na niya makayang lumingon sa kanyang nakaraan. Sa pamamagitan ng pagtanggap sa kataas-taasang kapangyarihan ng Lumikha, pagpapasakop sa Kanyang mga pamamatnugot at pagsasaayos, at paghahangad na matamo ang tunay na buhay ng tao, saka lang unti-unting makakalaya ang isang tao mula sa lahat ng pagkadurog ng puso at pighati, at unti-unting maiwawaksi sa sarili niya ang lahat ng kahungkagan ng buhay ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos, nakita ko na kung hindi lalapit ang mga tao sa Diyos, makakapamuhay lang sila sa ilalim ng panlalansi ni Satanas, naghahangad ng pera, kasikatan at pakinabang. Mapoprotektahan lang tayo ng Diyos at makakatakas sa mga pinsala ni Satanas sa pamamagitan ng paglapit sa Diyos, pagpapasakop sa kataas-taasang kapangyarihan at mga pagsasaayos Niya, at paghahangad ayon sa landas kung saan tayo inakay ng Diyos. Nang mapag-isipan ko ito, isa akong taong matinding nagdusa sa mga kamay ni Satanas. Hindi ko nakilala noon ang kataas-taasang kapangyarihan ng Diyos at palagi kong gustong umasa sa sarili ko para makaalis sa kabundukan at magkaroon ng magandang buhay sa malaking siyudad na kaiinggitan ng iba. Pero hindi natupad ng pinagmulang pamilya ng asawa ko ang mga pagnanais ko, kaya ginusto kong umasa sa pagtatrabaho para kumita ng pera at mabago ang dukha kong kapalaran, ginagamit ang sarili kong mga kamay para gumawa ng mas magandang buhay at maging isang mayamang tao na kaiinggitan ng iba. Nagkandakuba ako sa pagtatrabaho para kumita ng pera, at kahit na malalang napinsala ng trabaho ang katawan ko, hindi nito napigilan ang paghahangad ko sa kayamanan. Sa huli, bukod sa hindi ako kumita ng maraming pera, napagod at nagkasakit ako, at naharap pa nga ako sa pagkaparalisa. Dahil sa masasakit na alaalang ito ay talagang naramdaman ko na hindi talaga kayang kontrolin ng mga tao ang sarili nilang kapalaran. Palagi kong ninanais na umasa sa sarili ko para mabago ang kapalaran ko, pero sa huli, napahirapan ako ng panlalansi ni Satanas.

Kalaunan, tinanong ko sa sarili ko, “Bakit ba dati ay handa akong magdusa at magpakahirap para sa pera pero ayaw kong sumampalataya sa Diyos at lumapit sa Kanya?” Magkasama naming nabasa ng asawa ko ang isang sipi ng mga salita ng Diyos: “Pilosopiya ni Satanas ang ‘Pera ang nagpapaikot sa mundo.’ Nangingibabaw ito sa buong sangkatauhan, sa bawat lipunan ng mga tao; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng hayagang pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? Marahil hindi nauunawaan ng mga tao ang kasabihang ito sa parehas na antas, ngunit ang lahat ay mayroong magkakaibang mga antas ng interpretasyon at pagkilala sa kasabihang ito batay sa mga bagay na nangyari sa kanilang paligid at sa kanilang mga sariling karanasan. Hindi ba’t ganito ang sitwasyon? Gaano man karami ang karanasan ng isang tao sa kasabihang ito, ano ang negatibong epekto na maaaring maidulot nito sa puso ng isang tao? Nabubunyag ang isang bagay sa pamamagitan ng disposisyon ng mga tao sa mundong ito, kasama na ang bawat isa sa inyo. Ano ito? Ito ay pagsamba sa salapi. Mahirap bang alisin ito mula sa puso ng isang tao? Napakahirap nito! Tila sadyang napakalalim ng pagtitiwali ni Satanas sa mga tao! Ginagamit ni Satanas ang salapi upang tuksuhin ang mga tao, at tiwaliin silang sumamba sa salapi at ipagpitagan ang mga materyal na bagay. At paano naipapamalas sa mga tao ang pagsambang ito sa salapi? Inaakala ba ninyo na hindi niyo kayang manatiling buhay sa mundong ito nang walang salapi, na ang kahit isang araw na walang salapi ay imposible? Ang katayuan ng mga tao ay base sa kung gaano karaming salapi ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para makakuha ng pera? Hindi ba isinasakripisyo ng maraming tao ang kanilang dignidad at integridad sa paghahanap ng mas maraming salapi? Hindi ba marami ang mga taong nawawalan ng pagkakataon na gampanan ang kanilang tungkulin at sundin ang Diyos para lamang sa salapi? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya? Habang sumusulong ka mula sa pagtutol sa popular na kasabihang ito tungo sa pagtanggap dito bilang katotohanan sa huli, lubos na nahuhulog ang iyong puso sa kamay ni Satanas, at kung gayon ay naipapamuhay ang kasabihang ito nang hindi mo namamalayan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Pagkatapos mabasa ang mga salita ng Diyos, naunawaan kong lumalayo ang mga tao sa Diyos at sa katotohanan dahil naiimpluwensiyahan at nalalason sila ng iba’t ibang maling pananaw na itinanim ni Satanas. Ginagamit ni Satanas ang mga kasabihang gaya ng “Pera ang nagpapaikot sa mundo,” at “Ang tao ay namamatay para sa kayamanan, gaya ng mga ibon para sa pagkain” para akitin ang mga taong hangarin ang pera, idinudulot sa kanilang magpakahirap at igugol ang buong buhay nila para kumita ng pera. Nagdusa ako nang napakatindi sa paggawa nito! Naniwala akong mapapaganda ko ang buhay ko, matatamasa ang mataas na kalidad ng materyal na buhay, makakamit ang respeto mula sa iba, at kaiinggitan ng iba sa pamamagitan lang ng pagkita ng pera. Noong gumagawa ng mabigat na trabaho, araw-araw ay nagpupuyat ako hanggang alas dos o alas tres ng madaling araw para lang kumita ng kaunti pang sentimo. Noong nagtrabaho ako sa isang pabrika ng pagkain, wala akong sapat na tulog, pero kailanman ay hindi ko pinalagpas ang anumang pagkakataong makukuha ko para mag-overtime para sa mas maraming pera. Ang mga kemikal na ginagamit sa trabaho ng paggiling ay lubhang nakapipinsala sa kalusugan ng tao, pero dahil malaki ang bayad, handa akong gawin iyon. Sa lahat ng taon na ito, ang naiisip ko lang ay kung paano kumita ng mas malaking pera. Kahit noong magdulot ang lahat ng mabigat na trabahong ito ng mga problema sa kalusugan naming dalawa ng asawa ko, ayaw ko pa ring antalain ang trabaho para magpahinga, palaging sinasabi sa sarili ko na, “Kung gusto ko ng magandang buhay, kailangan ko itong kayanin at tiisin.” Kalaunan, sa pamamagitan ng pagtatrabaho namin nang husto, kumita nga kami ng kaunting pera, at nakamit namin ang paghanga ng mga kapitbahay namin, pero nasagad naman namin ng asawa ko ang mga katawan namin, at sa kasamaang palad, ni hindi sapat ang perang kinita namin para sa mga operasyon namin. Nabuhay ako ayon sa lason ni Satanas na “Pera ang nagpapaikot sa mundo” at halos humantong na ako sa pagkaparalisa. Ang lalo ko pang pinagsisisihan ay na noong dinala sa akin ng tiyahin ko ang ebanghelyo ng Diyos ng mga huling araw, tinanggihan ko ito para kumita ng pera. Kung hindi dahil sa paggamit ng Diyos sa tiyahin ko para muling ipangaral sa akin ang ebanghelyo, kamuntik na akong mawalan ng pagkakatong sumunod sa Diyos, makamit ang katotohanan, at maligtas. Talagang naging hangal ako! Sa sandaling ito ko lang napagtantong ginagamit ni Satanas ang pera para kontrolin ang mga kaisipan ko at mangibabaw sa buhay ko, nagdudulot sa puso kong lalo pang mapalayo sa Diyos. Talagang kasuklam-suklam at buktot ang mga taktika ni Satanas para magligaw ng mga tao!

Makalipas ang anim na buwan, nagsimula akong gumawa ng mga tungkulin ko sa iglesia. Noong una, medyo madali ang mga tungkulin ko at hindi nakakaapekto sa pagkita ko ng pera sa trabaho ko, pero kalaunan, nang maging lider ako, nadagdagan ang trabaho ko sa iglesia, at natagpuan ko ang sarili kong kinakapos sa oras. Sa ilang pagkakataon, habang nasa mga pagtitipon, tinatawagan ako ng amo ko, at nag-alala ako na kapag nagpatuloy ako nang ganito ay maaapektuhan ang trabaho at kita ko. Tutal, hindi naman nakakapagod ang trabahong ito, at kung mawawala ito sa akin, wala akong kikitaing pera! Pero alam kong sa pagsubok na balansehin ang trabaho at ang mga tungkulin ko ay maaantala ang gawain ng iglesia. Labis na nagtalo ang kalooban ko, kaya nagdasal ako sa Diyos, “O Diyos, pakiusap, patnubayan Mo akong hindi mapigilan ng pera, at hindi mawala sa akin ang pagkakataon kong magawa ang mga tungkulin ko.”

Isang araw, naunawaan ng mangangaral ang kalagayan ko at kumain at uminom ng isang sipi ng mga salita ng Diyos kasama ko: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mababait sa inyo ay tatalikuran ang pera at atubiling pipiliin ang katotohanan, habang yaong mga nag-aalangan ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na matapat kayo, ito ang pipiliin ninyong lahat, at magiging pareho pa rin ang ugali ninyo. Hindi ba ganoon? Hindi ba marami sa inyo ang pabago-bago ng pagpili sa pagitan ng tama at mali? Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo mangmang sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa, at sa Akin, pinili ninyo ang una; at sa pagitan ng kuru-kuro at ng katotohanan, pinili pa rin ninyo ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo. Talagang manghang-mangha Ako sa kawalan ng kakayahan ng puso ninyo na maging malambot. Ang dugo ng puso na ginugol ko sa loob ng maraming taon ay kagulat-gulat na walang idinulot sa akin kundi ang inyong pang-aabandona at kawalan ng gana, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit patuloy ninyong hinahanap ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? May kaunting pag-aalab pa rin kaya sa puso ninyo? Hindi pa rin kaya ninyo malalaman kung paano aaliwin ang puso Ko?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Mula sa paglalantad ng mga salita ng Diyos, nakita ko na, pagkatapos tayong magawang tiwali ni Satanas, kapag pinapili sa pagitan ng pera at ng katotohanan, walang pag-aatubili nating pinipili ang pera at tinatalikuran ang pagkakataong hangarin ang katotohanan. Kahit na nakapasok na ako sa sambahayan ng Diyos, at sa pamamagitan ng pagdidilig ng mga salita ng Diyos, nakaunawa ako ng ilang katotohanan, nang sumabay ang gawain ng iglesia sa mga personal na pinansiyal na interes ko, nag-atubili ako at itinuring na mas mahalaga ang pera kaysa sa katotohanan. Hindi ba’t sinusundan ko pa rin si Satanas? Nang mapagtanto ito, nalaman ko na pagbibigay ito ng Diyos sa akin ng pagkakataong muling pumili, para makita kung susunod ako kay Satanas at hahangarin ang pera o susunod sa Diyos at hahangarin ang katotohanan. Habang tinitingnan ko ang mga kapatid sa paligid ko, nakita kong parami nang paraming katotohanan ang nauunawaan nila habang nagsasanay sila sa mga tungkulin nila sa iglesia, at nakita kong nililinang ako ng iglesia para gawin ang mga tungkulin ko bilang isang lider sa pag-asang habang nag-aambag ako ng bahagi ko, makapagkakamit din ako ng mas maraming katotohanan. Para lang kumita ng pera, hindi puwedeng mawala sa akin ang pagkakataon kong makamit ang katotohanan, at hindi ko puwedeng biguin ang mabuting layunin ng Diyos. Isa pa, palagi kong inaalala na kung isusuko ko ang trabaho ko at hindi na ako kikita ng pera, magiging mas masahol sa iba ang pamumuhay namin. Pero ang totoo, kahit na ngayon ay may bahay at kaunting sobrang pera na ako, hindi ko kinita ang alinman dito, bagkus ay ibinigay ito ng Diyos sa pamamagitan ng mga sitwasyong tulad ng demolisyon ng bahay namin. Talagang napagtanto ko na ang laki ng kayamanang makukuha ng isang tao ay hindi natutukoy ng sarili niyang mga pasya, kundi nakasalalay sa pagtatalaga ng Diyos. Nakita kong kahit gaano ako katinding magsikap sa pamamagitan ng pag-asa sa sarili ko, hindi ako kikita ng perang higit sa kung ano ang nakatadhana para sa akin. Pero nag-alala pa rin ako na kung hindi ako kikita ng pera, magiging mahirap ang buhay ko at hindi ako rerespetuhin ng iba, kaya nag-aalinlangan ako sa pagitan ng pera at ng mga tungkulin ko. Hindi ba’t nasa parehong kalagayan ako noong tinanggihan ko ang ebanghelyo ng Diyos sa mga huling araw alang-alang sa pera? Hindi puwedeng magsayang pa ako ng mas maraming oras ko sa paghahangad sa pera at kasiyahan, dahil idudulot nito sa aking mawalan ng pagkakataong makamit ang katotohanan at dadalhin ako sa kapahamakan.

Kalaunan, nakabasa ako ng isa pang sipi ng mga salita ng Diyos: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pamilya, katiwasayan, at hindi mo dapat iwala ang dangal at integridad ng buong buhay mo alang-alang sa pansamantalang kasiyahan. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang di-mahalaga at makamundong buhay, at wala kang anumang layong hahangarin, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Naantig ang puso ko sa mga salita ng Diyos, at naunawaan ko na tanging ang paglapit sa Diyos at paghahangad na makamit ang katotohanan ang tunay na mahalaga at makabuluhan. Sa pagbabalik-tanaw, ipinangaral na sa akin ng tiyahin ko ang ebanghelyo labinlimang taon na ang nakakaraan, pero tinanggihan ko ito para kumita ng pera, at napalagpas ko ang pagliligtas ng Diyos nang labinlimang taon! Sa mga taon na ito, nagtrabaho ako na parang robot, gumagawa ng mabigat na trabaho araw-araw, hindi binibigyan ang sarili ko ng sandali para huminto at huminga man lang, at ang resulta, nagkaroon ako ng lahat ng uri ng karamdaman dahil sa kapaguran. Sa huli, iniwanan akong ganap na hungkag ng labinlimang taon ng pagpapakahirap para sa pera, at nakita kong lubos na walang kabuluhan ang ganitong pamumuhay. Naisip ko ang isang kamag-anak ko, na kumita ng maraming pera, kinainggitan ng lahat sa baryo at naging may-ari ng negosyo, pero madalas siyang makihalubilo at uminom kasama ng mga kasosyo sa negosyo, at sa huli ay humantong ito sa sakit sa atay dahil sa pagkalason sa alkohol. Hinimok siya ng doktor na huwag nang uminom. pero para kumita ng mas malaking pera, hindi siya nag-atubiling pinsalain ang katawan niya sa pamamagitan ng patuloy na pag-inom at pakikihalubilo, at kalaunan ay nagkaroon siya ng kanser sa atay at namatay sa murang edad. Naalala ko ang sinabi ng Panginoong Jesus: “Sapagkat ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Sinabi sa akin ng mga salita ng Diyos na hindi mabibili ng pera, kasikatan, at pakinabang ang buhay at hahantong lang sa pagkawasak. Kung hindi ko gagawin nang maayos ang mga tungkulin ko at magpapatuloy ako sa landas ng paghahangad sa pera, siguradong bibigay ang katawan ko, at hindi lang masisira ang buhay ko, mawawala rin sa akin ang pagkakataon kong maligtas. Kahit na mas maliit na ngayon ang kinikita ko kaysa sa dati, madalas naman akong nakakakain at nakakainom ng mga salita ng Diyos at nakakapagbahaginan ng mga karanasan ko sa mga kapatid, na isang biyaya mula sa Diyos! Naunawaan ko rin na pinahintulutan ako ng Diyos na magsanay sa mga tungkulin ko sa iglesia para masangkapan ko ang sarili ko ng mas maraming katotohanan, makilatis ko ang mga pamamaraan kung paano pinipinsala ni Satanas ang mga tao, makilala ko ang tiwaling satanikong disposisyon ko, at mahanap ko ang tamang direksyon sa buhay mula sa mga salita ng Diyos. Ang katotohanang nakakamit ng isang tao mula sa Diyos ay ang buhay na walang hanggan, isang bagay na hindi maaagaw ng sinuman. Hindi ito maihahambing sa pera at ito ang pinakamahalagang bagay sa buhay. Nang mapagtanto ko ito, nagdasal ako sa Diyos na handa akong isuko ang trabaho ko, at maayos na sumampalataya sa Diyos at gawin ang mga tungkulin ko sa mga darating na araw.

Kalaunan, isinuko ko ang trabaho ko at ganap na inilaan ang sarili ko sa mga tungkulin ko. Ngayon, pareho kaming nasa mabuting kalusugan ng asawa ko, at naglaho nang lahat ang mga sintomas ng pagkahilo, pananakit ng likod, at hirap na dati naming naramdaman. Ang lalong ikinasasaya ko ay na sa pamamagitan ng pagsasanay sa mga tungkulin ko, nagkamit ako ng kaunting pagkaunawa sa tiwaling disposisyon ko. Sobra akong nagpapasalamat sa Diyos sa pagliligtas sa akin sa pagkaalipin sa pera, kasikatan, at pakinabang, at sa pagdadala sa akin sa harapan Niya at pagbibigay sa akin ng mas maraming pagkakataon para makamit ang katotohanan.


94. Hindi na Ako Nag-aalala sa Pagtanda

Ni Liang Zhi, Tsina

Minamahal kong Xiujuan:

Natanggap ko ang iyong liham. Mula sa iyong liham, nakita kong nakikipagtulungan ka sa mga mas nakababatang kapatid sa iyong tungkulin kamakailan, at pakiramdam mo ay hindi mo kayang makasabay pagdating sa iyong enerhiya at stamina, kaya’t medyo pinanghihinaan ka ng loob. Nag-aalala ka na habang tumatanda ka, mababawasan ang mga tungkuling makakaya mong gawin, at na ang pag-asa mong maligtas at makapasok sa kaharian ng langit ay unti-unting mawawala. Nagkaroon din ako ng mga parehong alalahanin kamakailan, kaya ngayon, nagsusulat ako para ibahagi sa iyo ang ilan sa aking mga karanasan.

Noong nakaraang Agosto, ginawa naming pareho ni Brother Yang Xun ang aming mga tungkulin sa teknolohiya sa kompyuter. Sa libreng oras ko, nagsulat pa nga ako ng mga sermon sa ebanghelyo at mga artikulo tungkol sa mga karanasan ko sa buhay. Naging masaya talaga ako at lubos na nagalak sa tungkuling ito. Si Brother Yang Xun ay bata pa, punong-puno ng lakas at sigla ng kabataan, at mabilis at maliksi ang pag-iisip niya, at napakalaking tulong niya sa akin sa pag-aaral ng mga teknikal na kasanayan. Bagaman hindi matapatan ng aking kakayahan sa pag-iisip at lakas ang sa mas nakababata, makalipas ang ilang panahon, nagawa kong matutuhan ang maraming teknikal na kaalaman mula sa pagsunod kay Yang Xun. Naging napakasaya ko at ipinangako ko sa sarili ko na susulitin ko ang pagkakataong ito para gawin ang tungkulin ko. Sa paglipas ng panahon, ipinagpatuloy namin ni Yang Xun ang pag-aaral ng mga teknikal na kasanayan nang magkasama. at sa libreng oras ko, nagsanay ako sa pagsulat ng mga sermon at nagkamit ng mas maraming pang-unawa sa mga katotohanang kaugnay sa pangangaral ng ebanghelyo. Lubos kong ikinasiya ang ganitong paraan ng paggawa sa aking tungkulin, at naisip ko na ang pagbabalanse sa dalawang tungkuling ito ay magpapataas sa pag-asa kong maligtas at makapasok sa kaharian ng Diyos. Pero makalipas ang ilang panahon, napansin ko na lumalawak ang agwat sa pagitan namin ni Yang Xun. Bata pa si Yang Xun at may mabuting pang-unawa, at mabilis ang reaksiyon niya at madali siyang matuto. Kapag nahaharap ang mga kapatid sa mga teknikal na problema, kaagad siyang nakatutugon at nalulutas ang mga ito gamit ang kaalamang natutuhan niya. Samantalang ako, bagaman napapangasiwaan ko ang mga pangunahing isyu, pagdating sa mas mahihirap na problema, mabagal ang reaksiyon ko at makakalimutin ako, at kaagad kong nalilimutan ang mga bagay-bagay pagkatapos ko matutuhan ang mga ito. Madalas ay kinailangan kong balikan ang mga sanggunian at tutorial, at kinailangan ng ilang proseso ang paulit-ulit na pagsasanay para makasanayan ko ang mga ito. Kapag may hindi ako nauunawaan, inaasikaso iyon ni Yang Xun, at nagagawa ko lang ang ilang gampaning pansuporta. Nang nagsimula kaming dalawa na magsulat ng mga sermon, madalas na naipapasa ni Yang Xun ang sermon niya ilang araw bago ko matapos ang sa akin. Hindi ko lang talaga kayang makipagsabayan sa kanya, at kitang-kita ang agwat namin. Naisip ko, “Kung maibaibalik ko lang sana ang oras ng dalawampung taon, magiging kasing bilis sana ako ni Yang Xun sa pagkatuto ng mga bagong bagay at magiging mahusay sa tungkuling ito. Magiging napakasaya niyon!” Pero habang tumatanda ako, hindi na makasabay ang aking lakas, stamina, paningin, memorya, at reaksiyon. Bukod pa rito, kailangan kong uminom ng gamot para makontrol ang aking altapresyon at blood sugar. Ang pagtingin sa kompyuter nang napakatagal sa umaga ay nagpapalabo sa aking paningin, at sa gabi, kahit gusto kong kumalma at magsulat ng ilang sermon, hindi na ako makaupo nang matagal dahil sa pagod, antok, at pamamaga ng aking mga binti. at matapos magpigil nang kaunti, nagsisimula na akong makatulog. Madalas akong hikayatin ni Yang Xun na magpahinga, pero nag-alangan ako, dahil ayaw ko makahadlang sa aking tungkulin ang edad ko o ang maliliit na isyung pangkalusugang ito. Kung hindi ko na magagawa ang tungkuling ito, pakiramdam ko ay mas mababawasan pa ang mga tungkuling kaya kong gawin, at baka maging hindi na sigurado kung maliligtas ako at makapapasok sa kaharian ng Diyos. Si Yang Xun ay nasa mga edad tatlumpu pa lang, batang-bata at punong-puno ng sigla, samantalang ako ay nasa mahigit animnapu na, at napakalayo ng kalusugan, memorya, at bilis ng reaksiyon ko kumpara sa mga kabataan, kaya lalo pa akong nadidismaya sa aking sarili. Naisip ko kung gaano kasaya ang maging bata, dahil may napakarami pa ring pagkakataon ang kabataan para gawin ang mga tungkulin nila at may maganda silang kinabukasan. Pakiramdam ko na habang patuloy na mas lumalawak ang kanilang landas, patuloy naman na mas kumikitid ang sa akin. Nabuhay ako sa pagkabalisa at kalungkutan. Nawalan na ako ng sigla para magsulat ng mga artikulo at sermon, at nagsimula akong harapin ang aking tungkulin nang may saloobing “basta mairaos lang ang bawat araw.” Xiujuan, sa tingin mo ba ay napakasama na talaga ng kalagayan ko?

Isang araw, nabasa ko ang ilang salita ng Diyos: “Mayroon ding mga kapatid na matatanda na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong mabuti ang kalusugan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ang mga ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi lohikal ang pagsasalita ko, at wala akong anumang karanasan na karapat-dapat na ibahagi. Matanda na ako at hindi na sapat ang enerhiya ko, malabo na ang aking paningin at hindi na ako malakas. Ang lahat ay mahirap na para sa akin. Hindi lang sa hindi ko magampanan ang aking tungkulin, kundi madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at hangarin ang katotohanan ngunit napakahirap nito. Ano ang puwede kong gawin?’ … Partikular na may matatandang nais gugulin ang kanilang sarili para sa Diyos nang buong oras para sa Diyos at gumampan ng kanilang tungkulin, ngunit mahina ang kanilang katawan. Mayroong may altapresyon, mataas ang blood sugar, may problema sa gastrointestinal, at hindi sapat ang kanilang lakas para matugunan ang mga hinihingi ng kanilang tungkulin, kaya nababahala sila. Nakikita nila ang mga kabataan na nakakakain at nakakainom, nakakatakbo at nakakatalon, at naiinggit sila. Habang mas nakikita nila ang mga kabataan na nagagawa ang gayong mga bagay, mas lalo silang nababagabag, iniisip na, ‘Nais kong gampanan nang maayos ang tungkulin ko at hangarin at unawain ang katotohanan, at nais ko ring isagawa ang katotohanan, kaya bakit napakahirap nito? Napakatanda ko na at wala akong silbi! Ayaw ba ng Diyos sa matatanda? Talaga bang walang silbi ang matatanda? Hindi ba kami magkakamit ng kaligtasan?’ Malungkot sila at hindi nila magawang maging masaya paano man nila ito pag-isipan. Ayaw nilang palampasin ang gayon kagandang panahon at pagkakataon, ngunit hindi nila magugol ang kanilang sarili at magampanan ang kanilang tungkulin nang buong-puso at kaluluwa gaya ng mga kabataan. Nahuhulog sa malalim na pagkabagabag, pagkabalisa, at pag-aalala ang matatandang ito dahil sa kanilang edad. Sa tuwing nahaharap sila sa ilang pagsubok, kabiguan, paghihirap, o hadlang, sinisisi nila ang kanilang edad, at kinamumuhian pa nga sila sa kanilang sarili at hindi nila gusto ang kanilang sarili. Pero anu’t anuman, wala itong saysay, walang solusyon, at wala silang daan pasulong. Posible nga talaga kayang wala silang daan pasulong? May solusyon ba? (Dapat pa ring magampanan ng matatanda ang kanilang mga tungkulin sa abot ng kanilang makakaya.) Katanggap-tanggap naman na gampanan ng matatanda ang kanilang tungkulin sa abot ng kanilang makakaya, tama ba? Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan? (Kaya nila.) Kaya bang unawain ng matatanda ang katotohanan? Maaari nilang maunawaan ang ilan, at maging ang mga kabataan ay hindi rin naman maunawaan ang lahat ng ito. Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Tama ba sila? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaintindi, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, may karamdaman, at mahina ang memorya, ay naiiba na sila sa mga kabataan. Ang totoo, wala namang pagkakaiba. Ano ang ibig Kong sabihin na walang pagkakaiba? Bata man o matanda ang isang tao, pare-pareho ang kanilang mga tiwaling disposisyon, pare-pareho ang kanilang mga saloobin at opinyon sa lahat ng bagay, at pare-pareho ang kanilang mga perspektiba at pananaw sa lahat ng bagay. Kaya hindi dapat isipin ng matatanda na dahil matanda na sila, mas kaunti ang kanilang maluluhong kagustuhan kaysa sa mga kabataan, at mas matatag sila, wala na silang malalaking pangarap o ninanasa, at mas kaunti na ang kanilang mga tiwaling disposisyon—ito ay isang maling paniniwala. Maaaring makipagkumpetensya para sa puwesto ang mga kabataan, kaya hindi ba’t maaari din itong gawin ng matatanda? Ang mga kabataan ay maaaring gumawa ng mga bagay na labag sa mga prinsipyo at kumilos nang pabasta-basta, kaya hindi ba’t maaari din itong gawin ng matatanda? (Oo, maaari.) Maaaring maging mayabang ang mga kabataan, kaya hindi ba’t maaari ding maging mayabang ang matatanda? Gayumpaman, kapag mayabang ang matatanda, dahil sa kanilang edad ay hindi sila ganoon kaagresibo, at hindi masyadong matindi ang kanilang pagiging mayabang. Mas malinaw ang pagpapamalas ng mga kabataan ng kayabangan dahil sa kanilang maliliksing katawan at isipan, samantalang mas hindi halata ang mga pagpapamalas ng kayabangan ng mga nakatatanda dahil sa kanilang mahihinang kasukasuan at saradong isipan. Subalit iisa ang diwa ng kanilang kayabangan at iisa ang kanilang mga tiwaling disposisyon. Gaano katagal man nang nananalig ang isang matanda sa Diyos, o ilang taon na niyang ginagampanan ang kanyang tungkulin, kung hindi niya hinahangad ang katotohanan, mananatili ang kanyang mga tiwaling disposisyon. … Kaya, hindi totoo na wala nang magagawa ang matatanda, o hindi na nila kayang gampanan ang kanilang mga tungkulin, at lalong hindi totoo na hindi nila kayang hangarin ang katotohanan—marami silang puwedeng gawin. Ang iba’t ibang heresiya at kamalian na naipon mo sa buong buhay mo, pati na rin ang iba’t ibang tradisyonal na ideya at kuru-kuro, mga kamangmangan at katigasan ng ulo, mga bagay na konserbatibo, mga bagay na hindi makatwiran, at mga bagay na baluktot na naipon mo ay nagkapatong-patong na sa puso mo, at dapat kang gumugol ng mas maraming oras kaysa sa mga kabataan upang alisin, himayin, at kilalanin ang mga bagay na ito. Hindi totoo na wala kang magagawa, o na dapat kang mabagabag, mabalisa, at mag-alala kapag wala kang ginagawa—hindi ito ang iyong gampanin o responsabilidad. Una sa lahat, dapat magkaroon ng tamang pag-iisip ang matatanda. Bagama’t tumatanda ka na at medyo tumatanda na rin ang iyong katawan, dapat ay pangkabataan pa rin ang iyong pag-iisip. Bagama’t tumatanda ka na, ang iyong pag-iisip ay bumabagal na at ang iyong memorya ay humihina na, kung nakikilala mo pa rin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at sapat pa ang iyong kakayahan. Kung ang isang tao ay nasa 70 na ngunit hindi pa rin niya nauunawaan ang katotohanan, ipinapakita nito na napakababa ng kanyang tayog at hindi niya kaya ang gampanin. Samakatwid, walang kinalaman ang edad pagdating sa katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Tinutugunan mismo ng pagbabahagi ng Diyos ang kalagayang kinakaharap nating matatanda. Habang tumatanda tayo, humihina ang ating katawan, at ang paggawa ng ating mga tungkulin ay maaaring magdala sa atin ng ilang hamon. Madalas tayong nakararamdam ng kawalan ng lakas at inggit sa mga kabataan. Tulad ko, nang makita kong si Yang Xun ay bata pa, may mahusay na memorya at malusog na katawan, naisip ko na mas marami siyang tungkulin na kayang gawin kaya’t mas malaki ang pag-asa niyang maligtas. Samantala, pakiramdam ko na habang tumatanda ako, dahil sa mahinang kalusugan at pumupurol na memorya, mga gampaning pansuporta lang ang kaya kong gawin, at nag-alala ako na kung hindi ko makakayang gawin nang maayos ang tungkuling ito, baka wala na akong ibang tungkuling kayang gawin, at natakot akong mawalan ng pag-asa na maligtas. Dahil dito, nasiraan ako ng loob. Pero pagkatapos mabasa ang mga salita ng Diyos, naunawaan ko na hindi inililigtas ng Diyos ang mga tao batay sa edad nila o sa kung gaano karami ang ginagawa nilang tungkulin, kundi batay sa kung hinahangad ba nila ang katotohanan. Maaaring maranasan ng matatanda ang panghihina ng katawan o pagkakasakit, pero hindi sila pinipigilan ng mga iyon na hangarin ang katotohanan. Bagaman tumanda na ako, nakatipon ako ng maraming satanikong pilosopiya para sa mga makamundong pakikitungo kasama ng iba’t ibang tradisyonal na ideya at kuru-kuro, at hindi mas kaunti ang mga satanikong tiwaling disposisyon ko kumpara sa mga kabataan. Kunin nating halimbawa ang nakaraang tagsibol noong nangangaral ako ng ebanghelyo. Nagkaroon ako ng kaunting karanasan sa pangangaral ng ebanghelyo matapos manampalataya sa Diyos sa loob ng maraming taon, kaya ginamit ko ang aking karanasan para magpasikat sa harap ng mga kapatid, mapagmataas na nagsasalita para ipagmalaki ang sarili ko at makuha ang paghanga nila. Napagtanto ko na marami pa akong tiwaling disposisyong dapat lutasin at maraming katotohanang dapat pasukin, at na kailangan kong lutasin ang mga ito sa pamamagitan ng pagkain at pag-inom ng mga salita ng Diyos at pagsasagawa ng katotohanan. Kasabay nito, kailangan ko ring gawin ang tungkulin ko sa abot ng aking makakaya. Ito ang mga bagay na puwede kong gawin sa halip na mamuhay sa kalagayan ng pagkasira ng loob at pagsuko sa paghahangad ng katotohanan. Nang naisip ko ito, naramdaman kong napakaakma ng tungkuling isinaayos para sa akin ng lider. Kapag abala si Yang Xun sa mga tungkulin niya, tumutulong ako sa mga gampaning pansuporta, at kapag hindi siya abala, nagsusulat ako ng mga artikulo at sermon. Karaniwan ko ring binibigyang-pansin ang mga tiwaling disposisyon na ibinunyag ko sa aking mga tungkulin at hinahanap ang katotohanan para lutasin ang mga ito. Sa pagsasagawa nang ganito, may pagkakataon pa rin akong maligtas. Hindi kailanman sinabi ng Diyos na hindi maaaring maghangad o umunawa ng katotohanan ang matatanda, at hindi mataas ang mga hinihingi ng Diyos sa mga tao: Basta’t ginagawa natin ang ating mga tungkulin ayon sa ating mga kakayahan at hindi sumusuko sa paghahangad ng katotohanan, kahit ano pa ang ating edad, may pagkakataon tayong lahat na maligtas. Dahil sa pagkatantong ito, nagliwanag ang puso ko, at hindi na ako naging kasingbalisa.

Isang araw, nabasa ko ang mas marami pang salita ng Diyos: “Ang paggampan ng tungkulin ng isang tao ay bokasyon ng bawat tao, ang paggampan ng kanyang tungkulin ay may mga kaakibat na sarili nitong prinsipyo, dapat gampanan ng lahat ang kanilang tungkulin alinsunod sa mga katotohanang prinsipyo, at ito ang dapat gawin ng mga nilikha. May binanggit bang anuman tungkol sa kabayaran dito? Anumang pagbanggit ng gantimpala? (Wala.) Walang binanggit na kabayaran o gantimpala—ito ay isang obligasyon. Ano ang ibig sabihin ng ‘obligasyon’? Ang obligasyon ay isang bagay na dapat gawin ng mga tao, isang bagay kung saan hindi naaangkop ang mabigyan ng gantimpala nang ayon sa paggawa ng isang tao. Hindi kailanman itinakda ng Diyos na ang sinumang gumaganap ng maraming tungkulin ay dapat tumanggap ng malaking gantimpala, at na ang sinumang hindi gaanong gumaganap ng kanilang tungkulin o gumaganap nito sa paraang hindi mabuti ay dapat tumanggap ng kaunting gantimpala—hindi kailanman sinabi ng Diyos ang gayong bagay. Kaya, ano ang sinasabi ng mga salita ng Diyos? Sinasabi ng Diyos na ang paggampan ng tungkulin ng isang tao ay ang bokasyon ng bawat tao at ito ay isang bagay na dapat gawin ng mga nilikha—ito ang katotohanan” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). “Pinagpapasyahan Ko ang hantungan ng bawat tao hindi batay sa gulang, senyoridad, dami ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mula sa mga salita ng Diyos, naunawaan ko na ang mga tungkulin ay ang obligasyon at bokasyon ng bawat nilikha, at walang gayong bagay na mas marami kang ginagawang tungkulin, mas malaki ang gantimpala, o mas kaunti ang ginagawa mo, mas maliit ang mga biyaya mo mula sa Diyos. Ang mga kaisipang ito ay pawang mga kuru-kuro at imahinasyon ko lang. Ang pagtukoy ng Diyos sa kalalabasan at hantungan ng isang tao ay nakabatay sa kung taglay ba nito ang katotohanan. Matanda man o bata ang isang tao, hangga’t hinahanap niya ang katotohanan at tinatahak ang landas ng paghahangad sa katotohanan, siya ay isang taong nilalayong iligtas ng Diyos, at hindi tinatrato ng Diyos nang hindi patas ang kahit sinumang tao. Tinutukoy ito ng matuwid na disposisyon ng Diyos. Hindi ko tiningnan ang mga bagay-bagay batay sa mga katotohanang prinsipyo, at sa halip, hinusgahan ko kung maliligtas ang isang tao batay sa laki ng kanyang kontribusyon. Nagpakita ito ng kawalan ng pagkaunawa sa matuwid na disposisyon ng Diyos at isa itong kalapastanganan sa Diyos! Naisip ko kung paano ipinalaganap ni Pablo ang ebanghelyo sa malaking bahagi ng Europa at nagtayo ng maraming iglesia. Mukhang malaki ang naging mga kontribusyon niya, pero hindi niya hinangad ang katotohanan. Ginamit niya ang gawain at paggugol niya bilang puhunan at hiningi ang isang korona mula sa Diyos. Madalas niyang itinaas at pinatotohanan ang kanyang sarili, at hindi siya kailanman nagpatotoo sa Diyos. Sinabi pa nga niya na ang mabuhay ay si cristo, na labis na sumalungat sa disposisyon ng Diyos. Sa huli, hindi siya naligtas at sa halip ay pinarusahan sa impiyerno. Ang laki ng kontribusyon ng isang tao sa tungkulin niya ay hindi batayan kung siya ay maliligtas. Ang kaligtasan ng isang tao ay nakasalalay sa kung hinahangad ba niya ang katotohanan at kung ginagawa ba niya ang tungkulin niya nang buong puso at isipan. Xiujuan, kapag hindi natin nauunawaan ang katotohanan, madalas nating ginagamit ang ating mga kuru-kuro at imahinasyon para tingnan ang mga isyu. Dahil dito, nagiging madali para sa atin na magkaroon ng mga maling pagkaunawa sa mga layunin ng Diyos!

Pagkatapos nito, nagsimula akong magnilay, tinatanong ang aking sarili, “Ano ang nasa likod ng aking mga alalahanin at hinanakit, ano ang nagtutulak sa mga ito?” Sa aking paghahanap, nabasa ko ang isang sipi ng mga salita ng Diyos: “Bago magpasyang gawin ang kanilang tungkulin, sa kaibuturan ng kanilang puso, punong-puno ang mga anticristo ng mga ekspektasyon tungkol sa kanilang kinabukasan, pagtatamo ng mga pagpapala, magandang hantungan, at maging ng isang korona, at malaki ang kanilang kumpiyansa na matatamo nila ang mga bagay na ito. Pumapasok sila sa sambahayan ng Diyos para gawin ang kanilang tungkulin nang may gayong mga intensyon at adhikain. Kaya, nakapaloob ba sa paggampan nila ng tungkulin ang sinseridad, tunay na pananalig at katapatan na hinihingi ng Diyos? Sa puntong ito, hindi pa makikita ng isang tao ang kanyang tunay na katapatan, pananalig, o sinseridad, dahil nagkikimkim ang lahat ng isang ganap na transaksiyonal na pag-iisip bago nila gawin ang kanilang mga tungkulin; lahat ay nagdedesisyon na gawin ang kanilang tungkulin batay sa kanilang mga hilig, at batay rin sa paunang kondisyon ng kanilang nag-uumapaw na mga ambisyon at pagnanais. Ano ang intensyon ng mga anticristo sa paggawa sa kanilang tungkulin? Ito ay upang makipagkasunduan, para makipagpalitan. Masasabi na ito ang mga kondisyon na itinatakda nila para sa paggawa ng tungkulin: ‘Kung gagawin ko ang aking tungkulin, dapat akong magtamo ng mga pagpapala at magkaroon ng magandang hantungan. Dapat kong makamit ang lahat ng pagpapala at pakinabang na sinabi ng diyos na inihanda para sa sangkatauhan. Kung hindi ko makakamit ang mga ito, hindi ko gagawin ang tungkuling ito.’ Pumapasok sila sa sambahayan ng Diyos para gawin ang kanilang tungkulin nang may mga gayong intensyon, ambisyon, at pagnanais. Tila mayroon silang kaunting sinseridad, at siyempre, para sa mga bagong mananampalataya at sa mga kakasimula pa lang na gawin ang kanilang tungkulin, maaari din itong tawagin na kasigasigan. Ngunit walang tunay na pananalig o katapatan dito; mayroon lamang antas ng kasigasigan. Hindi ito matatawag na sinseridad. Kung pagbabatayan ang saloobing ito ng mga anticristo sa paggawa sa kanilang tungkulin, ito ay ganap na transaksiyonal at puno ng kanilang mga pagnanais sa mga pakinabang tulad ng pagtatamo ng mga pagpapala, pagpasok sa kaharian ng langit, pagkakamit ng korona, at pagtanggap ng mga gantimpala. Kaya, sa panlabas, bago mapatalsik, mukhang maraming anticristo ang gumagawa ng tungkulin nila at mas marami na nga silang tinalikuran at pinagdusahan kaysa sa karaniwang tao. Ang iginugugol nila at ang halagang ibinabayad nila ay kapantay ng kay Pablo, at hindi rin masasabi na hindi sila gaanong abala kumpara kay Pablo. Isa itong bagay na nakikita ng lahat. Sa usapin ng pag-uugali nila at ng determinasyon nilang magdusa at magbayad ng halaga, nararapat na wala silang makuha. Gayumpaman, hindi tinatrato ng Diyos ang isang tao batay sa panlabas niyang pag-uugali, kundi batay sa diwa niya, sa disposisyon niya, sa kung ano ang ibinubunyag niya, at sa kalikasan at diwa ng bawat bagay na ginagawa niya” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Mula sa mga salita ng Diyos, nakita ko na kapag ginagawa ng mga anticristo ang mga tungkulin nila sa iglesia, kahit gaano karami ang tila tinalikuran nila, ginugol ang sarili nila, o nagdurusa at nagbabayad ng halaga, ginagawa nila ang lahat ng ito para magkamit ng mga biyaya, at ginagamit nila ang tungkulin nila bilang kasangkapan para makipagtawaran sa Diyos. Mula sa mga salita ng Diyos, napagtanto ko na ang aking sariling pananaw sa paghahangad ay katulad lang ng sa isang anticristo. Simula nang matagpuan ko ang Diyos, tila nasusunod ko ang mga pagsasaayos ng iglesia at nagagawa ang aking mga tungkulin, pero ang lahat ng ito ay may layuning makatanggap ng mga pagpapala. Para sa mga biyaya, kusa akong umupa ng dalawang apartment para gawin ang mga tungkulin ng pagpapatuloy. Kapalit ng mga pagpapala ng kaharian ng langit, handa pa nga akong magbitiw sa isang trabahong may mataas na pasahod para aktibong gawin ang aking mga tungkulin. Para sa isang magandang destinasyon, hindi ako nagpapigil sa aking karamdaman sa paggawa ng aking mga tungkulin, dahil naisip ko na mas maraming tungkulin ang magagawa ko, mas marami rin akong pagpapalang matatanggap mula sa Diyos. Pero habang tumatanda ako, nang makita kong hindi makasabay sa mga nakababata ang pagiging episyente at epektibo ko sa aking mga tungkulin, nagsimula akong mag-alala na baka matanggal o mailipat ako, at pagkatapos ay mas mababawasan pa ang mga tungkuling kaya kong gawin at mas mapapalayo ang pag-asa kong makatanggap ng mga pagpapala at makapasok sa kaharian ng Diyos. Nabuhay ako sa pag-aalala, pagkabalisa, at pagkabahala, ginagawa ang mga tungkulin ko nang may saloobing “makaraos lang sa bawat araw.” Ang mga tungkulin ay ang responsabilidad ng bawat nilikha, at makatwiran at likas ang mga ito, pero itinuring ko ang tungkulin ko bilang katibayan para makakuha ng mga pagpapala. at hangga’t makatatanggap ako ng mga pagpapala, handa akong tumalikod, gumugol, magtiis, at magbayad ng halaga, gaano kalaki man ang kinakailangan. pero kung walang pag-asang makatatanggap ng mga pagpapala, wala na rin ang akong motibasyon para gawin ang aking mga tungkulin. Sa anong paraan ako nagkaroon ng anumang konsensiya? Sa pagbabalik-tanaw, nakita ko na marami na akong tinamasa na pagpapastol at pagdidilig ng Diyos sa pamamagitan ng Kanyang mga salita simula nang nanampalataya ako sa Kanya, at na hindi ako dapat humingi ng anuman mula sa Diyos. Binigyan ako ng Diyos ng buhay at pinahintulutan Niya akong pumunta sa sambahayan Diyos at gawin ang aking tungkulin, at ito ay biyaya na mismo ng Diyos. Kahit walang magandang destinasyon para sa akin, hindi ako dapat magreklamo, at dapat akong magpasakop sa kataas-taasang kapangyarihan at mga pagsasaayos ng Diyos. Habang mas pinag-iisipan ko ito, mas nakadama ako ng pagkakautang sa Diyos, at nanalangin ako sa Kanya, handang bitawan ang pagnanais ko para sa mga pagpapala at lumaya mula sa mga maling pananaw na ito sa paghahangad.

Sa aking mga debosyonal, nabasa ko ang ilan pa sa mga salita ng Diyos: “Ang mas matatandang kapatid na lalaki at babae ay mayroon ding kanilang tungkulin na gagampanan, at sila ay hindi iniiwan ng Diyos. Ang mas matatandang kapatid na lalaki at babae rin ay may mga kapwa kanais-nais at mga hindi-kanais-nais na aspeto. Sila ay may mas maraming pilosopiya para sa mga makamundong pakikitungo at may mas maraming relihiyosong kuru-kuro. Sa kanilang mga kilos, sila ay kumakapit sa maraming mahigpit na kinasanayan, bilang mahihilig sa mga alituntunin na inilalapat nila nang mekanikal at walang kaluwagan. Ito ay hindi isang kanais-nais na aspeto. Gayunpaman, itong mga nakatatandang kapatid na lalaki at babae ay nananatiling kalmado at matatag anuman ang nangyayari; ang kanilang mga disposisyon ay matatag at sila ay walang mapupusok na damdamin. Maaaring mabagal sila sa pag-unawa ng mga bagay-bagay, subali’t ito ay hindi isang malaking pagkukulang. Hanggang kaya ninyong magpasakop; hangga’t kaya ninyong tanggapin ang kasalukuyang mga salita ng Diyos at hindi sinusuri ang mga salita ng Diyos; hangga’t ang inyong layon lamang ay pagpapasakop at pagsunod, at hindi nanghuhusga sa mga salita ng Diyos o nagkikimkim ng iba pang mga masamang kaisipan tungkol sa kanila; hangga’t inyong tinatanggap ang Kanyang mga salita at isinasagawa ang mga ito—kung gayon, dahil nasusunod ang lahat ng kundisyong ito—kayo ay kayang maperpekto” (Ang Salita, Vol. I. Ang Pagpapakita at Gawain ng Diyos. Tungkol sa Pagganap ng Bawat Isa sa Kanilang Tungkulin). “Maging kayo man ay mas bata o mas matandang kapatid na lalaki o babae, nalalaman ninyo ang tungkulin na dapat ninyong gampanan. Yaong mga nasa kanilang kabataan ay hindi mapagmataas; yaong mga mas matatanda ay hindi negatibo, ni umuurong. Higit pa, nakakaya nilang gamitin ang lakas ng bawat isa upang mapunan ang kani-kanilang mga kahinaan, at nagagawa nilang maglingkod sa isa’t isa, nang walang pagtatangi. Isang tulay ng pagkakaibigan ang nabubuo sa pagitan ng mas bata at mas matatandang kapatid na lalaki at babae, at dahil sa pag-ibig ng Diyos nagagawa ninyong mas maunawaan ang isa’t isa. Hindi hinahamak ng mga nakababatang kapatid na lalaki at babae ang mga mas matandang kapatid na lalaki at babae, at ang mga nakatatandang kapatid na lalaki at babae ay hindi nag-aakalang mas matuwid kaysa sa iba: Hindi ba’t maayos na pagtutulungan ito? Kung lahat kayo ay mayroong ganitong paninindigan, kung gayon ang kalooban ng Diyos ay tiyak na maisasakautuparan sa inyong henerasyon” (Ang Salita, Vol. I. Ang Pagpapakita at Gawain ng Diyos. Tungkol sa Pagganap ng Bawat Isa sa Kanilang Tungkulin). Ang mga salita ng Diyos ang nagbigay sa akin ng inspirasyon at matinding pananalig. Bagaman medyo mas mahina ang kalusugan nating matatanda, basta’t nakikinig tayo sa mga salita ng Diyos, nagpapasakop sa Kanya, at nakatuon sa pagsasagawa sa Kanyang mga salita, may oportunidad tayong lahat na maligtas. Hindi kailangang ikumpara ng matatanda ang sarili nila sa mga kabataan, at dapat tingnan nila nang tama ang kanilang mga kalakasan at kahinaan. Ang kabataan ay mabilis mag-isip at madaling matuto, at bagama’t may mga kalakasan sila, madalas ay kulang sila sa masusing pagsasaalang-alang. Ang matatanda ay kadalasang kalmado at matatag sa kanilang gawain, at ang makipagtulungan nang magkasama sa ganitong paraan ay nagpapahintulot sa atin na mapunan ang kakulangan ng isa’t isa sa ating mga tungkulin. Kapag may nahaharap ako sa mga teknikal na problema, humihingi ako ng tulong kay Yang Xun, at kapag nahaharap naman si Yang Xun sa mahihirap na tanong, nakikipagtalakayan siya sa akin tungkol sa mga ito, dahilan para mabilis kaming magkasundo. Kung wala sa aming dalawa ang nakauunawa, humihingi kami ng gabay mula sa aming lider, at sa huli, ay nakahahanap kami ng tamang landas ng pagsasagawa. Bukod pa rito, para sa aming dalawa ni Yang Xun, sinuman sa amin ang makapansin sa isa’t isa ng mga pagbubunyag ng katiwalian o mga kilos na hindi naaayon sa mga katotohanang prinsipyo, nagagawa naming tukuyin ang mga ito sa isa’t isa nang hindi napipigil ng pagmamataas, at sa pamamagitan ng bukas na pakikipagbahaginan, kapwa kaming nakikinabang sa isa’t isa. Ngayon, hindi na ako nag-aalala na baka hindi ko magawa ang aking tungkulin dahil sa aking edad at nakatuon ako sa kung paano gagawin ang aking mga tungkulin nang maayos para masuklian ang pagmamahal ng Diyos. Salamat sa Makapangyarihang Diyos!

Xiujuan, Sana ay matulungan ka ng karanasan kong ito. Sa aking aktuwal na karanasan, nakita ko na walang pagkiling ang Diyos sa matatanda, at kung hindi dahil sa pagsasaayos ng Diyos ng gayong sitwasyon para ibunyag ako, hindi ko mapagtatanto na napakarami sa mga pananaw ko ang hindi ayon sa katotohanan. Pinahintulutan ako ng pagbubunyag na ito na magkaroon ng mga pakinabang. Kung mayroon kang anumang bagong ilaw o kaliwanagan, pakiusap sumulat ka sa akin para ibahagi ito. Inaasahan ko ang iyong tugon!

Liang Zhi

Nobyembre 18, 2023


95. Paano Tratuhin ang mga Magulang Alinsunod sa Layunin ng Diyos

Ni Xinyi, Tsina

Noong bata pa ako, madalas kong marinig na sinasabi ng aking lola na, “Tingnan mo ang batang iyon mula sa ganito-at-ganyang pamilya, napakawalang malasakit na walang utang na loob, isang napakasamang anak. Labis na nagsikap ang kanyang mga magulang para palakihin siya, pero hindi siya naging mabuting anak sa kanyang mga magulang. Makukuha ng langit ang katarungan nito!” Tinuruan niya akong tratuhin nang maayos ang aking mga magulang at maging mabuting anak sa aking mga biyenan paglaki ko, at sinabi rin niya na ang pagiging mabuting anak ay ganap na likas at may katwiran, at na kung ang isang tao ay hindi isang mabuting anak, gumagawa siya ng isang malaking pagtataksil at wala siyang konsensiya. Kaya, sa bata kong puso, naniwala ako na paano man ako tratuhin ng aking mga magulang, kailangan ko pa ring maging mabuting anak sa kanila, at na kung hindi ako magiging isang mabuting anak, makagagawa ako ng isang malaking pagtataksil at maparurusahan ng langit sa huli. Simula pagkabata, lubos kong sinusunod ang aking mga magulang, at nang magsimula akong magtrabaho at kumita ng pera, ginawa ko ang makakaya ko para maging isang mabuting anak sa aking mga magulang. Kapag may sakit sila, naroon ako sa tabi nila para alagaan sila tuwing may oras ako, at tuwing may mga pagdiriwang, binibilhan ko sila ng lahat ng uri ng mga regalo. Ang makitang masaya at kontento ang aking mga magulang ay lubos na nagpapasaya sa akin. Noong 2001, tinanggap ko ang gawain ng Diyos sa mga huling araw. Pagkatapos ng ilang panahon, sinimulan kong gawin ang aking tungkulin sa iglesia, pero humahanap pa rin ako ng oras para umuwi sa bahay at bumisita sa aking mga magulang. Pagkalipas ng mahigit sampung taon, dahil sa pagkakanulo ng isang Judas, nagpunta ang mga pulis sa aking bahay para arestuhin ako. Sa proteksiyon ng Diyos, nagawa kong makatakas, pero sa sobra kong pagmamadali, maraming bagay ang hindi ko naipaliwanag sa aking mga magulang. Kailangan pang alagaan ng aking matandang biyenan ang aking anak, at iniisip ko pa lang na nadadamay ang aking mga magulang at biyenan ay nagdulot sa akin ng pakiramdam na para bang ako ang dahilan ng problema. Naisip ko ang lahat ng pagsisikap ng mga magulang ko sa pagpapalaki sa akin, at kung gaano kahirap para sa kanila na tustusan ang aking pagkain, damit, at edukasyon. Ngayong tumatanda na sila, kailangan nila ang mga anak nila para alagaan sila at para makapiling nila, pero hindi ko lang hindi nagampanan ang mga responsabilidad ko bilang isang anak, idinamay ko pa sila, dahilan para mag-alala at mabahala sila para sa akin. Naisip ko kung sasabihin kaya ng mga magulang at kapitbahay ko na wala akong konsensiya at pagkatao, at tatawagin akong isang hindi mabuting anak. Noong panahong iyon, dahil sa pagmamatyag ng malaking pulang dragon, hindi ako naglakas loob na tumawag sa bahay. Wala akong ideya kung kumusta na ang mga magulang ko, kaya nag-alala ako. Hindi ko mapakalma ang aking puso habang ginagawa ang tungkulin ko, at madalas lumilipad ang isipan ko. Lubos nitong naapektuhan ang pag-usad ng aking gawain. Alam kong kailangan kong kaagad na baguhin ang ganitong kalagayan, kaya’t nanalangin ako sa Diyos, ipinagkakatiwala ang lahat sa Kanya, at hinihingi ang Kanyang gabay.

Habang ginagawa ko ang aking mga debosyonal, nabasa ko ang isang sipi ng mga salita ng Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang. Ang sinumang hindi nagiging mabuting anak sa kanyang magulang ay isang suwail na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang pagiging mabuting anak kaysa sa anupaman. Kung hindi ko ito susundin, hindi ako magiging mabuting tao—magiging isa akong suwail na anak at itatakwil ako ng lipunan. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga mananampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik laban sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Ginagamit ni Satanas ang ganitong uri ng tradisyonal na kultura at mga kuru-kuro ng moralidad upang igapos ang mga kaisipan mo, ang utak mo, at ang puso mo, na nagiging dahilan para hindi mo matanggap ang mga salita ng Diyos; ikaw ay nasakop na ng mga bagay na ito ni Satanas, at nawalan na ng kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at nagiging dahilan para mawalan ka ng lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na kuru-kuro ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga bagay na ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, isinasailalim ang sarili mo sa mga tradisyonal na kuru-kuro ng moralidad at sa impluwensiya ni Satanas, pinipiling salungatin ang Diyos at hindi isagawa ang katotohanan. Sabihin mo sa Akin, hindi ba’t ang tao ay kahabag-habag? Hindi ba nila kailangan ang pagliligtas ng Diyos? May mga taong maraming taon nang nananampalataya sa Diyos, ngunit wala pa ring kabatiran sa usapin ng pagiging mabuting anak sa magulang. Talagang hindi nila nauunawaan ang katotohanan. Hindi nila kailanman malalagpasan ang balakid na ito ng mga makamundong relasyon; wala silang tapang, ni pananalig, lalo nang wala silang determinasyon, kaya hindi nila kayang mahalin at sundin ang Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Habang pinag-iisipan ko ang mga salita ng Diyos, bigla kong napagtanto na palagi akong namumuhay sa isang kalagayan kung saan nakadarama ako ng pagkakautang at pagkakonsensiya sa aking mga magulang, at ito ay dahil sa mga tradisyonal na kaisipan ni Satanas na malalim nang naitanim sa aking puso. Katulad ng madalas ituro sa akin ng aking lola, “Kailangan mong maging mabuting anak sa iyong mga magulang, at kung hindi, makagagawa ka ng isang malaking pagtataksil,” “Kailangan mong ipakita ang iyong pagiging mabuting anak sa iyong mga magulang, kung hindi, parurusahan ka ng langit.” Palagi kong itinuturing ang mga salitang ito bilang mga prinsipyo sa kung paano ako umaasal. Mula pagkabata, sinikap kong sundin ang aking mga magulang at iwasang galitin sila. Nang magsimula akong kumita ng pera, ginawa ko ang makakaya ko para maging mabuting anak sa aking mga magulang, at tuwing may mga pagdiriwang, binibilhan ko sila ng lahat ng uri ng mga regalo, at kapag nagkakasakit sila, dinadala ko sila sa ospital para magpagamot. Ang makitang masaya ang aking mga magulang ay nagpapasaya rin sa akin. Nang tinugis ako ng malaking pulang dragon at napilitang tumakas mula sa aking tahanan, hindi lang ako nabigong alagaan ang aking mga magulang, kundi nadamay ko pa sila, dahilan para mag-alala sila sa akin. Nakaramdam ako ng pagkakautang sa aking mga magulang at hindi ako makatuon sa aking tungkulin, na nagdulot sa pagkaantala ng aking gawain. Alam ko na bilang isang nilikha, ang tungkulin ko ay isang responsabilidad na hinding-hindi ko maaaring talikuran, pero patuloy pa rin akong namuhay ayon sa mga nakalilinlang na pananaw na, “Ang paggalang sa magulang ay isang katangiang dapat taglayin nang higit sa lahat” at “Huwag maglakbay nang malayo habang nabubuhay pa ang iyong mga magulang.” Dahil hindi ko magawang maging mabuting anak sa aking mga magulang, nakaramdam ako ng pagkabagabag sa aking konsensiya at hindi mapigilang lumipad ng aking isipan habang ginagawa ko ang aking tungkulin. Nakita ko kung gaano talaga kalalim akong napinsala ng tradisyonal na kultura.

Sa aking paghahanap, nabasa ko ang ilan sa mga salita ng Diyos: “Ang pagpapakita ba ng pagiging mabuting anak sa mga magulang ang katotohanan? (Hindi.) Ang pagiging mabuting anak sa mga magulang ay isang tama at positibong bagay, ngunit bakit natin sinasabing hindi ito ang katotohanan? (Dahil ang mga tao ay hindi nagpapakita ng pagiging mabuting anak sa mga magulang nang may mga prinsipyo at hindi nila nakikilatis kung anong uri talaga ng tao ang kanilang mga magulang.) Ang paraan kung paano dapat tratuhin ng isang tao ang kanyang mga magulang ay nauugnay sa katotohanan. Kung naniniwala ang iyong mga magulang sa Diyos at tinatrato ka nang mabuti, dapat ka bang maging mabuting anak sa kanila? (Oo.) Paano ka naging mabuting anak? Iba ang pakikitungo mo sa kanila sa pakikitungo mo sa mga kapatid. Ginagawa mo ang lahat ng sinasabi nila, at kung matatanda na sila, kinakailangang manatili ka sa tabi nila upang alagaan sila, na pumipigil sa iyo na lumabas upang gampanan ang iyong tungkulin. Tama bang gawin ito? (Hindi.) Ano ang dapat mong gawin sa gayong mga pagkakataon? Depende ito sa mga pangyayari. Kung kaya mo pa rin silang alagaan habang ginagampanan mo ang iyong tungkulin nang malapit sa iyong tahanan, at hindi tinututulan ng iyong mga magulang ang pananalig mo sa Diyos, dapat mong tuparin ang iyong responsabilidad bilang isang anak at tulungan ang iyong mga magulang sa ilang gawain. Kung mayroon silang karamdaman, alagaan mo sila; kung may bumabagabag sa kanila, aliwin mo sila; kung ipahihintulot ng iyong kalagayang pinansiyal, ibili mo sila ng mga bitamina na pasok sa budget mo. Subalit, ano ang dapat mong piliing gawin kung ikaw ay abala sa iyong tungkulin, walang magbabantay sa iyong mga magulang, at sila rin naman, ay nananampalatya sa Diyos? Anong katotohanan ang dapat mong isagawa? Yamang ang pagiging mabuting anak sa mga magulang ay hindi ang katotohanan, kundi isa lamang responsabilidad at obligasyon ng tao, ano, kung gayon, ang dapat mong gawin kung ang iyong obligasyon ay sumasalungat sa iyong tungkulin? (Gawing prayoridad ang aking tungkulin; unahin ang tungkulin.) Ang isang obligasyon ay hindi naman talaga tungkulin ng isang tao. Ang pagpili na gampanan ang tungkulin ng isang tao ay pagsasagawa ng katotohanan, samantalang ang pagtupad sa isang obligasyon ay hindi. Kung may ganito kang kondisyon, maaari mong tuparin ang responsabilidad o obligasyong ito, pero kung hindi ito pinahihintulutan ng kasalukuyang kapaligiran, ano ang dapat mong gawin? Dapat mong sabihin na, ‘Kailangan kong gawin ang aking tungkulin—iyon ang pagsasagawa ng katotohanan. Ang pagiging mabuting anak sa aking mga magulang ay pamumuhay ayon sa aking konsensiya at hindi ito umaabot sa pagsasagawa ng katotohanan.’ Kaya, dapat mong unahin ang iyong tungkulin at itaguyod ito. Kung wala kang tungkulin ngayon, at hindi malayo sa bahay ang pinagtatrabahuhan mo, at malapit ang tirahan mo sa iyong mga magulang, maghanap ka ng mga paraan para alagaan sila. Gawin mo ang makakaya mo para tulungan silang mabuhay nang mas maayos at mabawasan ang paghihirap nila. Pero depende rin ito sa kung anong klase ng tao ang mga magulang mo. Ano ang dapat mong gawin kung ang mga magulang mo ay may masamang pagkatao, kung palagi ka nilang hinahadlangan na sumampalataya sa Diyos, at kung lagi ka nilang inilalayo sa pananampalataya sa Diyos at paggampan sa iyong tungkulin? Anong katotohanan ang dapat mong isagawa? (Pagtanggi.) Sa pagkakataong ito, kailangan mo silang tanggihan. Natupad mo na ang iyong obligasyon. Ang iyong mga magulang ay hindi sumasampalataya sa Diyos, kaya wala kang obligasyong magpakita ng pagiging mabuting anak sa kanila. Kung sumasampalataya sila sa Diyos, sa gayon ay kapamilya sila, mga magulang mo. Kung hindi sila sumasampalataya, magkaibang mga landas ang tinatahak ninyo: Sumasampalataya sila kay Satanas at sumasamba sa haring diyablo, at tinatahak nila ang landas ni Satanas; sila ay mga taong tumatahak ng mga landas na kaiba sa mga sumasampalataya sa Diyos. Hindi na kayo isang pamilya. Itinuturing nilang mga kalaban at kaaway ang mga mananampalataya sa Diyos, kaya wala ka nang obligasyong alagaan sila at kailangan nang ganap na putulin ang ugnayan sa kanila. Alin ang katotohanan: ang pagiging mabuting anak sa mga magulang o ang paggampan sa tungkulin? Siyempre, ang paggampan sa tungkulin ang katotohanan. Ang paggampan sa tungkulin sa sambahayan ng Diyos ay hindi lamang tungkol sa pagtupad sa obligasyon at paggawa ng kung ano ang dapat gawin. Ito ay tungkol sa paggampan sa tungkulin ng isang nilikha. Ito ang atas ng Diyos; ito ay obligasyon mo, responsabilidad mo. Isa itong tunay na responsabilidad; na tuparin ang iyong responsabilidad at obligasyon sa harap ng Lumikha. Ito ang hinihingi ng Lumikha sa mga tao, at ito ang malaking usapin ng buhay. Samantalang ang pagpapakita ng pagiging mabuting anak sa mga magulang ay responsabilidad at obligasyon lamang ng isang anak. Tiyak na hindi ito iniatas ng Diyos, at lalo nang hindi ito naaayon sa hinihingi ng Diyos. Samakatwid, sa pagitan ng pagpapakita ng pagiging mabuting anak sa mga magulang at paggampan sa tungkulin, walang duda na ang paggampan sa tungkulin ng isang tao, at iyon lamang, ang pagsasagawa ng katotohanan. Ang paggampan sa tungkulin bilang isang nilikha ay ang katotohanan, at isa itong tungkuling dapat gampanan. Ang pagpapakita ng pagiging mabuting anak sa mga magulang ay tungkol sa pagiging mabuting anak para sa mga tao. Hindi ito nangangahulugang ginagampanan ng isang tao ang kanyang tungkulin, ni nangangahulugang isinasagawa niya ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensiya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, ipinagkakanulo mo Siya sa pinakamalalang paraan. Sa ganito, mas kahabag-habag ka pa kaysa kay Hudas, at dapat na sumpain. Dapat matamo ng mga tao ang lubos na pagkaunawa sa kung paano tatratuhin ang ipinagkakatiwala ng Diyos sa kanila at, kahit papaano, dapat maunawaan nilang ang mga tagubiling ipinagkakatiwala Niya sa sangkatauhan ay mga pagtataas at natatanging pabor mula sa Diyos, at na ang mga ito ay mga pinakamaluwalhating bagay. Ang iba pang mga bagay ay maaari nang abandonahin. Kahit na kailangang isakripisyo ng isang tao ang kanyang sariling buhay, dapat pa rin niyang tuparin ang tagubilin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Matapos basahin ang mga salita ng Diyos, naunawaan ko ang mga prinsipyo kung paano dapat tratuhin ang mga magulang ng isang tao. Kapag ang pagiging mabuting anak ng isang tao sa kanyang mga magulang ay sumasalungat sa pagtupad ng kanyang tungkulin, dapat unahin niya ang kanyang tungkulin, sapagkat ang pagtupad sa tungkulin ng isang tao ay ang pinakamahalagang bagay sa kanyang buhay. Ang pagiging mabuting anak ng isang tao sa kanyang mga magulang ay kinapapalooban ng pagtupad sa mga responsabilidad at obligasyon, pero gaano man niya kahusay isinasakatuparan ang mga bagay na ito, hindi ito pagsasagawa ng katotohanan. Tanging ang pagtupad ng tao sa kanyang tungkulin bilang isang nilikha ang tunay na pagsasagawa ng katotohanan. Dahil ang mga tungkulin ay ang atas ng Lumikha sa mga nilikha, ang mga ito ang pinakamataas na responsabilidad at ganap na likas at may katwirang tapusin ang mga ito. Hindi ko naunawaan ang katotohanan at itinuring ko ang pagiging mabuting anak sa aking mga magulang bilang isang prinsipyo sa pag-asal. Kapag abala ako sa aking tungkulin o kapag tinutugis ako at tumatakas at hindi ko maalagaan ang aking mga magulang, naramdaman ko ang pagkakautang ko sa aking mga magulang at inisip ko na hindi ako isang mabuting anak, at napagtanto ko lang na mali ang perspektiba kong ito nang mabasa ko ang mga salita ng Diyos. Mapalad ako na marinig ang tinig ng Diyos. Natanggap ko ang pagliligtas ng Diyos sa mga huling araw, nakakain at nakainom ng marami sa Kanyang mga salita, at nakaunawa ng ilang katotohanan pero hindi ko kailanman naisip na suklian ang pagmamahal ng Diyos. Wala talaga akong pagkatao at konsensiya! Ngayon ay alam ko na na ang pagtupad sa aking tungkulin bilang isang nilikha ang pinakamataas na priyoridad, at na kasinghalaga ito ng aking sariling buhay, na dapat kong gawin ang lahat ng aking makakaya para matupad ito, dahil ang hindi pagtupad nito ay isang malaking kataksilan. Pagkatapos niyon, napayapa ang aking puso at nagawa kong pagtuunan ang aking tungkulin.

Noong kalagitnaan ng Mayo 2020, palihim akong pumunta sa bahay ng aking mga magulang. Maganda ang saloobin ng aking ama noong una niya akong nakita, pero makalipas ang ilang sandali, biglang nagbago ang ekspresyon niya at sinimulan niya akong pagalitan. Kinuwestiyon niya ako tungkol sa kung ano ang pinaggagagawa ko nitong mga nakaraang taon, at sinabi rin niya sa akin na dalawang taon na ang nakalipas ay nagkasakit siya nang malubha at muntik nang mamatay, pero hindi man lang niya nakita kahit anino ko. Nag-alala siya na baka mahuli kami ng aking asawa habang nangangaral kami ng ebanghelyo at hindi siya makatulog sa gabi, at labis na nabalisa ang kanyang isipan. Tinawag pa niya akong isang walang malasakit na walang utang na loob at isang masamang anak. Umasa siya noon na aalagaan ko siya sa kanyang pagtanda, pero matapos ang lahat ng ginawa niya para sa akin, halos mamatay siya sa galit dahil sa akin …. Habang nakikinig ako sa kanya, pakiramdam ko ay parang tinutusok ng mga karayom ang aking puso. Naisip ko kung paano nagpakahirap sa pagtatrabaho ang aking ama para palakihin ako, tustusan ang aking pagkain at damit, at suportahan ang aking edukasyonl at na hindi lang ako nabigo na maging isang mabuting anak kundi pinag-alala ko pa siya sa akin. Kahit noong malubha siyang nagkasakit, wala ako roon para alagaan siya o samahan siya. Hindi talaga ako naging isang mabuting anak! Nakaramdam ako ng napakalaking pagkakautang sa aking mga magulang. Habang nakikinig ako, dumadaloy ang mga luha sa aking mga mata, at ginusto ko talagang manatili nang mas matagal sa bahay para maalagaan ko ang aking mga magulang at makabawi sa pagkukulang na ito sa aking puso. Sa mga sandaling iyon, hindi ko mapayapa ang puso ko nang mahabang panahon, kaya tahimik akong nanalangin sa Diyos, hinihiling sa Kanyang protektahan Niya ang aking puso para hindi ito magulo. Pagkatapos manalangin, lubos na kumalma ang aking puso, at naalala ko ang mga salita ng Diyos na aking nakain at nainom. Malinaw kong naunawaan sa aking puso na ang pagiging mabuting anak ng isang tao sa kanyang mga magulang ay hindi pagsasagawa ng katotohanan, na ang pagtupad ng tungkulin ng isang tao bilang isang nilikha ang ibig sabihin ng tunay na pagsasagawa ng katotohanan, at na ang abandonahin ang tungkulin ng isang tao para manatili sa piling ng kanyang mga magulang at tuparin ang mga responsibilidad niya bilang isang anak ay pagkakanulo sa Diyos at na ito ay magiging isang malaking kataksilan. Pagkatapos noon, mahinahon akong nangatwiran sa aking ama, at unti-unting lumambot ang kanyang saloobin, at nagmadali akong umalis matapos kong tapusin ang ipinunta ko para gawin.

Pagkatapos niyon, tuwing naaalala ko ang mga sinabi ng aking ama, nakararamdam ako ng matinding kirot sa aking puso. Matatanggap ko kung hindi ako nauunawaan ng iba, pero bakit kinailangang sabihin ng aking ama ang mga bagay na iyon sa akin? Noong panahong iyon, bagaman ginugugol ko ang mga araw ko sa paggawa ng aking tungkulin, naging mabigat ang aking puso, pakiramdam ko ay may dala akong mabigat na pasanin, at na palagi akong nakokonsensiya. Habang nabubuhay ako sa mga negatibong emosyon na ito, nagdilim at napigil ang aking puso at bumaba nang husto ang kahusayan ko sa paggawa ng aking tungkulin. Tumagal ito marahil ng isa hanggang dalawang buwan bago unti-unting nagbago ang aking kalagayan. Kalaunan, matapos kong mabasa ang katotohanang ibinabahagi ng Diyos tungkol sa kung paanong hindi mo pinagkakautangan ang mga magulang, nagsimula kong makita nang mas malinaw ang relasyon ng mga magulang at mga anak at nakawala ako mula sa mga mapaniil na damdaming ito. Sabi ng Makapangyarihang Diyos: “Ang mga tao ay may ganitong hininga at buhay, at ang pinagmulan at ugat ng mga bagay na ito ay hindi ang kanilang mga magulang. Sadyang nilikha ang mga tao sa pamamagitan ng pagsilang sa kanila ng kanilang mga magulang—sa pinaka-ugat, ang Diyos ang nagbibigay sa mga tao ng mga bagay na ito. Samakatuwid, hindi ang mga magulang mo ang mga tagapamahala ng iyong buhay, ang Tagapamahala ng iyong buhay ay ang Diyos. Nilikha ng Diyos ang sangkatauhan, nilikha Niya ang buhay ng sangkatauhan, at binigyan Niya ng hininga ng buhay ang sangkatauhan, na siyang pinagmulan ng buhay ng tao. Samakatuwid, hindi ba’t ang linyang ‘Hindi ang mga magulang mo ang mga tagapamahala ng iyong buhay’ ay madaling unawain? Ang hininga mo ay hindi binigay sa iyo ng iyong mga magulang, at lalong hindi binigay sa iyo ng iyong mga magulang ang karugtong nito. Ang Diyos ang nangangasiwa at namumuno sa bawat araw ng iyong buhay. Ang iyong mga magulang ay hindi makapagpapasya kung ano ang magiging takbo ng bawat araw sa iyong buhay, kung ang bawat araw ay magiging masaya at maayos, kung sino ang makakasalamuha mo araw-araw, o kung sa anong kapaligiran ka mamumuhay sa bawat araw. Sadya lamang na pinangangasiwaan ka ng Diyos sa pamamagitan ng iyong mga magulang—ang iyong mga magulang ang mga taong ipinadala ng Diyos para mag-alaga sa iyo. … Sa madaling salita, sila ay mga ordinaryong nilikha lamang. Kaya lang, mula sa perspektiba mo, mayroon silang isang espesyal na pagkakakilanlan—ipinanganak at pinalaki ka nila, sila ang iyong mga amo at ang iyong mga magulang. Ngunit mula sa perspektiba ng Diyos, sila ay mga ordinaryong tao lamang, sila ay mga miyembro lamang ng tiwaling sangkatauhan, at walang espesyal sa kanila. Maging sila ay hindi ang mga tagapamahala ng sarili nilang buhay, kaya paano sila magiging mga tagapamahala ng buhay mo? Bagamat ipinanganak ka nila, hindi nila alam kung saan nanggaling ang buhay mo, at hindi nila maitatakda kung anong panahon, anong oras, at kung saang lugar darating ang iyong buhay, o kung paano ang magiging buhay mo. Wala silang alam sa mga bagay na ito. Para sa kanila, sila ay pasibong naghihintay lamang, naghihintay sa kataas-taasang kapangyarihan ng Diyos at sa Kanyang mga pagsasaayos. Masaya man sila tungkol dito o hindi, naniniwala man sila rito o hindi, ano’t anuman, ang lahat ng ito ay pinangangasiwaan at nangyayari sa ilalim ng mga kamay ng Diyos. Hindi ang mga magulang mo ang mga tagapamahala ng iyong buhay—hindi ba’t madaling unawain ang usaping ito? (Madali lang.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). “Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon, at hindi ito dapat binabayaran, at hindi ito dapat isang transaksiyon. Kaya, hindi mo kailangang harapin ang iyong mga magulang o pangasiwaan ang iyong relasyon sa kanila ayon sa ideya ng pagsukli sa kanila. Kung talaga ngang tinatrato mo ang iyong mga magulang, sinusuklian sila, at pinangangasiwaan ang iyong relasyon sa kanila ayon sa ideyang ito, hindi iyon makatao. Kasabay nito, malamang na mapipigilan at magagapos ka ng mga damdamin ng iyong laman, at mahihirapan kang makalabas sa mga obligasyong ito, hanggang sa maaaring maligaw ka pa. Hindi mo pinagkakautangan ang iyong mga magulang, kaya wala kang obligasyon na isakatuparan ang lahat ng ekspektasyon nila. Wala kang obligasyong magbayad para sa mga ekspektasyon nila. Ibig sabihin, maaari silang magkaroon ng sarili nilang mga ekspektasyon. May sarili kang mga pasya, at ang landas sa buhay at tadhana na itinakda ng Diyos para sa iyo, na walang kinalaman sa iyong mga magulang. Kaya, kapag sinabi ng isa sa iyong mga magulang na: ‘Hindi ka mabuting anak. Hindi ka bumalik para makita ako sa loob ng napakaraming taon, at napakaraming araw na ang nakalipas mula noong huli mo akong tawagan. May sakit ako at walang nag-aalaga sa akin. Wala talagang saysay ang pagpapalaki ko sa iyo. Talagang isa kang walang malasakit na ingrata, at walang utang na loob na paslit!’ kung hindi mo nauunawaan ang katotohanang ‘Hindi mo pinagkakautangan ang iyong mga magulang,’ kapag narinig mo ang mga salitang ito, magiging kasingsakit ito ng isang kutsilyo na sumasaksak sa puso mo, at mararamdaman mo ang pagkondena ng iyong konsensiya. Babaon ang bawat isa sa mga salitang ito sa puso mo, at mahihiya kang harapin ang iyong magulang, pakiramdam mo ay may utang na loob ka sa kanya, at lubos kang makokonsensiya sa kanila. Kapag sinabi ng iyong magulang na isa kang walang malasakit na ingrata, talagang mararamdaman mong: ‘Tama talaga siya. Pinalaki niya ako hanggang sa edad na ito, at hindi pa niya natamasa ang aking tagumpay. Ngayon ay may sakit siya, at umaasa siya na makakapanatili ako sa kanyang tabi, pinagsisilbihan at sinasamahan siya. Kailangan niya ako para masuklian ang kanyang kabutihan, pero wala ako roon. Isa talaga akong walang malasakit na ingrata!’ Ituturing mo ang iyong sarili bilang isang walang malasakit na ingrata—makatwiran ba iyon? Isa ka bang walang malasakit na ingrata? Kung hindi mo nilisan ang iyong tahanan para gampanan ang iyong tungkulin sa ibang lugar, at nanatili ka sa tabi ng iyong magulang, mapipigilan mo kaya ang pagkakasakit niya? (Hindi.) Makokontrol mo ba kung mabubuhay o mamamatay ang mga magulang mo? Makokontrol mo ba kung sila ay mayaman o mahirap? (Hindi.) Anuman ang sakit na makukuha ng iyong mga magulang, hindi iyon dahil sa pagod na pagod sila sa pagpapalaki sa iyo, o dahil sa nangulila sila sa iyo; lalong hindi sila magkakaroon ng alinman sa mga malubha, seryoso, at posibleng nakamamatay na sakit nang dahil sa iyo. Kapalaran nila iyon, at wala itong kinalaman sa iyo. Gaano ka man kabuting anak sa iyong mga magulang, ang pinakamainam na magagawa mo ay bawasan nang kaunti ang pagdurusa ng kanilang laman at ang kanilang mga pasanin, ngunit tungkol sa pagkakasakit nila, anong sakit ang nakukuha nila, kailan sila mamamatay, at saan sila mamamatay—may kinalaman ba ang mga bagay na ito sa iyo? Wala, walang kinalaman ang mga ito. Kung mabuti kang anak, kung hindi ka isang walang malasakit na ingrata, at ginugugol mo ang buong araw kasama sila, binabantayan sila, hindi ba sila magkakasakit? Hindi ba sila mamamatay? Kung magkakasakit sila, hindi ba’t magkakasakit pa rin naman talaga sila? Kung mamamatay sila, hindi ba’t mamamatay pa rin naman talaga sila? Hindi ba’t tama iyon? … Hindi mahalaga kung tawagin ka ng iyong mga magulang na isang walang malasakit na ingrata, ang mahalaga ay ginagawa mo ang tungkulin ng isang nilikha sa harap ng Lumikha. Hangga’t hindi ka isang walang malasakit na ingrata sa mga mata ng Diyos, sapat na iyon. Hindi mahalaga kung ano ang sasabihin ng mga tao. Ang sinasabi ng iyong mga magulang tungkol sa iyo ay hindi tiyak na totoo, at ang sinasabi nila ay hindi kapaki-pakinabang. Kailangan mong gawing iyong batayan ang mga salita ng Diyos. Kung sinasabi ng Diyos na ikaw ay isang sapat na nilikha, kung gayon, hindi mahalaga kung tinatawag ka ng mga tao na isang walang malasakit na ingrata, wala silang anumang mapapala. Kaya lang sadyang maaapektuhan ang mga tao sa mga insultong ito dahil sa epekto ng kanilang konsensiya, o kapag hindi nila nauunawaan ang katotohanan at maliit ang kanilang tayog, at medyo hindi magiging maganda ang lagay ng kanilang kalooban, at makararamdam sila ng kaunting depresyon, ngunit kapag bumalik sila sa harap ng Diyos, ang lahat ng ito ay malulutas, at hindi na magiging problema para sa kanila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). “Bilang anak, dapat mong maunawaan na hindi mo pinagkakautangan ang iyong mga magulang. Maraming bagay ang dapat mong gawin sa buhay na ito, at lahat ito ay mga bagay na dapat gawin ng isang nilikha, na ipinagkatiwala sa iyo ng Panginoon ng paglikha, at walang kinalaman ang mga ito sa pagsukli mo sa kabutihan ng iyong mga magulang. Ang pagpapakita ng pagkamabuting anak sa iyong mga magulang, pagsukli sa kanila, pagpapakita sa kanila ng kabutihan—ang mga bagay na ito ay walang kinalaman sa iyong misyon sa buhay. Masasabi rin na hindi mo kinakailangang magpakita ng pagkamabuting anak sa iyong mga magulang, na suklian sila, o tuparin ang alinman sa iyong mga responsabilidad sa kanila. Sa madaling salita, maaari mong gawin ito nang kaunti at gampanan nang kaunti ang iyong mga responsabilidad kapag pinahihintulutan ng iyong sitwasyon; kapag hindi, hindi mo kailangang piliting gawin ito. Kung hindi mo magagampanan ang iyong mga responsabilidad na magpakita ng pagkamabuting anak sa iyong mga magulang, hindi ito isang masamang bagay, sumasalungat lang ito nang kaunti sa iyong konsensiya, moralidad ng tao, at mga kuru-kuro ng tao. Ngunit kahit papaano, hindi ito sumasalungat sa katotohanan, at hindi ka kokondenahin ng Diyos dahil dito. Kapag nauunawaan mo ang katotohanan, hindi uusigin ang iyong konsensiya sa bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Mula sa mga salita ng Diyos, naunawaan ko na ang Diyos ang pinagmumulan ng buhay ng lahat ng bagay, at na ang buhay ko ay nagmula sa Diyos. Humihinga ako sa hiningang ipinagkaloob ng Diyos at nagtatamasa ng pagpapalusog ng mga salita ng Diyos, at nagtamasa rin ako ng napakaraming biyaya ng Diyos. Alam kong dapat kong tuparin ang aking tungkulin bilang isang nilikha at suklian ang pagmamahal ng Diyos, at na ito ang ibig sabihin ng pagkakaroon ng konsensiya at pagkatao. Sa panlabas, tila ang aking mga magulang ang nagsilang at nagpalaki sa akin, at na nagpakahirap sila para palakihin ako, nagtutustos para sa aking pagkain, pananamit, at edukasyon, pero sa totoo lang, ang lahat ng ito ay isinaayos at inorden ng Diyos. Ginagampanan lang ng mga magulang ang mga responsabilidad at obligasyon nila, hindi ito matatawag na kabutihan, at hindi ko kailangang suklian o gantihan ito. Namumuhay ako sa mga kaisipan at pananaw ni Satanas nang hindi hinahanap ang katotohanan, itinuturing ang aking mga magulang na parang pinagkakautangan ko sila, iniisip na dahil nagpakahirap ang aking mga magulang sa pagpapalaki sa akin, dapat kong suklian ang kanilang kabutihan. Nang nagkasakit nang malubha ang aking ama, wala ako roon para alagaan siya, at ipinadama nito sa akin na isang akong walang malasakit na walang utang na loob at isang masamang anak, at madalas na napupuno ng pagkakonsensiya ang aking puso. Bagaman tila ginagawa ko ang aking tungkulin, naaapektuhan ng aking mga damdamin ng pagkakonsensiya ang kahusayan ng aking gawain. Sa pagkain at pag-inom ng mga salita ng Diyos, napagtanto ko na bilang isang nilikha, hindi ako dumating sa mundong ito para maging mabuting anak sa aking mga magulang, at na mas mahalaga para sa akin na tapusin ang aking misyon at tuparin ang aking tungkulin bilang isang nilikha. Ito ang dapat gawin ng isang taong may konsensiya at pagkatao. Naunawaan ko rin na may mga prinsipyo kung paano dapat tratuhin ang mga magulang. Kung pinahihintulutan ito ng mga kondisyon, maaari kong tuparin ang aking mga responsabilidad at obligasyon bilang isang anak at alagaan ang aking mga magulang, pero kung hindi, hindi ko kailangang makonsensiya, ni hindi ko kailangang makaramdam ng pasanin habang ginagawa ko ang aking tungkulin. Sa realidad, ang relasyon sa pagitan ng mga magulang at mga anak ay isang simpleng ugnayang biyolohikal, at walang sinuman ang may pagkakautang sa sinuman. Kung aabandonahin ko ang aking tungkulin para umuwi at maging isang mabuting anak para suklian ang kabutihan ng aking mga magulang, o kung makokonsensiya at masisiraan ako ng loob dahil sa hindi ko magawang maging isang mabuting anak sa aking mga magulang at sa gayon ay naaantala ang aking tungkulin, talagang wala akong konsensiya at pagkatao!

Pagkatapos ay nabasa ko ang ilan pang mga salita ng Diyos: “Tumatahak ka sa tamang landas, pinili mong gampanan ang tungkulin ng isang nilikha, at humarap sa Panginoon ng paglikha upang matanggap ang kaligtasan ng Diyos. Iyon lang ang tamang landas sa mundong ito. Tama ang ginawa mong pasya. Gaano man karami sa mga hindi nananampalataya, kabilang na ang iyong mga magulang, ang hindi makaunawa sa iyo o nadidismaya sa iyo, hindi ito dapat makaapekto sa iyong pagpapasya na tumahak sa tamang landas ng pananampalataya sa Diyos o sa iyong determinasyon na gampanan ang iyong tungkulin, at hindi rin ito dapat makaapekto sa iyong pananalig sa Diyos. Dapat kang magtiyaga, dahil tumatahak ka sa tamang landas. Higit pa rito, dapat mong bitiwan ang mga ekspektasyon ng iyong mga magulang. Hindi sila dapat maging mga pabigat sa iyo habang tinatahak mo ang tamang landas. Sumusunod ka sa tamang landas, ginawa mo ang pinakatamang kapasyahan sa buhay; kung hindi ka sinusuportahan ng iyong mga magulang, kung palagi ka nilang pinagagalitan dahil sa pagiging isang walang malasakit na ingrata, mas lalong dapat mo silang makilatis, at bitiwan sila sa emosyonal na aspekto, at hindi magpapigil sa kanila. Kung hindi ka nila sinusuportahan, pinapatibay-ang-loob, o binibigyang-ginhawa, magiging ayos ka lang—hindi ka makapagkakamit o mawawalan ng anumang bagay kung mayroon ang mga bagay na ito o wala. Ang pinakamahalaga ay ang mga ekspektasyon ng Diyos para sa iyo. Hinihikayat ka ng Diyos, tinutustusan ka, at ginagabayan ka. Hindi ka nag-iisa. Kung wala ang mga ekspektasyon ng iyong mga magulang, magagampanan mo pa rin ang tungkulin ng isang nilikha, at sa batayang ito, magiging isang mabuting tao ka pa rin. Ang pagbitiw sa mga ekspektasyon ng iyong mga magulang ay hindi nangangahulugang wala ka nang etika at moral, at lalong hindi ito nangangahulugan na tinalikuran mo na ang iyong pagkatao, o moralidad at katarungan. Ang dahilan kung bakit hindi mo natupad ang mga ekspektasyon ng iyong mga magulang ay dahil pinili mo ang mga positibong bagay, at pinili mong gampanan ang tungkulin ng isang nilikha. Walang mali rito, ito ang pinakatamang landas. Dapat kang magtiyaga at manatiling matatag sa iyong pananampalataya. Posible na hindi mo makukuha ang suporta ng iyong mga magulang, at lalong hindi ang kanilang pagsang-ayon, dahil nananampalataya ka sa Diyos at ginagampanan mo ang tungkulin ng isang nilikha, ngunit hindi ito mahalaga. Hindi ito mahalaga, walang anumang nawala sa iyo. Ang pinakamahalagang bagay ay na kapag pinili mong tahakin ang landas ng pananampalataya sa Diyos at ng paggampan sa tungkulin ng isang nilikha, nagkakaroon ang Diyos ng mga ekspektasyon at mataas na inaasam para sa iyo. Habang nabubuhay sa mundong ito, kung malalayo ang mga tao sa kanilang mga kaibigan at kamag-anak, makapamumuhay pa rin sila nang maayos. Siyempre, maaari silang mamuhay nang normal pagkatapos na mawalay sa kanilang mga magulang. Kapag nalalayo sila sa patnubay at mga pagpapala ng Diyos, saka sila nasasadlak sa kadiliman. Kung ikukumpara sa mga ekspektasyon ng Diyos sa mga tao at sa Kanyang patnubay, ang mga ekspektasyon ng magulang ay talagang hindi mahalaga at walang kabuluhan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). “Sa mundong ito, anong uri ng mga tao ang pinakakarapat-dapat na respetuhin? Hindi ba’t iyong mga tumatahak sa tamang landas? Ano ang tinutukoy rito ng ‘tamang landas’? Hindi ba’t nangangahulugan ito ng paghahangad sa katotohanan at pagtanggap sa pagliligtas ng Diyos? Hindi ba’t ang mga tumatahak sa tamang landas ay mga taong sumusunod at nagpapasakop sa Diyos? (Oo.) Kung ikaw ay ganitong uri ng tao, o sinisikap mong maging ganito, at hindi ka naiintindihan ng iyong mga magulang, at palagi ka pa nga nilang minumura—kung, kapag ikaw ay nanghihina, nanlulumo, at hindi mo alam ang gagawin, maliban sa hindi ka nila sinusuportahan, binibigyang-ginhawa, o hinihikayat, madalas din nilang iginigiit na bumalik ka para maging mabuting anak sa kanila, na kumita ka ng maraming pera at alagaan sila, na huwag silang biguin, na hayaan silang makibahagi sa iyong tagumpay, at mamuhay nang maganda kasama ka—hindi ba’t dapat isantabi ang ganitong mga magulang? (Oo nga.) Ang mga ganitong magulang ay karapat-dapat ba sa iyong respeto? Sila ba ay karapat-dapat sa pagiging mabuti mong anak? Karapat-dapat ba sila sa pagtupad mo sa iyong responsabilidad sa kanila? (Hindi.) Bakit hindi? Ito ay dahil tutol sila sa mga positibong bagay, hindi ba’t isa itong katunayan? (Oo.) Ito ay dahil napopoot sila sa Diyos, hindi ba’t isa iyong katunayan? (Oo.) Ito ay dahil hinahamak nila ang pagtahak mo sa tamang landas, hindi ba’t isa iyong katunayan? (Oo.) Hinahamak nila ang mga taong nakikibahagi sa mga makatarungang layon; kinukutya at minamaliit ka nila dahil sinusunod mo ang Diyos at ginagampanan mo ang iyong tungkulin. Anong klase ng mga magulang ang ganito? Hindi ba’t sila ay kasuklam-suklam at ubod ng sama na mga magulang? Hindi ba’t sila ay makasariling mga magulang? Hindi ba’t sila ay buktot na mga magulang? (Ganoon nga sila.) Inilagay ka sa listahan ng mga pinaghahanap at tinugis ka ng malaking pulang dragon dahill sa iyong pananampalataya sa Diyos, nagtatago ka, hindi ka makauwi, at ang ilang tao ay kinailangan pa ngang mangibang-bansa. Sinasabi ng lahat ng iyong mga kamag-anak, kaibigan, at kaklase na ikaw ay naging isang pugante, at dahil sa mga tsismis at sabi-sabing ito na mula sa ibang tao, iniisip ng iyong mga magulang na dahil sa iyo ay nagdusa sila nang hindi makatarungan, at pinahiya mo sila. Bukod sa hindi sila nakauunawa, sumusuporta, o nakikisimpatiya sa iyo, bukod sa hindi nila sinasaway ang mga taong nagpapakalat ng mga tsismis na iyon, at iyong mga namumuhi at nandidiskrimina sa iyo, kinapopootan ka rin ng mga magulang mo, ang mga bagay na sinasabi nila tungkol sa iyo ay katulad ng sa mga taong hindi nananampalataya sa Diyos at ng sa mga nasa kapangyarihan. Ano ang tingin mo sa mga magulang na ito? Mabuti ba sila? (Hindi.) Kung gayon, nararamdaman mo pa rin ba na may utang ka sa kanila? (Hindi.) … Madalas na sinasabi ng ilang magulang: ‘Ang pagpapalaki sa iyo ay mas masahol pa sa pagpapalaki ng aso. Kapag nagpapalaki ka ng aso, napakalapit nito sa iyo at marunong itong magwagwag ng buntot kapag nakikita ang amo nito. Ano ang maaasahan ko sa pagpapalaki sa iyo? Buong araw kang nananampalataya sa Diyos at ginagampanan mo ang iyong tungkulin, hindi ka nagnenegosyo, hindi ka nagtatrabaho, ni ayaw mo nga ng maayos na kabuhayan, at sa huli, pinagtatawanan na tayo ng lahat ng kapitbahay natin. Ano ang napala ko sa iyo? Wala akong nakuhang ni isang magandang bagay mula sa iyo, ni hindi ako naging bahagi ng anumang tagumpay.’ Kung sinunod mo ang masasamang kalakaran ng sekular na mundo, at nagsumikap kang maging matagumpay roon, malamang na susuportahan, hihikayatin, at bibigyang-ginhawa ka ng iyong mga magulang kung magdurusa ka, magkakasakit, o malulungkot. Gayunpaman, hindi sila natutuwa o nagagalak sa katunayang nananampalataya ka sa Diyos at na may pagkakataon kang maligtas. Sa kabaligtaran, kinamumuhian at sinusumpa ka nila. Batay sa kanilang diwa, ang mga ganitong magulang ay mga kalaban mo at mga sinumpaang kaaway, hindi mo sila kauri, at hindi sila tumatahak sa landas na gaya ng sa iyo. Bagamat sa panlabas ay mukha kayong magkakapamilya, batay sa iyong mga diwa, paghahangad, kagustuhan, landas na sinusundan, at iba’t ibang saloobin ng pagharap mo sa mga positibong bagay, sa Diyos, at sa katotohanan, hindi mo sila kauri. Samakatuwid, kahit gaano kadalas mo pa sabihing, ‘May pag-asa akong maligtas, tinahak ko na ang tamang landas sa buhay,’ hindi sila matitinag, at hindi sila magiging masaya para sa iyo, o magagalak para sa iyo. Sa halip, mapapahiya sila. Sa emosyonal na antas, ang mga magulang na ito ay ang iyong pamilya, ngunit batay sa kanilang mga kalikasang diwa, hindi mo sila pamilya, sila ay mga kaaway mo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Pagkatapos basahin ang mga salitang ito ng Diyos, lalong nagliwanag ang aking puso. Malinaw na ibinahagi ng Diyos ang mga prinsipyo kung paano dapat tratuhin ang mga magulang. Hindi ito tungkol sa bulag na pagsunod sa lahat ng sinasabi ng mga magulang; dapat makilatis ng isang tao kung anong klase ng tao sila. Naalala ko kung paanong sa aking mga tungkulin, madalas akong naimpluwensiyahan ng mga salita ng aking ama, at ito ay dahil hindi ko makilatis ang mga paimbabaw na panlilinlang na sinabi niya at dahil hindi ko tiningnan ang mga tao o bagay, o hindi ako umasal batay sa mga salita ng Diyos. Gusto ng aking ama na kumita ako ng pera para maging mabuting anak sa kanila at para tustusan sila sa kanilang pagtanda at para bigyan sila ng karangalan. Noon, kapag nasa bahay ako, nagdadala ako ng mamahaling sigarilyo, alak, at masasarap na pagkain kapag binibisita ko ang aking ama tuwing may mga pagdiriwang. Kapag may sakit siya, sinasamahan ko siya sa ospital para magpagamot, at pinuri niya ako sa pagiging isang masunurin at maunawaing anak, tinatawag akong isang mabuting anak. Pero ngayong hindi ko na siya mabisita, at dahil hindi ko na natutugunan ang kanyang mga pisikal na pangangailangan, hindi siya nasisiyahan sa akin. Hindi ako makauwi dahil tinutugis ako ng malaking pulang dragon, pero hindi siya nagalit sa malaking pulang dragon. Sa halip, pakiramdam niya ay nagdala ako sa kanya ng kahihiyan, sinusumpa ako bilang isang walang malasakit na walang utang na loob at isang masamang anak, ibinubulalas ang anumang masasakit na salita na naiisip niya sa akin. Isinantabi niya pa ang ugnayan namin bilang mag-ama. Hindi ginagawa ng aking ama ang mga bagay na ito para sa aking kabutihan. Kung talagang nagmalasakit siya sa akin, sinuportahan niya dapat ako sa pagtahak sa tamang landas sa buhay sa pananampalataya sa Diyos at paghahangad sa katotohanan. Sa halip, hindi niya lang ako hindi sinuportahan kundi ininsulto pa niya ako, at isang beses ay tumalon pa nga siya sa ilog para magtangkang gamitin ang kamatayan niya para pilitin ako. Nakita ang tunay niyang kalikasan ng pagkamuhi sa katotohanan at pagkamuhi sa Diyos, na ang diwa niya ay iyong sa lumalaban-sa-Diyos na diyablo, at na siya ay kalaban ng Diyos. Ang isang amang tulad niyon ay hindi karapat-dapat na pagmalasakitan ko at na maging mabuting anak ako sa kanya. Pero wala akong pagkilatis sa kanyang diwa at palagi kong naramdaman na binibigo ko siya. Talagang isa akong hangal na may magulong isip, bulag sa pagkakaiba ng tama at mali! Nang nakilatis ko ang diwa ng aking ama, hindi na ako nakaramdam ng pagkakautang sa kanya.

Sa pagbabasa ng mga salita ng Diyos, natutuhan ko kung paano tratuhin ang aking mga magulang, at naunawaan ko rin na tanging ang pagtupad ng aking tungkulin bilang isang nilikha at ang paghahangad sa katotohanan ang tamang landas sa buhay, at na dapat akong magpatuloy sa landas na ito nang walang pag-aalinlangan. Pagkatapos noon, pinakawalan ko ang pakiramdam na nagpapabigat sa aking puso at inilaan ang buong puso ko sa aking mga tungkulin, at sa paglipas ng panahon, naging mas mahusay ako sa aking mga gawain. Ang pagkakaroon ko ng mga pagkaunawa at pakinabang na ito ay dahil lahat sa kaliwanagan at gabay ng mga salita ng Diyos. Salamat sa Diyos!


96. Naiwaksi ko ang mga Negatibong Emosyon ng Pagkagipit

Ni Lin Feng, Tsina

Ginagawa ko ang tungkulin ng pagbuo ng musika sa iglesia. Noong Oktubre 2020, isinaayos ng mga lider ng iglesia na kami ni Brother Wang Chen ang magiging responsable sa pagsusuri ng gawain ng mga kompositor. Noon, hindi ako nakaramdam ng labis na presyur at mayroon pa akong kaunting libreng oras sa bawat araw. Pagkaraan ng ilang araw, itinaas ng iglesia ang tungkulin ko bilang superbisor. Akala ko, ang pagiging superbisor ay nangangahulugan ng pangangasiwa sa lahat ng bagay, na tiyak na magiging abala ako araw-araw, at hindi na magiging magaan sa akin ang mga bagay-bagay gaya ng dati, kaya medyo nag-atubili ako. Pero pagkatapos ay naisip ko, “Nilinang ako ng iglesia sa loob ng napakaraming taon, kaya dapat akong magkaroon ng konsensiya, isaalang-alang ang mga layunin ng Diyos, at ibigay ang buong pagsisikap ko para makipagtulungan.” Nang maisip ito, sumang-ayon ako sa papel.

Pagkatapos niyon, sa tungkulin ko, bukod sa kailangan kong magbahagi para lutasin ang mga di-wastong kalagayan ng mga miyembro ng aking pangkat, kailangan ko ring tumugon sa mga liham para sagutin ang mga katanungan nila. Minsan, hindi pa nga ako natatapos magsuri ng gawain, may mga liham nang nangangailangan ng agarang tugon, at hindi man lang ako nagkakaroon kahit kaunting sandali para makapagpahinga. Minsan gusto kong magpahinga nang kaunti, pero kung hindi ko agarang sasagutin ang ilang liham, makakaapekto ito sa gawain, kaya, kailangan kong mabilis na matugunan ang mga ito. Kalaunan, napansin ng lider na may mga isyu ang ilan sa gawaing sinuri ni Wang Chen, at iminungkahi na muli kong suriin ang mga ito. Mas lalo akong nawalan ng oras dahil dito. Nakita ko ang lahat ng detalyeng ito na kailangang matugunan, at talagang nagipit ako. Walang ni isa sa mga gampaning ito ang maaaring pabayaang hindi natatapos, at kung magpapatuloy ang ganito, lubusang mapapagod ang isip ko. Nagsimula akong manabik sa mga sandaling makakapagpahinga lang ako. Naalala ko kung gaano kadali noong hindi pa ako superbisor at tanging pagsusuri lang ng mga gawain ang kailangan kong gawin, at na baka mas mabuti pang bumalik na lang ako sa dati kong tungkulin! Pero pagkatapos ay naisip ko, “Pagiging masuwayin iyon!” Kaya, atubili akong nagpatuloy. Paglipas ng ilang panahon, naramdaman kong para akong makina, na palaging tensiyonado ang utak ko. Palaging napakaraming isyu na kailangang tugunan at asikasuhin. Bagaman hindi naman ako mukhang huminto, at ginawa ko ang lahat ng dapat kong gawin, parang hinahatak na lang ako ng gawain. Wala akong naramdamang anumang pagpapahalaga sa pasanin sa puso ko, at hindi ako naghahanap ng mga resulta. Tinatapos ko lang ang mga gampaning hawak ko nang parang robot, at hindi ako kailanman umusad sa gawain ko. Sinabi ni Wang Chen na wala akong pagpapahalaga sa pasanin, pero ayaw kong marinig ito at nagsimula akong magreklamo sa puso ko, “Masyado na akong abala, sa daming bagay na aasikasuhin, paano ko pa mapapamahalaan ang lahat? Hindi ba sobra na ang hinihingi ninyo sa akin? Gaano karaming kamay at ulo ba ang mayroon ako sa tingin ninyo? Hindi dalawa ang katawan ko.” Hindi ko pinagnilayan ang sarili ko at nagkaroon pa nga ako ng pagkiling laban kay Wang Chen. Minsan ay naiisip ko, “Siguro dapat magbitiw na lang ako at bumalik sa paggawa ng pansolong gampanin, hindi iyon gaanong nakakapagod.” Dahil mali ang kalagayan ko, hindi ko man lang napansin ang mga halatang isyu sa gawain. Noong ipinaalam ni Wang Chen na nakaapekto sa pag-usad ng gawain ang aking pabayang saloobin at kawalan ng malasakit sa tungkulin, saka lang ako nagsimulang sadyang magnilay sa aking sarili at magdasal sa Diyos, “Diyos ko, pakiramdam ko ay napakahirap ng tungkuling ito para sa akin. Sobrang akong nababagabag at nahihigpitan, madalas gusto kong sumuko sa tungkulin ko. Alam kong mali ang kalagayang ito, pero hindi ko makilala ang mga problema ko. Pakiusap, bigyang-liwanag Mo po ako at tulungan akong baguhin ang maling kalagayang ito.”

Kalaunan, nabasa ko ang isang sipi ng mga salita ng Diyos: “Sa pangkalahatan, ang mga normal na tao ay nakakaramdam ng kaunting panghihina ng loob kapag naririnig ang tungkol sa mga suliraning ito, nakadarama sila ng presyur, ngunit ang mga tapat at mapagpasakop sa Diyos, kapag nahaharap sa mga suliranin at nakadarama ng presyur, ay tahimik na nananalangin sa kanilang puso, humihiling ng paggabay sa Diyos, upang madagdagan ang kanilang pananalig, para sa kaliwanagan at tulong, at humihiling din ng proteksiyon mula sa paggawa ng mga pagkakamali, para matupad nila ang kanilang katapatan at makapagsikap sila nang husto upang magkaroon ng malinis na konsensiya. Gayumpaman, ang mga tulad ng mga anticristo ay hindi ganito. Kapag naririnig nila ang tungkol sa mga partikular na mga pagsasaayos sa gawain mula kay Cristo na kailangan nilang ipatupad at na may ilang suliranin dito, nagsisimula silang makaramdam ng paglaban sa loob nila, at ayaw na nilang magpatuloy. Ano ang anyo ng pag-ayaw na ito? Sinasabi nila: ‘Bakit hindi kailanman nangyayari sa akin ang magagandang bagay? Bakit palagi akong binibigyan ng mga problema at mga hinihingi? Ako ba ay itinuturing na walang ginagawa o isang aliping dapat utus-utusan? Hindi ako madaling manipulahin! Sinasabi mo ito nang napakadali, bakit hindi mo mismo ito subukang gawin!’ Ito ba ay pagpapasakop? Ito ba ay isang saloobin ng pagtanggap? Ano ang kanilang ginagawa? (Lumalaban, sumasalungat.) Paano lumilitaw ang paglaban at pagsalungat na ito? Halimbawa, kung sasabihan silang, ‘Bumili ka ng ilang kilo ng karne at magluto ng adobo para sa lahat,’ tututulan ba nila ito? (Hindi.) Ngunit kung sasabihin sa kanila, ‘Ngayon, bungkalin mo ang lupang iyon, at habang nagbubungkal, kailangan mong tapusin ang pag-aalis ng mga bato bago ka kumain,’ aayaw na sila. Kapag may kasama nang pisikal na hirap, suliranin, o presyur, lumilitaw ang kanilang pagkayamot, at ayaw na nilang magpatuloy; nagsisimula silang lumaban at magreklamo: ‘Bakit hindi nangyayari sa akin ang magagandang bagay? Kapag oras na para sa mga madaling gawain, bakit hindi ako napapansin? Bakit ako ang pinipili para sa mahirap, nakakapagod, o maruming gawain? Ito ba ay dahil tila wala akong muwang at madaling manipulahin?’ Dito nagsisimula ang panloob na paglaban. Bakit masyado silang mapanlaban? Ano ang ‘marumi at nakakapagod na gawain’? Ano ang ‘mga suliranin’? Hindi ba’t lahat ng ito ay bahagi ng kanilang tungkulin? Ang sinumang itinalaga ay dapat itong gawin; ano pa ba ang dapat pagpilian? Ito ba ay tungkol sa sadyang pagpapahirap sa kanila? (Hindi.) Ngunit naniniwala sila na ito ay sadyang pagpapahirap sa kanila, paglalagay ng presyur sa kanila, kaya hindi nila tinatanggap ang tungkuling ito mula sa Diyos at ayaw nilang tanggapin ito. Ano ang nangyayari dito? Ito ba ay na kapag nahaharap sila sa mga suliranin, kailangang magtiis ng pisikal na hirap, at hindi na makapamuhay nang komportable, ay nagiging mapanlaban na sila? Ito ba ay pagpapasakop nang walang kondisyon, nang walang reklamo? Umaayaw na sila sa pinakamaliit na suliranin. Anumang bagay na ayaw nilang gawin, anumang gawain na sa tingin nila ay mahirap, hindi kanais-nais, nakakababa, o minamaliit ng iba, ay labis nilang nilalabanan, tinututulan, at tinatanggihan, hindi sila nagpapakita ng kahit kaunting pagpapasakop” (Ang Salita, Vol. IV. Paglalantad sa mga Anticristo. Ikasampung Aytem (Ikaapat na Bahagi)). Mula sa mga salita ng Diyos, napagtanto ko na kapag ang isang taong may pagkatao ay nahaharap sa mga suliranin at presyur sa kanyang tungkulin, nagagawa niyang magdasal, umasa sa Diyos, at gawin ang kanyang makakaya para makipagtulungan, sa halip na maging mapanlaban o mapangontra. Pero kapag ang isang anticristo ay nahaharap sa kahit kaunting paghihirap o presyur sa kanyang tungkulin at kailangan niyang magdusa o magbayad ng halaga, ang una niyang ginagawa ay lumaban, maghimagsik, at magreklamo. Naiisip pa nga nila na sinusubukan ng mga tao na gawing mahirap ang buhay para sa kanila, na tinatrato sila na parang hindi sapat na gumagawa ng gawain, at pinagtatrabaho silang parang alipin. Mula rito, makikita ang sukdulang pagkamakasarili at kaimbihan ng mga anticristo, at na hindi man lang nila isinasaalang-alang ang mga layunin ng Diyos. Hindi ba’t ganito ang inaasal ko? Biyaya ng Diyos sa akin ang pagkakataong ito na maging superbisor, pero nang makita ko ang napakaraming trabaho at kung gaano kahigpit na sinusubaybayan ng mga lider ang bawat gampanin, pakiramdam ko ay nasa ilalim ako ng matinding presyur at na kakailanganing magdusa nang husto ang laman ko, kaya hindi ako naging handa at tunay na naging mapanlaban. Pakiramdam ko ay masyadong mapanghigpit at mahirap ang tungkuling ito. Nawalan ako ng pagpapahalaga sa pasanin para sa gawain, at hindi ko binigyang-pansin ang mga gampaning dapat ko sanang sinubaybayan. Nang ipaalala sa akin ni Wang Chen na wala akong pagpapahalaga sa pasanin, pakiramdam ko ay ayaw ko pa rin, at nagkaroon pa nga ako ng pagkiling laban sa kanya. Nakita ko na ang saloobin ko sa sitwasyong ito na ipinamatnugot at isinaayos ng Diyos ay paglaban at pagkontra, at hindi ako nagpapasakop kahit kaunti. Hindi ba’t ibinubunyag ko ang mismong disposisyon ng isang anticristo? Ito man ay mahigpit na pagsubaybay ng mga lider sa gawain o ang pagtukoy ng kapareha kong brother sa mga isyu ko, lahat ito ay alang-alang sa pagprotekta sa mga interes ng iglesia at pagtiyak na magtatamo ng magagandang resulta ang gawain. Dapat ko itong tanggapin mula sa Diyos at gawin ang makakaya ko para makipagtulungan. Ito ang uri ng konsensiya at katwiran na dapat taglayin ng isang normal na tao. Pero nakaramdam ako ng lubos na paglaban at hindi ako nagnilay sa sarili ko. Nadama ko pa ngang naagrabyado ako at naisipan kong bitiwan ang tungkulin ko. Nakita ko na wala talaga akong katwiran! Ang pagtrato ko sa tungkulin ko sa ganitong paraan ay nagpakita na wala akong pagkatao! Hindi ko man lang isinaalang-alang ang mga layunin ng Diyos, at inisip ko lang ang pansarili kong mga interes na makalaman, ayaw gawin ang lahat ng makakaya ko para palugurin ang Diyos, at nakaapekto ito sa gawain ng iglesia. Dahil dito, tunay nga akong naging mapaghimagsik at nasaktan ko ang puso ng Diyos. Kaya, nagdasal ako sa Diyos, handang baguhin ang saloobin ko sa aking tungkulin.

Pagkatapos niyon, naalala ko ang mga salitang ito ng Diyos: “Sa maraming pagkakataon, ang mga pagsubok ng Diyos ay mga pasaning ibinibigay Niya sa mga tao. Gaano man kabigat ang pasaning ipinagkaloob sa iyo ng Diyos, iyan ang bigat ng pasaning dapat mong akuin, sapagkat nauunawaan ka ng Diyos, at alam Niyang kaya mong tiisin ito. Ang pasaning bigay sa iyo ng Diyos ay hindi hihigit sa iyong tayog o sa mga limitasyon ng iyong pagtitiis, kaya walang duda na makakayanan mong tiisin iyon. Anumang uri ng pasanin ang ibinibigay sa iyo ng Diyos, anumang uri ng pagsubok, tandaan mo ang isang bagay: Nauunawaan mo man o hindi ang mga layunin ng Diyos at binibigyang-liwanag at tinatanglawan ka man o hindi ng Banal na Espiritu pagkatapos mong manalangin, dinidisiplina o binabalaan ka man ng Diyos sa pagsubok na ito o hindi, hindi mahalaga kung hindi mo ito nauunawaan. Basta’t hindi ka nagpapaliban sa pagganap sa iyong tungkulin at tapat mong napanghahawakan ang iyong tungkulin, malulugod ang Diyos, at maninindigan ka sa iyong patotoo” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Magkakaroon ng Daan Pasulong). Mula sa mga salita ng Diyos, napagtanto ko na ang mga pasaning ibinibigay ng Diyos sa mga tao ay nasa kanilang makakayang tiisin at hindi ito lalampas sa mga limitasyon ng tao dahil nauunawaan ng Diyos ang bawat tao. Ang tungkuling ito na dumating sa akin ay isang pagsubok mula sa Diyos, at hindi ko puwedeng iwasan ang tungkulin ko alang-alang sa kaginhawahan ng aking laman. Kaya, nagdasal ako sa Diyos, naghimagsik laban sa aking sarili, at nagpasakop, sinisikap kong baguhin ang dati kong saloobin sa aking tungkulin. Makatwiran kong pinlano ang oras ko batay sa pang-araw-araw na dami ng trabaho, at inuna ko ang mga gampanin ko, na nagpabuti sa kabuuang kahusayan ng gawain. Pagkalipas ng ilang panahon, minsan, kapag dumarami ang trabaho, nakakaramdam pa rin ako ng pagkagipit, pero kaya kong sadyang maghimagsik laban sa sarili ko at aktibong magsumikap pataas, nagkukusang maghanap ng mga prinsipyo para lutasin ang mga problema. Sa pamamagitan ng aktuwal na pagtutulungan, bumuti ang kabuuang resulta ng gawain.

Pagkalipas ng ilang panahon, nabalitaan ko na nagplano ang iglesia na itaas ang tungkulin ko para magawa ko ang aking tungkulin sa ibang lugar, at nang maisip ko kung paanong mas dadami ang trabaho mula noon, hindi namamalayang muling lumitaw ang mga negatibo kong emosyon ng pagkagipit. Bagaman alam kong mali ang kalagayang ito, hindi ko alam kung paano ito lutasin. Isang araw, nabasa ko ang isang sipi ng mga salita ng Diyos: “Ano ang ibig sabihin ng hindi magawa ng isang tao kung ano ang gusto niya? Ang ibig sabihin nito ay ang hindi magawang kumilos ayon sa bawat pagnanais na sumasagi sa isip ng isang tao. Ang magawa ang gusto niya, kung kailan niya gusto, at kung paano niya gusto ay isang bagay na hinihingi ng mga taong ito kapwa sa kanilang trabaho at buhay. Subalit, dahil sa iba’t ibang kadahilanan, kasama na ang mga batas, kapaligirang pinamumuhayan, o mga patakaran, sistema, kondisyon, at pamamaraan ng pagdidisiplina ng isang grupo, at iba pa, hindi makakilos ang mga tao ayon sa sarili nilang mga kagustuhan at imahinasyon. Dahil dito, pakiramdam nila sa kaibuturan ng kanilang puso ay napipigilan sila. Sa diretsahang pananalita, nangyayari ang pagkapigil na ito dahil ang pakiramdam ng mga tao ay agrabyado sila—ang pakiramdam pa nga ng ilang tao ay na ginawan sila ng mali. Sa prangkang pananalita, ang hindi magawa ng isang tao ang gusto niya ay nangangahulugang hindi siya makakikilos nang ayon sa sarili niyang kalooban—nangangahulugan ito na hindi maaaring maging sutil o malayang mapagpalayaw ang isang tao dahil sa iba’t ibang kadahilanan at mga paglilimita ng iba’t ibang obhetibong kapaligiran at kondisyon. Halimbawa, ang ilang tao ay palaging pabasta-basta at naghahanap ng mga pamamaraan para magtamad-tamaran habang ginagampanan ang kanilang mga tungkulin. Kung minsan, kailangan sa gawain ng iglesia ang pagmamadali, pero gusto lang nilang gawin kung ano ang gusto nila. Kung hindi masyadong maganda ang pisikal nilang pakiramdam, o mainit ang ulo nila o malungkot sila nang dalawang araw, ayaw nilang magtiis ng paghihirap at magbayad ng halaga para magawa ang gawain ng iglesia. Sa partikular ay tamad sila at nag-aasam ng ginhawa. Kapag wala silang motibasyon, magiging mabagal ang kanilang katawan, at hindi nila gugustuhing gumalaw, pero natatakot silang pungusan ng mga lider at tawaging tamad ng kanilang mga kapatid, kaya wala silang magawa kundi gampanan ang gawain nang mabigat ang loob kasama ng iba. Subalit, labis silang magiging umaayaw, hindi masaya, at mabigat ang loob dito. Madarama nilang ginawan sila ng masama, na inagrabyado sila, na naiinis sila, at pagod na pagod. Gusto nilang kumilos ayon sa sarili nilang kalooban, pero hindi sila nangangahas na kumawala o sumalungat sa mga hinihingi at istipulasyon ng sambahayan ng Diyos. Bilang resulta, sa paglipas ng panahon ay nagsisimulang umusbong sa kalooban nila ang isang emosyon—ang pagkapigil. Sa sandaling mag-ugat sa kanila ang emosyon na pagkapigil na ito, magsisimula silang unti-unting magmukhang matamlay at mahina. Gaya ng isang makina, hindi na sila magkakaroon ng malinaw na pagkaunawa sa ginagawa nila, pero gagawin pa rin nila ang anumang sabihin sa kanilang gawin araw-araw, sa paraang sinabi sa kanila na gawin iyon. Bagama’t sa panlabas ay magpapatuloy silang isagawa ang kanilang mga gampanin nang hindi humihinto, nang hindi tumitigil sandali, nang hindi lumalayo sa kapaligiran ng kanilang pagganap sa kanilang mga tungkulin, sa kanilang puso ay mararamdaman nilang napipigilan sila, at iisipin nila na ang buhay nila ay sobrang nakakapagod at puno ng hinaing” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Sa pamamagitan ng paglalantad ng mga salita ng Diyos, napagtanto ko na sa tuwing nahaharap ako sa napakaraming trabaho at presyur sa tungkulin ko, nahihigpitan ako. Ito ay pangunahing nag-ugat sa pagnanais ko na gawin ang tungkulin ko ayon sa sarili kong mga kagustuhan, at sa sandaling hindi umaayon ang tungkulin ko sa mga pagnanais ng aking laman at hindi ko magawa ang mga bagay ayon sa gusto ko, nahihigpitan at nahihirapan ako. Noon, responsable lang ako sa pagsusuri ng gawain at hindi ko kailangang mag-alala nang husto, at walang gaanong paghihirap o presyur noon, kaya nagagawa kong makipagtulungan nang normal. Pero pagkatapos maging superbisor, kailangan kong akuin ang responsabilidad para sa lahat ng aytem ng gawain, at kailangan kong isaalang-alang at subaybayan ang bawat aytem ng gawain. Higit pa roon, inutusan ako ng mga lider na pangasiwaan ang gawaing sinuri ni Wang Chen, na nangangahulugang kailangan kong gumugol ng mas maraming oras at lakas. Nakaramdam ako ng paglaban, at ayaw kong magpasakop, pero hindi ako nangahas na tumanggi, dahil natakot ako na sasabihin ng mga lider na wala akong pagpapahalaga sa pasanin. Bagaman mukhang gumagawa ako ng gawain, nag-atubili ako at hindi ako handa sa loob-loob ko. Minsan, madalian ko lang tinitingnan ang isang gawain, iniisip na sapat na ito, pero pagkatapos, kung may mga lumitaw na problema, kakailanganin kong ulitin ito. Kapag tinutukoy ni Wang Chen ang mga problema ko, nakikipagtalo ako at mapagmatigas na lumalaban, at naiisip ko pa nga na magbitiw. Napakaraming taon kong natamasa ang pagtustos ng mga salita ng Diyos, pero hindi ako nagsikap na gawin nang maayos ang tungkulin ko para suklian ang pagmamahal ng Diyos. Kapag kailangan kong maging tapat, ginagawa ko ang mga bagay ayon sa sarili kong mga kagustuhan, gusto ko pa ngang iwasan ang tungkulin ko at balewalain ang gawain ng iglesia. Tunay na wala akong pagkatao! Sa pagbabalik-tanaw sa mga eksenang ito, napagtanto ko na talagang medyo seryoso ang isyu ko. Kung ang aking mga mapanghigpit na emosyon ay hindi malutas sa tamang panahon, lalo lang akong masisiraan ng loob at mabubulok, hindi magagawa nang maayos ang tungkulin ko.

Kalaunan, nagbasa ako ng higit pang mga salita ng Diyos at nagkamit ako ng mas malinaw na pagkaunawa sa mga problema ko. Sabi ng Makapangyarihang Diyos: “Ano ang sanhi ng pagkapigil ng mga tao? Tiyak na hindi ito dahil sa pisikal na pagkapagod, kung gayon, ano ang nagsasanhi nito? Kung palaging naghahanap ng pisikal na kaginhawahan at kasiyahan ang mga tao, kung palagi silang naghahangad ng pisikal na kasiyahan at kaginhawahan, at ayaw nilang magdusa, maging ang katiting na pisikal na pagdurusa, ang pagdurusa nang medyo higit sa iba, o ang pagkaramdam na nagtrabaho sila nang mas mabigat kaysa karaniwan, ay magpaparamdam sa kanila ng pagkapigil. Isa ito sa mga sanhi ng pagkapigil. Kung hindi ituturing ng mga tao ang kaunting pisikal na pagdurusa bilang isang malaking bagay, at hindi sila maghahangad ng pisikal na kaginhawahan, sa halip ay hahangarin nila ang katotohanan at gugustuhing tuparin ang kanilang mga tungkulin upang mapalugod ang Diyos, kadalasan ay hindi sila makadarama ng pisikal na pagdurusa. Kahit pa paminsan-minsan ay mararamdaman nilang medyo abala, pagod, o patang-pata sila, pagkatapos nilang matulog ay magigising sila na mas magaan ang pakiramdam, at pagkatapos ay magpapatuloy sila sa kanilang gawain. Magtutuon sila sa kanilang mga tungkulin at sa kanilang gawain; hindi nila ituturing ang kaunting pisikal na pagkapagod na malaking isyu. Subalit, kapag umuusbong ang isang problema sa pag-iisip ng mga tao at palagi silang naghahangad ng pisikal na kaginhawahan, anumang oras na medyo maagrabyado o hindi makuntento ang kanilang katawan ay uusbong ang ilang negatibong emosyon sa kanila. … Madalas silang nakakaramdam ng pagkapigil sa mga bagay na ito at ayaw nilang tumanggap ng tulong mula sa kanilang mga kapatid o mapangasiwaan ng mga lider. Kung magkakamali sila, hindi nila hahayaan ang iba na pungusan sila. Ayaw nilang malimitahan sa anumang paraan. Iniisip nila, ‘Nananalig ako sa Diyos para makahanap ako ng kaligayahan, kaya bakit ko pahihirapan ang sarili ko? Bakit kailangang maging sobrang nakakapagod ang buhay ko? Dapat mamuhay nang masaya ang mga tao. Hindi nila dapat masyadong pansinin ang mga patakarang ito at ang mga sistemang iyon. Ano ang silbi ng palaging pagsunod sa mga iyon? Sa ngayon, sa sandaling ito, gagawin ko kung anong gusto ko. Walang sinuman sa inyo ang dapat na may masabi tungkol doon.’ Partikular na sutil at talipandas ang ganitong uri ng tao: Hindi nila hinahayaang magtiis ng anumang pagpipigil ang kanilang sarili, at hindi rin nila nais na maramdamang napipigilan sila sa anumang kapaligiran sa trabaho. Ayaw nilang sumunod sa mga patakaran at prinsipyo ng sambahayan ng Diyos, ayaw nilang tanggapin ang mga prinsipyong dapat pinanghahawakan ng mga tao sa kanilang pag-asal, at ni ayaw nilang sundin ang sinasabi ng konsensiya at katwiran na dapat nilang gawin. Gusto nilang gawin ang gusto nila, gawin ang anumang magpapasaya sa kanila, ang anumang mapakikinabangan nila at makakaginhawa sa kanila. Naniniwala sila na ang mamuhay sa ilalim ng mga pagpipigil na ito ay lalabag sa kanilang kalooban, na magiging isa itong uri ng pang-aabuso sa sarili, na magiging napakahirap nito para sa kanila, at na hindi dapat mamuhay nang ganoon ang mga tao. Iniisip nila na dapat mamuhay ang mga tao nang malaya at napakawalan na, bigyang-layaw ang kanilang laman at mga pagnanais nang walang limitasyon, pati na rin ang kanilang mga adhikain at kahilingan. Iniisip nila na dapat nilang bigyang-layaw ang lahat ng kanilang ideya, sabihin ang anumang gusto nila, gawin ang anumang gusto nila, at pumunta kung saan man nila gusto, nang hindi kinakailangang isaalang-alang ang mga kahihinatnan o ang mga damdamin ng ibang tao, at lalo na nang hindi kinakailangang isaalang-alang ang sarili nilang mga responsabilidad at obligasyon, o ang mga tungkuling dapat gampanan ng mga nananalig, o ang mga katotohanang realidad na dapat nilang itaguyod at isabuhay, o ang landas sa buhay na dapat nilang sundan. Ang grupong ito ng mga tao ay palaging gustong gawin ang gusto nila sa lipunan at sa ibang tao, pero saanman sila magpunta, hindi nila iyon matatamo kailanman. Naniniwala sila na binibigyang-diin ng sambahayan ng Diyos ang mga karapatang pantao, na binibigyan nito ng lubos na kalayaan ang mga tao, at na inaalala nito ang sangkatauhan, at ang pagpaparaya at pagtitimpi sa mga tao. Inaakala nila na matapos nilang dumating sa sambahayan ng Diyos ay dapat malaya nilang mabigyang-layaw ang kanilang laman at mga ninanasa, pero dahil may mga atas administratibo at patakaran ang sambahayan ng Diyos, hindi pa rin nila magawa ang gusto nila. Kaya, ang negatibong emosyon nilang ito na pagkapigil ay hindi malulutas kahit pagkatapos nilang sumapi sa sambahayan ng Diyos. Hindi sila nabubuhay para tuparin ang anumang uri ng mga responsabilidad o para tapusin ang anumang misyon, o para maging isang tunay na tao. Ang pananalig nila sa Diyos ay hindi para tuparin ang tungkulin ng isang nilikha, tapusin ang kanilang misyon, at kamtin ang kaligtasan. Kahit sino pa ang mga taong kasama nila, kahit ano pa ang mga kapaligiran nila, o ang propesyon nila, ang sukdulan nilang minimithi ay ang mahanap at mabigyang-kasiyahan ang kanilang sarili. Ang layunin ng lahat ng kanilang ginagawa ay umiikot dito, at ang mabigyang-kasiyahan ang kanilang sarili ang kanilang ninanasa sa buong buhay nila at ang minimithi ng kanilang paghahangad” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). “Sa lipunan, sino ang mga taong hindi nag-aasikaso ng kanilang nauukol na gawain? Sila ang mga walang ginagawa, ang mga hangal, tamad, basagulero, sanggano, at tambay—mga ganyang tao. Ayaw nilang matuto ng anumang bagong kasanayan o kakayahan, at ayaw nilang maghangad ng mga seryosong propesyon o maghanap ng trabaho para makaraos sila. Sila ang mga walang ginagawa at ang mga tambay ng lipunan. Pumapasok sila nang pailalim sa iglesia, at pagkatapos ay gusto nilang may makuha sila nang walang kapalit, at na matamo nila ang parte nila sa mga pagpapala. Sila ay mga oportunista. Ang mga oportunistang ito ay hindi kailanman handang gumawa ng kanilang mga tungkulin. Kung hindi masusunod ang gusto nila, kahit bahagya lang, pakiramdam nila ay napipigilan sila. Palagi nilang ninanais na makapamuhay nang malaya, ayaw nilang gumanap ng anumang uri ng gawain, pero gusto pa rin nilang kumain ng masasarap na pagkain at magsuot ng magagandang kasuotan, at kumain ng anumang naisin nila at matulog kailan man nila gusto. Iniisip nila na kapag dumating ang ganitong araw ay tiyak na magiging napakaganda nito. Ayaw nilang magtiis ng ni katiting na paghihirap at nagnanais sila ng buhay na mapagpalayaw. Labis pa ngang nakakapagod sa mga taong ito ang mabuhay; nagagapos sila ng mga negatibong emosyon. Madalas silang nakakaramdaman ng pagkapagod at pagkalito dahil hindi nila magawa ang gusto nila. Ayaw nilang pangasiwaan ang kanilang nauukol na gawain o harapin ang mga bagay-bagay na nauukol sa kanila. Ayaw nilang manatili sa isang trabaho at paulit-ulit itong gawin mula simula hanggang katapusan, na tratuhin ito bilang sarili nilang propesyon at tungkulin, bilang kanilang obligasyon at responsabilidad; ayaw nila itong gawin nang maayos at makamit ang mga resulta, o na gawin ito sa pinakamataas na pamantayang maaari. Hindi sila kailanman nag-isip nang ganyan. Gusto lang nilang kumilos nang pabasta-basta at na gamitin ang tungkulin nila bilang paraan para kumita ng ikabubuhay. Kapag nahaharap sila sa kaunting kagipitan o sa isang uri ng pagkontrol, o kapag medyo tinaasan ang pamantayang kailangan nilang maabot, o pinagpasan sila ng kaunting responsabilidad, pakiramdam nila ay hindi sila komportable at na napipigilan sila. Umuusbong sa kalooban nila ang mga negatibong emosyong ito, pakiramdam nila ay sobrang nakakapagod mabuhay, at miserable sila. Isang pangunahing dahilan kung bakit pakiramdam nila ay sobrang nakakapagod mabuhay ay dahil walang katwiran ang ganitong mga tao. Napinsala ang kanilang katwiran, ginugugol nila ang buong araw sa pagpapantasya, pamumuhay sa isang panaginip, sa mga ulap, palaging iniisip ang mga pinakaimposibleng bagay. Iyan ang dahilan kung bakit napakahirap lutasin ng kanilang pagkapigil. Hindi sila interesado sa katotohanan, sila ay mga hindi mananampalataya. Ang tanging magagawa natin ay ang hingin sa kanila na lisanin ang sambahayan ng Diyos, na bumalik sa mundo at hanapin ang sarili nilang lugar ng kadalian at kaginhawahan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Mula sa mga salita ng Diyos, napagtanto ko na ang mga mapanghigpit na emosyon na nararamdaman ng mga tao ay hindi sanhi ng pisikal na pagdurusa o pagkahapo, at na ang mga ito ay pangunahing dahil sa mga problema sa lagay ng kaisipan at perspektiba ng isang tao. Naisip ko, “Habang nahaharap sa parehong sitwasyon kung saan ang isang tao ay kinakailangang magtiis ng kaunting pasanin, magbayad ng kaunti pang halaga, magdusa sa pisikal, mag-alala, at gumugol ng lakas, bakit hindi nakakaramdam ng pagkagipit ang ilang tao, at pakiramdam pa nga nila ay pagtataas ito ng Diyos, nagsisikap na gawin nang maayos ang kanilang mga tungkulin at suklian ang pagmamahal ng Diyos habang itinuturing itong mahirap at mapanghigpit na usapin ng iba? Sa totoo lang, hindi ito dahil napakaabala nila sa gawain, ito ay pangunahing dahil sa pagiging masyado nilang mapagsaalang-alang sa laman at palaging gustong maghangad ng kaginhawahan. Ang mga tao ay nakakahanap ng kagalakan sa kung ano ang hinahangad at pinananabikan nila. Kung ang mga pinananabikan nila ay mga positibong bagay, at kung hinahangad nila ang pagkamit sa katotohanan at pagtupad sa tungkulin ng isang nilikha para palugurin ang Diyos, kung gayon, kung mas magsisikap pa sila sa kanilang mga tungkulin, hindi sila mahihigpitan, at sa halip, makakaramdam sila ng kaluwagan at kagalakan.” Ang dahilan kung bakit ko naramdaman ang mga mapanghigpit na emosyong ito ay pangunahing dahil sa nakabatay sa mga maling pananaw ang paghahangad ko. Namuhay ako ayon sa satanikong pilosopiya ng “Sa paglasap ng alak at pag-aaliw sa musika, gaano nga ba katagal ang buhay?” at “Maigsi ang buhay, kaya magpakasaya habang kaya.” Naniwala ako na ang isang tao ay dapat mamuhay paano man niya gusto, nang masaya at komportable, nang walang anumang pagpigil o limitasyon, at na ang pamumuhay sa ganitong paraan ay ang epitome ng kalayaan. Kung palaging napipigilan ang isang tao at hindi siya makakilos nang malaya, masasakal siya, at katulad lang ito ng pang-aabuso sa sarili. Naalala ko noong nag-aaral pa ako, maraming kaklase ang nagsisikap para makakuha ng magagandang trabaho sa hinaharap, samantalang ako naman ay nakakaramdam na ng pagpipigil kahit sa loob ng 45-minutong klase. Kahit pagkatapos mapabilang sa mga manggagawa, ayaw kong magapos ng mga panuntunan at regulasyon ng kompanya, at kung palagi akong nasa kalagayan ng matinding tensiyon, nararamdaman ko na kailangan kong magpalit ng posisyon. Nang mahanap ko na ang Diyos, pinanghawakan ko pa rin ang ganitong lagay ng pag-iisip, palaging inuuna ang pagtugon sa sarili kong mga pagnanais, nais kong maisaayos ang iskedyul ng gawain ko ayon sa nais ko, at hindi maharap sa anumang presyur. Kung masyadong abala ang tungkulin ko at mataas ang presyur, at hindi ko magagawa ang mga bagay ayon sa gusto ko, nagiging masuwayin at nahihigpitan ako, at iniraraos ko lang ang tungkulin ko, nagiging negatibo at nagpapakatamad pa nga. Dahil dito, naapektuhan ang mga resulta ng gawain. Ang saloobin ko sa aking tungkulin ay hindi mapagkakatiwalaan at naging dahilan ng pagkasuklam ng Diyos sa akin. Sa paggawa ng tungkulin ko ayon sa mga kapritso ko at pagpapalugod sa aking laman, malinaw na pinapabayaan ko ang marapat kong gawain. Ang perspektiba ko sa mga usapin at bagay na hinahangad ko ay kapareho ng sa mga tambay at walang kuwenta sa lipunan, pero mali kong inakala na ang pamumuhay sa ganitong paraan ay nangangahulugang hindi ako mapipigilan at magkakaroon ako ng personalidad. Tunay na hangal ako! Lalo na nang makita ko na sinasabi ng Diyos tungkol sa mga gayong tao na “Napinsala ang kanilang katwiran,” “sila ay mga hindi mananampalataya,” at “ang hingin sa kanila na lisanin ang sambahayan ng Diyos, na bumalik sa mundo at hanapin ang sarili nilang lugar ng kadalian at kaginhawahan,” Lalo akong nagsisi at nakonsensiya. Lumapit ako sa Diyos sa panalangin, “Diyos ko, handa akong baguhin ang dati kong mga maling perspektiba ng paghahangad, at hindi na maghangad na gawin ang mga bagay-bagay ayon sa aking mga kapritso. Gusto kong maging isang responsableng tao na nagdadala ng pasanin, at gaano man kalaki ang mga suliranin o presyur na kinakaharap ko, tapat kong gagawin ang tungkulin ko para mapanatag ang puso Mo.”

Kalaunan, nabasa ko ang isa pang sipi ng mga salita ng Diyos at nakahanap ako ng landas ng pagsasagawa. Sabi ng Makapangyarihang Diyos: “Ang mga tunay na nananampalataya sa Diyos ay lahat ng mga indibidwal na nag-aasikaso ng kanilang nauukol na gawain, lahat sila ay handang gampanan ang kanilang mga tungkulin, kaya nilang magpasan ng isang gawain at gawin iyon nang maayos ayon sa kanilang kakayahan at sa mga patakaran ng sambahayan ng Diyos. Siyempre, sa simula ay maaaring maging mahirap masanay sa buhay na ito. Maaari mong maramdamang pagod na pagod ang iyong katawan at isip. Subalit, kung talagang may paninindigan kang makipagtulungan at handa kang maging isang normal at mabuting tao, at na magtamo ng kaligtasan, kailangan mong magbayad ng kaunting halaga at hayaan ang Diyos na disiplinahin ka. Kapag nahihimok kang maging sutil, kailangan mong maghimagsik laban dito at bitiwan ito, paunti-unting bawasan ang iyong pagkasutil at mga makasariling ninanasa. Dapat kang humingi ng tulong ng Diyos sa mahahalagang bagay, sa mahahalagang oras, at sa mahahalagang gampanin. Kung tunay kang may paninindigan, dapat mong hilingin sa Diyos na ituwid at disiplinahin ka, at na bigyang-liwanag ka upang maunawaan mo ang katotohanan, sa ganoong paraan ay makakukuha ka ng mas magagandang resulta. Kung tunay kang may paninindigan, at magdarasal ka sa Diyos sa Kanyang presensya at magsusumamo ka sa Kanya, kikilos ang Diyos. Babaguhin Niya ang iyong kalagayan at mga iniisip. Kung gagawa nang kaunti ang Banal na Espiritu, aantigin ka nang kaunti, at bibigyang-liwanag ka nang kaunti, magbabago ang iyong puso, at magbabago ang iyong kalagayan. Kapag nangyari ang pagbabagong ito, madarama mong ang pamumuhay nang ganito ay hindi nakapipigil. Ang pagkapigil mong kalagayan at mga emosyon ay magbabago at mababawasan, at magiging iba ang mga ito sa dati. Madarama mong ang pamumuhay nang ganito ay hindi nakakapagod. Masisiyahan kang gampanan ang iyong tungkulin sa sambahayan ng Diyos. Madarama mo na magandang mamuhay, umasal, at gumampan ng iyong tungkulin sa ganitong paraan, nagtitiis ng mga paghihirap at nagbabayad ng halaga, sumusunod sa mga patakaran, at ginagawa ang mga bagay-bagay nang ayon sa mga prinsipyo. Madarama mong ito ang uri ng buhay na dapat mayroon ang mga normal na tao. Kapag namumuhay ka ayon sa katotohanan at ginagampanan mo nang maayos ang iyong tungkulin, madarama mong panatag at payapa ang iyong puso, at na makabuluhan ang iyong buhay. Iisipin mo: ‘Bakit ba hindi ko ito alam noon? Bakit ba ako naging masyadong sutil? Dati, namumuhay ako ayon sa mga pilosopiya at disposisyon ni Satanas, namumuhay bilang hindi tao o multo, at habang lalo akong nabubuhay, lalo iyong nagiging masakit. Ngayong nauunawaan ko na ang katotohanan, naiwawaksi ko na nang kaunti ang aking tiwaling disposisyon, at nadarama ko ang tunay na kapayapaan at kasiyahan ng isang buhay na ginugugol sa pagtupad ng aking tungkulin at pagsasagawa sa katotohanan!’ Hindi ba’t nagbago na kung gayon ang lagay ng iyong kalooban? (Oo.) Sa sandaling mapagtanto mo kung bakit pakiramdam mo noon ay napipigilan at miserable ang buhay mo, sa sandaling mahanap mo ang pinag-uugatan ng iyong pagdurusa, at malutas ang problema, magkakaroon ka ng pag-asang magbago. Hangga’t pinagsusumikapan mo ang katotohanan, lalong pinagsisikapan ang mga salita ng Diyos, higit pang nagbabahagi tungkol sa katotohanan, at nakikinig din sa mga patotoong batay sa karanasan ng iyong mga kapatid, magkakaroon ka ng mas malinaw na landas, at hindi ba’t bubuti ang kalagayan mo pagkatapos niyon? Kung bubuti ang iyong kalagayan, unti-unting mababawasan ang iyong mga emosyon ng pagkapigil, at hindi ka na magagapos ng mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Mula sa mga salita ng Diyos, napagtanto ko na ang mga tunay na nagmamahal sa katotohanan at nag-aasikaso ng kanilang mga marapat na tungkulin ay nakakaunawa at nagsasaalang-alang sa mga layunin ng Diyos, at palagi nilang isinasaisip ang mga wastong bagay. Itinuturing nilang responsabilidad at misyon nila ang pagtupad sa kanilang mga tungkulin at pagpapalugod sa Diyos. Kahit na maraming suliranin at matitinding presyur, magdarasal at aasa sila sa Diyos at gagawin nila ang kanilang makakaya sa bawat gampanin. Kapag nararamdaman nila na gusto nilang magmatigas, nagagawa nilang maghimagsik laban sa kanilang sarili at hilingin ang pagtutuwid at pagdidisiplina ng Diyos. Naalala ko si Noe noong tinanggap niya ang atas ng Diyos. Naunawaan niya ang mga apurahang layunin ng Diyos, kaya, nang maharap sa napakalaking gampanin ng pagtatayo ng arka, kahit na matindi ang hirap at presyur, walang balak si Noe na iwasan o takasan ito, hindi rin niya ito tinrato nang pabasta-basta. Sa halip, nabalisa sila at gusto lamang niyang tapusin ang atas ng Diyos sa lalong madaling panahon. Maingat niyang pinakinggan ang bawat tagubilin ng Diyos at isinagawa ang mga ito, at natakot siya na may makaligtaang anumang detalye na makakaapekto sa kalidad at pag-usad ng gawain. Sa pagninilay-nilay sa sarili ko, tunay na wala talaga akong pagkatao. Hindi naman sobra ang hinihingi ng Diyos sa akin, binigyan Niya lang ako ng ilang karagdagang pasanin batay sa kung ano ang kaya kong makamit sa aking tayog at kakayahan, at ginagawa Niya ito para higit akong makapagsanay, mas mabilis makausad sa buhay, at magawa ang tungkulin ko nang pasok sa pamantayan sa madaling panahon. Gayumpaman, hindi ko naunawaan kahit kaunti ang puso ng Diyos; talagang may pagkakautang ako sa Kanya. Kung itatalaga sa akin na magbuhat ng mas maraming pasanin, talagang hindi ko na puwedeng biguing muli ang puspusang mabubuting layunin ng Diyos. Pagkatapos na pagkatapos kong matutuhan ang aral na ito, sumulat sa akin ang lider, hinihiling na gawin ko ang mga tungkulin ko sa ibang lugar. Alam kong ito ay ang Diyos na nagbibigay ng isa pang pasanin sa akin, at gaano man kalaki ang presyur na kalakip nito, kailangan kong pasanin ang responsabilidad na ito. Ito rin ay isang pagkakataon para makabawi ako sa aking pagsalangsang, kaya, sumang-ayon ako. Pagkatapos kong lumipat sa panibagong lugar na iyon para gawin ang tungkulin ko, dumami nga ang trabaho ko, at nakakaramdam pa rin ako ng matinding presyur. Gayumpaman, nang maisip ko na proteksiyon sa akin ng Diyos ang karagdagang pasanin na ito, pinipigilan akong magpakasasa sa aking laman at tinutulungan akong ituon ang lakas ko sa aking mga tungkulin, alam kong hindi ko na puwedeng sundin ang laman ko, na kailangan kong maging responsable at may pananagutan, at na kailangan kong matutunang isaalang-alang ang puso ng Diyos. Dahil nagbago ang perspektiba ko, bagaman may ilan pa ring suliranin at presyur sa gawain, hindi na ako nahihigpitan. Sa halip, itinuturing kong isang uri ng responsabilidad ang presyur. Labis akong nakakaramdam ng pagpapalaya at natatamasa ko na ang kapayapaan at kagalakan sa aking mga tungkulin.


97. Mas Mababa ba ang Isang Tao Kung Gumaganap Siya ng Tungkulin ng Pagpapatuloy sa Bahay?

Ni Liu Yi, Tsina

Lumaki ako sa isang liblib na baryo sa bundok, at dahil sa kahirapan ng aming pamilya, hinamak kami ng mga kapitbahay. Madalas ituro sa akin ng aking mga magulang, “Ang isang tao ay kailangang magkaroon ng ambisyon at mamuhay nang may dignidad. Huwag mong hayaang hamakin ka ng ibang tao. Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.” Dahil sa impluwensiya ng mga salitang ito, nag-aral ako nang mabuti sa paaralan para makamit ang paghanga ng iba. Araw-araw akong nagpuyat hanggang alas-11 o alas-12 ng gabi, nag-aaral sa liwanag ng gasera. Pagkatapos magsimula ng trabaho, nag-overtime ako at nagsikap para makuha ang pagsang-ayon ng aking amo at ang paggalang ng aking mga katrabaho. Palagi akong napipili bilang isang huwarang empleyado. Dahil sa mga parangal na ito, pakiramdam ko ay tumaas ang aking posisyon at katayuan. Nang matagpuan ko ang Diyos, naging masigasig din ako sa aking paghahangad, at pagkatapos ng isang taon, nahalal ako bilang lider ng iglesia. Kalaunan, itinaas ang posisyon ko bilang isang tagapangaral at superbisor ng gawaing nakabatay sa teksto. Dahil palagi akong naglilingkod bilang isang lider o superbisor simula nang mahanap ko ang Diyos, iniisip ko na ako ay isang taong naghahangad ng katotohanan. Pero noong katapusan ng Agosto 2022, tinanggal ako dahil sa paghahangad ko ng reputasyon at katayuan, sa hindi ko paggawa ng tunay na gawain, at kawalan ng anumang resulta sa aking tungkulin. Sa panahong iyon ng aking pagninilay-nilay sa bahay, talagang namighati ako at nahirapan. Kaya’t nagpasya ako sa sarili ko, “Kung bibigyan ako ng isa pang pagkakataon, gagawin ko nang maayos ang aking tungkulin.”

Pagkalipas ng isang buwan, isang gabi, sinabi ng lider sa akin, “May ilang kapatid na gumagawa ng mga video na kailangang lumipat dahil sa mga alalahaning pangkaligtasan, at wala pa silang nahanap na angkop na tahanang nagpapatuloy. Gusto naming ikaw ang magpatuloy sa kanila.” Nang marinig kong sinabi ito ng lider, naisip ko, “Bakit isasaayos nila na gawin ko ang tungkulin ng pagpapatuloy sa bahay? Iniisip ba nila na hindi pa ako lubos na nagnilay para makilala ang aking sarili matapos ang pagtatanggal sa akin, kaya gusto nila akong magserbisyo sa pamamagitan ng paggawa ng tungkulin ng pagpapatuloy sa bahay? Hindi ba’t hindi mahalaga ang tungkulin ng pagpapatuloy sa bahay? Ano na lang ang iisipin sa akin ng mga kapatid kapag nalaman nila ito? Sasabihin ba nila na ginagawa ko ang tungkulin ng pagpapatuloy sa bahay dahil hindi ko hinahangad ang katotohanan? Ang tungkulin ng pagpapatuloy sa bahay ay kinapapalooban ng pagharap sa mga kaldero at kawali araw-araw, at ng mahirap at nakapapagod na gawain. Kahit magawa ko ito nang maayos, hindi ito mapapansin ng mga kapatid. Bukod pa rito, iyong mga gumagawa sa iglesia ng tungkulin ng pagpapatuloy sa bahay ay kadalasang mga kapatid na may mababang kakayahan o matanda na. Bagaman hindi na ako ganoon kabata, hindi pa naman ako umabot sa puntong ang nagagawa ko lang ay ang tungkulin ng pagpapatuloy sa bahay! Isa pa, palagi akong isang lider at tagapangasiwa simula nang natagpuan ko ang Diyos; bakit nila isinasaayos na gawin ko ang tungkulin ng pagpapatuloy sa bahay?” Hindi ako makapagpasakop sa aking puso, kaya gumawa ako ng ilang palusot para tumanggi. Pagkaalis ng lider, nakaramdam ako ng pagkalito at pagsisisi. Naisip ko kung paanong, sa kabila ng maraming taon ko ng pananampalataya sa Diyos, wala pa rin akong pagpapasakop sa aking tungkulin. Sa anong paraan ako isang mananampalataya? Sa anong paraan ako nagtataglay ng anumang konsensiya o katuwiran? Lumuhod ako at nanalangin sa Diyos, “O Diyos! Ngayong araw, sinubukan ng lider na isaayos para gawin ko ang tungkulin ng pagpapatuloy sa bahay, pero hindi ako makapagpasakop at naghanap pa nga ako ng mga palusot para tumanggi. Hindi ko alam kung anong aspekto ng aking tiwaling disposisyon ang nagdulot nito. Hinihiling ko ang Iyong kaliwanagan at paggabay para matulungan akong makilala ang aking sarili.” Pagkatapos kong manalangin, naisip ko ang mga salita ng Diyos tungkol sa pagtupad ng mga tungkulin, kaya hinanap ko ang mga iyon para basahin. Sabi ng Makapangyarihang Diyos: “Ang mga tungkulin ay mula sa Diyos; mga responsabilidad at atas ang mga ito na ipinagkakatiwala ng Diyos sa tao. Kung gayon, paano dapat unawain ng tao ang mga iyon? ‘Dahil ito ay aking tungkulin at ang atas na ipinagkatiwala ng Diyos sa akin, ito ay aking obligasyon at responsabilidad. Tama lamang na tanggapin ko ito bilang aking obligadong tungkulin. Hindi ko maaaring tanggihan o ayawan ito; hindi ko mapipili ang gusto ko. Kung ano ang dumating sa akin ay iyon talaga ang dapat kong gawin. Hindi naman sa wala akong karapatang mamili—hindi lang talaga ako dapat mamili. Ito ang katwirang dapat mayroon ang isang nilikha.’ Ito ay isang saloobin ng pagpapasakop” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, ‘Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay may gawain na tinutulutan silang mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi nangangailangan ng pagsisikap ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat magbibigay-daan sa akin na mamukod-tangi sa iba at tinutulutan akong magkapangalan—at kahit na hindi ako magkapangalan o mamukod-tangi, dapat pa rin akong makinabang dito at maging pisikal na maginhawa.’ Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas ng iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pakinabang, ang iyong reputasyon, at iba pa, ang saloobin mo sa iyong tungkulin ay hindi mapagpasakop” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Mula sa mga salita ng Diyos, naunawaan ko na ang mga tungkulin ay mga atas ng Diyos sa tao, at na ang mga ito ay kanilang responsabilidad, at hindi natin dapat ikategorya ang mga tungkulin ayon sa mga ranggo. Higit pa rito, hindi natin dapat piliin ang mga tungkulin batay sa mga kagustuhan natin para lang sa ating pagpapahalaga sa sarili at katayuan, at sa halip, dapat tayong tumanggap at magpasakop, at tingnan ang mga ito bilang obligasyon na hindi natin maaaring talikuran. Ito ang ibig sabihin ng pagiging isang taong may konsensiya at katwiran, at ito ang saloobin na dapat taglayin ng isang tao sa kanyang mga tungkulin. Nang mabasa ang paglalantad ng mga salita ng Diyos, napagtanto ko na mali ang saloobin at perspektiba ko sa aking mga tungkulin. Ikinategorya ko ang mga tungkulin sa mga ranggo, naniniwala na ang pagiging isang lider o manggagawa ay nangangahulugang ang isang tao ay naghangad sa katotohanan, at na nagbigay ito sa kanya ng katayuan at posisyon, at na kung saanman siya magpunta, tinitingala siya ng mga kapatid. Ang paggawa ng gayong mga tungkulin ay tila mas marangal, habang ang paggawa ng tungkulin na pagpapatuloy sa bahay sa aking paningin ay tila nangangailangan lang ng pagsisikap, at hindi nagbibigay sa akin ng pagkakataong makilala o magkamit ng anumang katayuan o posisyon, at na iyong mga gumagawa ng tungkuling ito ay hindi kailanman hahangaan ng iba. Dahil sa nakalilinlang na pananaw na ito, nang isinaayos ng lider para gawin ko ang tungkulin na pagpapatuloy sa bahay, naghanap ako ng mga palusot para tumanggi. Palagi kong isinaalang-alang ang aking pagpapahalaga sa sarili sa halip na ang mga pangangailangan ng gawain ng iglesia. Paano ako nagkaroon ng kahit kaunting pagkatao? Hindi ako dapat magkaroon ng mga sarili kong pagpili at hinihingi kaugnay sa aking mga tungkulin. Isinaayos ng lider na gawin ko ang tungkulin na pagpapatuloy sa bahay batay sa mga pangangailangan ng gawain ng iglesia, at dapat ay nagsimula ako sa pagtanggap at pagsunod sa pagsasaayos na ito.

Kalaunan, nabasa ko ang pagbabahagi ng Diyos tungkol sa paggawa ni Noe ng arka, at nakita kong hindi gumawa ng anumang palusot si Noe nang naharap siya sa atas ng Diyos, at na walang pasubali siyang tumanggap at nagpasakop. Itinayo niya ang arka habang ipinangangaral ang ebanghelyo, tuloy-tuloy na nagpursigi sa loob ng 120 taon. Bagaman hindi ako maikukumpara kay Noe, dapat kong tularan ang kanyang halimbawa at maging isang mapagpasakop na tao. Pagkatapos nito, sinabi ko sa lider na handa akong gumawa ng tungkulin na pagpapatuloy sa bahay, pero hindi nagtagal, dahil sa pandemya ng COVID-19, pansamantalang ipinagpaliban ang tungkuling ito na pagpapatuloy sa bahay Sa unang pagtitipon matapos alisin ang lockdown, sinabi ng lider, “Ngayong inalis na ang lockdown, gusto naming isaayos na ipagpatuloy mo ang iyong tungkulin na pagpapatuloy sa bahay.” Napahiya talaga ako nang sandaling iyon, dahil bukod sa dalawang diyakonong naroroon, naroon din ang dalawang kapatid na mga manggagawa ng ebanghelyo. Nagsimula akong magkimkim ng mga reklamo sa lider, iniisip na, “Bakit kailangan mong sabihin ito sa harap ng napakaraming kapatid? Ngayon ay alam na ng lahat na gumagawa ako ng tungkulin na pagpapatuloy sa bahay, paano ko na lang muling maipakikita ang mukha ko?” Naramdaman kong namumula ang aking mukha, at naisip ko na parang kinukutya ako ng mga kapatid dahil sa hindi ko paghahangad sa katotohanan at sa pagkakatalaga ko sa tungkulin na pagpapatuloy sa bahay dahil dito. Kinalaunan sa pagtitipon, aktibong nagbahaginan ang mga kapatid kung paano ipangangaral ang ebanghelyo at lulutasin ang mga relihiyosong kuru-kuro, pero wala akong natandaan sa mga ito, dahil patuloy ko lang na inisip ang tungkol sa kung paanong ang ilan sa kanila ay mga lider at manggagawa at ang iba ay mga manggagawa ng ebanghelyo samantalang gumagawa lang ako ng tungkulin na pagpapatuloy sa bahay. Habang mas lalo ko itong iniisip, mas naiinis ako. Sa pagtitipong iyon, parang napakabagal talaga ng paglipas ng oras, at ang mga salitang “gumagawa ng tungkulin na pagpapatuloy sa bahay” ay patuloy na umaalingawngaw sa aking isipan. Pagkatapos ng pagtitipon, napuno ang isipan ko ng mga tanong kung ano ang iisipin ng mga kapatid tungkol sa akin, at naniwala ako na dahil alam na ng lahat na gumagawa ako ng tungkulin na pagpapatuloy sa bahay, lubusan na akong nawalan ng dangal at katayuan. Sa mga sumunod na araw, nawalan ako ng ganang gumawa ng anuman, at naglakad ako nang nakayuko ang aking ulo saanman ako nagpunta. Natatakot talaga ako na makatagpo ang aking mga kapatid, dahil takot ako na malaman nilang gumagawa ako ng tungkulin na pagpapatuloy sa bahay.

Sa mga sumunod na araw, nag-isip ko, “Ang pagsasaayos ng lider na gawin ko ang tungkulin na pagpapatuloy sa bahay ay malinaw na dahil sa mga pangangailangan ng gawain ng iglesia, pero bakit ako natatakot na malaman ito ng iba? Bakit ayaw kong magpasakop sa pagtatalaga sa akin ng tungkulin na pagpapatuloy sa bahay? Anong uri ng tiwaling disposisyon ang nagdudulot nito?” Pagkatapos nito, nabasa ko ang isang sipi ng mga salita ng Diyos: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nasa loob ng kanilang disposisyong diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na layon. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; iyon ang dahilan kaya kinokonsidera nila ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga layon, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at tinatrato ang dalawang bagay na ito nang magkapantay. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, ang paghahangad ng katotohanan sa kanilang pananalig sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan; ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang kasikatan, pakinabang, o katayuan, na walang tumitingala sa kanila, nagpapahalaga sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Hindi ba’t wala na akong pag-asa?’ Madalas na kinakalkula nila ang gayong mga bagay sa kanilang puso. Kinakalkula nila kung paano sila makalilikha ng sariling puwang sa sambahayan ng Diyos, kung paano sila maaaring magkaroon ng matayog na reputasyon sa iglesia, kung paano nila mapapakinig ang mga tao kapag nagsasalita sila, at mapapasuporta sa kanila kapag kumikilos sila, kung paano nila mapapasunod sa kanila ang mga tao nasaan man sila, at kung paano sila magkakaroon ng maimpluwensiyang tinig sa iglesia, at ng kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao. Bakit palagi silang nag-iisip ng ganoong mga bagay? Matapos basahin ang mga salita ng Diyos, matapos marinig ang mga sermon, hindi ba talaga nila nauunawaan ang lahat ng ito, hindi ba talaga nila nagagawang makilala ang lahat ng ito? Talaga bang hindi nabago ng mga salita ng Diyos at ng katotohanan ang kanilang mga kuru-kuro, ideya, at opinyon? Hindi talaga iyon ang kaso. Ang problema ay nasa kanila, ito ay lubos na dahil hindi nila minamahal ang katotohanan, dahil sa puso nila, tutol sila sa katotohanan, at bilang resulta, lubos nilang hindi tinatanggap ang katotohanan—na natutukoy ng kanilang kalikasang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Sa pagninilay sa mga salita ng Diyos, naunawaan ko na talagang pinahahalagahan ng mga anticristo ang reputasyon at katayuan. Anuman ang gawin nila sa anumang grupo ng mga tao, itong lahat ay para makamit ang paghanga at pagsamba ng mga tao, Ang reputasyon at katayuan ay ang mga layong hinahangad nila sa buong buhay nila. Sa pagninilay sa sarili kong hangarin, napagtanto ko na ang mga pananaw ko ay katulad ng sa isang anticristo. Itinuring ko ring mas mahalaga ang reputasyon at katayuan kaysa sa lahat ng iba pa. Mula pagkabata, itinuro sa akin ng aking mga magulang na ang isang tao ay dapat na magkaroon ng ambisyon at dignidad, at huwag hayaang hamakin siya ng iba, at na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Ang mga satanikong lasong ito ay nagkaugat nang malalim sa aking puso, at naniwala ako na ang magawang tingalain ng iba sa anumang grupo ay ang nagbibigay ng kaluwalhatian. Noong nag-aaral pa ako, nilayon kong manguna sa mga pagsusulit para magkamit ako ng paghanga at papuri mula sa mga guro at kaklase. Madalas akong nagpupuyat sa paggawa ng takdang-aralin, at pagkatapos ng bawat pagsusulit, may pagmamalaki kong tinanggap ang mga sertipiko ko ng tagumpay. Pagkatapos magsimula ng trabaho, para makuha ang pagkilala ng aking mga superyor at papuri ng aking mga katrabaho, nag-oovertime ako, ginagamit pa nga ang mga araw ng pahinga ko para magtrabaho. Naging masigasig talaga ako na magtrabaho nang maigi. Matapos matagpuan ang Diyos, nagpatuloy ako sa pamumuhay ayon sa mga lasong ito, at anumang tungkulin ang ginagawa ko, ang una kong isinasaalang-alang ay kung magkakamit ako ng reputasyon at katayuan, at kung magagawa kong makamit ang pagpapahalaga ng iba. Pakiramdam ko na ang pagiging isang lider sa iglesia ay magtutulak sa iba na tingalain ako at magkakaloob sa akin ng posisyon at katayuan, at na kahit saan ako magpunta, hahangaan ako. Kaya masaya kong tinanggap ang tungkuling ito, at handa akong magdusa at magbayad ng halaga para aktibong makipagtulungan. Nang itinalaga ako para gawin ang tungkulin na pagpapatuloy sa bahay, alam na alam kong laganap ang pag-aresto ng CCP sa mga Kristiyano at na malubha ang sitwasyon, at na agarang nangangailangan ang mga kapatid ng ligtas na lugar para gawin ang kanilang mga tungkulin. Pero isinaalang-alang ko lang ang aking pagpapahalaga sa sarili at katayuan, at inakala na ang paggawa ng tungkulin na pagpapatuloy sa bahay ay hindi kapansin-pansin at magpapababa ng tingin ng iba sa akin, kaya naghanap ako ng mga palusot para tumanggi. Mahigpit akong nakapagapos sa reputasyon at katayuan, at sa lahat ng aking ginawa, palagi kong inisip kung ano ang iisipin ng mga kapatid sa akin, at na pinahalagahan ko ang reputasyon at katayuan nang higit sa lahat ng bagay. Ako ay talagang makasarili at kasuklam-suklam, at hindi karapat-dapat tawaging tao! Naisip ko ang aking panahon ng pagtatanggal at pagninilay. Noong panahong iyon, araw-araw kong inasam na magawa ang aking tungkulin. Pero ngayong binigyan ako ng Diyos ng oportunidad na gawin ang isang tungkulin, nagiging mapili ako at palaging namumuhay para sa aking pagpapahalaga sa sarili, ganap na nabigong tingnan ang aking tungkulin bilang atas mula sa Diyos. Dahil isinaayos ng lider na gawin ko ang tungkulin na pagpapatuloy sa bahay, kinailangan kong tanggapin ito mula sa Diyos at gawin ang tungkuling ito nang maayos at may kaseryosohan para magkaroon ng ligtas na kapaligiran ang mga kapatid sa paggawa ng kanilang mga tungkulin. Nanalangin ako sa Diyos nang may pagsisisi, “O Diyos, dumating sa akin ang tungkuling ito sa pamamagitan ng Iyong mga pamamatnugot at pagsasaayos, pero napipigilan ako ng aking pagpapahalaga sa sarili, at napagtanto kong mapili ako at ayaw magpasakop. Talagang wala akong konsensiya! O Diyos, handa akong magpasakop at gawin ang tungkuling ito nang maayos para mapalugod Ka.”

Sa pamamagitan ng pagninilay, napagtanto ko na ang pag-ayaw ko na gumawa ng tungkulin na pagpapatuloy sa bahay ay nagmula sa isa pang nakalilinlang na pananaw, at iyon ay na inisip kong hindi kapansin-pansin ang tungkulin na pagpapatuloy sa bahay, at na ginawa ang mga ito ng mga nakatatandang kapatid na may mahinang kakayahan, at na iyong mga gumagawa ng mga tungkulin ng pamumuno ay tinitingala ng mga tao saanman sila magpunta at sila ay mga taong naghangad sa katotohanan, at ang mga tungkuling ito ay nagpapakita na ang isang tao ay may posisyon at katayuan. Nabasa ko ang isa pang sipi ng mga salita ng Diyos: “Lahat ay pantay-pantay sa harap ng katotohanan. Ang mga iniaangat at nililinang ay hindi gaanong nakahihigit sa iba. Ang lahat ay naranasan ang gawain ng Diyos sa loob ng halos parehong panahon. Ang mga hindi pa naiaangat o nalilinang ay dapat ding maghangad sa katotohanan habang ginagawa nila ang kanilang mga tungkulin. Walang sinumang maaaring magkait sa iba ng karapatang hangarin ang katotohanan. Ang ilang tao ay mas masigasig sa paghahangad nila ng katotohanan at may kaunting kakayahan, kaya sila iniaangat at nililinang. Ito ay dahil sa mga pangangailangan ng gawain ng sambahayan ng Diyos. Bakit may gayong mga prinsipyo ang sambahayan ng Diyos sa pag-aangat at paggamit sa mga tao? Dahil may pagkakaiba-iba sa kakayahan at karakter ng mga tao, at pumipili ang bawat tao ng magkakaibang landas, ito ay humahantong sa magkakaibang kahihinatnan sa pananalig ng mga tao sa Diyos. Iyong mga naghahangad sa katotohanan ay naililigtas at nagiging mga tao ng kaharian, habang iyong mga hindi talaga tinatanggap ang katotohanan, na hindi tapat sa paggawa ng kanilang tungkulin, ay itinitiwalag. Nililinang at ginagamit ng sambahayan ng Diyos ang mga tao batay sa kung hinahangad nila ang katotohanan, at sa kung tapat sila sa paggawa ng kanilang tungkulin. Mayroon bang pagkakaiba sa herarkiya ng iba’t ibang tao sa sambahayan ng Diyos? Sa ngayon, walang herarkiya pagdating sa iba’t ibang posisyon, halaga, katayuan o kalagayan ng iba’t ibang tao. Kahit man lang sa panahon na gumagawa ang Diyos para iligtas at gabayan ang mga tao, walang pagkakaiba ang mga ranggo, posisyon, halaga, o katayuan sa pagitan ng iba’t ibang tao. Ang tanging mga bagay na nagkakaiba ay nasa paghahati ng gawain at sa mga tungkuling ginagampanan. Siyempre, sa panahong ito, ang ilang tao, bilang eksepsiyon, ay iniaangat at nililinang para gumawa ng ilang espesyal na trabaho, samantalang ang ilang tao ay hindi nakakatanggap ng gayong mga oportunidad dahil sa iba’t ibang kadahilanan tulad ng mga problema sa kanilang kakayahan o kapaligiran ng pamilya. Ngunit hindi ba inililigtas ng Diyos ang mga hindi pa nakakatanggap ng gayong mga oportunidad? Hindi iyon ganoon. Mas mababa ba ang kanilang halaga at posisyon kaysa sa iba? Hindi. Lahat ay pantay-pantay sa harap ng katotohanan, lahat ay may oportunidad na hangarin at makamit ang katotohanan, at tinatrato ng Diyos ang lahat nang patas at makatwiran. Sa anong punto mayroong kapansin-pansing pagkakaiba sa mga posisyon, halaga, at katayuan ng mga tao? Ito ay kapag dumating ang mga tao sa dulo ng kanilang landas, at natapos ang gawain ng Diyos, at sa wakas ay nabuo ang isang kongklusyon tungkol sa mga saloobin at pananaw na ipinapakita ng bawat tao sa proseso ng paghahangad ng kaligtasan at habang ginagawa ang kanilang tungkulin, pati na rin sa iba’t ibang mga pagpapamalas at saloobin nila tungkol sa Diyos—ibig sabihin, kapag may kompletong talaan sa aklat ng Diyos—sa panahong iyon, dahil iba-iba ang kalalabasan at hantungan ng mga tao, magkakaroon din ng pagkakaiba sa kanilang halaga, mga posisyon, at katayuan. Saka lamang mahihinuha at halos matitiyak ang lahat ng bagay na ito, samantalang sa ngayon, pare-pareho ang lahat” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Sinasabi sa atin ng mga salita ng Diyos na sa harap ng katotohanan at mga salita ng Diyos, pantay-pantay ang lahat, at na wala talagang pagkakaiba sa mga posisyon na itinuturing na mataas o mababa. Sa sambahayan ng Diyos, itinatalaga ang mga tao para gawin ang iba’t ibang tungkulin batay sa kanilang kakayahan, mga kalakasan, o mga pangangailangan ng iglesia, at ang pagkakaiba lang sa pagitan ng mga indibidwal ay ang tungkuling ginagawa nila. Gayumpaman, anuman ang tungkuling ginagampanan, ang posisyon at katayuan ng lahat ay magkakapareho. Ang pagiging isang lider o manggagawa ay hindi nangangahulugang ang isang tao ay may mas mataas na posisyon kaysa sa iba, at ang isang taong gumagawa ng tungkulin na pagpapatuloy sa bahay ay hindi nasa mas mababang posisyon o katayuan kaysa sa mga gumaganap ng mga ibang tungkulin. Pero naniwala ako na ang pagiging isang lider o manggagawa ay tanda niyong mga naghahangad sa katotohanan, at na saanman sila magpunta, tinitingala sila, samantalang ang paggawa ng tungkulin na pagpapatuloy sa bahay ay tila mahirap na gawain lang, at samakatwid ay mas mababa sa posisyon at katayuan. Mali talaga ang aking mga pananaw! Naalala ko ang isang matandang kapatid sa iglesia na gumagawa ng tungkulin na pagpapatuloy sa bahay simula nang matagpuan niya ang Diyos, pero tama ang kanyang mga layunin, tapat siya sa kanyang tungkulin, at may paggabay siya ng Diyos. Samantala, ang ilan ay maraming taon nang naging mga lider at manggagawa, pero dahil hindi nila hinangad ang katotohanan, hinanap lang nila ang reputasyon at katayuan, at nakisali sa mga personal na adyenda, umaabot pa nga sa punto na ginagambala at ginugulo ang gawain ng iglesia, at inaatake at ibinubukod ang iba para sa sarili nilang kapakinabangan. Sa huli, tinukoy sila bilang masasamang tao o mga anticristo at pinatalsik mula sa iglesia, at dahil dito, nawalan sila ng pagkakataong maligtas. Mula sa mga katunayang ito, nakita ko na pantay-pantay ang lahat sa harap ng katotohanan. Kung maliligtas ang isang tao ay walang kinalaman sa mga tungkuling ginagawa niya, kanyang edad, o kanyang katayuan. Ang susi ay kung ang isang tao ay naghahangad sa katotohanan at kung siya ay tapat sa kanyang mga tungkulin. Ang Diyos ay matuwid, at tinitingnan Niya kung tinataglay ng mga tao at kung nagbago ang disposisyon nila. Ito ang pamantayang ginagamit ng Diyos sa pagsukat sa mga tao.

Makalipas ang ilang buwan, hiniling sa akin ng lider na patuluyin ang mga kapatid na gumagawa ng mga tungkuling nakabatay sa teksto. Sa aking puso, nagsimula akong mag-isip, “Dati akong superbisor ng mga gawaing nakabatay sa teksto, at ang mga taong ito ay mga miyembro ng pangkat ko noon, pero ngayon ay pinatutuloy ko na lang sila. Ano ang iisipin nila sa akin?” Nang mag-isip ako ng ganito, napagtanto ko na iniisip ko na naman ang aking pagpapahalaga sa sarili at katayuan. Kaya tahimik akong nanalangin sa Diyos, at naalala ko ang isang sipi ng Kanyang mga salita: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pride, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagbubulay-bulay kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyonal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling pagnanais o kagustuhan. Sa halip, palagi mong isinasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa paggampan mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, naunawaan ko ang Kanyang mga layunin at natutunan rin ang isang landas ng pagsasagawa. Dati, palagi akong namumuhay para sa dangal at katayuan, pero sa araw na ito, dapat akong tumanggap at magpasakop sa mga pamamatnugot at pagsasaayos ng Diyos, isaalang-alang ang mga interes ng iglesia at gawin nang maayos ang aking tungkulun. Kaya pumayag ako kaagad. Pagkalipas ng ilang araw, dumating ang mga kapatid na gumagawa ng mga tungkuling nakabatay sa teksto sa aking bahay para sa isang pagtitipon. Nang makita ko sila, hindi ko naramdamang nasaktan ang aking dangal, sa halip ay nadama ko na ang paggawa ng anumang tungkulin ay isang pagtataas mula sa Diyos. Sa mga sumunod na araw, masigasig akong nakipagtulungan, at nag-isip kung paano mapananatili ang isang maayos na kapaligiran para makapagtipon at magawa ng mga kapatid ang mga tungkulin nila sa isang ligtas at payapang lugar. Sa pagsasagawa sa ganitong paraan, nakaramdam ako ng kapayapaan at kapanatagan sa aking puso, at napagtanto ko na ang tungkulin ng pagpapatuloy sa bahay ay nagbibigay rin ng mga aral na matututunan at mga katotohanang dapat hanapin.


98. Ang Pinakamatalinong Desisyong Ginawa Ko

Ni Jinyi, Tsina

Ipinanganak ako sa isang karaniwang pamilya ng mga magsasaka, at mula pagkabata, itinuro sa akin ng aking mga magulang na kailangan kong mag-aral nang mabuti para sa aking paglaki, magtatagumpay ako at mamumuhay nang maginhawa, at hindi matutulad sa kanila na walang pinag-aralan at na ang kaya lang ikabuhay ay ang pagsasaka, dahil hindi lang ito mahirap at nakapapagod, minamaliit din ito ng iba. Kaya, ipinangako ko sa sarili ko na mag-aaral ako nang mabuti at kikita ng maraming pera para mamuhay ng marangyang buhay. Paglaki ko, naging doktor ako. Matapos kong magpakasal, nagtrabaho ako nang mabuti para mapahusay ang aking mga propesyonal na kasanayan, nag-aaral nang mabuti, at kumukuha ng mga sertipikasyon. Ginugol ko ang aking mga araw na parang isang makina, minsan ay natutulog lang ng dalawang oras kada araw. Dahil sa aking pagsisikap, nakapasok ako sa isang malaking ospital sa malaking lungsod at nagsimulang kumita ng malaking suweldo. Dahil kumikita ako nang malaki, kinainggitan ako ng lahat ng aking mga kapitbahay, kamag-anak, at kaibigan. Nalugod ako at nakaramdam ng superyoridad, iniisip na, “Napakaganda talagang magkaroon ng maraming pera!” Bagaman nagkaroon ako ng malalang insomnia dahil sa sobrang pagtatrabaho at halos hindi na ako makatulog sa gabi, naisip ko pa rin na sulit ang lahat ng ginawa ko. Noong Marso 2013, nagbukas ako at ang isang kasamahan ko ng isang malaking klinikang pang-outpatient. Mayroon kaming ilang departamento at ilang retiradong doktor, at napakaganda ng negosyo. Sa isang hapunan, pinuri ako lahat ng aking mga kamag-anakan, kaibigan, at kaklase dahil sa aking kakayahan, sinasabing, “Napakabata mo pa, pero mayroon ka nang bahay at kotse, at ngayon ay nakapagbukas ka pa ng isang malaking klinika. Talagang marami ka nang nakamit sa ganitong edad!” Napakasaya ko, at ginusto kong palakihin at pagandahin pa ang aking negosyo. Kalaunan, naging legal na kinatawan ako ng klinika, at pinamahalaan ko ang lahat ng aspekto ng klinika, malaki man o maliit. Sa panahong iyon, tinanggap ko na ang gawain ng Makapangyarihang Diyos sa mga huling araw sa loob ng mahigit dalawang buwan, at sa pamamagitan ng mga pagtitipon at pagbabasa ng mga salita ng Diyos, naunawaan ko na ang lahat ng mayroon ako ay nagmula sa Diyos, at na ang Diyos ang nagkakaloob, nagkokontrol, at ang may kataas-taasang kapangyarihan sa lahat ng bagay. Dinala ako ng Diyos sa Kanyang sambahayan at binigyan ako ng pagkakataong maligtas at naramdaman kong labis akong pinagpala. Sa mga pagtitipon, aktibo akong nakilahok sa pagbabahaginan, at ang bawat pagtitipon ay nagdulot sa akin ng matinding kasiyahan at maraming pakinabang. Labis kong nagustuhan ang ganitong mga araw, at kahit na napakaabala sa aking trabaho, sinikap ko pa ring maglaan ng oras para makadalo sa mga pagtitipon.

Pagkalipas ng tatlong buwan, tinanong ako ng lider kung handa ba akong mangasiwa ng pagpapatuloy ng mga pagtitipon ng grupo at sumubaybay sa gawain ng ebanghelyo ng mga kapatid. Gusto ko talagang isagawa ang aking tungkulin, pero nang naisip ko kung paanong sa isang naunang pagtitipon, nang mag-refer ang isang kasamahan ng pasyente sa klinika, nawalan ng mahigit isang libong yuan ang klinika dahil hindi nila ako makontak sa telepono. Galit akong sinermunan ng kasamahan ko noong panahong iyon, at sinabi niya na kung mangyayari uli iyon, kakailanganin kong bayaran ang mga pagkalugi. Binago pa nga niya ang mga bank card para sa mga transaksiyon ng klinika sa kanyang pangalan. Ngayon, kung tatanggapin ko ang tungkuling ito, kakailanganin nito ng maraming oras, at mas mawawalan ako ng oras sa klinika. Natakot ako na baka maapektuhan ang negosyo, kaya tumanggi ako. Makalipas ang ilang panahon, nilapitan akong muli ng lider, sinasabing may agarang tungkulin, at na wala silang mahanap na tamang tao para dito noong oras na iyon, at tinanong niya ako kung handa akong makipagtulungan. Labis na nagtalo ang kalooban ko, dahil naging lalo pang abala ang mga trabaho sa klinika, at kailangan ding dumalo ng mga medikal na institusyon sa mga pagsasanay; ako ang legal na kinatawan, kaya kung hindi ako pupunta, kakailanganin kong muling mag-aral para makapagsanay, at maaantala nito nang ilang buwan ang negosyo at magreresulta sa malalaking pagkalugi. Kaya nagpalusot ako para iwasang muli ang tungkulin. Kinagabihan, nakaramdam ako ng kaunting pagkabalisa dahil sa pagpapalusot ko para iwasan ang tungkulin, kaya nanalangin ako sa Diyos, “O Diyos, gusto kong gawin ang aking tungkulin, pero napakaabala ng klinika, at talagang hindi ko ito maiwan. Talagang nababalisa ako sa pagtanggi ko sa aking tungkulin, pakiusap, gabayan Mo ako para maunawaan ang Iyong layunin.”

Kalaunan, binasa ko ang mga salita ng Diyos: “Ngayon, kung ano ang kinakailangan sa inyo na kamtin ay hindi mga karagdagang hinihingi, kundi ang tungkulin ng tao, at ang kailangang gawin ng lahat ng tao. Kung kayo ay walang kakayahan na gampanan man lamang ang inyong tungkulin, o magawa ito nang mainam, hindi ba’t pinahihirapan ninyo lamang ang inyong mga sarili? Hindi ba’t sinusuyo ninyo ang kamatayan? Paano pa kayo makakaasa na magkaroon ng hinaharap at mga posibilidad? Ang gawain ng Diyos ay ginagawa para sa kapakanan ng sangkatauhan, at ang pakikipagtulungan ng tao ay ibinibigay para sa kapakanan ng pamamahala ng Diyos. Pagkatapos na nagawa ng Diyos ang lahat ng nararapat Niyang gawin, ang tao ay kinakailangang maging pursigido sa kanyang pagsasagawa, at makipagtulungan sa Diyos. Sa gawain ng Diyos, ang tao ay hindi dapat magkulang sa pagsisikap, nararapat mag-alay ng kanyang katapatan, at hindi dapat magpasasa sa napakaraming kuru-kuro, o maupo nang walang-kibo at maghintay ng kamatayan. Kayang isakripisyo ng Diyos ang Kanyang Sarili para sa tao, kaya bakit hindi maibigay ng tao ang kanyang katapatan sa Diyos? May iisang puso at isip ang Diyos tungo sa tao, kaya bakit hindi makapag-alok ng kaunting pakikipagtulungan ang tao? Gumagawa ang Diyos para sa sangkatauhan, kaya bakit hindi magampanan ng tao ang ilan sa mga tungkulin niya para sa kapakanan ng pamamahala ng Diyos? Nakarating na ang gawain ng Diyos nang ganito kalayo, gayunman kayo ay nakakakita pa rin ngunit hindi kumikilos, kayo ay nakakarinig ngunit hindi gumagalaw. Hindi ba’t ang mga taong ganyan ay ang mga layon ng kapahamakan? Nailaan na ng Diyos ang Kanyang lahat para sa tao, kaya bakit, ngayon, hindi pa rin magampanan ng tao nang masigasig ang kanyang tungkulin? Para sa Diyos, ang Kanyang gawain ay ang Kanyang uunahin, at ang gawain ng Kanyang pamamahala ay ang pinakamahalaga. Para sa tao, ang pagsasagawa ng mga salita ng Diyos at pagtupad sa mga kinakailangan Niya ay kanyang unang prayoridad. Ito ay dapat maunawaan ninyong lahat” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Ang Diyos ay buong-pusong nakatuon sa pagliligtas sa sangkatauhan, tahimik na nagbabayad ng halaga. Siya Mismo ay nagkatawang-tao at nagpahayag ng milyun-milyong salita rito sa lupa, nagbibigay ng lahat ng katotohanang kailangan ng sangkatauhan, pinahihintulutan ang mga tao na magkamit ng katotohanan at maligtas. Pero naging walang utang na loob ako, at para sa kapakanan ng negosyo ng klinika, ilang beses kong tinanggihan ang aking tungkulin para kumita ng mas maraming pera at mamuhay nang marangya nang hindi man lang isinasaalang-alang ang gawain ng iglesia. Paano ako matatawag na isang taong nananampalataya sa Diyos? Tuwing naaalala ko ang lahat ng pagkakataong tinanggihan ko ang aking tungkulin, labis akong nakokonsensiya. Ayaw ko nang mamuhay gaya ng dati, nang wala ni katiting na konsensiya. Sa sandaling iyon, nagkaroon ako ng ideya. Puwede kong parentahan ang klinika, at kahit na mas kaunti ang kikitain ko, magiging sapat na iyon, at magagawa ko ang tungkulin ko nang may kapanatagan. Tinawagan ko ang katrabaho ko para ipahayag ang aking mga iniisip, pero sinabi niya, “Hangal ka ba? May magandang kinabukasan ang klinikang ito; kung magpapapatuloy tayo nang ganito, yayaman tayo sa loob ng dalawang taon, at makukuha natin ang lahat ng gustuhin natin. Kailangan nating mabuhay nang medyo praktikal. Sa lipunang ito, walang rerespeto sa iyo kung wala kang pera!” Nag-alinlangan ako dahil sa mga salitang iyon ng aking katrabaho, iniisip na, “Kung parerentahan ko ang shares ko sa klinika, hindi ako kikita ng kasinlaki ng dati, at maaaring hindi ko pa mabawi ang aking inisyal na puhunan; ano na lang ang iisipin ng mga kamag-anak at kaibigan ko sa akin?” Kaya, nanalangin ako sa Diyos para sa paggabay. Naalala ko ang isang pagtitipon kung saan nagsalita ang mga kapatid tungkol sa kung paano makikilatis ang mga pakana ni Satanas at maninindigan sa patotoo sa gitna ng mga pagsubok at tukso, at nagsimula akong maghanap ng mga salita ng Diyos tungkol sa paksang ito. Sabi ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Matapos basahin ang mga salita ng Diyos, naunawaan ko na ang mga tao, pangyayari, at bagay na nakatatagpo natin araw-araw ay para bang mga pakikipag-ugnayan sa pagitan mga tao, pero sa likod nito ay isang espirituwal na labanan, at kailangan nating manindigan sa ating patotoo. Katulad noong hinarap ni Job ang kanyang mga pagsubok, bagaman tila sa isang kisapmata ay nawala sa kanya ang kanyang mga anak at ninakaw ng mga kawatan ang kanyang ari-arian, sa realidad, ang mga tukso ni Satanas ang nasa likod nito. Nang nanindigan si Job sa kanyang patotoo sa Diyos, napahiya si Satanas at tumakas. Sa panlabas, ang mabuting payo ng aking katrabaho ay tila para sa aking sariling kapakanan, pero sa likod nito ay ang pagpapakana ni Satanas, dahil sinusubukan ni Satanas na gamitin ang pera para tuksuhin akong ipagpatuloy na pamahalaan ang klinika, dahilan para mawalan ako ng oras para gawin ang aking mga tungkulin, at sa gayon ay mapalayo ako sa Diyos. Hindi ako dapat magpalinlang sa mga pakana ni Satanas. Kaya sinabi ko sa katrabaho ko, “Tulungan mo akong parentahan ang klinika, kunin mo ang 60%, at akin naman ang 40%, at patuloy pa ring kikita ang share mo ng dibidendo.” Sinabi ng katrabaho ko na kakausapin niya ang isa sa kanyang mga kaklase para kunin ito, pero sa hindi inaasahan, masyadong binabaan ng taong iyon ang presyo kaya’t sa huli ay hindi rin nito ito nirentahan. Hindi ko lubos na maunawaan, bakit hindi nito nirentahan ang klinika sa gayong kababang presyo? Kalaunan, nalaman ko na ang kaklase ng aking kasamahan ay kanya palang nobyo, at na nagsabwatan sila para pilitin akong parentahan ang klinika sa mababang halaga. Sobra akong nagalit, pakiramdam ko na habang tapat kong tinatrato ang aking katrabaho, nilinlang niya naman ako. Naramdaman ko na nakatatakot na talaga ang mundo, at wala na talagang mga tunay na kaibigan! Naisip ko na ang pananampalataya sa Diyos ay mabuti, at ang mga kapatid ay dalisay at tapat, kumakain at umiinom ng mga salita ng Diyos, nagbabahaginan tungkol sa katotohanan, at naghahangad na iwaksi ang kanilang mga tiwaling disposisyon, kaya ayaw ko nang pamahalaan ang klinika kasama ang aking katrabaho. Pero nang naisip ko ang lahat ng ipon na ipinuhunan ko nang ilang taon sa pagbubukas ng klinika, at kung paanong sumusuko ako bago ko pa man kitain pabalik ang inisyal na kapital, inisip ko kung ano ang magiging tingin ng iba sa akin. Sinasabi ng lahat na malakas kumita ang pagpapatakbo ng isang klinika, pero kung mawawala ang lahat ng pera ko dahil dito, ano na lang ang iisipin sa akin ng aking mga kaibigan at kamag-anak? Ano ang iisipin ng mga kasamahan ko sa akin? Noong naisip ko ang tungkol sa lahat ng ito, nakadama ako ng matinding kagipitan at kalungkutan, at naisip kong wala na akong ibang pagpipilian kundi ang manatili sa klinika.

Noong Setyembre 2013, isang batang lalaki, may isa’t kalahating taong gulang, ang nagpunta sa klinika para sa IV drip. Sa unang araw, ginawa ko ang skin test para sa medikasyon, at pinakumpirma ko rin sa mga magulang ng bata kung may kasaysayan ba ito ng alerhiya, pero sa hindi inaasahan, sa ikatlong umaga, pagkaraang matapos ang IV drip, nang aalisin ko na ang karayom, biglang tumirik ang mga mata ng bata, nagsimulang mangisay ang kanyang katawan, at nangasul ang kanyang mukha, pagkatapos ay napapikit nang mariin ang kanyang mga mata at hindi na siya makasigaw. Nagimbal ako, at nagmadali akong gamutin ito bilang isang alerhiya sa gamot. Lumipas ang dalawang minuto, At ang mukha ng bata ay halos naging itim-lila, na para bang patay na siya. Sobra akong natakot, at lubos akong nataranta, iniisip na, “Tapos na! Tapos na! Mamamatay ang batang ito sa aking mga kamay. Ano ang gagawin ko kung mamatay siya?” Habang mas iniisip ko ito, mas lalo akong natatakot, kaya’t patuloy akong nanalangin sa Diyos sa aking puso, “O Diyos, pakiusap, bantayan Mo ang batang ito! O Diyos, pakiusap, iligtas Mo siya!” Pagkalipas ng ilang sandali, malakas akong kinutuban, “Ang likidong tinanggap ng batang ito ay may potassium. Posible kayang hyperkalemia ito?” Kaagad akong tumakbo sa silid-gamutan, pinalabnaw ang ineksiyon ng calcium, at binigyan ang bata ng intravenous push. Tinawag ko ang Diyos sa aking puso habang ibinibigay ang ineksiyon. Sa kalagitnaan ng pag-iineksiyon, biglang umiyak nang malakas ang bata, napaluwa siya ng plema at laway, at hindi na nangingitim ang mukha niya gaya noong una. Nang matapos kong ibigay ang ineksiyon ng calcium, hindi na naninigas at nagbalik na sa normal ang kamay ng bata. Sa sandaling iyon, napagtanto ko kung gaano talaga karupok ang buhay. Alam ko rin na dininig ng Diyos ang aking panalangin at iniligtas ang batang ito. Patuloy kong pinasalamatan Diyos sa aking puso. Pagkatapos noon ay tumawag kami ng ambulansya para dalhin ang bata sa ospital. Sa mga sumunod na araw, napuno ako ng pag-aalala at takot, tinatanong sa sarili ko, “Ano ang mangyayari sa batang ito? Magkakaroon kaya siya ng seryosong komplikasyon? Magkano ang danyos na kailangan kong bayaran?” Natakot din ako na kung may mangyari uling katulad nito kung saan may manganganib na buhay, mawawala ang lahat ng aking pera, reputasyon, at mga pakinabang. Parang may isang napakalaking batong nakadagan sa aking dibdib at gabi-gabi akong hindi makatulog. Sa hindi inaasahan, ilang araw lang ang lumipas, isang aksidente na naman ang nangyari. Isang lalaking nasa katanghaliang gulang ang pumunta sa klinika para sa isang IV. Ginawa ko ang skin test bago ibigay ang gamot at kinumpirma sa kanya kung wala siyang kasaysayan ng alerhiya. Sa kalagitnaan ng IV, biglang nahirapan sa paghinga ang lalaki at kinapos siya ng hininga. Ang maputla niyang mukha ay nagkulay mangitim-ngitim na asul. Natakot ako at nabalisa, iniisip na, “Hindi pa nga nalulutas ang isyu ng sa bata, at ngayon nagkaaksidente rin ang pasyenteng ito! Ito na ba ang katapusan ko?” Naramdaman kong parang nadudurog ang aking puso at hindi na ako naglakas-loob na mag-isip pa. Nanalangin ako sa Diyos para sa Kanyang proteksiyon, at unti-unting kumalma ang aking puso. Kaagad kong isinunod ang mga pamamaraan para sa paggamot ng alerhiya at nagawa ko siyang iligtas. Noong panahong iyon, sunod-sunod ang naging mga insidente sa klinika, at kung hindi dahil sa pangangalaga at proteksiyon ng Diyos, at Kanyang paggabay sa pagbibigay-liwanag sa akin tungkol sa mga pamamaraang pang-emergency, maaaring patay na ang dalawang taong iyon, at gaano kalaking pera man ang kitain ko sa buong buhay ko, hindi ko kailanman mababayaran ang danyos! Noon ko napagtanto na ang pera, kasikatan, pakinabang, at mga materyal na kayamanan ay parang kastilyong buhangin, na maaaring maglaho ang mga ito anumang oras. Tanging sa pamumuhay sa harap ng Diyos at sa mahusay na paggawa sa aking tungkulin ako magkakaroon ng tunay na kapayapaan at kapanatagan.

Pagkatapos, naalala ko ang isang sipi ng mga salita ng Diyos na nabasa ko sa isang pagtitipon: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mababait sa inyo ay tatalikuran ang pera at atubiling pipiliin ang katotohanan, habang yaong mga nag-aalangan ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na matapat kayo, lahat kayo ay pipili sa ganitong paraan, at magiging pareho pa rin ang ugali ninyo. Hindi ba’t ganoon? Hindi ba marami sa inyo ang nag-alinlangan sa pagitan ng tama at mali? Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo mangmang sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa, at sa Akin, pinili ninyo ang una; at sa pagitan ng kuru-kuro at ng katotohanan, pinili pa rin ninyo ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo, talagang namangha Ako. Hindi inaasahan na ang inyong puso ay walang kakayahan na maging malambot. Ang dugo ng puso na ginugol ko sa loob ng maraming taon ay kagulat-gulat na walang idinulot sa akin kundi ang inyong pang-aabandona at kawalan ng gana, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit ngayon ay hinahangad pa rin ninyo ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? Ang puso ba ninyo ay magtataglay pa rin ng kaunting marubdob na damdamin lang? Hindi pa rin kaya ninyo malalaman kung paano aaliwin ang puso Ko?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Nakita ko ang agarang layunin at maingat na pagsisikap ng Diyos sa Kanyang mga salita. Nais ng Diyos na ang bawat isa sa atin ay maghangad ng katotohanan para makamit ang kaligtasan. Naisip ko kung paanong simula nang buksan ko ang klinika, palagi ko na lang iniisip kung paano kikita ng mas maraming pera at mamuhay nang marangya at kung paano ko makakamit ang paghanga at inggit ng iba. Naisip ko rin kung paanong ilang beses kong tinanggihan ang aking mga tungkulin at kung paanong ayaw kong gumugol ng oras at lakas para sa paghahangad ng katotohanan at paggawa ng aking mga tungkulin. Gusto kong manampalataya sa Diyos at maligtas, pero gusto ko ring kumita ng mas maraming pera. Sinubukan kong panghawakan ang parehong kayamanan at katotohanan, at kung magmintis ako sa oportunidad na makamit ang katotohanan at maligtas, magiging huli na ang lahat para maghinagpis at magngitngit ng mga ngipin sa pagsisisi sa gitna ng mga sakuna. Naalala ko ang sinabi ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Sa sandaling iyon, napagtanto ko kung gaano ako naging hangal at kung paanong hindi ko malinaw na nakita ang mga bagay-bagay. Hindi ko naunawaan kung ano talaga ang pinakamahalagang bagay na dapat hangarin sa buhay. Kung hindi dahil sa dalawang aksidenteng iyon, hindi sana nagbago ang manhid at matigas kong puso. Kung hindi dahil sa awa at proteksiyon ng Diyos, maaaring namatay ang dalawang taong iyon, at kahit pa isakripisyo ko ang buhay ko, wala rin itong magiging silbi. Marahil ay kakailanganin kong mabuhay sa hinagpis ng pagkakautang sa parehong buhay at pera, at hindi na ako kailanman makahahanap ng kapayapaan. Nang naisip ko kung paanong paulit-ulit kong tinanggihan ang aking mga tungkulin, naramdaman kong hindi talaga ako karapat-dapat sa pagmamahal at pagliligtas ng Diyos. Ayaw ko nang isuko ang oportunidad na magkamit ng katotohanan para lang maghangad ng pera. Kalaunan, tinawagan ko ang aking katrabaho at sinabi sa kanya ang tungkol sa paglilipat ng klinika. Nakita ng katrabaho ko kung gaano ako kadeterminado at hindi na siya nagsalita pa. Pagtagal-tagal, dahil masyadong malupit ang mga hinihingi niya, hindi tagumpay na nailipat ang klinika. Tumingala ako sa Diyos at ipinagkatiwala ko ang lahat sa Kanya, umaasang magbubukas Siya ng daan para sa akin. Kalaunan, isang grupo ng mga doktor mula sa isang ospital sa bayan ang nagrenta ng klinika at pumirma ng dalawang taong kontrata. Pagkatapos noon, nagsimula akong gawin ang aking mga tungkulin sa iglesia, at madalas na dumalo sa mga pagtitipon, kumain at uminom ng mga salita ng Diyos, at nakipagbahaginan ng katotohanan, at natagpuan ko ang kapayapaan at kapanatagan sa aking puso.

Gayumpaman, makalipas ang isang taon at dalawang buwan, winakasan ng kabilang partido ang kontrata. Nang nakita ako ng katrabaho ko, sinabi niyang, “Kung babalik ka para patakbuhin ang klinika, ginagarantiyahan kong yayaman ka. Kung hindi mo gagawin, bibilhin ko ang bahagi mo ng klinika sa mababang halaga.” Sinabi ng isa ko pang katrabaho, “Mapatatakbo namin itong dalawa, puwede mong asikasuhin ang mga sarili mong gawain at hindi ito makaaabala sa iyong pananalig. Maraming pasyente ang nagtitiwala pa rin sa iyo. Tutulong ako sa pagdadala ng mga pasyente mula sa ospital, at sa loob ng isang taon, magkakaroon tayo ng limpak-limpak na pera, at pagdating ng araw na iyon, magkakaroon tayo ng parehong pera at tagumpay sa ating mga propesyon. Kaiinggitan tayo ng lahat!” Naisip ko, “Kung pamamahalaan ko ang klinika, hindi ko lang mababawi ang ipinuhunan ko, magkakaroon din ako ng marangyang buhay.” Pero pagkatapos ay naisip ko, “Kung pamamahalaan ko ito, tiyak na maaapektuhan ang aking mga tungkulin.” Matapos itong pag-isipan, nagpasya akong tumanggi. Kalaunan, nabasa ko ang mga salita ng Diyos: “Ginagamit ni Satanas ang kasikatan at pakinabang upang kontrolin ang isipan ng mga tao, hanggang sa ang tanging maisip ng mga tao ay kasikatan at pakinabang. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at, suot-suot ang mga kadenang ito, wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumalayo ang sangkatauhan sa Diyos at ipinagkakanulo Siya at lalo silang nagiging buktot. Sa ganitong paraan, samakatwid, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na hindi mabubuhay ang tao kung walang kasikatan at pakinabang. Iniisip ninyo na kung tatalikuran ng mga tao ang kasikatan at pakinabang, hindi na nila makikita ang daan sa kanilang harapan, hindi na nila makikita ang kanilang mga layon, na magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang ginagamit ni Satanas upang igapos ang tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang ginagamit ni Satanas upang igapos ka. Pagdating ng oras na nais mong iwaksi ang lahat ng bagay na ikinintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka lamang magkakaroon ng tunay na pagmamahal at pananabik sa Diyos ang sangkatauhan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Ginagamit ni Satanas ang salapi upang tuksuhin ang mga tao, at tiwaliin silang sumamba sa salapi at ipagpitagan ang mga materyal na bagay. At paano naipapamalas sa mga tao ang pagsambang ito sa salapi? Inaakala ba ninyo na hindi niyo kayang manatiling buhay sa mundong ito nang walang salapi, na ang kahit isang araw na walang salapi ay imposible? Ang katayuan ng mga tao ay base sa kung gaano karaming salapi ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para makakuha ng pera? Hindi ba isinasakripisyo ng maraming tao ang kanilang dignidad at integridad sa paghahanap ng mas maraming salapi? Hindi ba marami ang mga taong nawawalan ng pagkakataon na gampanan ang kanilang tungkulin at sundin ang Diyos para lamang sa salapi? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Napakalinaw ng paglalantad ng mga salita ng Diyos. Ginagamit ni Satanas ang kasikatan at pakinabang para kontrolin ang kaisipan ng mga tao, at para ilihis at gawin tayong tiwali. Sa loob ng maraming taon, naghangad ako ng parehong kasikatan at pakinabang, at nagsumikap na maging kapansin-pansin. Umasa ako sa mga kasabihang “Nagsusumikap ang tao na umangat; dumadaloy ang tubig pababa,” “Una ang pera,” “Pera ang nagpapaikot sa mundo,” at “Hindi kalahatan ang pera, ngunit kapag wala ito, wala kang magagawa.” Ang mga satanikong pilosopiyang ito ang nagsilbing gabay sa aking buhay, at inakala ko na kung may pera ako, mayroon ako ng lahat ng bagay. Ginusto ko lang talaga na kumita ng mas maraming pera, magpayaman nang husto, makamit ang paghanga at inggit ng iba, at mamuhay nang marangya. Naisip ko na gaano karaming hirap man ang pagdusahan ko para sa pera, kasikatan, at pakinabang, sulit itong lahat, at kahit alam kong nagkatawang-tao ang Diyos at nagpapahayag ng katotohanan para iligtas ang mga tao, hindi ko maayos na hinangad ang katotohanan o ginawa ang aking mga tungkulin. Sa paghahangad ko ng pera, paulit-ulit kong tinanggihan ang aking mga tungkulin at lalo pang napalayo sa Diyos. Ang totoo, maykaya na ang aking pamilya, at wala na kaming alalahanin sa pagkain o pananamit, pero hindi pa rin ako nasiyahan, at ginusto pa ring kumita ng mas maraming pera. Pinahalagahan ko ang pera, kasikatan, at pakinabang nang higit sa lahat, dahilan para mawala sa akin ang pagkakataong gawin ang aking mga tungkulin at magkamit ng katotohanan. Doon ko lang napagtanto na binulag na ako ng pera, kasikatan, at pakinabang, na naging alipin ako ng pera, at kung hindi ako magbabalik-loob, magiging biktima ako ng kasikatan at pakinabang.

Pagkatapos, nagbasa ako ng higit pang mga salita ng Diyos: “Inuubos ng mga tao ang panghabambuhay na enerhiya sa paglaban sa kapalaran, at ginugugol ang buong buhay nila sa pagiging abala para tustusan ang kanilang pamilya at pabalik-balik silang nagmamadali alang-alang sa katanyagan at pakinabang. Ang mga bagay na pinahahalagahan ng mga tao ay ang pagmamahal ng pamilya, salapi, at kasikatan at pakinabang at itinuturing nila ang mga ito bilang ang pinakamahahalagang bagay sa buhay. Lahat ng tao ay nagrereklamo tungkol sa pagiging malas, subalit isinasantabi pa rin nila sa kanilang isipan ang mga usapin na pinakanararapat na unawain at siyasatin ng mga tao: bakit buhay ang tao, paano dapat mamuhay ang tao, at ano ang kahalagahan at kabuluhan ng buhay. Ilang taon man silang mabubuhay, ginugugol lamang nila ang buong buhay nila sa pagiging abala sa paghahanap ng kasikatan at pakinabang, hanggang sa lumipas na ang kabataan nila at nagkaroon na sila ng uban at kulubot, hanggang sa mapagtanto nila na hindi mapapahinto ng kasikatan at pakinabang ang pagtanda nila, na hindi maaaring punan ng salapi ang kahungkagan ng puso nila, at hanggang sa maunawaan nila na walang sinuman ang makakatakas mula sa mga batas ng pagsilang, pagtanda, pagkakasakit, at kamatayan, at na walang makakatakas sa mga pagsasaayos ng kapalaran. Tanging kapag kailangan na nilang harapin ang huling sugpungan ng buhay nila tunay na nauunawaan nila na kahit na magmay-ari ang isang tao ng napakalaking kayamanan at napakaraming ari-arian, kahit marami siyang pribilehiyo at may mataas na katayuan, walang sinuman ang maaaring makatakas sa kamatayan at bawat isa ay babalik sa kanyang orihinal na posisyon: isang nag-iisang kaluluwa, na walang anuman sa pangalan niya” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ginugugol ng mga tao ang kanilang mga buhay sa paghahanap ng salapi at kasikatan at pakinabang; mahigpit silang kumakapit sa mga dayaming ito, iniisip na ang mga ito ang tanging paraan nila ng suporta, na para bang kung mayroon sila nito ay maaari silang patuloy na mabuhay, na maaari silang malibre sa kamatayan. Subalit kapag malapit na silang mamatay doon lamang nila natatanto kung gaano kalayo ang mga bagay na ito sa kanila, kung gaano sila kahina sa harap ng kamatayan, kung gaano sila kadaling mabasag, kung gaano sila kalungkot at tila walang-kakayahan, at walang matatakbuhan. Natatanto nila na ang buhay ay hindi nabibili ng salapi o kasikatan at pakinabang, na gaano man kayaman ang isang tao, gaano man kataas ang kanyang posisyon, lahat ng tao ay pantay-pantay na mahihirap at walang halaga sa harap ng kamatayan. Natatanto nila na hindi nabibili ng pera ang buhay, na hindi mabubura ng kasikatan at pakinabang ang kamatayan, na alinman sa pera o kasikatan at pakinabang ay di-makapagpapahaba ng buhay ng isang tao nang kahit na isang minuto o kahit na isang segundo” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Matapos basahin ang mga salita ng Diyos, naunawaan ko na kung ang isang tao ay gumugugol ng buong buhay niya sa paghahangad sa pera, kasikatan, at pakinabang, sa huli, magiging walang silbi ang lahat ng ito. Ang dalawang insidenteng ito na may muntik nang mamatay sa klinika ang nagpatanto sa akin na kapag dumating ang panganib, hindi mapuprotektahan ng pera at kayamanan ang kaligtasan ng isang tao o maililigtas ang buhay niya, at na ang Diyos ang tanging Nag-iisang tunay na kinakailangan ng tao at maaasahan niya, at tanging ang Diyos ang naghahari at kumokontrol sa kapalaran ng isang tao. Naisip ko rin ang isa kong kapitbahay. Pangkalahatang manedyer siya ng isang kagawaran sa Bank of China, ang asawa niya ay ang direktor ng kawanihan ng transportasyon, at ang ama niya ay hepe ng seksiyon sa People’s Bank of China. Mayaman at maimpluwensiya ang kanyang pamilya, at noong panahong iyon, lahat sa aming kapitbahayan ay humahanga at naiinggit sa kanya, ngunit sa edad na tatlumpu’t dalawa, na-diagnose siya na may kanser sa dibdib at hindi nagtagal ay pumanaw. May kamag-anak din ako na mayaman at tanyag, pero kalaunan, namatay siya habang naglalakbay. Malinaw sa akin na gaano man karaming pera, kasikatan, o paghanga ang makamit mo, kapag dumating ang kamatayan, hindi ka maliligtas ng pera, kasikatan, at pakinabang. Ang pera, kasikatan, at pakinabang ay makapagbibigay lang sa iyo ng pansamantalang kasiyahan at kaluguran sa laman, at kung wala ang pangangalaga at proteksiyon ng Diyos, mamamatay ka. Sa ganoong sitwasyon, ano pa ang magiging halaga ng pagkakaroon ng maraming pera? Nanalangin ako sa Diyos, “O Diyos, Binigyan Mo ako ng pagkakataong hangarin ang katotohanan at maligtas, pero hindi ko ito pinahalagahan. Ginugol ko ang lahat ng aking oras at lakas sa paghahangad ng pera, kasikatan, at pakinabang. Tunay na bulag at hangal ako! Ngayon, alam ko nang ang paghahangad na magkamit ng katotohanan at ang paggawa ng aking mga tungkulin ang pinakamakabuluhan at pinakamahalagang mga bagay na magagawa ko.” Pagkatapos noon, tinawagan ko ang katrabaho ko at sinabing gaano kalaki man ang malulugi ko sa aking shares at sa inisyal na kapital ko sa klinika, handa akong ilipat ang mga ito. Hindi nagtagal, inilipat ko ang shares ko ng klinika. Bagaman nalugi ako ng libo-libo, noong sandaling ginawa ko iyon, naramdaman kong lumaya ako at naging masaya.

Paglaon, naglaan ako ng mas maraming oras at lakas sa aking mga tungkulin, at tuwing may oras ako, binabasa ko ang mga salita ng Diyos at mas naunawaan ang maraming katotohanan. Mas natuto rin akong makilatis pa ang mga pamamaraan ni Satanas sa pagtitiwali ng tao. Napakasarap sa pakiramdam na malaman na sa pamamagitan ng pananampalataya sa Diyos at paggawa sa aking mga tungkulin, mauunawaan ko ang katotohanan! Kamakailan, sinabi ng ilan sa mga kaibigan ko na magbabayad sila para makipagtulungan sa akin sa pagbubukas ng isang klinika, hinihikayat akong ipagpatuloy ang pagpapatakbo nito, at pinayuhan naman ako ng iba na magtrabaho ako sa isang ospital, pero hindi na ako naiimpluwensiyahan ng mga bagay na ito. Pinili kong gawin ang mga tungkulin ng isang nilikha, at na mangaral ng ebanghelyo, at magpatotoo sa Diyos. Ito ang pinakamakabuluhan at pinakamahalagang gawain na magagawa ko sa mundong ito, at ito ang pinakamatalinong desisyon na ginawa ko sa aking buhay.


99. Pagkatapos Kong Matuklasang Naaresto ang Katrabaho Ko at Nagkanulo sa Diyos sa Ilalim ng Pagpapahirap

Ni Shu Chang, Tsina

Noong kalagitnaan ng Marso 2024, nakatanggap ako ng isang sulat galing sa mga nakatataas na lider. Sabi rito, si Xiaodi, na nakapareha kong gumawa ng mga tungkulin, ay naaresto at nagkanulo sa Diyos, naging Hudas. Ipinagkanulo niya ang gawain ng iglesia, at ang mga lider at manggagawa. Hinimok ako ng mga lider na magtago nang husto. Nabigla ako. “Mukhang walang muwang at matapat si Xiaodi sa panlabas, at nakakapagtiis ng pagdurusa at nakakapagbayad ng halaga noong ginagawa ang tungkulin niya. Ilang beses, dumating sa amin ang mapapanganib na sitwasyon pero kailanman ay hindi siya umatras. Ginawa pa rin niya ang tungkulin niya. Magkasama pa nga kaming sumumpa, nangangakong mas pipiliin naming mamatay kaysa maging Hudas. Mahigit isang taon na mula nang maaresto siya, at wala pang anumang balita. Akala ko ay nanindigan siya. Paano siya naging Hudas?” Hindi ko talaga ito mapaniwalaan. Kung ipinagkanulo ako ni Xiaodi, hindi ba’t magiging isa ako sa pinaka-pinaghahanap ng CCP? Pagkatapos ay naisip ko ang isang sulat galing sa iglesia sa bayan ko na medyo matagal ko nang natanggap. Sabi rito ay pumunta ang mga pulis sa bahay ko para arestuhin ako. Minanmanan at kinuwestiyon din nila ang pamilya ko, at nagkabit sila ng CCTV camera sa tapat ng bahay ko. Kasabay ito ng panahong naaresto si Xiaodi. Talagang pinaiigting ng mga pulis ang mga pagsisikap nila para hanapin ako. Naisip ko, “Sa mahabang panahon, paulit-ulit na mabagsik na nagsalita ang CCP. Sinasabi nila na kahit na mamatay sa pambubugbog ang mga taong sumasampalataya sa Diyos, mawawalan ng kabuluhan ang mga kamatayan nila. Kasama ako sa listahan ng pinaka-pinaghahanap nila. Kung maaaresto ako, kahit na hindi ako mamatay sa pambubugbog, mabubugbog ako hanggang sa mabaldado ako.” Pagkatapos ay naalala ko na dati, marami nang kapatid na napahirapan para makakuha ng mga sapilitang pag-amin pagkatapos silang maaresto. Sumikip ang dibdib ko. “Kung mabubugbog ako hanggang sa mamatay o mabaldado, hindi ba’t matatapos na ang buhay ko ng pananampalataya sa Diyos? Magkakaroon ba ako ng anumang makabuluhang hinaharap?” Nang maisip ko ito, nagdalamhati at napigilan ako. Nauna nang ipinagkanulo si Xiaodi ng isang Hudas ilang taon ang nakakaraan, pero kailanman ay hindi sumuko ang CCP sa paghahanap sa kanya. Isa akong superbisor, at pinaghahanap ng CCP. Talagang hindi ako pakakawalan ng mga pulis. Kung talagang mamamatay ako sa pambubugbog pagkatapos maaresto, paano ako maliligtas? Pagkatapos, wala na akong lakas para gawin ang tungkulin ko. Kapag nagkakaroon ng mga problema sa gawain ng iglesia, wala akong ganang pangasiwaan ang mga iyon. Buong araw, natatakot ako na maaaresto ako ng mga pulis at mapapahirapan, at na hindi ako makakaligtas. Puno ng pag-aalala ang puso ko.

Napagtanto kong masama ang kalagayan ko at nakaapekto na ito sa tungkulin ko. Lumapit ako sa Diyos para magdasal at maghanap: Kapag dumarating sa akin ang kapaligirang ito, anong mga aral ang dapat kong matutuhan? Pagkatapos ay naisip ko ang isang sipi ng mga salita ng Diyos at hinanap ko ito para basahin. Sabi ng Makapangyarihang Diyos: “Anong mga pagsubok ang kaya ninyong tiisin ngayon? Mangangahas ba kayong sabihin na mayroon kayong pundasyon, kaya ba ninyong manindigan kapag nahaharap sa mga tukso? Ang mga tukso ng pangtutugis at pang-uusig ni Satanas, halimbawa, o ng katayuan at katanyagan, ng pag-aasawa, o kayamanan, kaya ba ninyong malampasan ang mga tuksong ito? (Malalampasan namin ang ilan sa mga ito.) Ilang antas ng mga tukso ang mayroon? At aling antas ng tukso ang kaya ninyong lampasan? Halimbawa, maaaring hindi ka natatakot kapag nababalitaan mong may inaresto dahil sa pananalig sa Diyos, at maaaring hindi ka natatakot kapag nakikita mong inaaresto at pinapahirapan ang iba—ngunit kapag ikaw ang inaresto, kapag nasumpungan mo ang iyong sarili sa sitwasyong ito, kaya mo bang manindigan? Isa itong malaking tukso, hindi ba? Sabihin natin, halimbawa, may kakilala kang isang tao, isang taong may mabuting pagkatao, na masigasig sa kanyang pananampalataya sa Diyos, na tinalikuran ang pamilya at propesyon para magampanan ang kanyang tungkulin at dumanas siya ng labis na paghihirap: Biglang dumating ang isang araw na inaresto at sinentensiyahan siyang makulong dahil sa kanyang pananalig sa Diyos, at pagkatapos ay nabalitaan mong binugbog siya hanggang sa mamatay. Isa ba itong tukso sa iyo? Ano ang magiging reaksyon mo kapag nangyari ito sa iyo? Paano mo ito dadanasin? Hahanapin mo ba ang katotohanan? Paano mo hahanapin ang katotohanan? Sa panahon ng gayong tukso, paano ka makakapanindigan, at makakaunawa sa mga layunin ng Diyos, at paano mo makakamit ang katotohanan mula rito? Naisip mo na ba ang gayong mga bagay? Madali bang lampasan ang gayong mga tukso? Di-pangkaraniwan ba ang mga bagay na iyon? Paano ba dapat danasin ang mga bagay na katangi-tangi at sumasalungat sa mga kuru-kuro at imahinasyon ng tao? Kung wala kang landas, malamang ba na magreklamo ka? Magagawa mo bang hanapin ang katotohanan sa mga salita ng Diyos at makita ang diwa ng mga problema? Magagamit mo ba ang katotohanan para matukoy ang mga tamang prinsipyo ng pagsasagawa? Hindi ba’t ito ang dapat na makita sa mga naghahangad sa katotohanan? Paano mo malalaman ang gawain ng Diyos? Paano mo ito dapat danasin para magawang makamtan ang mga bunga ng paghatol, pagdadalisay, pagliligtas at pagpeperpeko ng Diyos? Anong mga katotohanan ang dapat na maunawaan para malutas ang napakaraming kuru-kuro at mga hinaing ng mga tao laban sa Diyos? Ano ang mga pinakakapaki-pakinabang na katotohanan na dapat mong isangkap sa iyong sarili, ang mga katotohanang magtutulot sa iyo na makapanindigan sa gitna ng iba’t ibang pagsubok? Gaano kalaki ang tayog ninyo ngayon? Anong antas ng mga tukso ang kaya ninyong lampasan? May ideya ba kayo? Kung wala, ito ay walang katiyakan” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Nahiya ako sa bawat tanong ng Diyos. Dati, naniwala ako na mula nang magsimula akong sumampalataya sa Diyos ay masidhi akong naghangad, tumalikod sa mga bagay-bagay, at gumugol ng sarili ko. Sumailalim ang iglesia sa maraming malaking pag-aresto, pero hindi naging masyadong mahina ang loob ko. Naaresto ang ilang kapatid na kilala ko, pero hindi nito naapektuhan ang kakayahan kong gawin ang tungkulin ko. Gayumpaman, nang mabalitaan kong naging Hudas si Xiaodi, naging isang kasabwat ng malaking pulang dragon, at ipinagkanulo ako, inalala ko kung minamanmanan na ba ako ng mga pulis. Pakiramdam ko ay puwede akong maaresto saanmang lugar o anumang oras, kaya naging mahina ang loob ko at natakot ang puso ko, at nawalan ako ng pananalig sa Diyos. Nakita ko na ang nauna kong naunawaan ay doktrina na wala talagang anumang katotohanang realidad. Nang dumating sa akin ang mga kapighatian at pagsubok, hindi ako lumapit sa Diyos para hanapin ang mga layunin ng Diyos, at hindi ko inisip kung paano magpapatotoo sa Diyos. Sa halip, naging negatibo at nagpakatamad ako sa gawain ko. Talagang masyado akong mapaghimagsik! Sa pagkakataong ito, nakadama ako ng paninisi sa sarili sa puso ko. Naisip ko ang mga salita ng Diyos: “Dapat mong seryosohin ang iyong tayog at pagsasagawa. Sa iyong paniniwala sa Diyos, hindi ka dapat magtangkang gumawa nang wala sa loob para kaninuman—matatamo mo man ang katotohanan at buhay sa huli o hindi ay nakasalalay sa iyong sariling paghahangad” (Ang Salita, Vol. I. Ang Pagpapakita at Gawain ng Diyos. Pagsasagawa (3)). Nang makita ko ang mga hinihingi ng Diyos at tingnan ko ang sarili kong tayog, labis akong nabalisa. Mababa ang kasalukuyan kong tayog, at wala akong anumang katotohanang realidad. Kung magpapatuloy akong hindi masipag na naghahanap at nagsasangkap sa sarili ko ng katotohanan, kung talagang maaaresto ako isang araw, masyado akong mahihirapang manindigan. Ayaw kong sa huli ay magtapos ang pagsunod ko sa Diyos sa isang marka ng kahihiyan.

Sa mga debosyonal ko, nakabasa ako ng isang sipi ng mga salita ng Diyos, at naunawaan ko ang kahulugan ng pagdanas ng pagpipino at kapighatian. Nagkamit din ako ng kaunting pagkilatis kay Xiaodi. Sabi ng Makapangyarihang Diyos: “Ang tao ay lubusang gagawing ganap sa Kapanahunan ng Kaharian. Pagkatapos ng gawain ng panlulupig, ang tao ay isasailalim sa pagpipino at kapighatian. Yaong mga makakapagtagumpay at nakakapanindigan sa kanilang patotoo sa panahon nitong kapighatian ay yaong mga gagawing ganap sa kahuli-hulihan; sila ang mga mananagumpay. Sa panahon nitong kapighatian, kinakailangan sa tao na tanggapin ang pagpipinong ito, at ang pagpipinong ito ang huling pagkakataon sa gawain ng Diyos. Ito ang huling panahon na pipinuhin ang tao bago ang pagtatapos ng lahat ng gawain ng pamamahala ng Diyos, at ang lahat ng sumusunod sa Diyos ay kailangang tanggapin itong huling pagsubok, kailangan nilang tanggapin itong huling pagpipino. Yaong mga lugmok sa kapighatian ay walang gawain ng Banal na Espiritu at paggabay ng Diyos, ngunit yaong mga tunay na nalupig na at tunay na naghahangad sa Diyos ay makakatayong matatag sa kahuli-hulihan; sila yaong mga may angking pagkatao, at siyang mga tunay na nagmamahal sa Diyos. Kahit na ano ang ginagawa ng Diyos, ang mga matagumpay na ito ay hindi mawawalan ng mga pangitain at patuloy pa ring magsasagawa ng katotohanan nang hindi nabibigo sa kanilang patotoo. Sila yaong mga makalalampas sa matinding kapighatian sa wakas. Bagaman yaong mga naglalagay ng kanilang mga sarili sa mapanganib na sitwasyon para mabuhay ay maaari pa ring magpatuloy ngayon, walang makatatakas sa pangwakas na kapighatian, at walang makatatakas mula sa pangwakas na pagsubok. … Ang mga tunay na sumusunod sa Diyos ay kayang matagalan ang pagsubok ng kanilang gawain, samantalang yaong mga hindi talaga sumusunod sa Diyos ay hindi kayang matagalan ang anumang mga pagsubok ng Diyos. Hindi magtatagal, sila ay mapatatalsik, habang ang mga mananagumpay ay mananatili sa kaharian. Kung ang tao ay tunay na naghahanap sa Diyos o hindi ay nalalaman sa pamamagitan ng pagsubok sa kanyang gawain, iyon ay, sa pamamagitan ng mga pagsubok ng Diyos, at walang kaugnayan sa pagpapasya ng tao mismo. Hindi tinatanggihan ng Diyos ang sinumang nang basta-basta; lahat ng ginagawa Niya ay lubusang makakahikayat sa tao. Hindi Siya gumagawa ng anumang bagay na hindi nakikita ng tao, o anumang gawain na hindi makahihikayat sa tao. Kung ang paniniwala ng tao ay tunay o hindi, ay napapatotohanan ng mga katunayan at hindi mapagpapasyahan ng tao. Walang duda na ang ‘trigo ay hindi magagawang mapanirang damo, at ang mapanirang damo ay hindi magagawang trigo.’ Ang lahat ng tunay na nagmamahal sa Diyos ay mananatili sa kaharian sa kahuli-hulihan, at hindi tatratuhin nang hindi maganda ng Diyos ang sinumang tunay na nagmamahal sa Kanya” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Pagkatapos basahin ang mga salita ng Diyos, naunawaan ko na patapos na ngayon ang gawain ng Diyos. Ito ang oras kung kailan ibubunyag ng Diyos ang lahat ng kategorya ng mga tao. Ginagamit ng Diyos ang mga pag-aresto at ang pag-uusig ng malaking pulang dragon, at ang lahat ng uri ng pagsubok at kapighatian para ihiwalay ang mga tunay na mananampalataya sa mga huwad na mananampalataya, para ihiwalay ang trigo sa mga panirang damo. Ang mga pagsubok ay isang magandang pagsusuri para sa bawat tao. Anumang mga pagsubok at kapighatian ang dumating sa kanila, mas gugustuhin ng mga taong tunay na sumasampalataya at sumusunod sa Diyos na tiisin ang pagdurusa ng laman o mawalan pa nga ng buhay kaysa ipagkanulo ang mga interes ng iglesia. Nakakapanindigan sila sa pag-asa sa Diyos. Katulad lang ito ng maraming kapatid na naaresto at napagtagumpayan ang kahihiyan at pagpapahirap na ipinataw ng mga pulis. Anumang kasuklam-suklam o brutal na pamamaraan ang ginamit ng mga pulis, kailanman ay hindi nila itinatwa o ipinagkanulo ang Diyos. Tungkol naman sa mga taong walang tunay na pananampalataya, kahit gaano pa sila mukhang kasigasig sa panlabas o gaano man nila nagawang tumalikod sa mga bagay-bagay, gumugol ng sarili, magtiis ng pagdurusa, at magbayad ng halaga, sa sandaling manganib ang mga interes ng laman nila, itinatatwa at ipinagkakanulo nila ang Diyos. Ang mga taong ito ay mga oportunistang palihim na pumasok sa sambahayan ng Diyos, at nabunyag sa pamamagitan ng pag-uusig at kapighatian. Ito ang ibig sabihin ng paggamit ng Diyos sa malaking pulang dragon para magserbisyo. Sa ganitong paraan, napaghihiwalay ang mga tunay na mananampalataya at huwad na mananampalataya, ang trigo at mga panirang damo. Nandito ang karunungan ng gawain ng Diyos. Habang pinagninilayan ko ang mga salita ng Diyos, nakadama ako ng kasiglahan sa puso ko. Kahit na mukhang walang muwang at matapat si Xiaodi sa panlabas, at hindi siya nakagawa ng anumang kapansin-pansing masamang bagay sa maraming taon ng pananampalataya sa Diyos—nakagawa pa nga siya ng ilang mabuting bagay—hindi siya interesado sa katotohanan. Kadalasan, ayaw niyang makipagbahaginan tungkol sa mga salita ng Diyos, at sa kabila ng pananampalataya sa Diyos sa loob ng maraming taon, hindi talaga siya nagkaroon ng katotohanang realidad. Nang maharap siya sa pagpapahirap, mga pananakot, at mga tukso ng malaking pulang dragon, itinatwa niya ang Diyos, ipinagkanulo ang Diyos, at lubos na ipinagkanulo ang gawain ng iglesia, nagiging isang tuta at kasabwat ng CCP. Ipinapakita ng mga katunayan na nang tinalikuran niya ang mga bagay-bagay at ginugol ang sarili niya dati, hindi siya nagsasagawa ng katotohanan. Isa siyang panirang damo, na tinangay ng hangin. Isa siyang ganap na hindi mananampalataya, na nabunyag sa gawain ng Diyos. Naunawaan ko rin na hindi puwedeng basta mo lang tingnan kung gaano karaming mabuting bagay ang nagawa ng isang tao sa panlabas para mapagpasyahan kung nagtataglay siya ng realidad o hindi. Sa halip, kailangan mong tingnan kung kaya niyang isagawa ang katotohanan at kung kaya niyang magpatotoo sa gitna ng mga kapighatian at pagsubok. Napagtanto ko na, katulad lang ni Xiaodi, tumuon lang ako sa pagtitiis sa pagdurusa at paggugol sa sarili ko sa panlabas, pero hindi ako tumuon sa pagsisikap sa katotohanan, at hindi nagtaglay ng ni katiting na katotohanang realidad. Kahit na, hindi tulad ni Xiaodi, wala akong anumang nagawa para ipagkanulo ang Diyos, mahina naman ang loob ko at natatakot ako kapag dumarating sa akin ang mapapanganib na kapaligiran, at nagiging negatibo at nagpapakatamad ako sa gawain ko, nawawala ang patotoo ko. Nang pagnilayan ko ito, naramdaman kong hindi lang pagsubok ang kapaligirang isinaayos ng Diyos para sa akin, ito rin ang kaligtasan ko. Binigyang-daan ako nitong makita nang malinaw ang tunay kong tayog, at makitang nasa bingit ako ng panganib. Kung ipagpapatuloy ko ang hindi paghahangad sa katotohanan, kung maaaresto ako ay mabubunyag at matitiwalag ako katulad lang ni Xiaodi. Lumapit ako sa Diyos at nagdasal na handa akong tingnan ang pagkabigo ni Xiaodi bilang isang babala at aral, at lubos na pagnilayan at kilalanin ang sarili ko.

Pagkatapos, pinag-isipan ko: Ano ba ang pinakaugat ng pamumuhay ko sa isang negatibong kalagayan pagkatapos ipagkanulo ng isang Hudas? Nabasa ko ang mga salita ng Diyos: “Ang inaalala lamang ng marami sa sumusunod sa Diyos ay kung paano magtamo ng mga pagpapala o umiwas sa sakuna. Sa sandaling nabanggit ang gawain at pamamahala ng Diyos, tumatahimik sila at nawawalan ng lahat ng interes. Iniisip nila na ang pag-unawa sa gayong nakapapagod na isyu ay hindi makakatulong sa paglago ng kanilang buhay o magbibigay ng anumang pakinabang. Dahil dito, bagaman narinig nila ang impormasyon tungkol sa pamamahala ng Diyos, hinaharap nila ito nang hindi seryoso. Hindi nila ito nakikita bilang isang mahalagang bagay na dapat tanggapin, lalo nang hindi nila ito nauunawaan sa pamamagitan ng pagturing dito bilang isang bahagi ng kanilang buhay. Iisa lamang ang simpleng pakay ng gayong mga tao sa pagsunod sa Diyos, at ang pakay na iyon ay ang magkamit ng mga pagpapala. Ang gayong mga tao ay ayaw magbigay-pansin sa anumang ibang bagay na hindi direktang may kinalaman sa pakay na ito. Para sa kanila, walang layon na mas lehitimo kaysa maniwala sa Diyos upang makatanggap ng mga pagpapala—ito ang mismong halaga ng kanilang pananalig. Kung may isang bagay na hindi nakakatulong sa pakay na ito, nananatili silang ganap na hindi naaantig nito. Ganyan ang karamihan sa mga taong naniniwala sa Diyos ngayon. Ang kanilang pakay at intensyon ay mukhang lehitimo, dahil habang naniniwala sila sa Diyos, gumugugol din sila para sa Diyos, inaalay ang kanilang sarili sa Diyos, at ginagampanan ang kanilang tungkulin. Isinusuko nila ang kanilang kabataan, tinatalikuran ang pamilya at propesyon, at gumugugol pa nga ng maraming taon na malayo sa tahanan na abalang-abala. Para sa kapakanan ng kanilang pinakalayon, binabago nila ang kanilang sariling mga interes, ang kanilang pananaw sa buhay, at maging ang direksyong kanilang hinahanap; subalit hindi nila mabago ang pakay ng kanilang pananampalataya sa Diyos. Paroo’t parito sila para sa pamamahala ng sarili nilang mga minimithi; gaano man kalayo ang daan, at gaano man karami ang mga hirap at balakid sa daan, nananatili silang matiyaga at walang takot sa kamatayan. Anong kapangyarihan ang nagtutulak sa kanila na patuloy na ialay ang kanilang sarili sa ganitong paraan? Ang kanila bang konsensiya? Ang kanila bang dakila at marangal na katangian? Ang kanila bang determinasyong labanan ang mga puwersa ng kasamaan hanggang sa pinakahuli? Ang kanila bang pananalig na magpatotoo sa Diyos nang hindi naghahanap ng kapalit? Ang kanila bang katapatan sa pagiging handang isuko ang lahat upang maisakatuparan ang kalooban ng Diyos? O ang kanila bang diwa ng debosyon na laging isakripisyo ang personal na maluluhong kahilingan? Ang magbigay pa rin ng napakalaki ang isang taong hindi kailanman naunawaan ang gawain ng pamamahala ng Diyos, sa payak na pananalita, ay isang himala! Sa sandaling ito, huwag nating talakayin kung gaano kalaki ang naibigay ng mga taong ito. Ang kanilang pag-uugali, gayunman, ay lubos na karapat-dapat nating himayin. Bukod sa mga pakinabang na lubos na nauugnay sa kanila, maaari kayang may iba pang dahilan kaya ang mga taong hindi kailanman nauunawaan ang Diyos ay nagbibigay ng napakalaki sa Kanya? Dito, natutuklasan natin ang isang dating di-matukoy na problema: Ang relasyon ng tao sa Diyos ay isa lamang hayagang pansariling interes. Isa itong relasyon sa pagitan ng isang tumatanggap at isang nagbibigay ng mga pagpapala. Sa madaling salita, ito ang relasyon sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal sa gayong relasyon na nakabatay lang sa interes, transaksiyon lamang. Walang nagmamahal o minamahal, kawanggawa at awa lamang. Walang pagkakaunawaan, tanging walang magawang pinipigilang indignasyon at panlilinlang. Walang pagiging matalik, isang pagitan lamang na hindi matatawid” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Inilalantad ng mga salita ng Diyos ang mga layunin at pananaw ng mga tao na nasa likod ng pananampalataya sa Diyos. Hindi sumasampalataya ang mga tao sa Diyos para makamit ang katotohanan at buhay. Sa halip, ginagawa nila ito para makakuha ng mga walang-hanggang pagpapala. Ang inilantad ng mga salita ng Diyos ay ang mismong pag-uugali ko. Pinagnilayan ko ang mga nauna kong masigasig na paggugol. Anumang mga panganib ang dumating sa akin, kailanman ay hindi ako tumigil sa paggawa ng tungkulin ko. Ito ay dahil matibay ang pananampalataya ko na sa pamamagitan ng patuloy na paggugol sa sarili ko sa ganitong paraan ay makukuha ko ang proteksyon ng Diyos at sa huli ay magkakaroon ako ng magandang hantungan at kalalabasan. Nang ipagkanulo ako ng isang Hudas at maging isang pinaghahanap na tao, maharap sa panganib na maaresto sa anumang oras, nag-alala ako na kung maaaresto ako at hindi ako makakatindig sa pagpapahirap at maipagkakanulo ko ang Diyos, mawawala sa akin ang pagkakataon kong maligtas. Pakiramdam ko ay naglaho ang mga pag-asa kong magkamit ng mga pagpapala, kung kaya’t nawala ang pananamapalataya ko sa Diyos at ayaw ko nang asikasuhin ang gawain ng iglesia. Nakita ko na ang lahat ng sakripisyo at paggugol ko ay ganap na udyok ng pagnanais kong magkamit ng mga pagpapala. Nang maramdaman kong may pag-asa akong magkamit ng mga pagpapala, naging aktibo at masigla ako sa paggawa ng tungkulin ko, pero nang makita kong maglaho ang mga pag-asa kong magkamit ng mga pagpapala, pinanghinaan ako ng loob. Naglahong parang bula ang lakas para sa paghahangad at ang motibasyon para sa paggawa ng tungkulin ko na dati kong taglay. Ipinakita ng mga katunayan na maraming taon na akong sumasampalataya sa Diyos, pero ang ugnayan ko sa Diyos ay parang ugnayan ng isang empleyado sa amo niya: nagsakripisyo at gumugol ako sa panlabas para bilang kapalit ay makakuha ng mga pakinabang at ng isang magandang hantungan mula sa Diyos. Ang paggugol ko ay puno ng mga karumihan at panlalansi na talagang walang anumang sinseridad sa Diyos. Talagang makasarili at ubod ako ng sama, na nagdulot sa Diyos na kamuhian at kasuklaman ako. Kung hindi ginamit ng Diyos ang kapaligirang ito para ibunyag ako, patuloy akong magpupursige sa maling pananaw ko sa paghahangad. Sasampalataya ako hanggang sa huli, para lang maabandona at matiwalag ng Diyos. Nang maunawaan ko ito, naramdaman kong nasa likod ng pamamatnugot ng Diyos sa mga kapaligirang ito ang masusing layunin ng Diyos. Ang lahat ng ito ay para linisin ang mga karumihan sa pananampalataya ko sa Diyos, baguhin ang mga maling pananaw ko sa kung ano ang hahangarin, at akayin ako na tumahak sa tamang landas. Pagmamahal ito ng Diyos. Pagliligtas ito ng Diyos sa akin. Gayumpaman, nagkamali ako ng pagkaunawa sa Diyos at nagreklamo tungkol sa Diyos. Talagang wala akong katwiran! Masyado kong matinding nasaktan ang puso ng Diyos!

Kalaunan, napagtanto kong namumuhay ako sa kalagayan ng kahinaan ng loob at takot dahil din natatakot akong mamatay. Tumutuon sa problemang ito, nabasa ko ang mga salita ng Diyos. Sabi ng Makapangyarihang Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Ipinapalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at pinagalitan sila, at pinatay pa nga sila—ganyan kung paano sila minartir. … ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad sa kanyang pananagutan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Pagkatapos pagnilayan ang mga salita ng Diyos, naunawaan ko na palagi akong namumuhay sa kahinaan ng loob at takot pangunahin na dahil sobra-sobra kong pinahahalagahan ang buhay ko at natatakot akong maaaresto ako at mamamatay sa pambubugbog. Ang takot sa kamatayan ang nakamamatay kong kahinaan. Ngayon, hindi ako naaresto pero sa sobrang tindi ng takot ko ay ni hindi ko maipagpatuloy ang paggawa sa tungkulin ko. Kung maaaresto ako, lalo pa akong hindi makakapanindigan, at maaaring anumang oras ay maipagkanulo ko ang Diyos. Kung palagi akong matatakot na maaresto, at palagi kong ipagpapatuloy ang pamumuhay sa ganitong paraan, maghahangad lang na iligtas ang sarili ko, gaya ng tingin ng Diyos, ano ang pagkakaiba ko sa mga patay? Naisip ko ang mga taong iyon na naging mga Hudas. Mga sakim sila sa buhay at takot na mamatay. Para manatiling buhay, hindi sila nag-atubiling ipagkanulo ang mga kapatid nila at ipagkanulo ang Diyos. Naging marka sila ng kahihiyan. Ano ang ibig sabihin ng pamumuhay nang ganito? Sinabi ng Panginoong Jesus: “Ang sinumang mag-ibig iligtas ang kanyang buhay ay mawawalan nito: at ang sinumang mawalan ng kanyang buhay dahil sa Akin ay makakasumpong niyaon” (Mateo 16:25). Inusig ang mga apostol na sumunod sa Panginoong Jesus dahil sa pagpapakalat sa ebanghelyo ng Diyos. Ang ilan ay pinaghati-hati ng limang kabayo, ang ilan ay pinagbabato hanggang sa mamatay, at si Pedro ay ipinako nang patiwarik sa krus para sa Diyos. Ginamit nila ang mga buhay nila para magbigay ng matunog na patotoo sa Diyos. Sa panlabas, patay na ang laman nila, pero ang mga kaluluwa nila ay bumalik sa Diyos. Sa mga huling araw, maraming kapatid ang naaresto ng CCP dahil sa pagpapakalat ng ebanghelyo ng kaharian ng Diyos, at sumailalim sa iba’t ibang pagpapahirap. Kahit na mamatay sila sa pambubugbog o mabaldado, hindi nila itinatwa ang Diyos. Ito ang pagdanas ng pag-uusig para sa katuwiran. Ito ang pinakamahalaga at pinakamakabuluhang bagay. Kumpara sa kanila, talagang nahiya ako. Kailangan kong gawin ang tungkulin ko sa gitna ng pag-uusig at kapighatian. Kahit na maaresto ako ng CCP at mamatay sa pambubugbog o mabaldado, magiging pagdurusa iyon para sa katuwiran, at kung mamamatay ako, magiging kamatayan ito na may kaluwalhatian.

Noong Hunyo 2024, nakatanggap ako ng isang sulat: Sinabi ng isang sister na naaresto at kalaunan ay pinakawalan na noong kinuwestyon siya ng mga pulis, ang nilalaman nito ay pawang tungkol sa mga detalye ng paggawa namin ng tungkulin namin noong nakaraang taon. Naisip ko, “Kung ganoon kadetalyado ang interogasyon ng CCP, determinado silang mahanap kami anuman ang kailangan nilang gawin. Gusto nilang arestuhin ang bawat isa sa amin!” Hindi ko mapigilang medyo kabahan. “Ngayon, sinusubukan pa rin kaming arestuhin ng CCP. Isa akong superbisor—isa ako sa mga pinaka-pinaghahanap nilang tao. Sa sandaling maaresto ako ng mga pulis, siguradong bubugbugin nila ako hanggang sa nasa bingit na ako ng kamatayan. Kung mamamatay ako sa pambubugbog, hindi na ako magkakaroon ng anumang pagkakataong magawa ang tungkulin ko. Paano na ako makapaghahangad ng katotohanan at makapagtatamo ng kaligtasan kapag nagkagayon?” Napagtanto kong iniisip ko na naman ang sarili kong mga interes. Naalala ko ang eksena sa dulo ng pelikulang Isang Mapanganib na Paglalakbay para sa Pag-eebanghelyo. Tinutugis ng CCP ang bida hanggang sa huli. Gayumpaman, nangaral pa rin siya ng ebanghelyo at nagpatotoo sa Diyos. Nang maalala ko ang eksenang ito at ang kanta sa dulo ng pelikula, sobrang nabigyang-inspirasyon ang puso ko. Dahil iniutos ng Diyos na sumampalataya ako sa Diyos sa bansa ng malaking pulang dragon, dapat akong magkaroon ng determinasyong magdusa. Dapat akong maging handang ibuwis ang buhay ko, kung hindi ay hindi ko maipagpapatuloy ang pagtahak sa landas na ito. Anumang uri ng kapaligiran ang kailanganin kong harapin sa susunod, dapat kong tuparin ang tungkulin ko sa lahat ng pagkakataon. Kalaunan, magkahiwalay kaming kumilos ng sister na katrabaho ko. Nakipagbahaginan kami sa mga kapatid namin kung paano gagawa ng mga hakbang ng pag-iingat, at, habang binibigyang-pansin ang seguridad, nagpursige pa rin kami sa paggawa ng mga tungkulin namin. Sa pagbabalik-tanaw sa nakaraang taon o higit pa, nang tugisin ako ng CCP at kailanganin kong tumakas kung saan-saan, kahit na nakaranas ako ng kaunting pagdurusa at pagpipino, ang nakamit ko naman ay isang bagay na hindi ko makakamit sa isang komportableng kapaligiran. Tulad lang ito ng sinasabi ng Diyos: “Sabihin mo sa Akin, sino sa bilyon-bilyong tao sa mundo ang labis na pinagpala na makarinig ng napakaraming salita ng Diyos, na makaunawa ng napakaraming katotohanan ng buhay, at makaunawa ng napakaraming misteryo? Sino sa kanila ang personal na nakakatanggap ng patnubay ng Diyos, ng panustos ng Diyos, ng Kanyang pag-aalaga at proteksyon? Sino ang lubos na pinagpala? Iilan-ilan lamang. Kaya naman, dahil kayong kakaunti ay nakakapamuhay sa sambahayan ng Diyos ngayon, nakakatanggap ng Kanyang kaligtasan, at nakakatanggap ng Kanyang panustos, nagiging sulit ang lahat kahit pa mamatay kayo ngayon din. Kayo ay labis na pinagpala, hindi ba? (Oo.) Kung titingnan ito mula sa perspektibang ito, hindi dapat matakot nang sobra ang mga tao sa usapin ng kamatayan, at hindi rin sila dapat malimitahan nito. Kahit na hindi mo pa natatamasa ang anuman sa kaluwalhatian at kayamanan ng mundo, natanggap mo naman ang habag ng Lumikha at narinig ang napakaraming salita ng Diyos—hindi ba’t kasiya-siya ito? (Oo.) Ilang taon ka mang mabuhay sa buhay na ito, lahat ito ay sulit at wala kang pagsisisihan, dahil palagi mong ginagampanan ang iyong tungkulin sa gawain ng Diyos, naunawaan mo ang katotohanan, naunawaan mo ang mga misteryo ng buhay, at naunawaan mo ang landas at mga layunin na dapat mong hangarin sa buhay—napakarami mo nang natamo! Namuhay ka nang makabuluhan! Kahit pa hindi mo ito maipaliwanag nang napakalinaw, nakapagsasagawa ka ng ilang katotohanan at nagtataglay ka ng kaunting realidad, at iyon ay nagpapatunay na mayroon ka nang natamong ilang panustos sa buhay at naunawaang ilang katotohanan mula sa gawain ng Diyos. Napakarami mo nang natamo—napakasagana nito—at iyon ay isang napakalaking pagpapala! Sa buong kasaysayan ng tao, walang sinuman sa lahat ng kapanahunan ang nakatamasa ng pagpapalang ito, ngunit natatamasa ninyo ito. Handa na ba kayong mamatay ngayon? Kung may gayong kahandaan, ang inyong saloobin sa kamatayan ay magiging tunay na mapagpasakop, tama ba? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). Naisip ko kung gaano ako katiwali, pero ngayon, sapat pa rin akong mapalad na sumunod sa Diyos, at sapat akong mapalad na maranasan ang pag-uusig at kapighatian sa bansa ng malaking pulang dragon at matanggap ang pagsasanay ng kaharian ng Diyos. Ito ang pinakamalaking pagpapala ko. Sa pagbubunyag ng kapaligirang ito, malinaw kong nakita ang tunay kong tayog, at medyo nabago ko ang pananaw ko sa paghahangad sa mga pagpapala at sa maling landas na tinatahak ko sa pananampalataya sa Diyos. Pagpapala ito ng Diyos sa akin. Nang mag-isip ako sa ganitong paraan, napaluha ako sa pagpapasalamat. Hindi ko alam kung anong mga salita ang gagamitin para ipahayag ang mga damdamin ko sa sandaling iyon. Paulit-ulit lang akong nagpapasalamat sa Diyos sa puso ko. Ngayon, kahit gaano pa kapanganib ang kapaligiran o magkakaroon man ako ng magandang kalalabasan o hantungan sa hinaharap, handa akong magpasakop sa kataas-taasang kapangyarihan at mga pagsasaayos ng Diyos, at tuparin ang tungkulin ko.


100. Pagtitiis sa Pagpapahiya at Pang-aabuso

Ni Ye Hui, Tsina

Isang umaga, noong Nobyembre 2007, habang nagtitipon kami sa bahay ni Sister Liu Hua, biglang sumugod sa bakuran ang mahigit isang dosenang pulis, at bago pa kami makatugon, sumisigaw silang sumugod papasok sa bahay, “Huwag kayong kikilos!” Napakagulo ng lahat, at takot na takot ako, kaya patuloy akong nagdasal sa Diyos. Hinalughog ng mga pulis ang bahay. Hindi nagtagal, nagulo na nila ang lugar sa kakahanap at nakita nila ang mga aklat at DVD ng mga salita ng Diyos na nakatago sa bahay ni Liu Hua. Pagkatapos ay agad nila kaming puwersahang kinapkapan, at nakita nila sa bulsa ko ang mga materyales tungkol sa bilang ng mga miyembro at sa pondo ng iglesia. Alalang-alala ako, natatakot na madawit ang ibang kapatid, kaya tahimik akong nagdasal sa Diyos, hinihingi sa Kanyang protektahan sila. Sa puntong ito, hinatak ng isang pulis si Liu Hua at tinanong, “May mga aklat o pondo pa ba ng iglesia sa bahay mo?” Nang hindi siya sumagot, marahas siyang itinulak ng pulis, hindi pinapansin ang katandaan niya, at malakas na bumagsak sa sahig si Liu Hua at nawalan ng malay. Nakita kong hindi gumagalaw sa pagkakahiga sa sahig si Liu Hua, namumutla ang mukha, at gusto ko sana siyang lapitan at tulungang bumangon, pero sa hindi inaasahan, hinablot ng dalawang pulis ang mga braso ko at kinaladkad ako papunta sa isang sasakyan. Pumunta ang ibang pulis para kaladkarin si Liu Hua palabas, at nang makita siyang walang malay sa sahig, nagpatuloy sila para arestuhin ang iba. Naisip ko, “Kinamumuhian ng Partido Komunista ang Diyos, at sa sandaling mahuli nila ang isang taong nangangaral ng ebanghelyo, pahihirapan nila ito. Ang ilan ay binugbog at nabaldado, ang iba ay nasentensiyahang makulong, partikular na ang mga pangunahing lider at manggagawa na binubugbog hanggang sa mamatay nang walang anumang pananagutan. Ngayong naaresto na ako, at nakitaan nila ako ng materyales tungkol sa mga bilang ng miyembro at sa pondo ng iglesia, siguradong iisipin nilang isa akong lider ng iglesia, at hindi nila ako pakakawalan nang gano’n-gano’n lang.” Takot na takot ako, hindi ko alam kung anong uri ng pagpapahirap ang gagamitin sa akin ng mga pulis, at kung hindi ko ito makakayanan at magiging isang Hudas ako, magiging paglabag ito sa disposisyon ng Diyos, hindi ako puwedeng maging isang Hudas. Patuloy akong nagdasal sa Diyos, “O Diyos, takot na takot ako ngayon, hindi ko alam kung paano ako tatratuhin ng mga pulis. Pakiusap, protektahan Mo ako at bigyan Mo ako ng pananalig. Handa akong manindigan sa patotoo ko!” Pagkatapos magdasal, naisip ko ang isang sipi ng mga salita ng Diyos: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangang hayaan mo Siyang mamatnugot ayon sa gusto Niya at maging handa kang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong maging handang magtiis ng sakit ng pagsuko sa minamahal mo, at maging handang tumangis para palugurin ang Diyos. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Nagdulot ang mga salita ng Diyos ng malaking kapanatagan sa puso ko. Pinahihintulutan ng Diyos na dumating sa atin ang pagdurusa at mga pagsubok para gawing perpekto ang pananalig natin. Nang arestuhin at usigin ako, naduwag at natakot ako sa pagpapahirap, at nakita ko na hindi tunay ang pananalig ko sa Diyos. Hindi ko na dapat isaalang-alang ang laman ko, kahit ano pang uri ng pagpapahirap ang gamitin ng mga pulis sa akin, kailangan kong umasa sa Diyos para manindigan sa patotoo ko, at kahit na kailanganin kong mamatay, kailanman ay hindi ako magiging isang Hudas.

Pagdating namin sa presinto, agresibo akong kinuwestiyon ng dalawang lalaking pulis, “Sino ang lider ng iglesia? Nasaan ang pera ng iglesia?” Kinuwestiyon nila ako hanggang alas otso ng gabi, at nang makita nilang hindi ako nagsasalita, dinala nila ako sa isang kulungan. Napakalamig sa panahong iyon ng taon, at puwersahan akong hinubaran ng dalawang babaeng pulis at kinapkapan, pagkatapos ay ikinulong ako at dalawa pang sister sa isang kwarto nang hindi kami pinapakain, binibigyan lang kami ng isang manipis na kumot, at malupit na sinabing, “Mamatay na kayong lahat sa ginaw! Sinong nagsabing puwede kayong sumunod sa Makapangyarihang Diyos? Huwag ninyong maisip-isip na kumain habang taglay pa ninyo ang pananalig ninyong iyan!” Noong gabing iyon, kaming tatlo ay tahimik na pinagaan at pinalakas ang loob ng isa’t isa. Naunawaan namin na ang pag-aresto at pag-uusig ay pagsubok ng Diyos, at na kailangan naming magpatotoo tungkol sa Diyos. Kahit paano pa kami pahirapan ng mga pulis, kahit na bugbugin nila kami hanggang sa mamatay, kailanman ay hindi kami makikipagkompromiso kay Satanas! Nagkamit kami ng pananalig at lakas, at kahit na giniginaw at nagugutom kami, parang hindi ito ganoon kahirap tiisin.

Kinabukasan, kinuwestiyon ako ng mga pulis. Marahas na dinuro ng isang pulis ang ulo ko at sinabing, “Sino ang lider ng iglesia ninyo, hukluban? Sino ang nagbigay sa iyo ng mga dokumento ng pondo para sa iglesia? Kung sasabihin mo sa amin, pakakawalan ka namin ngayong araw, pero kung wala kang anumang sasabihin sa amin, talagang malalagot ka!” Habang humaharap sa walang-humpay nilang pagkukuwestiyon, patuloy akong nagdadasal sa Diyos sa loob ko, hinihingi sa Diyos na protektahan ang puso ko. Dahil nakikitang hindi ako nagsasalita, nagalit ang isa sa mga pulis at sinabi, “Kung hindi ka magsasalita, may mga paraan kami para pahirapan ka! Sesentensiyahan ka namin ng sampung taon!” Sinabi ng isa pa, “Ipapadala kita sa Siberia ng Tsina, para ipatikim sa iyo kung paano magdusa roon. Tingnan natin kung gaano katigas ang ulo mo!” Patuloy nila akong sinusubukang pasagutin at tuksuhin. Nagdasal at umasa lang ako sa Diyos sa puso ko, at hindi ako nahulog sa patibong nila. Noong alas otso ng umaga sa ikatlong araw, tinawag ako ng apat na pulis para kuhanan ako ng litrato. Sinabi ng isang pulis, na peke ang ngiti, “Alam mo ba kung bakit ka namin kinukuhanan ng litrato? Kumakain ka ng pagkain ng Partido Komunista pero hindi ka naniniwala sa Partido Komunista at sa halip ay sumasampalataya ka sa Diyos at nangangaral ng ebanghelyo. Kung ang lahat ay magsisimula nang sumampalataya sa Diyos, sino pa ang maniniwala sa Partido Komunista? Nilalabanan mo ang Partido Komunista! Sa kasigasigan mo sa pangangaral ng ebanghelyo, karapat-dapat kang makulong nang sampung taon. Ilalagay namin ang litrato mo sa telebisyon para makita ng lahat, at mahiya ka nang husto na ipakita ang mukha mo sa maraming tao!” Pagkasabi nito, umismid siya at hinatak ako sa braso para puwersahan akong kuhanan ng litrato. Galit na galit ako pero medyo nag-aalala rin, iniisip ko, “Kung ipapalabas ng mga pulis sa telebisyon ang katunayang naaresto ako dahil sa pananalig ko at pagagalitin ang mga tao tungkol dito, ano na ang iisipin sa akin ng mga kaibigan at kamag-anak ko? Baka kutyain ako ng mga kapitbahay ko. Ano na ang mukhang ipapakita ko sa mga tao? Ikakahiya at tatanggihan ba ako ng mga anak ko?” Dahil sa mga kaisipang ito ay lubos akong nanghina. Napagtanto kong napalayo na ang puso ko sa Diyos, kaya agad akong nagdasal sa Diyos, hinihingi sa Kanyang protektahan ang puso ko. Sa pagkakataong ito, naisip ko ang mga salitang ito ng Diyos: “Wala ni isa mang tao sa inyo ang protektado ng batas—sa halip, kayo ay pinaghihigpitan ng batas. Ang mas malaking problema pa ay hindi kayo nauunawaan ng mga tao: Mga kamag-anak man ninyo, mga magulang, mga kaibigan, o mga kasamahan, walang isa man sa kanila ang nakakaunawa sa inyo. Kapag kayo ay pinabayaan ng Diyos, imposibleng patuloy kayong mamuhay sa lupa, ngunit magkagayon man, hindi kaya ng mga tao na mapalayo sa Diyos, na siyang kabuluhan ng paglupig ng Diyos sa mga tao, at siyang kaluwalhatian ng Diyos. Ang namana ninyo sa araw na ito ay higit pa sa namana ng mga apostol at propeta sa lahat ng panahon at higit pa sa namana nina Moises at Pedro. Ang mga pagpapala ay hindi matatamo sa loob ng isa o dalawang araw; ang mga iyon ay kailangang makamtan sa pamamagitan ng malaking halaga. Ibig sabihin, kailangan niyong magtaglay ng pagmamahal na nagdaan na sa pagpipino, kailangan kayong magkaroon ng malaking pananalig, at kailangan kayong magkaroon ng maraming katotohanang hinihingi ng Diyos na inyong matamo; bukod pa rito, kailangang bumaling kayo sa katarungan, nang hindi nasisindak o umiiwas, at kailangang magkaroon kayo ng mapagmahal-sa-Diyos na puso na hindi nagbabago hanggang kamatayan. Kailangang magkaroon kayo ng determinasyon, kailangang magkaroon ng mga pagbabago sa inyong buhay disposisyon, kailangang malunasan ang inyong katiwalian, kailangang tanggapin ninyo ang lahat ng pamamatnugot ng Diyos nang walang reklamo, at kailangang maging mapagpasakop kayo maging hanggang kamatayan. Ito ang dapat ninyong makamit, ito ang panghuling layunin ng gawain ng Diyos, at ito ang hinihingi ng Diyos sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Ipinaunawa sa akin ng mga salita ng Diyos na ang mga pag-aresto at pang-uusig ng Partido Komunista sa mga Kristiyano, at ang mga pagsubok nitong lumikha ng opinyon ng madla para siraang-puri at atakihin kami, ay naglalayong puwersahin kaming ipagkanulo ang Diyos. Hindi ba’t nahuhulog ako sa pakana ni Satanas sa pamamagitan ng pagiging negatibo at pagdurusa dahil natatakot akong makutya? Ang maaresto at mapahiya dahil sa pananampalataya sa Diyos ay pag-uusig para sa katuwiran, at isa iyong maluwalhating bagay, pero natatakot akong makutya. Hindi ba’t ipinapakita nitong hindi ko matukoy ang mabuti sa masama? Napakarami kong natamasa sa pagdidilig at panustos ng mga salita ng Diyos, at ngayong kailangan ako ng Diyos para magpatotoo, isinasaalang-alang ko ang laman ko at inaalala ko ang banidad at pride ko. Talagang wala akong konsensiya! Habang iniisip ko ito, nakonsensiya ako nang husto at naisip ko, “Kahit ano pa ang gawin nila sa akin ngayong araw, kahit na ipalabas nila ang litrato ko sa telebisyon para siraang-puri at idulot na kutyain at tanggihan ako ng mga tao, maninindigan ako sa patotoo ko at kailanman ay hindi ko ipagkakanulo ang Diyos!”

Pagkatapos kuhanan ang litrato, ibinalik ako ng mga pulis sa kwarto ng interogasyon. Kinuha ng isang pulis sa bag ko ang mga dokumento tungkol sa bilang ng mga miyembro at sa pondo ng iglesia at inihagis ang mga iyon sa mesa, pinandidilatan ako at sumisigaw na, “Ngayon ay dapat mong ipaliwanag nang malinaw kung saan nanggaling ang mga bagay na ito! Kung hindi ka magsasalita, makakakuha ka ng sampung taong sentensiya!” Dahil nakikitang hindi ako sumasagot, marahas niyang dinuro ng daliri niya ang ulo ko at sinabing, “Ikaw na matandang hukluban, marami na akong nakitang tulad mo. Kung hindi ka aamin ngayon, inilalagay mo sa panganib ang kakaunting buhay na nalalabi sa iyo! May limang pangkat kaming nagpapalitan para kuwestiyunin ka. Tingnan natin kung sino ang tatagal kanino!” Natakot ako dahil dito, dahil naisip ko kung paanong pinahirapan ang ilang kapatid gamit ang mga patpat na kawayan na ipinasok sa mga kuko nila at ang iba ay sapilitang pinainom ng tubig na may sili pagkatapos maaresto. Napaisip ako kung gagawin din nila iyon sa akin kung mananatili akong hindi nagsasalita. Kung papahirapan nila ako at ikukulong nang ilang taon, makakayanan ko ba ito? Mahigit limampung taong gulang na ako, at hindi na maganda ang kalusugan ko, paano kung pahirapan nila ako hanggang sa mamatay? Sa puso ko ay patuloy akong nagdadasal sa Diyos, hinihingi sa Kanyang bigyan ako ng lakas. Sa sandaling iyon, naisip ko ang ilan sa mga salita ng Diyos: “Hinihingi sa atin ang lubusang pananalig at pag-ibig sa yugtong ito ng gawain. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nauna: Ang pineperpekto ng Diyos ay ang pananalig ng mga tao, na kapwa di-nakikita at di-nahahawakan. Ang ginagawa ng Diyos ay na maging pananalig, pag-ibig, at buhay ang mga salita” (Ang Salita, Vol. I. Ang Pagpapakita at Gawain ng Diyos. Ang Landas … (8)). Binigyan ako ng mga salita ng Diyos ng pananalig at lakas. Kahit ano pang uri ng pagdurusa o pagsubok ang harapin ko, kailangan kong umasa sa pananalig ko at manindigan sa patotoo ko. Sa ganitong paraan lang ako magagawang perpekto ng Diyos. Naisip ko ang pagdurusa ni Job sa ilalim ng panunukso ni Satanas. Nang mawala sa kanya ang malalaking kawan niya ng baka at tupa, ang napakalaking kayamanan niya, at ang mga anak niya, at napuno ang buong katawan niya ng masasakit na sugat, nagkaroon pa rin si Job ng pananalig sa Diyos. Mas pinili niyang sumpain ang sarili niyang laman kaysa magreklamo tungkol sa Diyos, at patuloy niyang pinuri ang pangalan ng Diyos, sa gayon ay naninindigan sa patotoo niya, ipinapahiya si Satanas, at tinatanggap ang pagsang-ayon at mga pagpapala ng Diyos. Ang pagkakahuli at pag-uusig sa akin ay panunukso ni Satanas sa akin, at pagsubok at pagsusulit din ito sa akin ng Diyos. Kailangan kong tularan ang halimbawa ni Job at hindi magreklamo laban sa Diyos, kahit pa mangahulugan ito ng kamatayan, at kailangan kong umasa sa Diyos para manindigan sa patotoo ko at ipahiya si Satanas. Mula noon, kahit paano pa ako kuwestiyunin ng mga pulis, hindi ako nagsalita. Dahil nakikitang wala silang anumang makukuha sa akin, sinabi ng mga pulis sa isa pang pangkat, “Maghanap kayo ng isa pang paraan para mapagsalita siya, marami-raming pera ang nasa mga dokumentong ito. Paaminin ninyo siya sa mga detalye tungkol sa pera at mga lider ng iglesia, Huwag ninyo siyang patulugin hangga’t hindi siya nagsasalita!” Ang pangalawang pangkat ng mga pulis ay binubuo ng dalawang binata. Tumayo sila sa magkabilang gilid ko at malakas na pinagsususuntok ang mga balikat ko gamit ang mga kamao nila, pilit inaalam kung sino ang mga lider ng iglesia. Parang mahihimatay ako, nakaupo sa isang bangko, nanginginig ang buong katawan, at hindi makapagsalita. Hindi sila tumigil at patuloy akong pinagsususuntok gamit ang mga kamao nila. Pagkalipas ng ilang sandali, pumasok ang hepe ng Kawanihan ng Pampublikong Seguridad, nagngangalit ang mga ngipin, at nagsabing, “Hindi ka pa rin umaamin hanggang ngayon? Sino ang nagbigay sa iyo ng mga dokumento ng pondo ng iglesia? Kung hindi mo sasabihin sa amin ngayong araw, malalagot ka!” Kumabog ang puso ko pagkarinig nito, at agad akong nagdasal sa Diyos, “O Diyos, mukhang hindi nila ako pakakawalan. Hindi ko ito kayang pagtagumpayan nang mag-isa, handa akong umasa sa Iyo. Kahit paano pa nila ako pahirapan, kailanman ay hindi ako magiging isang Hudas!” Sa sandaling iyon, bigla kong naramdamang bumabaliktad ang sikmura ko at nagsimula akong sumuka. Nang makita ng mga pulis na sumusuka ako kung saan-saan, lumayo sila. Sinamantala ko ang pagkakataon para hablutin ang mga dokumento tungkol sa bilang ng mga miyembro at sa pondo ng iglesia mula sa mesa at ginamit ang mga iyon para punasan ang buong katawan ko. Pagkatapos ay inihagis ko ang mga iyon sa sahig at tinapakan ang mga iyon para sirain, kaya nagalit nang husto at namutla ang mga pulis. Sa sandaling iyon, nakatanggap ng tawag ang hepe ng Kawanihan ng Pampublikong Seguridad, ipinapaalam sa kanya na namatay ang biyenan niyang babae at na kailangan niyang magmadaling umuwi, kaya kinailangan nilang itigil ang interogasyon. Alam kong proteksyon ito ng Diyos at malaki ang pagpapasalamat ko sa Kanya. Kinuwestiyon ako ng mga pulis nang walong beses sa kabuuan, pero wala silang anumang nakuhang impormasyon sa akin, kaya kalaunan, ipinadala nila ako sa isang kulungan.

Sa kulungan, dinala ako ng dalawang babaeng pulis sa isang maliit na kwarto at pinagalitan ako, “Babalatan ka namin, matandang hukluban!” Pagkatapos, kumuha sila ng mga gunting at ginupit ang bawat butones sa mga damit ko. Tapos, hinubaran nila ako at itinapon ang mga sapatos ko. Pagkatapos ng inspeksiyon, pinaglakad nila ako nang nakayapak sa bakuran papunta sa isa pang kwarto. Lubos akong napahiya, at nagalit at nabagabag nang husto, kaya patuloy akong nagdasal sa Diyos. Naisip ko ang isang sipi ng mga salita ng Diyos: “Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao. Sa pamamagitan ng pagdurusa ng mga tao, sa pamamagitan ng kanilang kakayahan, at sa pamamagitan ng lahat ng satanikong disposisyon ng mga tao ng maruming lupaing ito na ginagawa ng Diyos ang Kanyang gawain ng pagdadalisay at paglupig, upang, mula rito, magkamit Siya ng kaluwalhatian, at makamit Niya yaong mga magpapatotoo sa Kanyang mga gawa. Ganyan ang buong kabuluhan ng lahat ng sakripisyong ginawa ng Diyos para sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Ipinaunawa sa akin ng kaliwanagan ng mga salita ng Diyos na sa pagkakahuli at pagkakapahiya, kahit na medyo nagdusa ang laman ko at nasira ang pride ko, ito ay pagdurusa alang-alang sa katuwiran at alang-alang sa pagkakamit ng katotohanan, at na ang pagdurusang ito ay mahalaga at makabuluhan. Tinulungan din ako ng pag-uusig sa akin na magkamit ng pagkilatis at makita nang mas malinaw ang kabuktutan at kawalang-kahihiyan ng malaking pulang dragon, at kinapootan at tinanggihan ko ito mula sa puso ko. Habang iniisip ko ito, hindi na ako nahihiya, at ipinasya kong manindigan sa patotoo ko para pahiyain si Satanas.

Pagkatapos makulong nang tatlumpong araw sa kulungan, kinasuhan ako ng mga pulis ng “paggambala sa pampublikong kaayusan” at sinentensiyahan ng isang taong muling pagtuturo sa pamamagitan ng pagtatrabaho. Sa kampo ng puwersahang pagtatrabaho, nasa isang kwarto ako na nasa mga 10 metro kuwadrado kung saan nagsisiksikan ang 20 tao, at nagsisimula ang trabaho tuwing alas-6 ng umaga. Palagi kaming inaatasan ng mga pulis ng mga gampanin, at kung hindi namin matatapos ang mga iyon, hindi kami pinapayagang kumain o matulog, at kailangan naming mag-overtime sa gabi. Umaga man o gabi, sa tuwing tatawagin kami para maglipat ng isang bagay, kailangan naming pumunta agad, nagbubuhat ng 60 hanggang 70 libra ng mga aytem hanggang sa ikatlong palapag nang kami lang, at kung mabagal kaming kumilos, sisigawan kami ng mga pulis at papagalitan. Sa oras na marating ko ang ikalawang palapag, hindi na ako makagalaw at natutumba ako sa bawat hakbang, at kailangan kong maglakad nang paunti-unti paakyat sa ikatlong palapag. Palagi akong nauuwi sa sobrang pagod, basang-basa ng pawis, at nanghihina ang mga binti, at pagkatapos ng isang gawain, wala akong oras para huminga, kailangan ko agad gumawa ng ibang gawain. Nagtrabaho ako na parang nakasalalay rito ang buhay ko araw-araw, natatakot na maparusahan o humaba ang senstensiya ko kung hindi ko matatapos ang mga gampanin, madalas ay humahantong ako sa mga pananakit ng ulo o pagkahilo, at muntikang pagkawala ng malay sa maraming pagkakataon. Pagkatapos magtrabaho buong araw, kailangan kong magbantay nang dalawang oras sa gabi nang hindi umiidlip, sumasandal sa pader, o gumagalaw-galaw nang malaya, at ang anumang paglabag ay nagreresulta sa pagpaparusa at paninita. Kapag sa wakas ay dumating na ang oras ng pagtulog, ang pagtulog ay isa ring pahirap, dahil apat kaming kailangang magsiksikan sa isang kama na isang metro ang lapad, at kakailanganin kong sumiksik sa isang maliit na puwang para bahagyang makahiga, hindi makatagilid o makagalaw, dahil sa anumang pagkilos ay sisigawan ako ng ibang preso. Nakausli ang mga binti ko sa kama, pinupulikat sa matinding ginaw. Madalas din akong binabangungot na hinuhuli o kinukuwestiyon ako at nagigising akong pinapawisan nang malamig. Palagi kaming nagugutom, at pagdating sa oras ng pagkain, ang natatanggap lang naming mga sumasampalataya sa Diyos ay malabnaw, matubig na pagkain, na wala talagang anumang mantika. Sa kampo ng puwersahang pagtatrabaho, ang bawat araw ay parang isang taon. Araw-araw, iniisip ko, “Kailan ba matatapos ang mga madilim at miserableng araw na ito?” Masyado akong nanghihina, kaya nagdasal ako sa Diyos. Naisip ko ang mga salitang ito ng Diyos: “Kung, paano man gumagawa ang Diyos, at anuman ang iyong kapaligiran, nagagawa mong hangarin ang buhay at hanapin ang katotohanan, hangarin ang kaalaman sa gawain ng Diyos, at hangarin na malaman ang Kanyang mga gawa, at nagagawa mong kumilos alinsunod sa katotohanan, ito ay pagkakaroon ng tunay na pananalig, at pinatutunayan nito na hindi ka nawalan ng pananalig sa Diyos. Mayroon ka lamang tunay na pananalig sa Diyos kung, habang pinipino, nagagawa mong patuloy na hangarin ang katotohanan, tunay na mahalin ang Diyos, at hindi ka nagkakaroon ng mga pagdududa tungkol sa Kanya, at kung isinasagawa mo pa rin ang katotohanan anuman ang gawin Niya upang mapalugod Siya, at nagagawa mong hanapin ang Kanyang mga layunin sa kaibuturan mo at isaalang-alang ang Kanyang mga layunin” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). “Tinanggap na ba ninyo ang mga pagpapalang inihanda para sa inyo? Sinikap na ba ninyong kamtin ang mga pangakong binitiwan para sa inyo? Kayo ay, sa ilalim ng patnubay ng Aking liwanag, makakawala mula sa pagsakal ng mga puwersa ng kadiliman. Sa gitna ng kadiliman, hindi mawawala sa inyo ang paggabay ng liwanag. Kayo ang magiging mga panginoon ng lahat ng bagay. Kayo ay magiging mga mananagumpay sa harap ni Satanas. Sa pagbagsak ng bansa ng malaking pulang dragon, kayo ay tatayo sa gitna ng di-mabilang na tao bilang patunay ng Aking tagumpay. Kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at magniningning kayo ng Aking liwanag ng kaluwalhatian sa buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 19). Talagang pinagaan at pinalakas ng mga salita ng Diyos ang loob ko. Ang isang mananagumpay ay isang tao na, sa gitna ng pag-uusig at kapighatian, ay kaya pa ring magsagawa ng katotohanan, mapagtagumpayan si Satanas, at magpatotoo para sa Diyos. Pero naging negatibo at mahina ako sa kaunting pagdurusa lang. Paano ko mapagtatagumpayan si Satanas nang ganito? Ang maranasan ang mga paghihirap na ito at magkaroon ng pagkakataong magpatotoo sa Diyos ay pagtataas at pagpapala ng Diyos sa akin. Nang maisip ko ito, naramdaman kong mahalaga at makabuluhan ang pagdurusang ito, at handa akong magpasakop at umasa sa Diyos para maranasan ito. Sa ganitong paraan, sa pamamagitan ng pag-asa sa panalangin at sa patnubay ng mga salita ng Diyos, nalagpasan ko ang isang taon sa kulungan. Nang makaalis ako sa kampo ng puwersahang pagtatrabaho, nabawasan ako ng mahigit tatlumpung libra at naiwan ang masasamang epekto sa mga kamay ko.

Pagkaalis sa kampo ng puwersahang pagtatrabaho, hindi niluwagan ng Partido Komunista ang pagmamanman sa akin, at naglagay sila ng impormante sa nayon para lang bantayan ako, para makita kung sumasampalataya pa rin ako sa Diyos o dumadalo sa mga pagtitipon. Namuhay ako na parang nakakulong sa isang kuwadro, hindi makadalo sa mga pagtitipon o makapangaral ng ebanghelyo, kaya wala akong magawa kundi umalis sa bahay para magawa ang mga tungkulin ko. Sa mga taon na iyon, madalas na pumupunta sa bahay ko ang mga tao mula sa presinto para kuwestiyunin ang asawa ko tungkol sa mga kinaroroonan ko, at madalas nilang tinatawagan ang anak kong lalaki at manugang ko, hinihimok silang hanapin ako. Isang araw, nakipagkita sa akin ang manugang kong babae sa kalsada at iginiit na umuwi ako kasama niya. Pagdating ko roon, sinabi ng anak kong lalaki habang naluluha, “Tawag nang tawag ang presinto kapag wala ka sa bahay, wala kaming kapayapaan! Alam naming isang mabuting bagay ang pananalig mo sa Diyos, pero tinututulan ito ng Partido Komunista, at kung patuloy kang sasampalataya sa Diyos, hindi nila pahihintulutang makapag-aral ang mga anak namin, at magiging napakabigat ng buhay namin. Kailangan mong pumili, ang Diyos mo o ang pamilyang ito?” Pagkarinig dito, naisip ko, “Kung patuloy akong sasampalataya sa Diyos at mangangaral ng ebanghelyo, masisira ang ugnayan ko sa anak kong lalaki at manugang ko, at hindi na nila ako aalagaan sa hinaharap. Ano nang gagawin ko kapag matanda na ako?” Nagdasal ako sa Diyos sa puso ko. Sa sandaling ito, naisip ko ang mga salitang ito ng Diyos: “Kapag naglalaban sa espirituwal na mundo ang Diyos at si Satanas, paano mo dapat bigyang-kasiyahan ang Diyos, at paano ka dapat manindigan sa iyong patotoo sa Kanya? Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Sa pamamagitan ng mga salita ng Diyos, naunawaan ko ang layunin Niya. Ang mga sitwasyong hinaharap ko ay isang pagsubok, at kailangan kong pumanig sa Diyos at bigyang-lugod Siya. Inuusig at hinahadlangan ako ng anak kong lalaki at manugang ko, pero ang tunay na salarin ay ang Partido Komunista, na sinusubukang gamitin ang mga panlalansing ito para pilitin akong ipagkanulo ang Diyos. Hindi ko hahayaang magtagumpay ang mga pakana ni Satanas, at kailangan kong umasa sa Diyos para manindigan sa patotoo ko at ipahiya si Satanas. Kahit ano pa ang magiging buhay ko o kung aalagaan man ako ng anak kong lalaki, ang lahat ng ito ay nasa mga kamay ng Diyos, at handa akong umasa sa Kanya para maranasan ito. Alam kong hindi ko puwedeng isagawa ang pananalig ko at gawin ang mga tungkulin ko sa bahay, kaya naghanap ako ng paraan para umalis sa bahay at ipagpatuloy ang paggawa sa mga tungkulin ko.

Maraming taon na akong tinutugis ng malaking pulang dragon, at habang mas inuusig ako nito, lalo ko itong kinamumuhian at tinatanggihan mula sa kaibuturan ng puso ko, at lalo akong nananatiling matatag sa pananalig ko, sumusunod sa Diyos, at gumagawa ng mga tungkulin ko. Salamat sa Diyos!

